ಡಾ. ಎಂ ಮಹದೇವಪ್ಪನವರ ಲೇಖನಗಳು: ದೇಸಿಯೊಳ್ ಪುಗುವುದು
ಕನ್ನಡ ವಿಶ್ವವಿದ್ಯಾಲಯ ಪ್ರಥಮ ಗುರಿ “ಕನ್ನಡ ಸಂಸ್ಕೃತಿ” ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ, ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ “ದೇಸಿಯೊಳ್ ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು” ಎಂಬ ಮಾತು ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಸಮಾಜವೆನ್ನವುದು ಸಮೂಹ ಸಮ್ಮತ ಜೀವನ ಪದ್ಧತಿಯಾಗಿದೆ. ಕನ್ನಡಿಗರ ಇಂತಹ ಜೀವನ ಪದ್ಧತಿಗೆ ಸಾವಿರ ಸಾವಿರ ವರ್ಷಗಳ ಇತಿಹಾಸವಿದೆ. ತನ್ನ ಆಯುರ್ಮಾನದಲ್ಲಿ ಆರ್ಯ – ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕು ಮಾಡಿದೆ. ಹಿಂದಿನದು ಕನ್ನಡ ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ – ಇಂಗ್ಲಿಷ್ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲಿಷ್ ಬೆಳಕಾಗುತ್ತಲೇ ಬೆಂಕಿಯಾಗಬಹುದೇ? ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನ ಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸ ತೊಡಗಿ ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, “ಸ್ವದೇಶೀ ಚಳುವಳಿ”ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿ ಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ “ಸ್ವದೇಶೀ ಸತ್ಯ” ಗಳನ್ನು ಶೋಧಿಸುವುದು, ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವ, ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯ ಸಂಸ್ಕೃತಿಯಿಂದ ಎಚ್ಚರ ವಹಿಸಿ ತುಂಬಿಕೊಳ್ಳುವ ಕೆಲಸ ನಮ್ಮಲ್ಲಿ ನಡೆಯಬೇಕಾಗಿದೆ. ಒಟ್ಟಾರೆ ಅನ್ಯ ಸಂಸ್ಕೃತಿಗಳ ಸಹಯೋಗದಲ್ಲಿಯೂ “ಕನ್ನಡವು ಕನ್ನಡವ ಕನ್ನಡಿಸುತಿರಬೇಕು” ಎಂಬಂತೆ ನಾವು ಕನ್ನಡವನ್ನು ಸ್ಥಾನಿಕದಲ್ಲಿ ಬದುಕಿಸಬೇಕಾಗಿದೆ, ಜಾಗತಿಕದಲ್ಲಿ ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವವನ್ನು ನಾಶ ಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, “ಎಲ್ಲ ರಸ್ತೆಗಳು ರೋದ ಕಡೆಗೆ” ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ “ಎಂದೆಂದಿಗೂ ನೀ ಕನ್ನಡವಾಗಿರು” ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ – ಚಿಂತನೆಗಳನ್ನು ದಾಖಲಿಸಬೇಕೆಂಬ ಮತ್ತು ಸಂವಹನಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವವಿದ್ಯಾಲಯ “ಪ್ರಸರಾಂಗ” ಹೆಸರಿನ ಪ್ರಸಾರ ಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ – ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿ ವಹಿಸಿದೆ. ಆಂತರಿಕ ಸತ್ವ, ಬಾಹ್ಯ ಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ “ಪುಸ್ತಕ ಸಂಸ್ಕೃತಿ” ಯನ್ನು ಅಸ್ತಿತ್ವಕ್ಕೆ ತಂದಿದೆ. ಈ ನಿಟ್ಟಿನಲ್ಲಿ ಪ್ರಕಟವಾಗುತ್ತಲಿರುವ ಇತ್ತೀಚಿನ ಪುಸ್ತಕ “ಡಾ. ಎಂ. ಮಹದೇವಪ್ಪನವರ ಲೇಖನಗಳು”.
ಕೃಷಿ ಕುಟುಂಬದಲ್ಲಿ ಜನಿಸಿ, ಕೃಷಿ ಶಿಕ್ಷಣವೆತ್ತರಾಗಿ ಬೆಳೆದ ಡಾ. ಎಂ. ಮಹಾದೇವಪ್ಪನವರ ಈ ಕೃತಿ ತಾತ್ವಿಕ – ಅನ್ವಯಿಕ ಅಧ್ಯಯನದ ಫಲವಾಗಿದ್ದು, ಇದನ್ನು ಪ್ರಕಟಿಸುವುದು ನಮಗೆ ಸಂತೋಷದ ವಿಷಯವಾಗಿದೆ.
ಡಾ. ಎಂ.ಎಂ. ಕಲಬುರ್ಗಿ
ಕುಲಪತಿಗಳು
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಮಧು ಚಿನ್ನದ ಬೆಳೆಗೆ ಹೊಸ ಬತ್ತದ ತಳಿ
ಕರ್ನಾಟಕದ ಮುಖ್ಯ ಬೆಳೆಗಳಲ್ಲಿ ಬತ್ತವೂ ಒಂದು. ರಾಜ್ಯದಲ್ಲಿ ಸುಮಾರು ೨೮.೫ ಲಕ್ಷ ಎಕರೆ ಪ್ರದೇಶದಲ್ಲಿ ಪ್ರತಿ ವರ್ಷ ೨೧.೩ ಲಕ್ಷ ಟನ್ ಬತ್ತ ಬೆಳೆಯುವರು. ಕರ್ನಾಟಕ ಬತ್ತದ ಬೆಳೆಯಲ್ಲಿ ಸದ್ಯಕ್ಕೆ ಸ್ಥಾನ ಪಡೆದಿದ್ದರೂ ಒಂದೆರಡು ವರ್ಷಗಳಲ್ಲಿ ಮೊದಲನೆ ಸ್ಥಾನ ಪಡೆಯುವ ನಿರೀಕ್ಷೆಯಿದೆ.
ಬತ್ತದ ಉತ್ಪಾದನೆ ಪ್ರತಿ ವರ್ಷ ಹೆಚ್ಚುತ್ತಿದೆ. ಇದಕ್ಕೆ ಮುಖ್ಯ ಕಾರಣ ಅಧಿಕ ಇಳುವರಿ ತಳಿಗಳ ಬಳಕೆ ಮತ್ತು ಆಧುನಿಕ ಬೇಸಾಯ ಪದ್ಧತಿಯ ಅನುಕರಣೆ.
೧೯೬೫ ರಿಂದ ಬೆಳೆಯುತ್ತಿರುವ ಅಧಿಕ ಇಳುವರಿ ತಳಿಗಳನ್ನು ಕಳೆದ ವರ್ಷದವರೆಗೆ ಬತ್ತ ಬೆಳೆಯುವ ಒಟ್ಟು ವಿಸ್ತೀರ್ಣದ, ಕೇವಲ ಶೇ. ೧೨ರಷ್ಟು ಪ್ರದೇಶದಲ್ಲಿ ಮಾತ್ರ ಬೆಳೆಯುತ್ತಿದ್ದರು. ಕೇರಳ, ತಮಿಳುನಾಡು ಮತ್ತು ಇತರ ಕೆಲವು ರಾಜ್ಯಗಳಲ್ಲಿ ನಮ್ಮ ರಾಜ್ಯಕ್ಕಿಂತ ಹೆಚ್ಚು ಪ್ರಮಾಣದಲ್ಲಿ ಅಧಿಕ ಇಳುವರಿ ತಳಿಗಳನ್ನು ಬೆಳೆಯುವರು. ನಮ್ಮ ರಾಜ್ಯದಲ್ಲಿ ಈ ಪ್ರಮಾಣ ಕಡಿಮೆಯಿರಲೂ ಕಾರಣಗಳಿವೆ. ನಮ್ಮ ಜನರಲ್ಲಿ ಬತ್ತದ ಕಾಳಿನ ಗುಣಗಳ ಬೇಡಿಕೆ ಇತರ ರಾಜ್ಯಗಳಿಗಿಂತ ಸ್ವಲ್ಪ ಮಟ್ಟಿಗೆ ಬೇರೆ ಇರುವುದು, ನೀರು ಸರಬರಾಜು ಮತ್ತು ಹವಾಗುಣದ ವೈಪರೀತ್ಯ. ನಮ್ಮ ಜನರಿಗೆ (ಕರಾವಳಿ ಪ್ರದೇಶದಲ್ಲಿ ಕೆಲವರನ್ನು ಬಿಟ್ಟು) ಬೇಕಾಗಿರುವುದು ಸಣ್ಣ ಕಾಳನ್ನು ಹೊಂದಿರುವ ಮತ್ತು ಅನ್ನ ಚೆನ್ನಾಗಿ ಆಗುವ ತಳಿ. ಕೆಲವು ಕಡೆ ನೀರಿನ ಅಭಾವವಿದ್ದು, ಮೂರೂವರೆ ನಾಲ್ಕು ತಿಂಗಳೂ ಮಾತ್ರ ನೀರು ಕಟ್ಟಲು ಸಾಧ್ಯ. ಬೇಸಿಗೆಯಲ್ಲಿ ಈ ಪರಿಸ್ಥಿತಿಯೇ ಹೆಚ್ಚು. ಕೆರೆಯ ನೀರಿನ ನೆರವಿನಿಂದ ಬತ್ತ ಬೆಳೆಯುವವರೂ ಬಾವಿ ನೀರಿನಿಂದ ಬೆಳೆಯುವವರೂ ಮತ್ತು ತುಂಗಭದ್ರಾ ಅಣೆಕಟ್ಟಿನಿಂದ ನೀರು ಬಳಸಿ ಬೆಳೆಯುವವರೂ (ಮೇ ೧ನೇ ತಾರೀಖಿಗೆ ಕಾಲುವೆಯಲ್ಲಿ ನೀರು ನಿಲ್ಲಿಸುವುದರಿಂದ) ಈ ಪರಿಸ್ಥಿತಿಯಲ್ಲಿ ಪ್ರತಿವರ್ಷ ಎದುರಿಸಬೇಕಾಗಿದೆ. ಅಲ್ಲದೆ ಮಳೆಗಾಲದಲ್ಲೂ ಸಹ ಸಕಾಲಕ್ಕೆ (ಜೂನ್, ಜುಲೈ ತಿಂಗಳಲ್ಲಿ) ಕೆರೆ ಕಟ್ಟೆಗಳು ತುಂಬದೆ ಬತ್ತದ ನಾಟಿಯನ್ನು ಹಿಂಗಾಲದಲ್ಲಿ (ಆಗಸ್ಟ್ ಮತ್ತು ಸೆಪ್ಟೆಂಬರ್) ಮಾಡುವುದು ಅನಿವಾರ್ಯವಾಗಿದೆ.
ಹೊಸ ತಳಿಗೆ ಬೇಡಿಕೆ:
ಇಂಥ ಸಂದರ್ಭದಲ್ಲಿ ಈವರೆಗೆ ಜಯ ಐ.ಆರ್. ೮ ಮತ್ತು ಐ.ಆರ್. ೨೦ ಬತ್ತದ ತಳಿಗಳನ್ನು ಬೆಳೆದರೆ ಬೇಸಿಗೆಯಲ್ಲಿ ನೀರಿನ ಅಭಾವದಿಂದಲೇ ಅಥವಾ ಮಳೆಗಾಲದಲ್ಲಿ ಹಿಂಭಾಗದ ನಾಟಿಯ ಪ್ರಯುಕ್ತ ಚಳಿಗೆ ತುತ್ತಾಗಿಯಾಗಲೀ, ಕಾಳಿನ ಹೆಚ್ಚು ಭಾಗ ಜೊಳ್ಳಾಗಿ ರೈತರಿಗೆ ನಷ್ಟ ಉಂಟಾಗುತ್ತದೆ. ಜಯ ಮತ್ತು ಐ.ಆರ್. ೮ ತಳಿಗಳ ಕಾಳು ಬಹಳ ದಪ್ಪವಾಗಿದ್ದು, ಅನ್ನ ಅಷ್ಟು ಚೆನ್ನಾಗುವುದಿಲ್ಲವಾದ ಕಾರಣ ಮಾರುಕಟ್ಟೆಯಲ್ಲಿ ಕ್ವಿಂಟಾಲಿಗೆ ಸಣ್ಣ ಬತ್ತಕ್ಕಿಂತ ೧೫ ರಿಂದ ೨೦ ರೂ ಕಡಿಮೆ ಬೆಲೆ ಸಿಕ್ಕುತ್ತದೆ. ಸಂಕ್ಷಿಪ್ತವಾಗಿ ಹೇಳುವುದಾದರೆ ಅಲ್ಪಾವಧಿಯ ಹಿಂಗಾಲದ ನಾಟಿಗೂ ಸರಿ ಹೋಗುವ ಮತ್ತು ಸಣ್ಣ ಕಾಳನ್ನು ಹೊಂದಿರುವ ಹೆಚ್ಚು ಇಳುವರಿ ಕೊಡುವಂತಹ ಹೊಸ ಬತ್ತದ ತಳಿಗೆ ಹೆಚ್ಚು ಬೇಡಿಕೆ ಇದೆ ಎನ್ನಬಹುದು. ಈ ಬೇಡಿಕೆಗಳ ಪೂರೈಕೆಗೆಂದೇ ಕೃಷಿ ವಿಶ್ವವಿದ್ಯಾನಿಲಯದ ಅಂಗವಾದ ಮಂಡ್ಯದ ಪ್ರಾದೇಶಿಕ ಸಂಶೋಧನಾ ಕೇಂದ್ರದಲ್ಲಿ ೧೯೬೯ ರಲ್ಲಿ ಹಾಕಿದ ಒಂದು ಯೋಜನೆಯ ಫಲಿತಾಂಶವಾಗಿ “ಮಧು” ಅಥವಾ ಎಂ.ಆರ್. ೧೩೬ ಎಂಬ ಹೊಸ ಬತ್ತದ ತಳಿ ಸೃಷ್ಟಿಯಾಯಿತು. ಕೃಷಿ ಅನುಸಂಧಾನ ಪರಿಷತ್ತಿನ ಡೈರೆಕ್ಟರ್ ಜನರಲ್ ಆದ ಡಾ. ಎಂ.ಎಸ್. ಸ್ವಾಮಿನಾಥನ ಈ ಹೊಸ ಬತ್ತದ ತಳಿಯನ್ನು ನವೆಂಬರ್ ೧೧ ರಂದು ಬಿಡುಗಡೆ ಮಾಡಿದರು.
ಹೆಚ್ಚು ಇಳುವರಿಗೆ ಹೆಸರಾದ ಟಿ.ಎನ್. ೧ ತಳಿಯನ್ನು ಮತ್ತು ಕಾಳಿನ ಗುಣಕ್ಕೆ ಪ್ರಸಿದ್ದಿಯಾದ ಟಿ.ಕೆ.ಎಂ. ೬ ತಳಿಯೊಡನೆ ಸಂಕರಣ ಮಾಡಿ, ಬರುವ ಐದನೆ ಸಂತತಿ (ಎಫ್ ೫) ಯಿಂದ ಆರಿಸಲ್ಪಟ್ಟ ಈ “ಮಧು” ತಳಿ ಕಡಿಮೆ ಅವಧಿಯಲ್ಲಿ (ಅಂದರೆ ೧೧೫-೧೨೫ ದಿವಸಗಳಲ್ಲಿ) ಕೊಯ್ಲಿಗೆ ಬರುತ್ತದೆ. ಈ ತಳಿಯ ಪೈರುಗಳು ಇತರ ತಳಿಯ ಪೈರುಗಳಿಗಿಂತ ಬೇಗ ಸೊಂಪಾಗಿ ಬೆಳೆಯುತ್ತದೆ. ಸೂಚಿಸಿದ ರೀತಿ ಬೇಸಾಯ ಕ್ರಮವನ್ನು ಅನುಸರಿಸಿದಾಗ ಇದು ಪದ್ಮ, ಜಯ ಬತ್ತಗಳಿಗಿಂತ ಎತ್ತರವಾಗಿಯೂ ಮತ್ತು ನಾಡು ತಳಿಗಿಂತ ಕುಳ್ಳಾಗಿಯೂ ಬೆಳೆದು ದಪ್ಪನಾದ ಕಾಂಡ ಹೊಂದಿದ್ದು, ಕೊಯ್ಲಿನವರೆಗೂ ಬೀಳದೆ ನಿಂತಿರುತ್ತದೆ. ಸರಾಸರಿ ೧೫ ತೆಂಡೆ ಹೊಡೆಯುವ ಶಕ್ತಿ ಹೊಂದಿರುವ ಇದರ ತೆನೆ ೨೦ – ೨೨ ಸೆ.ಮೀ. ಉದ್ದವಿದ್ದು, ಮತ್ತು ಒಂದು ತೆನೆಯಲ್ಲಿ ಸುಮಾರು ೧೧೫ ಕಾಳುಗಳಿರುವುವು. ಕಾಳು ಸಣ್ಣಗಿರುವುದರಿಂದ ಮಾರುಕಟ್ಟೆಯಲ್ಲಿ ಕೊಯಮತ್ತೂರು (ಎಸ್. ೭೦೧) ಸಣ್ಣ ಬತ್ತದ ಬೆಲೆಗೆ ಮಾರಬಹುದು. ಅನ್ನ ಮುದ್ದೆಯಾಗದೆ ಉದುರಾಗಿ ರುಚಿಯಾಗಿರುತ್ತದೆ. ಬತ್ತದ ಪ್ರಮಾಣದಲ್ಲಿ ಶೇ. ೭೮ ರಷ್ಟು ಪಾಲಿಷ್ ಮಾಡದ (ಬ್ರೌನ್ ರೈಸ್) ಅಕ್ಕಿ ಪಡೆಯಬಹುದು. ಇದರಲ್ಲಿ ಪ್ರೋಟೀನ್ ಅಂಶ ಶೇ. ೮.೮ ರಷ್ಟಿದೆ.
ಪ್ರಯೋಗ – ಫಲ
ಮಧು ತಳಿಯನ್ನು ಮಂಡ್ಯ, ನಾಗೇನಹಳ್ಳಿ, ಪೊನ್ನಂಪೇಟೆ, ಮಡಿಕೇರಿ, ಮಂಗಳೂರು, ಸಿರಸಿ, ಕುಮಟಾ, ಅಂಕೋಲಾ, ಮುಗದ, ಗಂಗಾವತಿ, ಸಿರಗುಪ, ಹಿರಿಯೂರು ಮತ್ತು ಹೆಬ್ಬಾಳ ಸಂಶೊಧನಾ ಕೇಂದ್ರಗಳಲ್ಲಿ ೧೯೬೯ ರಿಂದ ಈವರೆಗೆ ಮುಂಗಾರು ಹಿಂಗಾರು ಮತ್ತು ಬೇಸಿಗೆ ಬೆಳೆಗಳಲ್ಲೆಲ್ಲಾ ೨೫ ಇತರ ತಳಗಳೊಂದಿಗೆ ಬೆಳೆದು ಪರೀಕ್ಷಿಸಲಾಗಿದೆ. ಸುಮ, ರತ್ನಕುಂಚಿ, ಕಾವೇರಿ ಹಾಲುಬ್ಬಲು, ಹೆಚ್.ಆರ್. ೧೬ ಬಮಗಾರಕಡ್ಡಿ, ಚೈನಾಬತ್ತ. ಐ.ಆರ್. ೨೦ ಸಬರಮತಿ ಮತ್ತು ಇತರ ನಾಡ ತಳಿಗಳೊಡನೆ ಹೋಲಿಸಿ ನೋಡಿದಾಗ ಈ ತಳಿಯು ಇತರ ತಳಿಗಳಿಗಿಂತ ೧೫ ರಿಂದ ೨೦ ದಿನದ ಮುಂಚೆ ಕೊಯ್ಲಿಗೆ ಬರುವುದೆಂದು ಕಾಳಿನ ಗುಣದಲ್ಲಿ ಇನ್ನು ಉತ್ತಮವೆಂದೂ ಮತ್ತು ಶೇ. ೧೮ ರಿಂದ ೩೫ ರಷ್ಟು ಹೆಚ್ಚು ಇಳುವರಿ ಕೊಡುವುದಾಗಿಯೂ ಕಂಡು ಬಂದಿದೆ. ಅಲ್ಲದೆ ೧೯೭೧ ರಲ್ಲಿ ಬೇಸಿಗೆ, ಮಳೆಗಾಲದ ಬೆಳೆ ಹಾಗೂ ೧೯೭೨ ರಲ್ಲಿ ಬೇಸಿಗೆ ಮತ್ತು ಮಳೆಗಾಲದ ಬೆಳೆಗಳಲ್ಲಿ ಮೈಸೂರು, ಮಂಡ್ಯ, ಹಾಸನ, ಮಂಗಳೂರು, ಕೋಲಾರ, ಚಿತ್ರದುರ್ಗ, ಶಿವಮೊಗ್ಗ, ತುಮಕೂರು, ರಾಯಚೂರು ಮತ್ತು ಬಳ್ಳಾರಿ ಜಿಲ್ಲೆಗಳಲ್ಲೂ ರೈತರ ಗದ್ದೆಗಳಲ್ಲಿ ಕೃಷಿ ವಿಶ್ವವಿದ್ಯಾಲಯದ ವಿಸ್ತರಣಾ ವಿಭಾಗ ಹಾಗೂ ವ್ಯವಸಾಯ ಇಲಾಖೆಯ ಜಿಲ್ಲಾಧಿಕಾರಿಗಳ ಸಹಾಯದಿಂದ ಸುಮಾರು ೨೦೦ಕ್ಕೂ ಪ್ರಯೋಗಗಳನ್ನು ನಡೆಸಲು ಸಾಧ್ಯವಾಯಿತು. ಈ ಬತ್ತ ಎಕರೆಗೆ ಗರಿಷ್ಠ ೩೮ ಕನಿಷ್ಠ ೧೬ ಮತ್ತು ಸರಾಸರಿ ೨೬ ಕ್ವಿಂಟಾಲ್ ಇಳುವರಿಯನ್ನು ಕೊಟ್ಟಿತ್ತಲ್ಲದೆ, ಸಂಶೋಧನಾ ಕೇಂದ್ರಗಳಲ್ಲಿ ಕಂಡು ಬಂದಂತೆ ಹೆಚ್ಚಿನ ರೋಗರುಜಿನಗಳು ಮತ್ತು ಕ್ರಿಮಿಕೀಟಗಳಿಗೆ ತುತ್ತಾಗದು ಎಂಬುದೂ ಮನದಟ್ಟಾಯಿತು. ಈ ವಿಶೇಷ ಗುಣಗಳಿಂದಾಗಿ ಈ ತಳಿಯನ್ನು ಈಗಾಗಲೇ ಸಾವಿರಾರು ಎಕರೆಗಳಲ್ಲಿ ರೈತರು ಬೆಳೆಯುತ್ತಿದ್ದಾರೆ. ಒಂದೇ ಸಂಕರಣದಿಂದ ತೆಗೆದ ಎಂ.ಆರ್. ೧೩ ಕ್ಕೂ ಮತ್ತು ಎಂ.ಆರ್. ೧೩೪ ಕ್ಕೂ ಹೆಚ್ಚು ವ್ಯತ್ಯಾಸವಿಲ್ಲಬೆಂದು ತಿಳಿಯುವುದು ಅಗತ್ಯ.
ಬಿತ್ತನೆ
ಈ ತಳಿಯ ಬಗ್ಗೆ ತಿಳಿದುಕೊಂಡಿರಬೇಕಾದ ಮತ್ತೊಂದು ವಿಷಯವೇನೆಂದರೆ ಬೀಜದ ಉಪಯೋಗ. ಒಕ್ಕಣೆ ಮಾಡಿದ ಕೂಡಲೇ ಚೆನ್ನಾಗಿ ಒಣಗಿಸಿದರೆ ೪ನೇ ದಿವಸದಲ್ಲಿ ಬಿತ್ತನೆ ಮಾಡಿದರೂ ಮೊಳಕೆ ಚೆನ್ನಾಗಿ ಬರುತ್ತದೆಯಾದ್ದರಿಂದ ಈ ಬೆಳೆಯ ಬೀಜವನ್ನು ಮುಂದಿನ ಬಿತ್ತನೆಗೆ ಉಪಯೋಗಿಸಬಹುದು. ಈ ಅನುಕೂಲ ಐ.ಆರ್. ೨೦ ಮತ್ತು ಇತರ ತಳಿಗಳಲ್ಲಿ ಇಲ್ಲವೆಂಬುದು ಗಮನಿಸಬೇಕಾದ ಅಂಶ. ಇದು ನಾಲ್ಕು ತಿಂಗಳ ಬತ್ತ. ಆದ್ದರಿಂದ ಇದರ ಇಳುವರಿಯನ್ನು ಐದು ತಿಂಗಳ ಬತ್ತಗಳಾದ ಜಯ, ಐ.ಅರ್. ೮, ಐ.ಇ.ಟಿ. ೧೯೯೧ ಮತ್ತು ನಾಲ್ಕೂವರೆ ತಿಂಗಳ ಬತ್ತವಾದ ಐ.ಆರ್. ೨೦ ತಳಿಗಳಿಗೆ ಹೋಲಿಸಬಾರದು. ಈ ತಳಿಯು ಕರ್ನಾಟಕದಲ್ಲಲ್ಲದೆ ಭಾರತದ ಇತರ ರಾಜ್ಯಗಳಲ್ಲಿಯೂ ಕೂಡ ಐ.ಇ.ಟಿ. ೨೬೬೫ ಎಂಬ ಹೆಸರಿನಲ್ಲಿ ಹೆಚ್ಚು ಪ್ರಿಯವಾಗುವ ಸಾಧ್ಯತೆಯಿದೆ.
ಈ ತಳಿಯಿಂದ ಹೆಚ್ಚು ಉತ್ಪತ್ತಿ ಪಡೆಯಲು ಅವಶ್ಯಕವಾದ ಬೇಸಾಯ ಕ್ರಮವಿದು.
* ಈ ಬತ್ತವನ್ನು ಸೆಪ್ಟೆಂಬರ್ ಮತ್ತು ಅಕ್ಟೋಬರ್ ತಿಂಗಳು ಬಿಟ್ಟ ವರ್ಷದ ಎಲ್ಲಾ ತಿಂಗಳಲ್ಲಿಯೂ ನಾಟಿ ಮಾಡಬಹುದು.
* ಮಳೆಗಾಲಕ್ಕಿಂತ ಚಳಿಗಾಲ ಮತ್ತು ಬೇಸಿಗೆಯಲ್ಲಿ ೧೦ ದಿವಸಗಳಿಗೆ ಮುಂಚೆಯೇ ಕೊಯ್ಲಿಗೆ ಬರುತ್ತದೆ.
* ಎಕರೆಗೆ ೨೫ ಕೆ.ಜಿ. ಬೀಜ ಬೇಕು
* ೨೦ ದಿನಗಳ ಪೈರನ್ನು ೬ ಅಂಗುಲ ಅಂತರದ ಸಾಲುಗಳಲ್ಲಿ ೪ ಅಂಗುಲ ಅಂತರದಲ್ಲಿ ನಾಟಿ ಮಾಡಬೇಕು.
* ನಾಟಿ ಮಾಡುವಾಗ ಒಂದು ಗುಣಿಗೆ ೨ ಅಥವಾ ೩ ಪೈರುಗಳನ್ನು ತೇಲಿಸಿ ನೆಡಬೇಕು.
ಇದಕ್ಕೆ ಒಟ್ಟು ಬೇಕಾಗುವ ರಸಾಯನಿಕ ಗೊಬ್ಬರ ಎಕರೆಗೆ ೪೦:೨೫:೨೫ ಕೆ.ಜಿ., ಸಾರಜನಕ, ರಂಜಕ, ಪೊಟ್ಯಾಷಿಯಂ, ರಂಜಕ ಮತ್ತು ಗೊಬ್ಬರಗಳನ್ನು ಸಂಪೂರ್ಣವಾಗಿಯೂ ಮತ್ತು ಮೂರನೆ ಒಂದು ಭಾಗದಷ್ಟು ಸಾರಜನಕವನ್ನು ನಾಟಿ ಮಾಡುವಾಗ ಹಾಕಬೇಕು. ಉಳಿದ ಸಾರಜನಕವನ್ನು ಸಮಭಾಗವಾಗಿ ತಂಡೆ ಹೊಡೆಯುವಾಗ ಮತ್ತು ಮೊಗ್ಗು ಕಟ್ಟುವಾಗ ಮೇಲ್ಗೊಬ್ಬರವಾಗಿ ಹಾಕಬೇಕು. ಈ ಸಲಹೆಯನ್ನು ಮಣ್ಣಿನ ಪರೀಕ್ಷೆಯ ಆಧಾರದ ಮೇಲೆ ಅಳವಡಿಸಿಕೊಳ್ಳುವುದು ಉತ್ತಮ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದ ಇಳುವರಿ ಹೆಚ್ಚಿಸಲು ಒಂದು ನವ್ಯ ಪ್ರಯೋಗ
ರಾಷ್ಟ್ರದ ಅತಿ ಮುಖ್ಯವಾದ ಬೆಳೆ ಎಂದರೆ ಬತ್ತ. ಗೋಧಿಗಿಂತಳೂ ಸಂಖ್ಯೆಯಲ್ಲಿ ಹೆಚ್ಚು. ಹೊಸ ಬತ್ತದ ತಳಿಗಳು ರಾಷ್ಟ್ರ ಮಟ್ಟದಲ್ಲಿ (೧೪) ಮತ್ತು ರಾಜ್ಯಮಟ್ಟದಲ್ಲಿ (೨೦) ಬಿಡುಗಡೆಯಾಗಿದ್ದರೂ, ಗೋಧಿಯ ಉತ್ಪಾದನೆಯಲ್ಲಾದಷ್ಟು ಗಮನಾರ್ಹವಾದ ಕ್ರಾಂತಿ ಬತ್ತದಲ್ಲಿ ಆಗಿಲ್ಲವೆಂದು ಹೇಳಬಹುದು. ಅಂದರೆ ಇದಕ್ಕೆ ಸಂಶೋಧನೆ ಸಾಕಷ್ಟು ಪ್ರಗತಿ ಹೊಂದಿಲ್ಲ ಎಂಬುದೆ ಅಲ್ಲದೆ ಇನ್ನೂ ಕೆಲವು ಕಾರಣಗಳು ಇವೆ. ಇಂತಹ ಕಾರಣಗಳೂ ರಾಜ್ಯದಿಂದ ರಾಜ್ಯಕ್ಕೆ ಬೇರೆ ಬೇರೆ. ಆದ್ದರಿಂದಲೇ ಎಲ್ಲಾ ರಾಜ್ಯಗಳಲ್ಲಿಯೂ ಒಂದೇ ಪ್ರಮಾಣದಲ್ಲಿ ಹೆಚ್ಚು ಇಳುವರಿ ತಳಿಗಳು ಬಳಕೆಗೆ ಬಂದಿಲ್ಲ. ದಕ್ಷಿಣ ಭಾರತದಲ್ಲೇ ಹೋಲಿಸಿ ನೋಡಿದರೆ ಆಂಧ್ರ ಮತ್ತು ಮೈಸೂರು ರಾಜ್ಯಗಳಲ್ಲಿ ಶೇ. ೧೭ ರಿಂದ ೨೦ರಷ್ಟು ಪ್ರದೇಶದಲ್ಲಿ ಮಾತ್ರ ಅಧಿಕ ಇಳುವರಿ ತಳಿಗಳು ಬೆಳೆಯಲ್ಪಡುತ್ತಿದೆ. ಕೇರಳ ರಾಜ್ಯದಲ್ಲಿ ಶೇ. ೨೬-೩೦ ರಷ್ಟು ಮತ್ತು ತಮಿಳುನಾಡಿನಲ್ಲಿ ೩೫ ರಷ್ಟು ಬತ್ತದ ವಿಸ್ತೀರ್ಣವನ್ನು ಅಧಿಕ ಇಳುವರಿ ತಳಿಗಳು ಆಕ್ರಮಿಸಿಕೊಂಡಿವೆ. ಈ ತರಹ ರಾಜ್ಯದಿಂದ ರಾಜ್ಯಕ್ಕೆ ಹೆಚ್ಚು ಕಡಿಮೆ ಇರುವುದರ ಜೊತೆಗೆ ರಾಷ್ಟ್ರಮಟ್ಟದ ಹೋಲಿಕೆಯಲ್ಲಿ ಗೋಧಿಗಿಂತ ಬತ್ತದ ಉತ್ಪಾದನೆಯ ಪ್ರಗತಿ ಹಿಂದಿರಲು ಸಾಮಾನ್ಯವಾಗಿ ನಾನಾ ಕಾರಣಗಳಿವೆ.
(1) ಗೋಧಿಗಿಂತಲೂ ಹೆಚ್ಚು ಹವಾಗುಣದ ವೈಪರೀತ್ಯದಲ್ಲಿ ಬೆಳೆಯಲ್ಪಡುತ್ತಿದ್ದು, ಹೆಚ್ಚು ಸಂಖ್ಯೆಯಲ್ಲಿ ವಿವಿಧ ಹವಾಗುಣಕ್ಕೆ ಹೊಂದಿಕೊಳ್ಳುವ ಅಧಿಕ ಇಳುವರಿ ತಳಿಗಳ ಬೇಡಿಕೆ. ಅತ್ಯಧಿಕ ಸಂಖ್ಯೆಯಲ್ಲಿ ಬಿಡುಗಡೆಯಾಗುತ್ತಿರುವ ತಳಿಗಳ ಬಗ್ಗೆ ಸಾಕಷ್ಟು ಮಾಹಿತಿ ಸರಿಯಾದ ರೀತಿಯಲ್ಲಿ ವಿಸ್ತರಣಾಧಿಕಾರಿಗಳಾಗಲೀ ಅಥವಾ ಪ್ರಗತಿಶೀಲ ರೈತರಿಗಾಗಲೀ ದೊರಕದಿರುವುದು. ಇಂತಹ ಒಂದು ಪರಿಸ್ಥಿತಿಯ ಸುಧಾರಣೆಗೆಂದು ರಾಷ್ಟ್ರದ ಬತ್ತದ ಅಭಿವೃದ್ಧಿ ಮಂಡಳಿಯವರು ಕೇಂದ್ರ ಸರ್ಕಾರದ ಅನುಮತಿಯಿಂದ ಕೈಗೊಂಡ ಒಂದು ಯೋಜನೆ (ಸೆಂಟ್ರಲ್ ಸೆಕ್ಟರ್ ಸ್ಕೀಂ) ೧೯೭೧ ನೇ ಇಸವಿಯಿಂದ ಜಾರಿಗೆ ಬಂದಿದೆ.
“ಮಿನಿಕಿಟ್ ಪ್ರಯೋಗ”
ಈ ಯೋಜನೆ ಮಿನಿಕಿಟ್ ಎಂದು ಹೆಸರಿಡಲಾಯಿತು. ಇದರ ಮೂಲ ಉದ್ದೇಶ ಈಗಾಗಲೇ ಬಿಡುಗಡೆಯಾಗಿರುವ ಮತ್ತು ಸದ್ಯದಲ್ಲೆ ಬಿಡುಗಡೆಯಾಗಲಿರುವ ಪ್ರತಿಯೊಂದು ಅಧಿಕ ಇಳುವರಿ ಬತ್ತದ ತಳಿಯ ಪ್ರಮಾಣದಲ್ಲಿ ರಾಜ್ಯದ ಬತ್ತದ ತಜ್ಞರಿಂದ ಸೂಚಿಸಲ್ಪಟ್ಟಂತೆ ಆಯಾ ಹವಾಗುಣಕ್ಕೆ ಹೊಂದಿಕೊಳ್ಳುವ ತಳಿಗಳನ್ನು ಹಂಚಲಾಗುವುದು. ಈ ಬೀಜವನ್ನು ಹಣವಿಲ್ಲದೆ ಹಂಚಲಾಗುವುದಲ್ಲದೆ ಸೂಕ್ತ ಬೇಸಾಯದ ಕ್ರಮವನ್ನೂ ಸಂಬಂಧಪಟ್ಟ ರಾಜ್ಯ ಬತ್ತ ತಜ್ಞರು ಸಲಹೆಯಂತೆ ಒದಗಿಸಲಾಗುವುದು. ಈ ರೀತಿ ತಳಿಗಳನ್ನು ಕೊಡುವಾಗ ಒಂದೇ ತಳಿಯನ್ನು ಕೊಡುವ ಬದಲು ಎರಡು ಅಥವಾ ಮೂರನ್ನು ಕೊಡುವುದು. ಒಂದೆರಡು ರೈತರಿಗೆ ಕೊಡುವ ಬದಲು ಹೆಚ್ಚು ರೈತರಿಗೆ ಕೊಟ್ಟು ತಾತ್ಕಾಲಿಕವಾಗಿ ಬೆಳೆಯುತ್ತಿರುವ ತಳಿಗಳೊಡನೆ ಒಂದೇ ರೀತಿಯ ಬೇಸಾಯ ಕ್ರಮದಲ್ಲಿ ಬೆಳೆದು ಹೋಲಿಸುವುದು.
ಉಪಯೋಗ
ಇದರಿಂದ ಮುಖ್ಯವಾದ ಮೂರು ಸಮಸ್ಯೆಗಳಿಗೆ ಪರಿಹಾರ ದೊರಕುತ್ತದೆ. ಮೊದಲನೆಯದು ಅನಾವಶ್ಯಕವಾಗಿ ಒಂದೇ ತರಹದ ಎರಡು ಮೂರು ತಳಿಗಳು ಬಿಡುಗಡೆ ಮಾಡಿ, ರೈತರನ್ನೇ ಆಗಲಿ ಅಥವಾ ವಿಸ್ತರಣಾಧಿಕಾರಿಗಳನ್ನೇ ಗೊಂದಲಕ್ಕೆ ಸಿಕ್ಕಿಸುವ ಬದಲು, ಅದೇ ಮೂರು ತಳಿಗಳ ಪೈಕಿ ಮೇಲ್ಕಂಡ ಪ್ರಯೋಗದ ಆಧಾರದ ಮೇಲೆ ಒಂದನ್ನು ಆರಿಸಿ, ಸೂಕ್ತ ಬೇಸಾಯ ಕ್ರಮದೊಡನೆ ಬಿಡುಗಡೆ ಮಾಡಲು ಸಾಧ್ಯ. ಎರಡನೆಯದಾಗಿ ಹೊಸದಾಗಿ ಬಂದ ತಳಿಗಳು ಕೆಲವು ರೈತರಿಗೆ ಮಾತ್ರ. ಮೊಟ್ಟಮೊದಲು ಪ್ರಯೋಗಕ್ಕೆ ದೊರಕ್ಕಿದ್ದ ಕಾರಣ ಅದರ ಬೀಜವನ್ನು ಮಿತಿ ಮೀರಿದ ಬೆಲೆಯಲ್ಲಿ ಮಾರಲು ಇಚ್ಚಿಸಿದಾಗ ಯೋಗ್ಯ ತಳಿಯಾದರು ಅದರ ಪ್ರಚಾರಕ್ಕೆ ಅಪಾಯ ಬಂದಂತಾಗುತ್ತದೆ. “ಮಿನಿಕಿಟ್” ಪ್ರಯೋಗದ ಯೋಜನೆಯಲ್ಲಿ ಬಹಳಷ್ಟು ರೈತರಿಗೆ ವ್ಯವಸಾಯ ಇಲಾಖೆ ಮತ್ತು ವಿಶ್ವವಿದ್ಯಾನಿಲಯಗಳ ಮೂಲಕ ಹರಡುವುದರಿಂದ ಹೆಚ್ಚು ಜನರಲ್ಲಿ ಬೀಜ ದೊರಕುವಂತಾಗಿ ಲಾಭ ಬಡುಕತನಕ್ಕೆ ಅವಕಾಶವಾಗುವುದಿಲ್ಲ. ಮೂರನೆಯದಾಗಿ ಈ ಪ್ರಯೋಗಗಳಲ್ಲಿ ಭಾಗವಹಿಸಲ್ಪಡುವವರಾಗಿದ್ದು, ಪ್ರಯೋಗವನ್ನು ಕೈಗೊಂಡ ರೈತರು, ನೆರೆಯ ರೈತರು ಸಂಬಂಧಪಟ್ಟ ವಿಸ್ತೀರ್ಣಾಧಿಕಾರಿಗಳು ಮತ್ತು ವ್ಯವಸಾಯ ಇಲಾಖೆಯ ವಿಶ್ವವಿದ್ಯಾನಿಲಯಗಳ ಅಧಿಕಾರಿ ಮತ್ತು ತಜ್ಞರುಗಳಿಗೆ ತಳಿಗಳಲ್ಲಿರುವ ದೋಷ, ಮಹತ್ವ ಮತ್ತು ಉಚಿತ ಬೇಸಾಯ ಕ್ರಮದ ಮಾಹಿತಿ ಚೆನ್ನಾಗಿ ಸಿಕ್ಕುವುದರ ಪರಿಣಾಮವಾಗಿ ಮುಂದೆ ಹಾಕುವ ಯೋಜನೆಗೆ ಹೆಚ್ಚಿನ ಧೈರ್ಯದಿಂದ ನೆರವಾಗುತ್ತದೆ.
ಈ ಮೂರು ಅಂಶಗಳಿಂದ ಅಧಿಕ ಇಳುವರಿ ತಳಿಗಳು ಹೆಚ್ಚು ಬಳಕೆಗೆ ಬರಲು ಎಷ್ಟರ ಮಟ್ಟಿಗೆ ನೆರವಾಗಬಹುದೆಂಬುದನ್ನು ಓದುಗರೇ ಊಹಿಸಿಕೊಳ್ಳಬಹುದು. ಮೊಟ್ಟ ಮೊದಲು ರಾಷ್ಟ್ರದ ೧೩ ರಾಜ್ಯಗಳಲ್ಲಿ (ಮೈಸೂರು, ಆಂಧ್ರ, ಅಸ್ಸಾಂ, ಬಿಹಾರ್, ಗುಜರಾತ್, ಹರಿಯಾಣ, ಮಧ್ಯಪ್ರದೇಶ, ಮಹಾರಾಷ್ಟ್ರ, ಒರಿಸ್ಸಾ, ಪಂಜಾಬ್, ತಮಿಳುನಾಡು, ಉತ್ತರ ಪ್ರದೇಶ ಮತ್ತು ಪಶ್ಚಿಮ ಬಂಗಾಳ) ಈ ಯೋಜನೆಗೆ ೧೯೭೧ನೇ ಬೇಸಿಗೆ ಬೆಳೆಯಲ್ಲಿ ಆರಂಭವಾಯಿತು. ಅಲ್ಲದೆ ಈ ಯೋಜನೆ ಎಷ್ಟು ಪ್ರಯೋಜನಕಾರಿಯೆಂಬುದನ್ನು ಅರಿತುಕೊಂಡು ರಾಜಸ್ಥಾನ, ಕೇರಳ, ಜಮ್ಮು ಮತ್ತು ಕಾಶ್ಮೀರ, ಗೋವ, ತ್ರಿಪುರ, ಪಾಂಡಿಚೇರಿ ಮತ್ತು ಮಣಿಪುರ ಪ್ರದೇಶಗಳಿಂದಲೂ ಸ್ವಯಂ ಪ್ರೇರಿತ ಆಸಕ್ತಿಯಿಂದ ೧೯೭೨ನೇ ಮಳೆಗಾಲದಿಂದಲೂ ಈ ಯೋಜನೆಯ ನೆರವನ್ನು ಕೋರಿದಾಗ ಆ ಪ್ರದೇಶಗಳಲ್ಲಿಯೂ ಜಾರಿಗೆ ತರಲಾಯಿತು.
ಮೈಸೂರಿನಲ್ಲಿ
ಮೈಸೂರು ರಾಜ್ಯದಲ್ಲಿ ಸಣ್ಣ ಕಾಳಿನ ಬೇಡಿಕೆ ಇರುವ ಮೈದಾನ ಪ್ರದೇಶಗಳಲ್ಲಿ ಐ.ಇ.ಟಿ. ೧೯೯೧ ಮತ್ತು ಐ.ಇ.ಟಿ. ೧೦೩೯ ತಳಿಗಳನ್ನೂ ಕಣಿ ಹುಳುವಿನ ಬಾಧೆಯಿಂದ ಹೆಚ್ಚು ನಷ್ಟವಾಗುತ್ತಿರುವ ಕರಾವಳಿ ಪ್ರದೇಶಗಳಲ್ಲಿ ಜಿ.ಎಂ.ಆರ್. ೭,೧೨,೨೨ ತಳಿಗಳನ್ನು ಮತ್ತು ಅಲ್ಪಾವಧಿಯದ್ದು, ಸಣ್ಣಕಾಳಿನ ಬೇಡಿಕೆ ಇರುವ ರಾಜ್ಯಾದ್ಯಂತ ಎಂ.ಆರ್. ೧೩೬ (ಈಗ ಮಧು ಎಂದು ಹೆಸರಿಡಲಾಗಿದೆ) ತಳಿಗಳು ಈ ಯೋಜನೆಯ ರಿತ್ಯಾ ಪ್ರಯೋಗಕ್ಕೆ ೧೯೭೨ನೇ ಬೇಸಿಗೆ ಮತ್ತು ಮಳೆಗಾಲದ ಬೆಳೆಗಳಲ್ಲಿ ಒಳಪಟ್ಟಿದ್ದವು. ಈ ರಾಜ್ಯದ ಯೋಜನೆಗೆ ವ್ಯವಸಾಯದ ಇಲಾಖೆ, ಕೃಷಿ ವಿಶ್ವವಿದ್ಯಾಲಯ ಮತ್ತು ರಾಷ್ಟ್ರದ ಬತ್ತದ ಅಭಿವೃದ್ಧಿ ಮಂಡಳಿ ಇವು ಸಾಕಷ್ಟು ಪಾಲ್ಗೊಂಡು ಯೋಜನೆಯ ಯಶಸ್ಸಿಗೆ ಕಾರಣವಾದವು. ಸಂಕ್ಷಿಪ್ತವಾಗಿ ೧೯೭೨ನೇ ಇಸವಿಯ ಬೇಸಿಗೆ ಮತ್ತು ಮಳೆಗಾಲದ ಮಿನಿಕಿಟ್ ಪ್ರಯೋಗದ ಫಲಿತಾಂಶವನ್ನು ಪ್ರಸ್ತುತ ರೀತಿಯಲ್ಲಿ ಹೇಳಬಹುದು. ಕೃಷಿ ವಿಶ್ವವಿದ್ಯಾಲಯದ ಅಂಗವಾಗಿದ್ದ ಮಂಡ್ಯದ ಪ್ರಾದೇಶಿಕ ಸಂಶೋಧನಾ ಕೇಂದ್ರದಲ್ಲಿ ತಳೀಕರಿಸಲ್ಪಟ್ಟ (ಎಮ.ಆರ್. ೧೩೬) ನವೆಂಬರ್ ೧೯೭೨ ರಲ್ಲಿ ಮಧು ಎಂಬ ಹೆಸರಿನಲ್ಲಿ ರಾಜ್ಯಕ್ಕೆ ಯೋಗ್ಯವಾದ ತಳಿಯೆಂದು ರಾಜ್ಯದ ತಳಿಗಳ ಬಿಡುಗಡೆಯ ಮಂಡಳಿಯಿಂದ ಸ್ವೀಕೃತವಾಗಿ ಅನಂತರ ಬಿಡುಗಡೆ ಮಾಡಲಾಯಿತು.
ಇದು ಸಣ್ಣ ಕಾಳನ್ನು ಹೊಂದಿದ್ದು, ನಾಲ್ಕು ತಿಂಗಳಿನಲ್ಲಿ ಕೊಯ್ಲಿಗೆ ಬರುತ್ತದೆ. ಸಣ್ಣ ಕಾಳುಳ್ಳ ಮಧ್ಯಮ ಅವಧಿಯ ತಳಿಗಳ ಪೈಕಿ ಐ.ಇ.ಟಿ. ೧೯೯೧ ಎಂಬುದು ಐ.ಇ.ಟಿ. ೧೦೩೯ ಕ್ಕಿಂತ ಎಲ್ಲಾ ವಿಷಯದಲ್ಲೂ ಉತ್ತಮವೆಂದು ತಿಳಿದುಬಂದಿದೆ. ಮೈಸೂರು ರಾಜ್ಯದಲ್ಲಿ ಸುಮಾರು ೧೪೦ ರಿಂದ ೨೫೦ ದಿವಸ ಅವಧಿಯು ಸರಿಯಿದ್ದು, ಜುಲೈ ೧೫ ಕ್ಕಿಂತ ಮುಂಚೆ ನಾಟಿ ಮಾಡಲು ಸಾಧ್ಯವಾದ ಪಕ್ಷದಲ್ಲಿ ಬೆಟ್ಟ, ಕರಾವಳಿ ಮತ್ತು ನೆರೆ ಬಿತ್ತನೆ ಪ್ರದೇಶಗಳನ್ನು ಬಿಟ್ಟು ಉಳಿದ ಬಯಲು ಪ್ರದೇಶಕ್ಕೆ ಇದು ಅತ್ಯತ್ತಮವಾದ ತಳಿ ಎನಿಸಿದೆ.
ಹೀಗೆ ನೆರವಾಗಿರುವ ಮಿನಿಕಿಟ್ ಪ್ರಯೋಗ ನಾಲ್ಕನೆ ಪಂಚವಾರ್ಷಿಕ ಯೋಜನೆಯ ಅಂತ್ಯದವರೆಗೆ ಕೆಲಸ ಮಾಡುವುದಲ್ಲದೆ ೫ನೆಯ ಪಂಚವಾರ್ಷಿಕ ಯೋಜನೆಯಲ್ಲಿಯೂ ಮುಂದುವರಿಯುವ ಸಾಧ್ಯತೆ ಇದೆ. ಇಲ್ಲಿ ನಮೂದಿಸಬೇಕಾದ ಮತ್ತೊಂದು ಮಹತ್ವವೇನೆಂದರೆ ಮಿನಿಕಿಟ್ ಪ್ರಯೋಗದಲ್ಲಿ ಕೇವಲ ಎರಡೇ ಕಿ.ಗ್ರಾಂ. ಬೀಜವಷ್ಟು ಮಾತ್ರ ಹಾಕುವುದರಿಂದ ಬೆಳೆಯು ಅನಿರೀಕ್ಷಿತ ಕಾರಣಗಳಿಂದ ತೊಂದರೆಗೊಳಗಾದರೂ ಬೆಳೆದ ರೈತನಿಗೆ ನಷ್ಟವಾಗುವ ಸಂಭವವಿಲ್ಲ. ಚೆನ್ನಾಗಿ ಬೆಳೆ ಬಂದರೆ ೨ ಕೆ.ಜಿ. ಬೀಜದಿಂದ ೩ ರಿಂದ ೪ ಕ್ವಿಂಟಾಲ್ ಬೀಜ ಉತ್ಪಾದನೆಯಾಗುವುದರಿಂದ ಸಾಕಷ್ಟು ಜನರಿಗೆ ಹೆಚ್ಚು ಅಭಾವವಿಲ್ಲದಂತೆ ಬೀಜವನ್ನು ತತ್ಸಂಬಧವಾದ ಪ್ರದರ್ಶನ ತಾಕುಗಳಿಗೆ ಆಗಲಿ ಅಥವಾ ತಾವಾಗಿಯೇ ಬೆಳೆಯುವ ರೈತರಿಗೆ ಆಗಲಿ ಒದಗಿಸಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ತಿನ್ನಲು ಯೋಗ್ಯವಾದ ಹೊಸ ಬತ್ತದ ತಳಿಯ ನೀಡಿಕೆ
ನಮ್ಮ ರಾಷ್ಟ್ರದಲ್ಲಿ ೧೯೬೬ನೇ ಇಸವಿಯಲ್ಲಿ ೩೫.೨ ಮಿಲಿಯನ್ ಹೆಕ್ಟೇರುಗಳಲ್ಲಿ ಬತ್ತ ಬೆಳೆಯುತ್ತಿದ್ದು, ಉತ್ಪಾದನೆಯು ೩೦.೪ ಮಿಲಿಯನ್ ಟನ್‌ಗಳಾಗಿತ್ತು. ೧೯೭೧ ರಲ್ಲಿ ವಿಸ್ತೀರ್ಣದಲ್ಲಿ ಕೇವಲ ೨.೨ ಮಿಲಿಯನ್ ಹೆಕ್ಟೇರುಗಳಷ್ಟೇ ಹೆಚ್ಚಿದ್ದರೂ, ಉತ್ಪಾದನೆಯಲ್ಲಿ ೧೨.೦ ಮಿಲಿಯನ್ ಟನ್‌ಗಳು ಹೆಚ್ಚಿರುವುದು ಗಮನಾರ್ಹ. ಈ ರೀತಿ ಹೆಚ್ಚು ಉತ್ಪಾದನೆಯ ಪ್ರಮುಖ ಕಾರಣಗಳೆಂದರೆ ಸುಧಾರಿತ ತಳಿಗಳ ಬಳಕೆ. ಆಧುನಿಕ ಬೇಸಾಯ ಪದ್ಧತಿ ಹಾಗೂ ಸಸ್ಯ ಸಂರಕ್ಷಣಾ ಕ್ರಮಗಳ ಅನುಕರಣೆ, ಸಕಾಲ ಬಿತ್ತನೆ ಮತ್ತು ನಾಟಿ, ಕಾಲಕ್ಕೆ ಮತ್ತು ಹವಾಗುಣಕ್ಕೆ ಸಲಹೆಯಲ್ಲಿರುವ ತಳಿಯ ಉಪಯೋಗ, ತಳಿಗೆ ಸೂಚಿಸಿದ ಬೇಸಾಯ ಕ್ರಮ ಅನುಸರಿಸಿದಲ್ಲಿ ಅಧಿಕ ಇಳುವರಿ ಕೊಡುವ ಗಿಡ್ಡ ತಳಿಗಳು, ನಾಡ ತಳಿಗಳ ಎರಡಷ್ಟು ಇಳುವರಿ ಕೊಡುತ್ತವೆ.
ಹಾಗಿದ್ದಲ್ಲಿ ಇಂತಹ ತಳಿಗಳು ಬಳಕೆಗೆ ಬಂದು ಆರು ವರ್ಷಗಳಾಗಿದ್ದರೂ ಉತ್ಪಾದನೇ ಇಮ್ಮಡಿಯಾಗಿಲ್ಲ ಏಕೆ? ಎಂಬುದು ಒಂದು ಪ್ರಶ್ನೆ. ರಾಷ್ಟ್ರಮಟ್ಟದಲ್ಲಿ ಇದಕ್ಕೆ ಅನೇಕ ಕಾರಣಗಳಿವೆ. ಮುಖ್ಯವಾಗಿ: – ೧. ಈವರೆಗೂ ಸಲಹೆಯಲ್ಲಿರುವ ತಳಿಗಳ ಕೊರತೆ. ೨. ತಂಡಿಯಲ್ಲಿ (ಕೊರೆ, ಚಳಿ) ಹೂ ಬಿಟ್ಟು ಇಳುವರಿ ಕೊಡುವ ಚಳಿ ನಿರೋಧಕ ಶಕ್ತಿ ಹೊಂದಿರುವ ತಳಿಗಳ ಕೊರತೆ ೩. ನೇರ ಬಿತ್ತನೆ ಬತ್ತದ ಬೇಸಾಯದ ಕೆಲವು ಪ್ರದೇಶಕ್ಕೆ ಹೊಂದುವ ತಳಿಗಳ ಕೊರತೆ ಮತ್ತು ೪. ಚೌಳು ಭೂಮಿಯಲ್ಲಿ ಚೆನ್ನಾಗಿ ಫಸಲಾಗುವ ತಳಿಗಳ ಕೊರತೆ ಜೊತೆಗೆ ಹೆಚ್ಚು ಇಳುವರಿ ತಳಿಗಳ ಬಗ್ಗೆ ಸಾಕಷ್ಟು ತಿಳುವಳಿಕೆ ಇಲ್ಲದಿರುವುದು. ಕೆಲವಾರು ಸಲ ಹೆಚ್ಚಿಗೆ ಗೊಬ್ಬರ ಹಾಕಲೇಬೇಕು, ನಾಟಿ ಮಾಡಲೇಬೇಕು, ಕೀಟ ಮತ್ತು ರೋಗಗಳನ್ನು ಹೊಸ ತಳಿಗಳನ್ನು ಬೆಳೆದಾಗ ನಿವಾರಿಸುವುದು ಇತ್ಯಾದಿ ತಪ್ಪು ತಿಳುವಳಿಕೆಗಳನ್ನು ಅನೇಕ ರೀತಿಯಲ್ಲಿ ಬೇರೂರಿರುವುದೂ ಒಂದು ಕಾರಣ. ಬೆಳೆಯಬೇಕೆಂಬ ಹಂಬಲವಿದ್ದರೂ ಆರ್ಥಿಕ ಸ್ಥಿತಿ ಅಡ್ಡಿಯಾಗುವ ಸಂದರ್ಭಗಳೂ ಅಪರೂಪವೇನಲ್ಲ.
ಕಾಳು ದಪ್ಪ, ಗಂಜಿ ಹೆಚ್ಚು
ಮೇಲೆ ತಿಳಿಸಿರುವ ಮೊದಲನೇ ನಾಲ್ಕು ಅಂಶಗಳನ್ನು ಒಳಗೊಂಡ ಎಲ್ಲಾ ಸಂದರ್ಭಗಳಲ್ಲೂ ಹೆಚ್ಚು ಪ್ರಮಾಣದಲ್ಲಿ ಬೆಳೆಯಲ್ಪಡುತ್ತಿರುವ ತಳಿಗಳೆಂದರೆ ಮಧ್ಯಮ ವರ್ಗಕ್ಕೆ (೧೩೦-೧೫೦ ದಿವಸಗಳು) ಸೇರಿದವು. ಈವರೆಗೂ ಈ ವರ್ಗದಲ್ಲಿ ರಾಷ್ಟ್ರಾದ್ಯಂತ ಸಲಹೆಯಲ್ಲಿದ್ದು, ಹೆಚ್ಚು ಪ್ರಮಾಣದಲ್ಲಿ ಬೆಳೆಯಲ್ಪಡುತ್ತಿರುವ ತಳಿಗಳೆಂದರೆ “ಜಯ” ಮತ್ತು “ಐ.ಆರ್. ೮” ತಳಿಗಳು ಬೆಳೆಯುತ್ತಿರುವುದು ದಿಟವಾದರೂ, ಎಲ್ಲಾ ರಾಜ್ಯಗಳಲ್ಲಿಯೂ ಮತ್ತು ಯೋಗ್ಯ ಹವಾಗುಣ ಇರುವಲ್ಲೆಲ್ಲಾ ಇವು ಬೆಳೆಯಲ್ಪಡುತ್ತಿಲ್ಲ. ಇದಕ್ಕೆ ಇವುಗಳ ಕಾಳು ದಪ್ಪನಾಗಿದ್ದು, ಅನ್ನ ಗಂಜಿ ಕಟ್ಟುವುದೇ ಮುಖ್ಯ ಕಾರಣವೆನ್ನಬಹುದು. ಮೈಸೂರು, ಆಂಧ್ರಪ್ರದೇಶ, ಮಹಾರಾಷ್ಟ್ರ, ಗುಜರಾತ್ ಮತ್ತು ಇನ್ನೂ ಅನೇಕ ರಾಜ್ಯಗಳಲ್ಲಿ ಇದನ್ನು ಬೆಳೆಯುವವರಲ್ಲದೆ ಸ್ವತಃ ಉಪಯೋಗಕ್ಕೆ ನಾಡತಳಿಗಳನ್ನೇ ಬೆಳೆಯುತ್ತಾರೆ. ಕುಸುಬಲು ಅಕ್ಕಿ ಬಳಸುವ ಕೇರಳ, ತಮಿಳುನಾಡಿನಲ್ಲಿ ಕೆಲವು ಪ್ರದೇಶಗಳು ಮತ್ತು ಮೈಸೂರು ರಾಜ್ಯದ ಕರಾವಳಿ ಪ್ರದೇಶಗಳಲ್ಲಿ ಇದು ಇತರ ಭಾಗಗಳಿಗಿಂತ ಹೆಚ್ಚು ಪ್ರಚಾರಕ್ಕೆ ಬಂದಿದೆ. ಇದಕ್ಕೆ ಕಾರಣ ಇಲ್ಲಿನ ಜನಗಳಿಗೆ ಸಣ್ಣ ಕಾಳಿನ ಬೇಡಿಕೆ ಇಲ್ಲದಿರುವುದು, ಅಲ್ಲದೆ ಕುಸುಬಲು ಮಾಡುವುದರಿಂದ ಅನ್ನ ಗಂಜಿ ಕಟ್ಟುವಿದಿಲ್ಲ. ಮಧ್ಯಮ ಅವಧಿಯ ತಳಿಗಳಲ್ಲಿರುವ ಈ ದೋಷ ಪರಿಹಾರಕ್ಕೆಂದು ೧೯೬೯ರಲ್ಲಿ ಹೈದರಾಬಾದಿನಲ್ಲಿ ಆರಂಭವಾದ ಯೋಜನೆಯ ಒಂದು ಫಲಿತಾಂಶವೇ ಐ.ಇ.ಟಿ. ೧೯೯೧ ಎಂಬ ಹೊಸ ತಳಿಯ ನಿರ್ಮಾಣ.
ಹಸನಾದ ಕಾಳು, ರುಚಿಯಾದ ಅನ್ನವಾಗುವ ಗುಣವನ್ನು ಹೊಂದಿರುವ “ಜಿ.ಇ.ಬಿ. ೨೨೪” ನಾಡ ತಳಿಯನ್ನು ಹೆಚ್ಚು ಗೊಬ್ಬರಕ್ಕೆ ತಕ್ಕಂತೆ ಹೆಚ್ಚು ಇಳುವರಿ ನೀಡಲು ಬೇಕಾದ ಸಸ್ಯ ಸ್ವರೂಪವನ್ನೊಳಗೊಂಡ “ಟಿ(ಎನ್)೧” ಎಂಬ ತಳಿಯೊಡನೆ ಸಂಕರಣೆ ಮಾಡಿ, ೫ನೇ ವಂಶವೃಕ್ಷ (ಸಂತತಿ)ಯಿಂದ ಆಯ್ಕೆ ಮಾಡಿ, ಈ ಎರಡೂ ತಳಿಯ ಒಳ್ಳೆಯ ಗುಣವನ್ನು ಕ್ರೋಡೀಕರಿಸಿದ ಬತ್ತವೇ “ಐ.ಇ.ಟಿ. ೧೯೯೧” ಎಂಬ ನೂತನ ತಳಿಯಾಗಿದೆ. ಈ ತಳಿಯು ೧೯೭೦-೭೧ನೇ ಸಾಲಿನಿಂದ ಎಲ್ಲಾ ರಾಜ್ಯಗಳಲ್ಲಿಯೂ ಪ್ರಯೋಗಕ್ಕೆ ಒಳಪಟ್ಟು ಹೈದಾರಾಬಾದಿನಲ್ಲಿರುವ ಅಖಿಲ ಭಾರತ ಬತ್ತದ ಸುಧಾರಣೆ ಯೋಜನೆಯ ನೇತೃತ್ವದಲ್ಲಿ ಈ ಫಸಲಿನ ಉತ್ತಮ ಗುಣಗಳು ಮತ್ತು ನ್ಯೂನತೆಯ ಬಗ್ಗೆ ವಿಷಯ ಸಂಗ್ರಹಿಸಲಾಗಿದೆ.
ಹೊಸ ತಳಿಯ ಗುಣಗಳು
ಈ ತಳಿಯು ಗಿಡ್ಡ ಜಾತಿಯಾಗಿದ್ದು, ಗಟ್ಟಿಯಾದ ಕಾಂಡ ಹೊಂದಿದೆ. ಹೆಚ್ಚು ಗೊಬ್ಬರ ಕೊಟ್ಟಷ್ಟೂ ಸೊಂಪಾಗಿ ಬೆಳೆದು, ಫಸಲು ಬೀಳದೆ ಲಾಭದಾಯಕವಾದ ಇಳುವರಿ ಕೊಡಬಲ್ಲುದೆಂದು ಸಂಶೋಧನೆಯಿಂದ ಹೊರ ಬಿದ್ದಿದೆ. ಇದರ ಕಾಳು ಬಹಳ ಸಣ್ಣಗೆ ಮತ್ತು ಉದ್ದವಾಗಿದ್ದು, ಪಾಲಿಷ್ ಮಾಡಿದ ಅಕ್ಕಿಯು ನೋಡಲು ಬಹಳ ಅಂದವಾಗಿರುತ್ತದೆ. ಬತ್ತದಲ್ಲಿ ಪಾಲಿಷ್ ಮಾಡದ (ಬ್ರೌನ್ ರೈಸ್) ಅಕ್ಕಿಯ ಪ್ರಮಾಣವು ಶೇ. ೭೬ ರಿಂದ ೭೮ ರಷ್ಟಿದೆ. ಅನ್ನ ಗಂಜಿ ಕಟ್ಟುವುದಿಲ್ಲ ಮತ್ತು ಉದುರಾಗಿ, ಮೃದುವಾಗಿ ಮತ್ತು ಮಧುರವಾಗಿರುತ್ತದೆಂದು ಪರೀಕ್ಷೆಯಿಂದ ತಿಳಿದು ಬಂದಿದೆ. ಆಯಾ ರಾಜ್ಯದ ಕೃಷಿ ವಿಶ್ವವಿದ್ಯಾಲಯ ಮತ್ತು ಕೃಷಿ ಇಲಾಖೆಗಳ ಮೂಲಕ ಪ್ರಯೋಗಿಸಲ್ಪಟ್ಟಿರುವ ಈ ತಳಿಯು ಹಿಮಾಚಲ ಪ್ರದೇಶ, ಕಾಶ್ಮೀರ, ಕೇರಳ, ತಮಿಳುನಾಡಿನಲ್ಲಿ ಕೆಲವು ಭಾಗಗಳು ಮತ್ತು ಮೈಸೂರು ರಾಜ್ಯದ ಕೆಲವು ಭಾಗಗಳನ್ನು ಬಿಟ್ಟು ಉಳಿದ ರಾಷ್ಟ್ರದ ಎಲ್ಲಾ ರಾಜ್ಯಗಳಲ್ಲಿಯೂ ಹೆಚ್ಚು ಪ್ರಮಾಣದಲ್ಲಿ ಬೆಳೆಯಲು ಯೋಗ್ಯವೆಂದು ಕಂಡು ಬಂದಿದೆ. ೧೯೭೨ನೇ ಇಸವಿ ಬೇಸಿಗೆ ಬೆಳೆಯಿಂದ “ಕೇಂದ್ರ ಬತ್ತದ ಅಭಿವೃದ್ಧಿ ಖಾತೆ” ನೇತೃತ್ವದಲ್ಲಿ ಅನೇಕ ರಾಜ್ಯಗಳಲ್ಲಿ ಮಿನಿಕಿಟ್ ಪ್ರಯೋಗದಲ್ಲಿ ಪರೀಕ್ಷಿಸಲ್ಪಟ್ಟ, ಈ ಅವಧಿಯ ಎಲ್ಲಾ ನೂತನ ತಳಿಗಳಿಗಿಂತಲೂ ಈ ತಳಿಯು ಅತ್ಯುತ್ತಮವೆಂದು ಕಂಡು ಬಂದಿದೆ. ಸಂಶೋಧನೆ ಫಲಿತಾಂಶ ಪುಷ್ಟೀಕರಿಸಿದ ಈ ಪ್ರಯೋಗಗಳನ್ನೂ ಗಣನೆಗೆ ತೆಗೆದುಕೊಂಡು, ೧೯೭೨ನೇ ಅಕ್ಟೋಬರ್ ತಿಂಗಳಲ್ಲಿ ಕಾನ್ಪುರದಲ್ಲಿ ನಡೆದ ಬತ್ತದ ತಜ್ಞರ ಸಮ್ಮೇಳನವು ಈ ತಳಿಯನ್ನು ರಾಷ್ಟ್ರ ಮಟ್ಟದಲ್ಲಿ ಬಿಡುಗಡೆ ಮಾಡಲು ಶಿಫಾರಸ್ಸು ಮಾಡಿದೆ.
ಮೈಸೂರು ರಾಜ್ಯದಲ್ಲಿ:
ಮೈಸೂರು ರಾಜ್ಯದಲ್ಲಿಯೂ ಸಹ ೧೯೭೦-೭೧ ನೇ ಸಾಲಿನಲ್ಲಿ ಮಂಡ್ಯ ಪ್ರಾದೇಶಿಕ ಸಂಶೋಧನಾ ಕೇಂದ್ರದಲ್ಲಿ ನಂತರ ಇತರ ಸಂಶೋಧನಾ ಕ್ಷೇತ್ರಗಳಲ್ಲಿ (ಹೆಬ್ಬಾಳ, ಹಿರಿಯೂರು, ಸಿರಿಗುಪ್ಪ, ಗಂಗಾವತಿ, ಮುಗದ, ಅಂಕೋಲ, ಸಿರಸಿ, ಶಿವಮೊಗ್ಗ, ಮಂಗಳೂರು, ಮಡಿಕೇರಿ, ಪೊನ್ನಂಪೇಟೆ ಮತ್ತು ನಾಗೇನಹಳ್ಳಿ) ಇತರ ತಳಿಗಳೊಡನೆ ಇದನ್ನು ಪ್ರಯೋಗಿಸಲಾಗಿದೆ. ಈ ತಳಿಯು ಕರಾವಳಿ (ಉ.ಕನ್ನಡ, ದ.ಕನ್ನಡ) ಮತ್ತು ಬೆಟ್ಟ ಪ್ರದೇಶಗಳಿಗೆ (ಕೊಡಗು, ಚಿಕ್ಕಮಗಳೂರು, ಹಾಸನ ಮತ್ತು ಶಿವಮೊಗ್ಗ ಜಿಲ್ಲೆಯ ಮಲೆನಾಡು ಪ್ರದೇಶಗಳು) ಹೊಂದುವುದಿಲ್ಲವೆಂದು ಕಂಡು ಬಂದಿದೆ. ಇದರ ಇಳುವರಿಯು ಜಯ ತಳಿಯ ಶೇ. ೮೫ ರಿಂದ ೯೫ ರಷ್ಟು ಇರುತ್ತದೆಂದೂ, ಈ ತಳಿಯು (ಐ.ಇ.ಟಿ. ೧೯೯೧) ಐ.ಇ.ಟಿ. ೧೦೩೯ ಕ್ಕಿಂತ ಎಲ್ಲಾ ದೃಷ್ಟಿಯಿಂದ ಉತ್ತಮವೆಂದು ವ್ಯಕ್ತವಾಗಿದೆ. ನಮ್ಮ ರಾಜ್ಯದಲ್ಲಿ ಕಡಿಮೆ ಉಷ್ಣಾಂಶ ಪ್ರದೇಶದಲ್ಲಿ (ಹಾಸನ, ಮೈಸೂರು, ಮಂಡ್ಯ, ಬೆಂಗಳೂರು, ತುಮಕೂರು ಮತ್ತು ಕೋಲಾರ) ಮಳೆಗಾಲದ ಬೆಳೆಯಲ್ಲಿ ಜುಲೈ ೧೫ರ ಒಳಗೆ ನಾಟಿ ಮುಗಿಯಬೇಕು. ತಡವಾದರೆ ಚಳಿಗೆ ಸಿಕ್ಕಿ ಬತ್ತವು ಜಳ್ಳಾಗಿ ಇಳುವರಿ ಬಹಳ ಕುಗ್ಗುವ ಸಂಭವವುಂಟು. ಹೆಚ್ಚು ಬೆಂಕಿ ರೋಗದ ಹಾವಳಿಯಿರುವಲ್ಲಿ ಇದನ್ನು ಬೆಳೆಯಬಾರದು. ಈ ಎಚ್ಚರಿಕೆಗಳು ಜಯ ಮತ್ತು ಐ.ಆರ್. ೮ ತಳಿಗಳಿಗೂ ಅನ್ವಯಿಸುವುದರಿಂದ ಈ ತಳಿಗಳನ್ನು ಬೆಳೆಯುತ್ತಿರುವವರೆಲ್ಲ ಐ.ಇ.ಟಿ. ೧೯೯೧ ತಳಿಯನ್ನು ಉತ್ಕೃಷ್ಟವಾಗಿ ಬೆಳೆಯಬಹುದು.
ಬೇಸಿಗೆ ಬೆಳೆಯಲ್ಲಿ ಫೆಬ್ರವರಿ ತಿಂಗಳಲ್ಲಿ ನಾಟಿ ಮಾಡಲು ಸಾಧ್ಯವಿದ್ದು, ೫ ತಿಂಗಳ ನೀರು ಸರಬರಾಜಾದಲ್ಲಿ ಈ ತಳಿಯು ಚೆನ್ನಾಗಿ ಬರುತ್ತದೆ. ಅಕಾಲ ನಾಟಿ ಮಾಡಿದರೆ ಈ ಬೆಳೆಯ ಫಸಲು ಕುಳ್ಳಾಗಿ ತೆನೆಯು ಸಂಪೂರ್ಣವಾಗಿ ಹೊರಬರದೆ ಜಳ್ಳು ಹೆಚ್ಚಿ ಇಳುವರಿ ಕುಗ್ಗುವುದುಂಟು. ಸಕಾಲ ನಾಟಿ ಸಾಧ್ಯವಾದಲ್ಲಿ, ಕೊಯಮತ್ತೂರು ಸಣ್ಣ, ಬಂಗಾರ ಸಣ್ಣ (ಎಸ್. ೭೦೧), ಬಂಗಾರ ಕೋವಿ (ಎಸ್. ೧೦೯೨), ರತ್ನಚೂಡಿ (ಎಸ್. ೭೪೯), ಇಂಡೋ ಜಪಾನಿಕಾ (ಎಸ್. ೨೨೨೨), ಜೇನುಗೂಡು (ಜಿ.೧೯೨), ಜಿ.ಇ.ಟಿ. ೨೪, ಡೆಲ್ಲಿಭೋಗ ಮತ್ತು ಹಾಲುಬ್ಬಲು (ಎಸ್. ೩೧೭) ತಳಿಗಳ ಬದಲು ಈ ನೂತನ ತಳಿಯನ್ನು ಬೆಳೆದರೆ ಶೇ. ೪೦ ರಿಂದ ೧೦೦ ರಷ್ಟು ಹೆಚ್ಚು ಇಳುವರಿ ಪಡೆಯಬಹುದೆಂದು ತಿಳಿದು ಬಂದಿದೆ. ಈ ತಳಿಯು ಕಡಿಮೆ ಉಷ್ಣಾಂಶ ಪ್ರದೇಶದಲ್ಲಿ ಮಳೆಗಾಲದಲ್ಲಿ ೧೪೫ ದಿವಸಗಳನ್ನು, ಬೇಸಿಗೆಯಲ್ಲಿ ೧೫೫ ದಿವಸಗಳ ಅವಧಿ ತೆಗೆದುಕೊಳ್ಳುತ್ತದೆ. ಹೆಚ್ಚು ಉಷ್ಣಾಂಶ ಪ್ರದೇಶದಲ್ಲಿ ಒಂದು ವಾರ ಮುಂಚಿತವಾಗಿ ಬರುತ್ತವೆ. ಈ ತಳಿಯ ಕಾಳುಗಳು ತೆನೆಗೆ ಭದ್ರವಾಗಿ ಅಂಟಿಕೊಂಡಿರುವುದರಿಂದ ಒಕ್ಕಣಿಯಲ್ಲಿ ಕಾಳು ಹುಲ್ಲಿನ ಜೊತೆಯಲ್ಲಿ ಹೋಗದಂತೆ ಎಚ್ಚರಿಗೆ ವಹಿಸಬೇಕು. ಕೊಯ್ಲಿನ ಸಮಯದಲ್ಲಿ ಮಳೆ ಬಿದ್ದಾಗ ಗೊನೆಯಲ್ಲಿ ಕಾಳು ಮೊಳಕೆ ಬಂದಿರುವ ವರದಿಗಳಿವೆ. ಚೌಳು ಭೂಮಿಗೆ ಈ ತಳಿಯು ಸರಿ ಹೊಂದುವುದಿಲ್ಲ. ಈ ವಿಷಯಗಳನ್ನು ಗಮನದಲ್ಲಿಟ್ಟು ಎಚ್ಚರಿಕೆ ವಹಿಸುವುದು ಅವಶ್ಯಕ.
ಬೇಸಾಯ ಕ್ರಮದಲ್ಲಿ “ಐ.ಆರ್. ೮” ಮತ್ತು “ಜಯ” ತಳಿಗಳಿಗೂ ಇದಕ್ಕೂ ಏನು ವ್ಯತ್ಯಾಸವಿಲ್ಲದ್ದರಿಂದ ಆ ಬಗ್ಗೆ ಮತ್ತೆ ಮಾಹಿತಿ ಅನಾವಶ್ಯಕ. ಆಧುನಿಕ ಬೇಸಾಯ ಪದ್ಧತಿಯಂತೆ ಈ ಬತ್ತದ ಒಳ್ಳೆಯ ಫಸಲಿಗೆ ಎಕರೆಗೆ ಸುಮಾರು ೮೦೦ ರೂಪಾಯಿ ಖರ್ಚು ತಗಲುತ್ತದೆ. ಇದರ ಸಾಧಾರಣ ಉತ್ಪಾದನೆ ಎಕರೆಗೆ ೨೮ ಕ್ವಿಂಟಾಲಿದ್ದು, ಎಕರೆಗೆ ನಿವ್ವಳ ಆದಾಯ ಸುಮಾರು ೧೬೦೦-೧೭೦೦ ರೂಪಾಯಿಗಳಾದೀತು. ಬೇಸಾಯದ ವಿವಿಧ ಹಂತದಲ್ಲಿ ಏರು ಪೇರಾದರೂ, ಇಳುವರಿ ಹೆಚ್ಚು ಕಡಿಮೆಯಾದರೂ, ನಾಡ ತಳಿಗಿಂತ ನಿವ್ವಳ ಆದಾಯ ಎಕರೆಗೆ ಕನಿಷ್ಠ ೫೦೦ ರೂಪಾಯಿಯಷ್ಟು ಹೆಚ್ಚಿರುತ್ತದೆ ಎಂದು ಸಂಶೋಧನೆಯಿಂದ ಹೊರಬಿದ್ದಿವೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಮಲೆನಾಡಿನ ಬೇಸಿಗೆ ಬೆಳೆಗೆ ಹೊಸ ಬತ್ತದ ತಳಿ – ಎಂ.ಆರ್. ೨೭೨
ಕರ್ನಾಟಕ ರಾಜ್ಯದಲ್ಲಿ ೧೧.೬ ಲಕ್ಷ ಹೆಕ್ಟೇರಿನಲ್ಲಿ ಬತ್ತ ಬೆಳೆಯಲ್ಪಡುತ್ತದೆ. ಇದರಲ್ಲಿ ಸುಮಾರು ೨.೫ ಲಕ್ಷ ಹೆಕ್ಟೇರುಗಳನ್ನು ಬೇಸಿಗೆ ಬೆಳೆ ಎನ್ನಬಹುದು. ವಾರ್ಷಿಕ ಸರಾಸರಿ ಶೇ. ೨೩.೯ ರಷ್ಟು ಪ್ರದೇಶದಲ್ಲಿ ಅಧಿಕ ಇಳುವರಿ ತಳಿಗಳನ್ನು ಬೆಳೆಸುತ್ತಾರೆ. ಬೇಸಿಗೆಯಲ್ಲಿ ಶೇ. ೬೦ಕ್ಕೂ ಹೆಚ್ಚಿನ ಪ್ರದೇಶದಲ್ಲಿ ಅಧಿಕ ಇಳುವರಿ ತಳಿಗಳನ್ನು ಬೆಳೆಯುತ್ತಿರುವುದು ಗಮನಾರ್ಹ. ಕಳೆದ (೧೯೭೪) ಬೇಸಿಗೆಯಲ್ಲಿ ಕೋಲಾರ, ದಕ್ಷಿಣ ಕನ್ನಡ, ತುಮಕೂರು, ಶಿವಮೊಗ್ಗ, ಚಿತ್ರದುರ್ಗ, ರಾಯಚೂರು ಮತ್ತು ಮಂಡ್ಯ ಜಿಲ್ಲೆಗಳಲ್ಲಿ ಅಧಿಕ ಇಳುವರಿ ತಳಿಗಳ ಪ್ರಮಾಣ ಶೇ. ೫೦ಕ್ಕೂ ಹೆಚ್ಚು ಪ್ರದೇಶದಲ್ಲಿತ್ತು. ಆದರೆ ಮಲೆನಾಡು ಪ್ರದೇಶದಲ್ಲಿ ಕೊಡಗು, ಚಿಕ್ಕಮಗಳೂರು ಮತ್ತು ಮಲೆನಾಡಿಗೆ ಸೇರ್ಪಡೆಯಾದ ಉತ್ತರ ಕನ್ನಡ, ಶಿವಮೊಗ್ಗ, ಹಾಸನ ಜಿಲ್ಲೆಗಳ ಕೆಲವು ತಾಲ್ಲೂಕುಗಳಲ್ಲಿ ಅಧಿಕ ಇಳುವರಿ ತಳಿಗಳ ಪ್ರಮಾಣ ಬಹಳ ಕಡಿಮೆ ಎನ್ನಬಹುದು. ಇದಕ್ಕೆ ಅನೇಕ ಕಾರಣಗಳಿವೆ.
ಬೇಸಿಗೆಯ ಸಮಸ್ಯೆಗಳು: – ರಾಜ್ಯದಲ್ಲಿ ಈಗ ಪ್ರಚಾರದಲ್ಲಿರುವ ಯಾವ ಅಧಿಕ ಇಳುವರಿ ತಳಿಗಳೂ ಡಿಸೆಂಬರ್ ಜನವರಿಯಲ್ಲಿ ಇರಬಹುದಾದ ಕಡಿಮೆ ಉಷ್ಣಾಂಶ ಮತ್ತು ಚಳಿಯಲ್ಲಿ ಸಾಧಾರಣ ರೀತಿಯಲ್ಲಿ ಬೆಳೆಯುವ ಗುಣಗಳನ್ನು ಹೊಂದಿಲ್ಲ. ಈ ತಳಿಗಳು ಬೇಸಿಗೆಯಲ್ಲಿ ೧೪೦ ದಿವಸಗಳಿಗಿಂತ ಮುಂಚೆ ಕಟಾವಿಗೆ ಬರುವುದಿಲ್ಲ. ಆದ್ದರಿಂದ ಇವುಗಳ ಇಳುವರಿ ತೃಪ್ತಿಕರವಾಗಿಲ್ಲ. ಕೆಲವು ವೇಳೆ ತೃಪ್ತಿಕರವಾದ ಇಳುವರಿ ಬಂದರೂ, ಮೇ ತಿಂಗಳಿನ ನಂತರ ಕೊಯ್ಲಿಗೆ ಬರುವುದರಿಂದ ಬೆಳೆಯು ಮಳೆಗೆ ಸಿಕ್ಕಿ ನಷ್ಟವಾಗುವ ಸಂಭವ ಉಂಟು. ಮಲೆನಾಡಿಗೆ ಯೋಗ್ಯವೆನಿಸುವ ತಳಿಯ ಸೃಷ್ಟಿಗಾಗಿ ಕೃಷಿ ವಿಶ್ವವಿದ್ಯಾಲಯ ಹಾಕಿದ ಒಂದು ಯೋಜನೆಯ ಸಂಶೋಧನಾ ಫಲಿತಾಂಶವೇ ಎಂ.ಆರ್. ೨೭೨ ಬತ್ತದ ತಳಿಯ ಉದ್ಭವ.
ಈ ತಳಿಯ ಗುಣಗಳು: – ಎಂ.ಆರ್. ೨೭೨ ತಳಿಯನ್ನು ಜಯ ಮತ್ತು ಹಾಲುಬ್ಬಲು (ಎಸ್. ೩೧೭) ಗಳಿಗಳ ಸಂಕರಣದಿಂದ ಪಡೆಯಲಾಗಿದೆ. ಇದು ಅತಿ ಗಿಡ್ಡ ಸಸ್ಯ ಸ್ವರೂಪವನ್ನು ಹೊಂದಿದ್ದು, ಕರಾವಳಿಯಲ್ಲಿ ೯೦ ದಿನಗಳಲ್ಲಿಯೂ ಮೈದಾನ ಪ್ರದೇಶದಲ್ಲಿ ೧೦೫ ದಿನಗಳಲ್ಲಿಯೂ ಮತ್ತು ಮಲೆನಾಡಿನಲ್ಲಿ ೧೨೦-೧೩೦ ದಿನಗಳಲ್ಲಿಯೂ ಕಟಾವಿಗೆ ಬರುತ್ತದೆ. ಇದು ಡಿಸೆಂಬರ್ ಮತ್ತು ಜನವರಿ ತಿಂಗಳಲ್ಲಿ ಒಟ್ಟು ಹಾಕಿ ನಾಟಿ ಮಾಡಿದಾಗ ಹುಲುಸಾಗಿ ಬೆಳೆದು ಸುಮಾರು ೧೮-೨೦ ಕ್ವಿಂಟಾಲು ಇಳುವರಿ ನೀಡಬಲ್ಲದು. ಇದರ ಬೆಳವಣಿಗೆ ಚಳಿಗಾಗಲಿ ಅಥವಾ ಕಡಿಮೆ ಉಷ್ಣಾಂಶದಿಂದಾಗಲಿ ಕುಗ್ಗುವುದಿಲ್ಲ. ಈ ಗುಣವನ್ನು ಗಾಲುಬ್ಬಲು ತಳಿಯಿಂದ ಪಡೆಯಲಾಗಿದೆ. ಈ ತಳಿಯು ಡಿಸೆಂಬರ್ ಜನವರಿಯಲ್ಲಿ ಒಟ್ಟು ಹಾಕಿದರೆ, ಮೇ ಮಧ್ಯದಲ್ಲಿ ಅಥವಾ ಮುಂಚಿತವಾಗಿ ಕೊಯ್ಲಿಗೆ ಬರುತ್ತದೆ. ಈಗಾಗಲೇ ಬೆಳೆಯುತ್ತಿರುವ ಮಧು ತಳಿಗಳಿಗಿಂತ ಈ ತಳಿಯು ಕಡಿಮೆ ಅವಧಿಯಲ್ಲಿ ಹೆಚ್ಚು ಇಳುವರಿ ನೀಡಬಲ್ಲದೆಂಬುದನ್ನು ಮಡಿಕೇರಿ ಸಂಶೋಧನಾ ಕ್ಷೇತ್ರದ ಮತ್ತು ಕೆಲವು ರೈತರ ತಾಲ್ಲೂಕುಗಳಲ್ಲಿ ನಡೆಸಿದ ಪರೀಕ್ಷಾ ಫಲಿತಾಂಶಗಳಿಂದ ತಿಳಿಯಲಾಗಿದೆ. ಐ.ಆರ. ೮, ಜಯ ಮತ್ತು ಟಿ (ಎನ್)೧ ತಳಿಗಳು ಕಟಾವಿನ ಕಾಲದಲ್ಲಿ ಮಳೆಗೆ ಸಿಕ್ಕಿ ಹಾಳಾಗುವುದನ್ನು ತಪ್ಪಿಸಲು ಕಡಿಮೆ ಅವಧಿಯಲ್ಲಿ ಬರುವ ಈ ತಳಿ ಬೆಳೆಯುವುದರಿಂದ ಈ ಸಮಸ್ಯೆಯನ್ನು ಬಗೆಹರಿಸುವುದು. ಮಲೆನಾಡಿನ ಬೇಸಿಗೆ ಬೆಳೆ ಸಮಸ್ಯೆಗೆ ಈ ತಳಿಯು ಸಂಪೂರ್ಣ ಪರಿಹಾರವಲ್ಲದಿದ್ದರೂ, ನಿರ್ದಿಷ್ಟ ಪ್ರಮಾಣ ಮತ್ತು ಅವಧಿಯಲ್ಲಿ ಕಡಿಮೆ ವೆಚ್ಚದಿಂದ ತೃಪ್ತಿಕರವಾದ ಇಳುವರಿ ಪಡೆಯಲು ಈ ತಳಿಯೂ ನೆರವಾಗಬಲ್ಲದು ಎಂಬುದರಲ್ಲಿ ಸಂದೇಹವಿಲ್ಲ. ಅತಿ ಹೆಚ್ಚು ಚಳಿ ಪ್ರದೇಶದಲ್ಲಿ ಮಡಿಕೇರಿಯಲ್ಲಿ ಇದನ್ನು ಜನವರಿ ೨ರಲ್ಲಿ ಬಿತ್ತನೆ ಮಾಡಿ, ಫೆಬ್ರವರಿ ೫ ರಲ್ಲಿ ನಾಟಿ ಮಾಡಿದಾಗ ಮೇ ೧೮ಕ್ಕೆ ಕಟಾವಿಗೆ ಸಿದ್ಧವಾಗಿತ್ತೆಂಬುದು ಇಲ್ಲಿ ನಮೂದಿಸಬೇಕಾದ ಸಂಗತಿ. ಕಡಿಮೆ ಚಳಿ ಇರುವ ಪ್ರದೇಶದಲ್ಲಿ ಇನ್ನೂ ಬೇಗ ಬರುತ್ತದೆ ಎಂಬುದು ಪ್ರತಿಯೊಬ್ಬರೂ ಗ್ರಹಿಸಬಹುದಾದ ವಿಷಯ. ಇದರ ಕಾಳು ಹಾಲುಬ್ಬಲಿನ ಹಾಗೆ ಮಧ್ಯಮ ದರ್ಜೆಯಾಗಿದ್ದು, ಅನ್ನ ಮಾಡಿದಾಗ ಉದುರಾಗಿರುತ್ತದೆ. ಇಡ್ಲಿ ಮಾಡುವುದಕ್ಕೆ ಅತ್ಯುತ್ತಮವೆಂಬುದು ಬೆಂಗಳೂರು ಹೋಮ್ ಎಕನಾಮಿಕ್ಸ್ ಅವರ ಪ್ರಯೋಗದ ವರದಿ. ಅಲ್ಲದೆ ಸ್ವಲ್ಪ ಮಟ್ಟಿಗೆ ಕ್ಷಾರಭಾಧಿ ಮಣ್ಣಿನಲ್ಲಿಯೂ ಇದು ತೃಪ್ತಿಕರವಾದ ಇಳುವರಿ ಕೊಡಬಲ್ಲದೆಂದು ತಿಳಿದುಬಂದಿದೆ.
ಬೇಸಾಯ ಕ್ರಮ:
ಉತ್ತಮವಾದ ೩೦ ಕೆಜಿ ಬೀಜವು ಒಂದು ಎಕರೆ ನಾಟಿ ಮಾಡಲು ಬೇಕಾಗುತ್ತದೆ. ಸುಮಾರು ಒಂದು ತಿಂಗಳಿನ ಪೈರನ್ನು ಗುಣಿಗೆ ೨-೩ ಪೈರಿನಂತೆ ೬ ಅಂಗುಲ ಅಂತರದ ಸಾಲುಗಳಲ್ಲಿ ಗುಣಿಯಿಂದ ಗುಣಿಗೆ ೪ ಅಂಗುಲ ಅಂತರದಲ್ಲಿ ನಾಟಿ ಮಾಡಬೇಕು. ಅಂದರೆ, ಒಂದು ಚದರ ಗಜಕ್ಕೆ ೨೫ ಗುಣಿ ಬರುವ ಹಾಗೆ ನಾಟಿ ಮಾಡುವುದು ಬಹಳ ಮುಖ್ಯವಾದ ಅಂಶ. ಇದು ಅಲ್ಪಾವಧಿ ತಳಿಯಾದ್ದರಿಂದ ತೆಂಡೆ ಹೊಡೆಯುವ ಶಕ್ತಿ ಕಡಿಮೆ. ಆದ್ದರಿಂದ ಒತ್ತಾಗೊ ನಾಟಿ ಮಾಡುವುದು ಬಹಳ ಮುಖ್ಯವಾದ ಅಂಶ. ಇದಕ್ಕೆ ಬೇಕಾಗುವ ಗೊಬ್ಬರ ಎಕರೆಗೆ ೩೦ ಕೆಜಿ ಸಾರಜನಕ, ೨೦ ಕೆಜಿ ರಂಜಕ ಮತ್ತು ೨೦ ಕೆಜಿ ಪೊಟ್ಯಾಷ್. ಪೊಟ್ಯಾಷ್ ಮತ್ತು ರಂಜಕ ಗೊಬ್ಬರಗಳನ್ನು ಸಂಪುರ್ಣವಾಗಿಯೂ ಮತ್ತು ಮೂರನೇ ಒಂದು ಭಾಗ ಸಾರಜನಕವನ್ನು ನಾಟಿ ಮಾಡುವಾಗಲೂ ಕೊಡಬೇಕು. ಇನ್ನೊಂದು ಮೂರನೇ ಒಂದು ಭಾಗ ಸಾರಜನಕವನ್ನು ನಾಟಿ ಮಾಡಿದ ೨೦ನೇ ದಿವಸ ಮೇಲು ಗೊಬ್ಬರವಾಗಿ ಕೊಡಬೇಕು. ಉಳಿದ ಮೂರನೇ ಒಂದು ಭಾಗ ಸಾರಜನಕವನ್ನು ಮೊಗ್ಗು ಕಚ್ಚುವಾಗ (panicle initiation) ಅಂದರೆ ನಾಟಿಯಾದ ೬ ಅಥವಾ ೭ನೇ ವಾರದಲ್ಲಿ ಕೊಡಬೇಕು. ಸಾರಜನಕದ ಪ್ರಮಾಣ ಮತ್ತು ಮೇಲು ಗೊಬ್ಬರವನ್ನು ಒದಗಿಸುವ ಸಮಯ ಹವಾಗುಣಕ್ಕೆ ತಕ್ಕಂತೆ ಒಂದು ವಾರ ಹಿಂದೆ ಅಥವಾ ಮುಂದೆ ಆಗಬಹುದು. ರಸಗೊಬ್ಬರಗಳನ್ನು ನಿರ್ಧರಿಸುವಾಗ ಮಣ್ಣಿನ ಪರೀಕ್ಷೆಯೂ ಅವಶ್ಯಕ. ಸಾಮಾನ್ಯವಾಗಿ ರೋಗಗಳಿಗಾಗಿ ಯಾವ ಸಿಂಪರಣೆಯೂ ಬೇಕಾಗುವುದಿಲ್ಲ. ಆದರೆ ಸಸಿ ಮಡಿಯಲ್ಲಿ ಒಮ್ಮೆ ನಾಟಿಯಾದ ಎರಡನೇ ವಾರ ಇನ್ನೊಮ್ಮೆ ನಾಟಿಯಾದ ೬-೭ನೇ ವಾರ ಮತ್ತೊಮ್ಮೆ ಕೀಟನಾಶಕವನ್ನು ಸಿಂಪರಣೆಯಾಗಲಿ ಅಥವಾ ಹರಳು ರೂಪದಲ್ಲಾಗಲೀ ಉಪಯೋಗಿಸಬಹುದು. ಈ ತಳಿಯ ಕಾಳು ತೆನೆಯಿಂದ ಉದುರುವ ಗುಣ ಹೊಂದಿರುವುದರಿಂದ ಸಾಂಪ್ರದಾಯಿಕವಾಗಿ ಕೊಯ್ಲು ಮಾಡುವುದಕ್ಕಿಂತ ಒಂದು ವಾರ ಮುಂಚಿತವಾಗಿಯೇ ಕಟಾವು ಮಾಡುವುದು ಅನಿವಾರ್ಯ.
ಈ ತಳಿಯು ಹೊಸದಾಗಿದ್ದರಿಂದ ಇದನ್ನು ಬೆಳೆಯಲು ಇಚ್ಛಿಸುವವರು ಪ್ರಾಯೋಗಿಕವಾಗಿ ಒಂದು ಅಥವಾ ಎರಡು ಎಕರೆಗಳಲ್ಲಿ ಬೆಳೆದು ಒಳ್ಳೆಯದು ಎಂದು ಖಚಿತವಾದರೆ ಮುಂದೆ ಹೆಚ್ಚು ಪ್ರಮಾಣದಲ್ಲಿ ಬೆಳೆಯಬಹುದು. ಈ ತಳಿಯು ಮಧು ತಳಿಗಿಂತಲೂ ಸುಮಾರು ೧೦ ದಿವಸ ಮುಂಚಿತವಾಗಿ ಕಟಾವಿಗೆ ಬರುವುದರಿಂದ ಮಲೆನಾಡಲ್ಲದೆ ನೀರಿನ ಅಭಾವವಿರುವ ಇತರ ಪ್ರದೇಶಗಳಲ್ಲಿಯೂ ಇದನ್ನು ಬೆಳೆಯಬಹುದು. ಅಲ್ಲದೆ ಚಳಿಗಾಲದಲ್ಲಿ ಬಿತ್ತನೆ ಮಾಡುವವರು ಸಹ (ಬೇಗ ಕಟಾವಿಗೆ ಬರುವಂಥ ತಳಿಯನ್ನು ಬಿತ್ತುವವರು) ಇದನ್ನು ಬೆಳೆಯಬಹುದು. ಇದಕ್ಕೆ ಜಯ, ಐ.ಆರ್. ೮ ಮತ್ತು ಸೋನಾ ತಳಿಗೆ ಕೊಡುವ ರಸಗೊಬ್ಬರಗಳ ಪ್ರಮಾಣದ ಮೂರನೇ ಎರಡು ಭಾಗ ರಸಗೊಬ್ಬರವನ್ನೇ ಕೊಟ್ಟರೆ ಸಾಕು. ಅತಿ ಮುಖ್ಯವಾದ ವಿಷಯವೆಂದರೆ ಇದರಿಂದ ದೊರೆಯುವ ಹುಲ್ಲು ಇತರ ಅಧಿಕ ಇಳುವರಿ ಗಾತ್ರದಲ್ಲಿ ಹೆಚ್ಚಿನ ಪ್ರಮಾಣದ್ದಾಗಿರುತ್ತದೆ. ಹೊಸದಾಗಿ ಕೊಯ್ಲು ಮಾಡಿದ ಒಮ್ಮೆ ಒಣಗಿಸಿ ತಕ್ಷಣವೇ ಮುಂದಿನ ಬೆಳೆಗೆ ಬಿತ್ತನೆಗಾಗಿ ಉಪಯೋಗಿಸಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತವನ್ನು ಕಲ್ಪವೃಕ್ಷ ಎನ್ನಬಹುದೇ?
ಕೃಷಿ ಮತ್ತು ಇನ್ನಿತರ ಸಾಹಿತ್ಯಗಳಲ್ಲಿ ತೆಂಗಿನ ಮರವನ್ನು ಕಲ್ಪವೃಕ್ಷಕ್ಕೆ ಹೋಲಿಸಿರುವುದನ್ನು ತಿಳಿದಿದ್ದೇವೆ. ಜಗತ್ತಿನ ಇತ್ತೀಚಿನ ಕೈಗಾರಿಕಾ ಪ್ರಗತಿಗೆ ಮೂಲವಸ್ತುಗಳನ್ನಾರಿಸುವ ಪ್ರಯತ್ನದಲ್ಲಿ ಬತ್ತದ ಸಸ್ಯವೂ ಕಲ್ಪವೃಕ್ಷದಂತೆ ಬಹುವಿಧ ಪ್ರಯೋಜನಕಾರಿ ಎಂಬುದು ಮನದಟ್ಟಾಗಿದೆ. ದಪ್ಪದ ಕಾಳು ಮಾನವ ಕೋಟೆಯ ಅತ್ಯಂತ ಮುಖ್ಯವಾದ ಆಹಾರವಾಗಿರುವುದರ ಜೊತೆಗೆ ಈ ಸಸ್ಯದ ಇತರ ಎಲ್ಲಾ ಭಾಗಗಳೂ ಸಹ ಯಾವುದಾದರೊಂದು ಕೈಗಾರಿಕೆಗೆ ಉಪಯೋಗಿಸಲ್ಪಡುತ್ತಿರುವುದು ಈ ಲೇಖನದಿಂದ ವ್ಯಕ್ತವಾಗುತ್ತದೆ.

ಅಕ್ಕಿಯ ಜೊತೆ ಗೂಡಿ
ಬತ್ತದಿಂದ ಅಕ್ಕಿ ಮಾಡಿಸಿ, ಅದನ್ನು ಬೇಯಿಸಿ, ಅನ್ನ ಮಾಡಿ ಉಪಯೋಗಿಸುವುದು ಪ್ರಪಂಚದಾದ್ಯಂತ ಅನಾದಿ ಕಾಲದಿಂದಲೂ ರೂಢಿಯಲ್ಲಿರುವ ಪದ್ಧತಿ. ಬತ್ತ ಕುಟ್ಟುವಾಗ ಅಥವಾ ಗಿರಣಿಗಳಲ್ಲಿ ಅಕ್ಕಿಯ ನುಚ್ಚು ಹೊಟ್ಟು ಮತ್ತು ತೌಡು ಸಹ ಫಲಿಸುತ್ತದೆ. ಕೆಲವು ಪುರಾತನ ಗಿರಣಿಗಳಲ್ಲಿ ಹೊಟ್ಟು ಮತ್ತು ತೌಡು ಎರಡು ಮಿಶ್ರಿತವಾಗಿ ಹೊರ ಬರುತ್ತಿದ್ದವು. ಅದೇ ರೀತಿ ಪಾಲಿಷ್ ಮಾಡಲ್ಪಟ್ಟ ಅಕ್ಕಿಯಲ್ಲಿ ಅದಕ್ಕಿಂತಲೂ ಹೆಚ್ಚು ಉದ್ದವಿರುವ ಅಕ್ಕಿ ಮತ್ತು ನುಚ್ಚು ಎರಡೂ ಬೆರಕೆಯಾಗಿ ಯಂತ್ರದಿಂದ ಹೊರ ಬೀಳುತ್ತಿದ್ದವು. ಆದರೆ ಆಧುನಿಕ ಯಂತ್ರಗಳ ಬಳಕೆಯಿಂದ ಅನ್ನ ಮಾಡಲು ಯೋಗ್ಯವಾದ ಉದ್ದನ ಅಕ್ಕಿ, ನುಚ್ಚು, ಹೊಟ್ಟು ಮತ್ತು ತೌಡು ಈ ನಾಲ್ಕನ್ನೂ ಬೇರೆ ಬೇರೆಯಾಗಿ ಗಿರಣಿಯಿಂದ ಹೊರ ಬೀಳುವಾಗಲೇ ಸಂಗ್ರಹಿಸಲು ಸಾಧ್ಯವಾಗಿದೆ.
ಹೀಗೆ ಉಂಟಾದ ನುಚ್ಚಿನಿಂದ ಗಂಜಿ ಮಾಡಿ ಉಪಯೋಗಿಸುವುದು, ಇಡ್ಲಿ, ದೋಸೆ ಮುಂತಾದ ಅನೇಕ ಬಗೆಯ ಉಪಹಾರದ ವಸ್ತುಗಳನ್ನು ತಯಾರಿಸುವುದೂ ಸಾಮಾನ್ಯ. ಇತ್ತೀಚೆಗೆ ಅಕ್ಕಿಯನ್ನು ಪರಿಷ್ಕರಿಸಿ, ನೇರವಾಗಿ ಉಪಯೋಗಿಸಬಹುದಾದಂತಹ ಅನೇಕ ರುಚಿಯಾದ ತಿನಿಸುಗಳನ್ನು ತಯಾರಿಸಲಾಗುತ್ತಿದೆ. ಹಪ್ಪಳ, ಸಂಡಿಗೆ, ಪುರಿ, ಹರಳು, ಅವಲಕ್ಕಿ ಕರಿದ ಮತ್ತು ಬೇಯಿಸಿ ಡಬ್ಬಗಳಲ್ಲಿ ಶೇಖರಿಸಲ್ಪಟ್ಟ ಪದಾರ್ಥಗಳು ಹೀಗೆ ಹಲವಾರು ರುಚಿಕರವಾದ ಮತ್ತು ಹೆಚ್ಚು ಕಾಲ ಅಥವಾ ಇನ್ನಿತರ ತುರ್ತು ಪರಿಸ್ಥಿತಿಯಲ್ಲಿ ಉಪಯೋಗಕ್ಕೆ ಬರುವಂತೆ “ದಿಡೀರ್” ಅನ್ನವಾಗುವಂತೆ ಅಕ್ಕಿಯನ್ನು ರೂಪಾಂತರಿಸಿ ಶೇಖರಿಸಿ ಕೊಡಲು ಇತ್ತೀಚಿನ ಸಂಶೋಧನೆಯಿಂದ ಸಾಧ್ಯವಾಗಿದೆ.
ಹೊಟ್ಟಿನ ಉಪಯೋಗ
ಅನೇಕ ಶತಮಾನಗಳಿಂದ ಒಲೆ ಉರುವಲಿಗೆ ಹೊಟ್ಟನ್ನು ಉಪಯೋಗಿಸುತ್ತಿದ್ದಾರೆ. ಹೊಟ್ಟಿನಿಂದ ರಟ್ಟು, ಕಾಗದ, ಇಟ್ಟಿಗೆಗಳು, ಪ್ಲಾಸ್ಟಿಕ್ ತಯಾರಿಕೆಯಲ್ಲಿ ಉಪಯೋಗಿಸುವ ಮೂಲ ವಸ್ತು ಸಾಣೆ ಮತ್ತು ಘರ್ಷಕ (ಅಬ್ರೇಸಿವ್) ಪದಾರ್ಥಗಳು ತಯಾರಿಸಲ್ಪಡುತ್ತಿವೆ. ಸಸ್ಯಕ್ಕೆ ಬೇಕಾದ “ಸಿಲಿಕಾ” ಎಂಬ ಅಂಶವನ್ನು ಒದಗಿಸಲು ಹೊಟ್ಟನ್ನು ನಿರ್ದಿಷ್ಟ ಪ್ರಮಾಣದಲ್ಲಿ ಮಣ್ಣಿಗೆ ಸೇರಿಸುವುದು ಕೃಷಿಯಲ್ಲಿ ಬಳಕೆಯಲ್ಲಿದೆ. ಬೇಸಾಯದಲ್ಲಿ ಇದರ ಮತ್ತೊಂದು ಉಪಯೋಗವೇನೆಂದರೆ ಮಳೆಯಿಂದಲೇ ಆಗಲಿ ಅಥವಾ ನೀರಾವರಿಯಿಂದಲೇ ಆಗಲಿ ಭೂಮಿಗೆ ಸೇರಿದ ತೇವಾಂಶವನ್ನು ಹೆಚ್ಚು ದಿನಗಳು ಮಣ್ಣಿನಲ್ಲೇ ತಂಗುವಂತೆ ಮಾಡಲು ಹೊಟ್ಟನ್ನು ಬೆಳೆ ನಿಂತಿರುವ ಅಥವಾ ಬೆಳೆ ಹದಮಾಡಿ ಬಿಟ್ಟಿರುವ ಭೂಮಿಗೆ ಮೇಲ್ಪದರವಾಗಿ ಹರಡಲು (ಮಲ್್ಚಿಂಗ್) ಇದನ್ನು ಉಪಯೋಗಿಸಲಾಗುವುದು, ಕುಲುಮೆಯಲ್ಲಿಯೂ ಸಹ ಇದು ಉಪಯೋಗಿಸಲ್ಪಡುವುದು.
ತೌಡಿನ ಎಣ್ಣೆ
ಅಕ್ಕಿಯ ಗಿರಣಿಯಿಂದ ಪಡೆದ ತೌಡಿನಲ್ಲಿ ಶೇ. ೧೬ ರಿಂದ ೨೦ ಪ್ರಮಾಣದಷ್ಟು ಎಣ್ಣೆ ಇರುತ್ತದೆ. ಬರ್ಮಾ ಮತ್ತು ಜಪಾನ್ ದೇಶಗಳಲ್ಲಿ ತೌಡಿನ ಎಣ್ಣೆ (ರೈಸ್ ಬ್ರೌನ್ ಆಯಿಲ್) ಬಹಳ ಮಹತ್ವವಿದೆ. ಭಾರತ ದೇಶದಲ್ಲೂ ಸಹ ತೌಡಿನ ಎಣ್ಣೆ ಕಾರ್ಖಾನೆಗಳು ಸ್ಥಾಪಿಸಲ್ಪಡುತ್ತಿವೆ. ಕರ್ನಾಟಕ ರಾಜ್ಯದ ಮಂಡ್ಯ ಪಟ್ಟಣದಲ್ಲಿ ಈಗಾಗಲೇ ಒಂದು ಕೇಂದ್ರ ಎಣ್ಣೆ ಉತ್ಪಾದನೆಯನ್ನು ಕೈಗೊಂಡಿದೆ. ಚೆನ್ನಾಗಿ ಶುದ್ದೀಕರಿಸಿದ ತೌಡಿನ ಎಣ್ಣೆಯನ್ನು ಅಡಿಗೆಗೂ ಉಪಯೋಗಿಸಬಹುದೆಂದು ಮೈಸೂರಿನಲ್ಲಿರುವ ಕೇಂದ್ರ ಆಹಾರ ಸಂಶೋಧನಾಲಯದ ಪ್ರಯೋಗಗಳಿಂದ ಗೊತ್ತಾಗಿದೆ. ಸಾಬೂನು ತಯಾರಿಕೆಯಲ್ಲಿ ಇದರ ಉಪಯೋಗ ಹೆಚ್ಚು. ಕೊಬ್ಬು ಕಳೆದ ಎಣ್ಣೆಯಲ್ಲಿ ಪ್ರೋಟೀನ್ ಹೆಚ್ಚು ಪ್ರಮಾಣದಲ್ಲಿರುತ್ತದೆ. ಎಣ್ಣೆ ರಹಿತ ತೌಡು ಹೆಚ್ಚು ದಿವಸ ಕೆಡದಂತೆ ನಿಲ್ಲುತ್ತದೆ.
ಎಣ್ಣೆ ತೆಗೆದ ತೌಡು ಜನಗಳ ಆಹಾರ ತಯಾರಿಸುವುದಕ್ಕೂ ಮತ್ತು ಬಿಸ್ಕತ್ ತಯಾರಿಕೆಯಲ್ಲಿಯೂ ಉತ್ಕೃಷ್ಟವಾಗಿ ಉಪಯೋಗಿಸಲ್ಪಡುತ್ತಿದೆ. ತೌಡಿನ ಎಣ್ಣೆಯಿಂದ ದೊರೆಯುವ ಮೇಣವನ್ನು ಕೈಗಾರಿಕೆಯಲ್ಲಿ ಬಳಸುತ್ತಾರೆ. ಅಲ್ಲದೆ ಅದರಲ್ಲಿರುವ ಮೇದು ಆಮ್ಲ (ಫ್ಯಾಟಿ ಆಸಿಡ್) ಗಳು ಪದಾರ್ಥಗಳನ್ನು ಕೆಡದಂತೆ ಇಡಲು ಉಪಯುಕ್ತವಾಗುವ ಲೇಪನಗಳ ತಯಾರಿಕೆಯಲ್ಲಿ ಉಪಯೋಗವಾಗಿದೆ. ಹಾಗೂ ರಾಳ (ರೆಸಿನ್ಸ್) ದಂತಹ ವಸ್ತುಗಳನ್ನು ತಯಾರಿಸಲೂ ಸಹ ಇದು ಪ್ರಯೋಜನಕಾರಿ ಎನಿಸಿದೆ. “ಟೋಕೋ ಫೆರಾಲ್” ರಾಸಾಯನಿಕ ತೆಗೆಯಲು ಇದು ಮೂಲವಾಗಿದೆ.
ಅಕ್ಕಿಯ ಭ್ರೂಣ
ಅಕ್ಕಿಯ ಭ್ರೂಣ (Germ or embryo) ಬಹು ಚಿಕ್ಕದಾಗಿ ಅಂದರೆ ಸುಮಾರು ಒಂದು ಅಕ್ಕಿಯ ಕಾಳಿನ ಶೇ. ೧.೫ ರಿಂದ ೨.೦ ರಷ್ಟು ಇರುತ್ತದೆ. ಶೇ. ೮೦ ರಿಂದ ೫ ರಷ್ಟು ಅಕ್ಕಿಯಲ್ಲಿನ ಭ್ರೂಣವು ಗಿರಣಿ ಮಾಡುವಾಗಲೇ ತೌಡಿನಲ್ಲಿ ಸೇರಿ ಹೊರ ಬೀಳುತ್ತದೆ. ಭ್ರೂಣವನ್ನು ತೌಡಿಗೆ ಸೇರಿಸಿದಂತೆ ಬೇರ್ಪಡಿಸಿದ್ದಲ್ಲಿ, ಇದರಲ್ಲಿ ಶೇ. ೧೬ ರಿಂದ ೧೮ ರಷ್ಟು ಪ್ರೋಟೀನ್ ಮತ್ತು ಶೇ. ೩೦ ರಷ್ಟು ಎಣ್ಣೆಯು (ರೈಸ್ ಜತ್ಮ್ ಆಯಿಲ್) ಇರುತ್ತದೆಂದು ತಿಳಿದಿದೆ. ಪಾಲಿಷ್ ಮಾಡಿದ ಅಕ್ಕಿಯ ಕಾಳಿನ ಶೇ. ೯೮ ರಿಂದ ೯೮.೫ ಭಾಗವಾದ ಬೀಜಾಂಶಸ್ಸಾರ (ಎಂಡೋಸ್ಪರ‍್ಮ) ವನ್ನು ಮಧ್ಯ ತಯಾರಿಸಲು ಉಪಯೋಗಿಸುತ್ತಾರೆ.
ಹುಲ್ಲಿನ ಉಪಯೋಗ
ಬತ್ತದ ಹುಲ್ಲು ಅತಿ ಮುಖ್ಯವಾದ ದನಗಳ ಮೇವು. ವರ್ಷವಿಡೀ ಒಣಗಿಸಿದ ಹುಲ್ಲುಗಳ ಬಳಕೆ ರೈತರಿಗೆ ಸರ್ವೇಸಾಮಾನ್ಯ. ಮನೆಗೆ ಮೇಲು ಹೊದಿಕೆಯಾಗಿ ಇದರ ಉಪಯೋಗ ಮಲೆನಾಡಿನಲ್ಲಿ ಹೆಚ್ಚೆಂದು ಹೇಳಬಹುದು. ಹುಲ್ಲಿನ ಹೊದಿಕೆ ಇರುವ ಮನೆ, ಮಳೆಗಾಲದಲ್ಲಿ ಬೆಚ್ಚಗೂ, ಬೇಸಿಗೆಯಲ್ಲಿ ತಂಪಾಗಿಯೂ ಇರುತ್ತದೆ. ಹುಲ್ಲನ್ನು ಹಗ್ಗವಾಗಿ ಮಾರ್ಪಡಿಸಿ ಉಪಯೋಗಿಸಲ್ಪಡುತ್ತಿರುವುದನ್ನು ಸಹ ಅನೇಕ ದೇಶಗಳಲ್ಲಿ ಕಾಣಬಹುದು. ವಿವಿಧ ರೀತಿಯ ಚಾಪೆಗಳು, ಶಬ್ದವನ್ನು ತಡೆಯುವಂತಹ ರಟ್ಟು, ಟೋಪಿ ಬೊಂಬೆ ಇತ್ಯಾದಿ ಸಾಮಾನುಗಳನ್ನು ತಯಾರಿಸಲೂ ಸಹ ಉಪಯೋಗಿಸಲ್ಪಡುತ್ತಿದೆ. ಮಲೆನಾಡು ಪ್ರದೇಶದಲ್ಲಿ ಹುಲ್ಲನ್ನು ಕೊಳೆಯುವಂತೆ ಮಾಡಿ, ಅದರ ಸಹಾಯದಿಂದ ತಿನ್ನಲು ಯೋಗ್ಯವಾದ ಅಣಬೆಗಳ (ಮಷರೂಮ್) ನ್ನು ಬೆಳೆಯುವುದನ್ನು ವಿಶೇಷವಾಗಿ ಕಾಣಬಹುದು. ಹೊಟ್ಟಿನ ಉಪಯೋಗಿಸಿದಂತೆ ಹುಲ್ಲನ್ನು ಸಹ ತೇವಾಂಶ ಶೇಖರಣೆಗೆ (ಮಲ್್ಚಿಂಗ್) ಉಪಯೋಗಿಸಬಹುದು.
ಹೀಗೆ ಮಾನವ ಜನಾಂಗದ ಬಹು ಸಂಖ್ಯೆಯ ಜೀವನಾಧಾರವಾದ ಬತ್ತದ ಸಸ್ಯದ ಎಲ್ಲಾ ಭಾಗಗಳೂ ಸಹ ನಾನಾ ರೀತಿಯಲ್ಲಿ ಉಪಯೋಗಕ್ಕೆ ಬರುತ್ತದೆ. ಇಂತಹ ವಿವಿಧೋದ್ದೇಶ ಪೂರಕ ಸಸ್ಯವನ್ನು ನಾವು ಕಲ್ಪವೃಕ್ಷವೆಂದೇಕೆ ಕರೆಯಬಾರದು?
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬೆಂಕಿ ರೋಗಕ್ಕೆ ತುತ್ತಾಗದ ಹೊಸ ಬತ್ತದ ತಳಿ – ಇಂಟಾನ್
ಸುಮಾರು ೧೧.೬ ಲಕ್ಷ ಹೆಕ್ಟೇರುಗಳಲ್ಲಿ ಬತ್ತ ಬೆಳೆಯಲ್ಪಡುತ್ತಿದ್ದು, ೨೩ ಲಕ್ಷ ಟನ್ ಉತ್ಪಾದನೆಗೆ ನೆರವಾದ ಕರ್ನಾಟಕ ಮತ್ತು ಭಾರತದ ಬತ್ತದ ಬೆಳೆಯ ಪ್ರಮುಖವಾದ ರಾಜ್ಯಗಳಲ್ಲಿ ಒಂದಾಗಿದೆ. ರಾಜ್ಯದ ಇತ್ತೀಚಿನ ಹೆಚ್ಚು ಉತ್ಪಾದನೆಯಲ್ಲಿ ಅಧಿಕ ಇಳುವರಿ ತಳಿಗಳು ಸಾಕಷ್ಟು ಪಾಲ್ಗೊಂಡಿವೆ. ೧೯೬೮ ರಲ್ಲಿ ಕೇವಲ ಶೇ. ೯.೦ ರಷ್ಟು ಪ್ರದೇಶ ಮಾತ್ರ ಅಧಿಕ ಇಳುವರಿ ತಳಿಗಳು ನಮ್ಮ ರಾಜ್ಯದಲ್ಲಿ ಪ್ರಚಾರದಲ್ಲಿದ್ದವು. ಆಗಿಂದಾಗ್ಗೆ ದೊರೆತ ಹೊಸ ತಳಿಗಳು, ನುರಿತ ಬೇಸಾಯ ಇತ್ಯಾದಿ ಆಧುನಿಕ ಬೇಸಾಯದ ಅನುಕರಣೆಯಿಂದ ಇಂದು, ಅಂದರೆ ೧೯೭೩ನೇ ಸಾಲಿನಲ್ಲಿ ಕರ್ನಾಟಕ ಶೇ, ೨೩.೯ ರಷ್ಟು ಬತ್ತ ಬೆಳೆಯುವ ಪ್ರದೇಶದ ಅಧಿಕ ಇಳುವರಿ ತಳಿಗಳು ಶೋಭಿಸಿ, ಹೆಚ್ಚು ಉತ್ಪಾದನೆಗೆ ನೆರವಾಗಿದೆ. ಆದಾಗ್ಯೂ ನೆರೆ ರಾಜ್ಯಗಳಾದ ತಮಿಳುನಾಡು ಮತ್ತು ಕೇರಳ ಇವುಗಳಿಗೆ ಹೋಲಿಸಿದರೆ ನಮ್ಮ ರಾಜ್ಯದಲ್ಲಿ ಅಧಿಕ ಇಳುವರಿ ತಳಿಗಳ ಬೇಸಾಯಕ್ಕೊಳಪಟ್ಟ ಪ್ರದೇಶ ಕಡಿಮೆ ಪ್ರಮಾಣದ್ದಾಗಿದೆ. ಇದಕ್ಕೆ ಕಾರಣಗಳಿಲ್ಲದಿಲ್ಲ. ಕರ್ನಾಟಕದಲ್ಲಿ ಹವಾಗುಣದ ವೈಪರೀತ್ಯ ಇನ್ನಿತರ ರಾಷ್ಟ್ರಗಳಿಗಿಂತ ಬಹಳ ಹೆಚ್ಚೆಂಬುದು ಎಲ್ಲರಿಗೂ ತಿಳಿದಿರುವ ವಿಷಯ. ಸಮುದ್ರಮಟ್ಟದ ಭೂಮಿಯಲ್ಲಿ, ಮಲೆನಾಡಿನ ಬೆಟ್ಟದ ದಿಣ್ಣೆ ಮತ್ತು ಕಣಿವೆ ಪ್ರದೇಶಗಳಲ್ಲಿ, ಮೈದಾನ ಪ್ರದೇಶದಲ್ಲಿ ಅಲ್ಲದೆ ಕಲ್ಲು, ಮರಳು, ಮೆಕ್ಕಲು ಮತ್ತು ಚೌಳು ಪ್ರದೇಶದಲ್ಲಿ ಅಲ್ಲದೆ, ಮಳೆ ಚಳಿ ಬೇಸಿಗೆ ಎಲ್ಲಾ ಕಾಲದಲ್ಲಿಯೂ ಬತ್ತ ಬೆಳೆಯುವುದು ಈ ಕೇಂದ್ರ ಪೊನ್ನಂಪೇಟೆ ಕೊಡಗು ಜಿಲ್ಲೆ ಇಲ್ಲಿ ಹಾಕಿದ ಒಂದು ಯೋಜನೆಯ ಫಲಿತಾಂಶವಾಗಿ ಇಂದು ಇಂಟಾನ್ ಮತ್ತು ಎಂ.ಆರ್. ೮೧ ಎಂಬ ಎರಡು ಹೊಸ ತಳಿಗಳು ಹೊರ ಬಂದಿದೆ. ಇಂಟಾನ್ ತಳಿಯು ಇಂಡೋನೇಷಿಯಾದಿಂದ ಅಂತರ ರಾಷ್ಟ್ರೀಯ ಬತ್ತದ ಸಂಶೋಧನಾ ಕೇಂದ್ರ ಫಿಲಿಪೈನ್ಸ್ ಈ ಮೂಲಕ ತರಿಸಿ, ಕರ್ನಾಟಕದಲ್ಲಿ ೧೯೬೦ನೇ ಇಸವಿಯಿಂದ ಪ್ರಯೋಗದಲ್ಲಿದೆ. ಅದೇ ವರ್ಷ ಪೊನ್ನಂಪೇಟೆಯಲ್ಲಿ ನಡೆಸಿದ ಪ್ರಯೋಗದಿಂದ ಈ ತಳಿಯು ಬೆಂಕಿರೋಗ ನಿರೋಧಕ ಶಕ್ತಿ ಹೊಂದಿದೆ ಎಂದು ಖಚಿತವಾಯಿತು. ಅಂದರೆ ಉಳಿದ ಎಲ್ಲಾ ತಳಿಗಳೂ ಬೆಂಕಿ ರೋಗದಿಂದ ನರಳಿದ ವಾತಾವರಣದಲ್ಲಿ ಈ ತಳಿಯು ರೋಗ ರಹಿತ ಫಸಲಾಗಿ ಬೆಳೆದು ತೃಪ್ತಿಕರವಾದ ಇಳುವರಿ ನೀಡಿತು.
ಇಳುವರಿ: ಕೊಡಗಿನಲ್ಲಿ ಬೆಂಕಿ ರೋಗ ನಿರೋಧಕ ಪ್ರಯೋಗ
೧೯೭೦ನೇ ವರ್ಷ ಕೊಡಗಿನ ಬೆಂಕಿ ರೋಗ ನಿರೋಧಕ ಶಕ್ತಿ ಹೊಂದಿರುವ ನಾಡ ತಳಿ ಗರುಡ ಗೆಂಬೂತಿ (ಎನ್ ೬೭) ಯ ಒಂದೇ ರೀತಿಯ ಬೇಸಾಯ ಕ್ರಮದಲ್ಲಿ ಹೋಲಿಸಿದಾಗ ಇಂಟಾನ್ ತಳಿಯು ಹೆಕ್ಟೇರಿಗೆ ೫೫.೮ ಕ್ವಿಂಟಾಲ್ ಇಳುವರಿಯನ್ನು ಗರುಡ ಗೆಂಬೂತಿಯು ಹೆಕ್ಟೇರಿಗೆ ೩೧.೭ ಕ್ವಿಂಟಾಲ್ ಇಳುವರಿಯನ್ನು ಕೊಟ್ಟವು. ಅಂದರೆ ಇದರ ಇಳುವರಿ ಶೇ. ೭೬ ರಷ್ಟು ಹೆಚ್ಚಾಗಿತ್ತು. ನಂತರ ೧೯೭೧, ೧೯೭೨ ಮತ್ತು ೧೯೭೩ನೇ ಇಸವಿಯಲ್ಲಿ ಅನೇಕ ಸಾಮೂಹಿಕ ಪ್ರಯೋಗಗಳಲ್ಲಿ ಮತ್ತು ವಿವಿಧೆಡೆ ನಡೆಸಿದ ವೀಕ್ಷಣೆಯಲ್ಲಿ ಕಂಡು ಬಂತು.

ಎಲ್ಲಾ ಕಾಲದಲ್ಲಿಯೂ ಬತ್ತ ಬೆಳೆಯುವುದು ಕರ್ನಾಟಕದಲ್ಲಿ ಅನಾದಿ ಕಾಲದಿಂದಲೂ ಬಂದ ಸಂಪ್ರದಾಯ. ಈ ಹವಾಗುಣದ ವೈಪರೀತ್ಯದ ಪರಿಣಾಮವಾಗಿ ಬತ್ತದ ಬೆಳೆಯಲ್ಲಿ ಎದುರಿಸಬೇಕಾದ ಸಮಸ್ಯೆಗಳೂ ಅಷ್ಟೇ ವಿಪರೀತವಾಗಿದೆ. ೧೯೬೦ ರಿಂದ ಪ್ರಚಾರದಲ್ಲಿರುವ ವಿವಿಧ ಅಧಿಕ ಇಳುವರಿ ತಳಿಗಳು ಈ ಎಲ್ಲಾ ಹವಾಗುಣಗಳಿಗೂ ಮತ್ತು ರೋಗ, ಕೀಟ, ಚಳಿ ಮುಂತಾದ ಸಮಸ್ಯೆಗಳಿಗೆ ಬೇಕಾದ ನಿರೋಧಕ ಶಕ್ತಿಯನ್ನು ಹೊಂದಿಲ್ಲ. ಇಂತಹ ನ್ಯೂನತೆಗಳೇ ಹೊಸ ತಳಿಗಳು ಹೆಚ್ಚು ಹರಡಲು ಅಡಚಣೆಯಾಗಿದೆ.
ಬೆಂಕಿರೋಗದಿಂದ ನಷ್ಟ – ಕೊಡಗಿನ ಮೇಲೇನು ಪರಿಣಾಮ?
ಇಂತಹ ಸಮಸ್ಯೆಗಳಲ್ಲಿ ಬೆಂಕಿ ರೋಗ (Blast disease) ಅತಿ ಪ್ರಬಲವಾದುದು. ಇದು ಪೈರಿಕಲೇರಿಯ ಒರೈಜೆ ಎಂಬ ದುಷ್ಟ ರೋಗಾಣುವಿನಿಂದ ಉದ್ಭವಿಸುತ್ತದೆ. ಮಳೆಗಾಲದಲ್ಲಿ ಕೊಡಗು, ಚಿಕ್ಕಮಗಳೂರು ಜಿಲ್ಲೆಗಳು ಮತ್ತು ಹಾಸನ, ಶಿವಮೊಗ್ಗ, ಉತ್ತರ ಕನ್ನಡ ಜಿಲ್ಲೆಗಳ ಮಲೆನಾಡು ಪ್ರದೇಶಗಳಲ್ಲಿ ಈ ರೋಗದಿಂದ ತಗುಲುವ ನಷ್ಟ ಅನೇಕ ವೇಳೆ ನೂರಕ್ಕೆ ನೂರರಷ್ಟು ಎಂದು ಹೇಳಿದರೆ ಉತ್ಪೇಕ್ಷೆಯಲ್ಲ. ಇದರಿಂದಾಗಿ ಈ ಪ್ರದೇಶದಲ್ಲಿ ಮೈದಾನ ಪ್ರದೇಶಕ್ಕಿಂತ ಬಹಳ ಕಡಿಮೆ ಪ್ರಮಾಣದಲ್ಲಿ ಅಧಿಕ ಇಳುವರಿ ತಳಿಗಳು ಬಳಕೆಯಲ್ಲಿದೆ. (ಕೊಡಗು ಶೇ. ೧.೬, ಚಿಕ್ಕಮಗಳೂರು ಶೇ. ೧೫.೧, ಉತ್ತರ ಕನ್ನಡ ೧೧.೫, ಹಾಸನ ಶೇ. ೧೭.೯ ರಾಜ್ಯದ ಸರಾಸರಿ ೨೩.೯)
ಸಂಶೋಧನೆಯಲ್ಲಿ ಪ್ರಗತಿ ಪೊನ್ನಂಪೇಟೆಯಲ್ಲಿ ಪ್ರಯೋಗ
೧೯೬೮ನೇ ಇಸವಿಯಲ್ಲಿ ಕೃಷಿ ವಿಶ್ವವಿದ್ಯಾಲಯದ ಬತ್ತದ ಸಂಶೋಧನೆಗೆ ಮುಖ್ಯ ಅಂಗಗಳಾದ ಪ್ರಾದೇಶಿಕ ಸಂಶೋಧನಾ ಕೇಂದ್ರ, ವಿ.ಸಿ. ಫಾರಂ ಮಂಡ್ಯ ಕೃಷಿ ಸಂಶೋಧನಾ ಕೇಂದ್ರ, ಪೊನ್ನಂಪೇಟೆಯಲ್ಲಿ ವಿವಿಧ ಮಟ್ಟದ ರಾಸಾಯನಿಕ ಗೊಬ್ಬರದ ಆಶ್ರಯದಲ್ಲಿ ಈ ತಳಿಯನ್ನು ಪರೀಕ್ಷಿಸಲಾಯಿತು. ಬೆಂಕಿ ರೋಗಕ್ಕೆ ತೌರು ಮನೆಯಾದ ಪೊನ್ನಂಪೇಟೆ ಕೃಷಿ ಸಂಶೋಧನಾ ಕೇಂದ್ರದಲ್ಲೇ ಹೆಚ್ಚು ಪ್ರಯೋಗಗಳನ್ನು ನಡೆಸಿದ್ದರೂ, ಕೃಷಿ ವಿಶ್ವವಿದ್ಯಾಲಯದ ಆಶ್ರಯದಲ್ಲಿರುವ ಸಿರಸಿ, ಅಂಕೋಲ, ಮಂಡ್ಯ, ನಾಗೇನಹಳ್ಳಿ, ಮುಗಧ, ಮತ್ತಿತರ ಸಂಶೊಧನಾ ಕೇಂದ್ರಗಳಲ್ಲೂ ಇದು ಪ್ರಯೋಗಿಸಲ್ಪಟ್ಟಿದೆ.
ಅಧಿಕ ಇಳುವರಿ ತಳಿಗಳೆನಿಸಿದ ಜಯ, ಐ.ಆರ್. ೮, ಸೋನಾ, ಪಂಕಜ, ಮಷೊರಿ, ಮನೋಹರಸಾಲಿ, ಕೀರುಬೆಳೆಯ ಎಂಬ ತಳಿಗಳೊಡನೆ ಹೋಲಿಸಿ, ಬೆಂಕಿ ನಿರೋಧಕ ಶಕ್ತಿ ಮತ್ತು ಇಳುವರಿಯ ಬಗ್ಗೆ ಹೆಚ್ಚು ಮಾಹಿತಿಯನ್ನು ಸಂಗ್ರಹಿಸಲಾಗಿದೆ. ಸುಮಾರು ಶೇ. ೪ ರಿಂದ ೧೫೨ ರಷ್ಟು ಇಳುವರಿ ಕೊಡುವ ಶಕ್ತಿ ಈ ತಳಿಯಲ್ಲಿ ಅಡಕವಾಗಿದೆ ಎಂದು ತಿಳಿದು ಬಂದಿದೆ. ಇತರ ತಳಿಗಿಂತ ಸರಾಸರಿ ಶೇ. ೨೦ ರಷ್ಟು ಹೆಚ್ಚು ಇಳುವರಿ ಕೊಡಬಲ್ಲದಾಗಿದೆ ಎಂಬುದು ಸಂಶೋಧನೆಯ ಫಲಿತಾಂಶ.
ರೈತರ ಭೂಮಿಯಲ್ಲಿ ಪ್ರಯೋಗ
ಇದಲ್ಲದೆ ರೈತರ ಭೂಮಿಯಲ್ಲೂ ಸಹ ೧೯೭೩ನೇ ಮಳೆ ಬೆಳೆಯಲ್ಲಿ ಚಿಕ್ಕಮಗಳೂರು, (ಮೂಡಿಗೆರೆ) ಹಾಸನ, ಮೈಸೂರು, ಮಂಡ್ಯ ಮತ್ತು ಕೊಡಗು ಜಿಲ್ಲೆಗಳಲ್ಲಿ ಪ್ರಯೋಗಿಸಲಾಯಿತು. ಚಿಕ್ಕಮಗಳೂರು ಜಿಲ್ಲೆಯಲ್ಲಿ ಸ್ಥಳೀಯ ತಳಿಗಿಂತ ಶೇ. ೭೦ ರಷ್ಟು ಮತ್ತು ಮೈದಾನ ಪ್ರದೇಶದಲ್ಲೂ ಸಹ ನಾಡ ತಳಿಗಿಂತ ಶೇ. ೪ ರಿಂದ ೩೭ ರಷ್ಟು ಇಳುವರಿ ವರದಿಯಾಗಿದೆ. ಹೆಕ್ಟೇರಿಗೆ ಸಾಮಾಗ್ರಿಗಳು ನಾಡತಳಿಯಷ್ಟೇ ಬಳಸಿದಾಗ ಇಷ್ಟು ಹೆಚ್ಚು ಇಳುವರಿ ಕೊಟ್ಟಿರುವುದು ಗಮನಾರ್ಹ.
ತಳಿಯ ಮಾಹಿತಿ
ಇನ್ನು ಈ ತಳಿಯ ಸಸ್ಯ ಸ್ವರೂಪ ಮತ್ತು ಇದರ ಬೆಳೆಗೆ ಯೋಗ್ಯವಾದ ಕಾಲ ಅಲ್ಲದೆ ಹವಾಗುಣದ ಬಗ್ಗೆ ಕೆಲವು ಮಾಹಿತಿಯನ್ನು ಇಲ್ಲಿ ನಮೂದಿಸಿರುವುದು ಸೂಕ್ತ.
ಇದು ಬೇಸಿಗೆಯಲ್ಲಿ ಹೂ ಬಿಡುವುದಿಲ್ಲ. (photosensitive) ಮಲೆನಾಡಿನಲ್ಲಿ ಮಳೆಬೆಳೆಯಾಗಿ ಬೆಳೆದಾಗ ೧೬೦ ರಿಂದ ೧೭೦ ದಿವಸಗಳ ಅವಧಿಯಲ್ಲಿ ಕೊಯ್ಲಿಗೆ ಬರುತ್ತದೆ. ಈ ತಳಿಯು ಮಲೆನಾಡಿನಲ್ಲಿ ಅರೆಗಿಡ್ಡ (semidwarf) ಸಸ್ಯ ಸ್ವರೂಪದಾಗಿದ್ದು, ಸಾಧಾರಣ ಪ್ರಮಾಣದಲ್ಲಿ ರಾಸಾಯನಿಕ ಗೊಬ್ಬರ ಹಾಕಿದಾಗ್ಯೂ ಬೀಳುವುದಿಲ್ಲ. ಆದರೆ ಕರಾವಳಿ ಮತ್ತು ಮೈದಾನದ ಪ್ರದೇಶಗಳಲ್ಲಿ ನಾಡ ತಳಿಗಳಂತೆಯೇ ಅತಿ ಎತ್ತರವಾಗಿ ಬೆಳೆದು ಹೆಚ್ಚು ಗೊಬ್ಬರ ಹಾಕಿದಾಗ ಫಸಲು ಬಿದ್ದು, ನಷ್ಟ ಉಂಟುಮಾಡುತ್ತದೆ. ಈ ತಳಿಯ ಕಾಂಡ, ಎಲೆ ಮತ್ತು ಕಾಳಿನ ತುದಿಯಲ್ಲಿ ನೇರಳೆ ಬಣ್ಣವಿದೆ. ಇದರ ಕಾಳು ಸಣ್ಣಗಿದ್ದು, ಗಾತ್ರದಲ್ಲಿ ಮಧು, ಐ.ಆರ್. ೨೦ಕ್ಕೆ ಹೋಲಿಸಬಹುದು.
ಇಂಟಾನ್ ಅನ್ನ
ಇದರ ಬೆಣತಿ ಅಕ್ಕಿ (Raw rice) ಯಿಂದ ಮಾಡಿದ ಅನ್ನ ಗಂಜಿ ಕಟ್ಟುತ್ತದೆ ಮತ್ತು ಚೆನ್ನಾಗಿ ಉದುರಾಗಿರುವುದಿಲ್ಲ. ಆದರೆ ಕುಡುಬಲು (parboiled) ಅಕ್ಕಿ ಅನ್ನಕ್ಕೆ ಈಗಿರುವ ಎಲ್ಲಾ ತಳಿಗಿಂತ ಈ ತಳಿಯು ಉತ್ತಮವೆಂದೂ ಇದರ ಕುಸುಬಲು ಅಕ್ಕಿ ಅನ್ನವು ಬೆಣತಿ ಅಕ್ಕಿ ಅನ್ನದ ಅಭ್ಯಾಸವಿರುವವರಿಗೂ ರುಚಿಸುವ ಗುಣಗಳನ್ನು ಒಳಗೊಂಡಿದೆ ಎಂದೂ, ಮೈಸೂರಿನ ಕೇಂದ್ರ ಆಹಾರ ಸಂಶೋಧನಾಲಯ(c.t.t.r.i. mysore)ದ ವರದಿಯಿಂದ ತಿಳಿದು ಬಂದಿದೆ.
ಮಲೆನಾಡಿನ ಕೆ. ಬಿ.ಎಂ.ಜಿ., ಬಿಕೆಬಿ, ಬಂಗಾರಕೋವಿ, ರತ್ನಬಾಡಿ, ಹನಗಾಲ ಬತ್ತಗಳ ಬದಲು ಇಂಟಾನ್ ಬತ್ತವನ್ನು ಬೆಳೆದಲ್ಲಿ ೧. ಬೆಂಕಿ ರೋಗ ನಿವಾರಣೆಯಾಗುತ್ತಲ್ಲದೆ ೨. ಹೆಚ್ಚು ಗೊಬ್ಬರದ ಅವಶ್ಯಕತೆಯೂ ಇಲ್ಲ ಮತ್ತು ೩. ಹೆಚ್ಚು ಹುಲ್ಲು ಸಹ ಲಭಿಸುತ್ತದೆ. ಮೈದಾನ ಪ್ರದೇಶದಲ್ಲೂ ಸಹ ಕುಸುಬಲು ಅಕ್ಕಿ ಉಪಯೋಗಿಸವವರು ಮತ್ತು ದೀರ್ಘಾವದಿ ತಳಿಗಳನ್ನು (ಎಸ್. ೧೦೯೨, ಎಸ್. ರಾಜಭೋಗ ಎಸ್. ೭೪೯) ಬೆಳೆಯುತ್ತಿದ್ದು, ರಾಸಾಯನಿಕ ಗೊಬ್ಬರ ಅಭಾವವಿರುವವರು ನಾಡ ತಳಿಗಳ ಬದಲು ಇದನ್ನು ಬೆಳೆಯುವುದರಿಂದ ಹೆಚ್ಚು ಲಾಭದಾಯಕವೆಂದು ತಿಳಿದು ಬಂದಿದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದಲ್ಲಿ ನೈಸರ್ಗಿಕ ‘ವಾಸೆಕ್ಟಮಿ’
ಭಾರತಾದ್ಯಂತ ಕುಟುಂಬ ಯೋಜನೆಯ ಪ್ರಚಾರದಿಂದಾಗಿ “ವಾಸೆಕ್ಟಮಿ” ಎಂದರೇನು ಎಂಬುದು ಬಹಳ ಜನರಿಗೆ ತಿಳಿದಿರುವ ಮತ್ತು ಉಪಯುಕ್ತವಾದ ವಿಷಯ. ಮಾನವರಲ್ಲಿ ಮಿತ ಸಂತಾನಕ್ಕಾಗಿ ವಾಸೆಕ್ಟಮಿಯ ಅವಶ್ಯಕತೆ ಇದ್ದರೆ, ಕೃಷಿಯಲ್ಲಿ ಅತಿ ಸಂತಾನಕ್ಕಾಗಿ ಅಂದರೆ ಹೆಚ್ಚು ಧಾನ್ಯ ಉತ್ಪಾದನೆಗೆ ಇದರ ಅವಶ್ಯಕತೆ ಇದೆ. ಕೃಷಿಯಲ್ಲಿ ಈಗಾಗಲೇ ಕೆಲವು ಬೆಳೆಗಳಲ್ಲಿ (ಭಾರತದಲ್ಲಿ ಜೋಳ ಮತ್ತು ಮುಸುಕಿನ ಜೋಳ) ಇದರ ಪ್ರಯೋಜನ ಅದ್ವಿತೀಯವೆನಿಸಿದೆ. “ಇಂಡಿಕಾ” ಬತ್ತದಲ್ಲಿ ಪ್ರಪಂಚದಲ್ಲೇ ಮೊಟ್ಟ ಮೊದಲನೆಯದಾಗಿ ಬತ್ತದ ತಜ್ಞರಿಂದ ಸೃಷ್ಟಿಸಲ್ಪಟ್ಟ ಸಂಪೂರ್ಣವಾಗಿ ಗಂಡು ಸತ್ವವಿಲ್ಲದ “ಹೈಬ್ರಿಡ್ ಬತ್ತ” (male Sterile) ಇಂತಹ ಒಂದು ಕೃಷಿ ಕ್ರಾಂತಿಗೆ ಅತಿ ಮುಖ್ಯವಾಗಿದೆ. ಕೃಷಿ ವಿಶ್ವವಿದ್ಯಾಲಯದ ಅಂಗವಾದ ಮಂಡ್ಯದ ಪ್ರಾದೇಶಿಕ ಸಂಶೋಧನೆ ಕೇಂದ್ರದ ತಜ್ಞರೇ ಇದನ್ನು ಕಂಡು ಹಿಡಿದಿದ್ದಾರೆ.
ಹೆಚ್ಚು ಸಸ್ಯಗಳಲ್ಲಿ ಹೆಣ್ಣು ಮತ್ತು ಗಂಡು ಭಾಗಗಳು ಒಂದೇ ಹೂವಿನಲ್ಲಿರುತ್ತವೆ. (Hemophrodire) ಕೆಲವು ಸಸ್ಯಗಳಲ್ಲಿ ಹೆಣ್ಣು ಮತ್ತು ಗಂಡು ಭಾಗಗಳು ಬೇರೆ ಬೇರೆ ಹೂವಿನಲ್ಲಿದ್ದರೂ ಈ ಎರಡು ಜಾತಿಯ ಹೂಗಳೂ ಒಂದೇ ಸಸಿಯಲ್ಲಿರುತ್ತವೆ. (Unisexual: Monoecious) ಇದಕ್ಕೆ ಮುಸುಕಿನ ಜೋಳ ಉದಾಹರಣೆ. ಆದರೂ ಪ್ರತಿಯೊಂದು ಜಾತಿಯ ಸಸ್ಯಕ್ಕೂ ತನ್ನದೆ ಆದ ಗರ್ಭ ಕಟ್ಟುವ ವಿಧಾನವಿರುತ್ತದೆ. ಬತ್ತ ಮತ್ತು ರಾಗಿ ಬೆಳೆಗಳಲ್ಲಿ ಸ್ವಕ್ರಿಯ ಗರ್ಭದಾನ (Self fertilization) ನಿಸರ್ಗದ ವೈಶಿಷ್ಟ್ಯ. ಈ ಕ್ರಿಯೆಗಳು ಗರ್ಭ ಕಟ್ಟುವ ನಿಯಮಕ್ಕನುಗುಣವಾಗಿ ಅಳವಡಿಸಲ್ಪಟ್ಟ ರೀತಿಯಲ್ಲಿ, ಅಂದರೆ (ಪರಕೀಯ ಗರ್ಭದಾನದಲ್ಲಿ) ಏಕ ಕಾಲಕ್ಕೆ ಅಥವಾ (ಸ್ವಕ್ರೀಯ ಗರ್ಭಾದಾನದಲ್ಲಿ) ಏಕ ಕಾಲಕ್ಕೆ ಹೆಣ್ಣು ಮತ್ತು ಗಂಡು ಭಾಗಗಳು ಕ್ರಿಯಾವಸ್ಥೆಗೆ ಬರುತ್ತವೆ. ಸ್ವಾಭಾವಿಕವಾಗಿರುವ ಈ ನಿಯಮಗಳಲ್ಲಿ ಹಸ್ತಕ್ಷೇಪ ಮಾಡಿ, ತನ್ನ ಇಷ್ಟದಂತೆ ಗರ್ಭ ಕಟ್ಟುವ ವಿಧಾನವನ್ನು ನಿರ್ಧರಿಸಲು, ಅವಶ್ಯಕವಿರುವಲೆಲ್ಲಾ ನಿಸರ್ಗದ ನಿಯಮವನ್ನು ತಿರುಗು ಮುರುಗು ಮಾಡುವುದರಲ್ಲಿ ಮಾನವನು ಇಂದು, ತಳಿ ಶಾಸ್ತ್ರದ ಪ್ರಗತಿಯಿಂದಾಗಿ ಸಫಲನಾಗಿದ್ದಾನೆ.
ಕೃಷಿ ಸಂಶೋಧನೆಯಲ್ಲಿ ತಳಿಶಾಸ್ತ್ರವು (Plant Breeding) “ಜಿನಿಟಿಕ್ಸ್” ಸಂಶೋಧನೆಯ ನೆರವಿನಿಂದ ಕಳೆದ ಆರೇಳು ದಶಕಗಳಲ್ಲಿ ಹಿಂದೆ ಯಾವಾಗಲೂ ಸಾಧ್ಯವಾಗದಷ್ಟು ಉನ್ನತ ಮಟ್ಟದ ಪ್ರಗತಿ ಸಾಧಿಸಿದೆ. ಕೊಯಲ್ ರೀಟರ್(೧೭೬೩)ನಿಂದ ಆರಂಭವಾದ ತಳಿ ಸಂಕರಣ ವಿಧಾನವು ಇಂದು ಪ್ರಪಂಚದ ಎಲ್ಲಾ ಸಸ್ಯ ಸಂಶೋಧನಾ ಕ್ಷೇತ್ರಗಳಲ್ಲಿಯೂ ಎಣಿಸಲು ಸಾಧ್ಯವಾಗದ ಸಂಖ್ಯೆಯಲ್ಲಿ ಮತ್ತು ಅನೇಕ ಉದ್ದೇಶಗಳಿಂದ ಪ್ರಯೋಗಿಸಲ್ಪಡುತ್ತಿದೆ. ಎರಡು ತಳಿಗಳು ಬೇರೆ ಬೇರೆ ಒಳ್ಳೆಯ ಗುಣಗಳನ್ನು ಹೊಂದಿದ್ದಾಗ, ಅವೆರಡು ಒಳ್ಳೆಯ ಗುಣಗಳನ್ನು ಒಂದೇ ತಳಿಗಳ ಸಂಕರಣ ಮತ್ತು ಅನಂತರ ಅದರಿಂದ ಹೊರಬರುವ ಪೀಳಿಗೆಯಲ್ಲಿ ಸೂಕ್ತ ಆಯ್ಕೆ ಮಾಡುವ ಉಪಾಯವನ್ನು ತಳಿ ಶಾಸ್ತ್ರಜ್ಞ ಉಪಯೋಗಿಸಿದ್ದಾನೆ. ಅಲ್ಲದೆ ಪ್ರತಿಯೊಂದು ಗುಣದ ಅನುವಂಶಿಕತೆಯ ನಿಯಮಗಳನ್ನು ಅರ್ಥ ಮಾಡಿಕೊಂಡು ಅದರಿಂದ ತೀವ್ರ ಗತಿಯಲ್ಲಿ ಎರಡು ಅಥವಾ ಹೆಚ್ಚು ಗುಣಗಳನ್ನು ಒಂದೇ ತಳಿಯಲ್ಲಿ ಶೇಖರಿಸಲು ಸಾಧ್ಯವಾಗಿದೆ. ಅವುಗಳ ಫಲ ರೈತರಿಗೆ ಅನೇಕ ಬೆಳೆಗಳಲ್ಲಿ ದೊರಕಿದೆ. ಅವುಗಳಲ್ಲಿ ಅತಿ ಮುಖ್ಯವಾದುದೆಂದರೆ “ಹೈಬ್ರಿಡ್” ಅಥವಾ ಮಿಶ್ರ ತಳಿಗಳು. ಸಾಮಾನ್ಯವಾಗಿ ಮಿಶ್ರ ತಳಿಗಳು ಇತರ ತಳಿಗಳಿಗಿಂತ ಹೆಚ್ಚು ದೃಢಕಾಯವಾಗಿರುವುವು. ಅವು ಹೆಚ್ಚು ಪ್ರಮಾಣದಲ್ಲಿ ಆಹಾರ ಮತ್ತು ಇತರ ಪೋಷಕಾಂಶಗಳನ್ನು ಉಪಯೋಗಿಸಿಕೊಂಡು ತತ್ಸಮವಾಗಿ ಅಧಿಕ ಇಳುವರಿ ಕೊಡುವುದಲ್ಲದೆ, ಬೆಳೆದ ರೈತರಿಗೆ ತೃಪ್ತಿಕರ ನಿವ್ವಳ ಆದಾಯ ದೊರೆಯುವಂತೆ ಮಾಡುತ್ತವೆ. ಉತ್ಪಾದನೆಯನ್ನು ಒಮ್ಮೆಲೆ ಇಮ್ಮಡಿ ಮಾಡಲು ಇದುವರೆಗೆ ಅನೇಕ ಬೆಳೆಗಳಲ್ಲಿ ಸಹಾಯಕವಾಗಿರುವ ಮಿಶ್ರ ಅಥವಾ ಹೈಬ್ರಿಡ್ ತಳಿಗಳು ಇಂದು ರೈತ ಸಮಾಜದಲ್ಲಿ ಅನೇಕರಿಗೆ ಪರಿಚತವೆಂದು ಹೇಳಬಹುದು.
ಹೈಬ್ರಿಡ್ ತಳಿಗಳ ಬಳಕೆಯಲ್ಲಿ ದೊಡ್ಡ ಸಮಸ್ಯೆ ಎಂದರೆ ಅಧಿಕ ಪ್ರಮಾಣದಲ್ಲಿ ಬೀಜೋತ್ಪಾದನೆ ಮಾಡುವುದು. (ಹೈಬ್ರಿಡ್ ತಳಿ ಬೆಳೆಗಳಲ್ಲಿ ಪ್ರತಿ ಪೀಳಿಗೆಗೂ ವಿಶೇಷವಾಗಿ ತಯಾರಿಸಿದ ಬೀಜಗಳನ್ನೇ ಬಳಸಬೇಕಾಗುತ್ತದೆ. ಆದ ಬೆಳೆಯಿಂದ ಬೀಜಗಳನ್ನು ಆರಿಸುವಂತಿಲ್ಲ. ಹಾಗೆ ಆರಿಸಿದರೆ ಅವು ಇಷ್ಟವಾದ ಗುಣ ಯೋಗ್ಯತೆಯನ್ನು ಹೊಂದಿರುವುದಿಲ್ಲ). ಸ್ವಕೀಯ ಪರಾಗ ಸ್ಪರ್ಶ (ಸ್ವಕೀಯ ಗರ್ಭಾದಾನ) ನಿಯಮಕ್ಕೆ ಒಳಪಟ್ಟ ಅನೇಕ ಬೆಳೆಗಳಲ್ಲಿ ಇದರ ಪ್ರಯೋಜನ ಪಡೆಯಲು ಸಾಧ್ಯವಾಗಿಲ್ಲ. ಪರಕೀಯ ಪರಾಗ ಸ್ಪರ್ಶವಾಗುವ ಮುಸುಕಿನ ಜೋಳದಲ್ಲಿ ವಾಸೆಕ್ಟಮಿ (ಡೆಟ್ಯಾಸಲಿಂಗ್)ಯಿಂದ ಅಂದರೆ ಸಸ್ಯದ ತುದಿಯಿಂದ ಬರುವ ಗಂಡು ಭಾಗವನ್ನು ಅರಳುವುದಕ್ಕಿಂತ ಮುಂಚೆಯೇ ಕತ್ತರಿಸಿ ಸುಲಭ ರೀತಿಯಲ್ಲಿ ಸಂಕರಣ ಮಾಡಿ ಹೆಚ್ಚು ಪ್ರಮಾಣದಲ್ಲಿ ಹೈಬ್ರಿಡ್ ಬೀಜೋತ್ಪಾದನೆ ಸಾಧ್ಯವಾಗಿದೆ. ಜೋಳದಲ್ಲಿ ನೈಸರ್ಗಿಕ ವಾಸೆಕ್ಟಮಿ (male sterile) ಎಂದು ಹೇಳಬಹುದಾದ, ಅಂದರೆ ಗಂಡು ಭಾಗಗಳು ಎಂದಿಗೂ ಅರಳದಂತೆ ಇರುವಂತಹ ಸಸ್ಯ ಜಾತಿಗಳು ಕಂಡು ಹಿಡಿಯಲ್ಪಟ್ಟು ಅವುಗಳ ಬಳಕೆಯಿಂದ ಹೆಚ್ಚು ಹೈಬ್ರಿಡ್ ಬೀಜೋತ್ಪಾದನೆ ಸಾಕಷ್ಟು ಪ್ರಯತ್ನದ ನಂತರ ಸಾಧ್ಯವಾಗಿದೆ.
ಜೋಳದಲ್ಲಿ ಸ್ವಕೀಯ ಹಾಗೂ ಪರಕೀಯ ಪರಾಗ ಸ್ಪರ್ಶ ಎರಡರಿಂದಲೂ ಕಾಳು ಕಟ್ಟುವುದರಿಂದ ಇದು ಸಾಧ್ಯವಾಯಿತು. ಬತ್ತ ಸಂಪೂರ್ಣವಾಗಿ ಸ್ವಕೀಯ ಗರ್ಭಾದಾನ ನಿಯಮಕ್ಕೊಳಪಟ್ಟ ಬೆಳೆ. ಸಾಲದ್ದಕ್ಕೆ ಇದರ ಹೂವು ಸಣ್ಣವಾದುದರಿಂದ ಸಂಕರಣ ಬಲುಕಷ್ಟ. ಸಂಕರಣ ಮಾಡಬೇಕಾದರೆ ಒಂದು ಹೂಬಿನ ಆರು ಸೂಕ್ಷ್ಮ ಕೇಸರ (anthers)ಗಳನ್ನು ಹೂವು ಅರಳುವ ಮುನ್ನವೇ ಕಿತ್ತು ಹಾಕಿ, ಸ್ವಕೀಯ ಪರಾಗ ಸ್ಪರ್ಶವನ್ನು ತಪ್ಪಿಸಬೇಕು. ಬಳಿಕ ನಿರ್ಧಿಷ್ಟ ತಳಿಯಿಂದ ಪರಾಗವನ್ನು ಶೇಖರಿಸಿ ಮೊದಲ ಸಸ್ಯದ ಬಲಿತ ಶಲಾಕೆ (Pistil)ಗಳ ಮೇಲೆ ಉದುರಿಸಬೇಕು. ಇದಕ್ಕೆ ಹೆಚ್ಚು ಜಾಗರೂಕತೆ, ಸಮಯ ಮತ್ತು ಕೆಲಸ ಬೇಕಾಗುತ್ತದೆ. ಅನೇಕ ಎರಡು ತೊಡರುಗಳನ್ನು ದಾಟಬೇಕಾಗುತ್ತದೆ. ಆದ್ದರಿಂದಲೇ ಬತ್ತದಲ್ಲಿ ಮಿಶ್ರ ತಳಿಯನ್ನು ಸೃಷ್ಟಿಸುವುದು ಸುಧೀರ್ಘ ಕಾಲ ತೆಗೆದುಕೊಂಡಿದೆ.
ಮಿಶ್ರತಳಿ ಸೃಷ್ಟಿಗೆ ಬತ್ತದಲ್ಲಿ ಜೋಳದಂತೆ ಪುರುಷತ್ವ ವಿಹೀನ ಸಸಿಗಳನ್ನು ಕಂಡು ಹಿಡಿಯುವುದು ಒಂದು ಪರಿಹಾರೋಪಾಯವಾಗಿದೆ. ಇದು ದುರ್ಲಭ. ಇಂಡಿಕಾ ಗುಂಪಿನ ಭಾರತೀಯ ಬತ್ತ ಜಾತಿಗಳಲ್ಲಿ ಇವು ಈವರೆಗೂ ಸಿಕ್ಕಿದಿಲ್ಲ. ಆದ್ದರಿಂದ ಮಿಶ್ರ ತಳಿಗಳನ್ನು ಸೃಷ್ಟಿಸುವ ಮತ್ತು ಅವುಗಳ ಗುಣ ಪರೀಕ್ಷಿಸುವ ಕೆಲಸ ಈ ದೇಶದಲ್ಲಿ ಶ್ರಮದ್ದೂ ವಿಲಂಬದ್ದೂ ಆಗಿತ್ತು.
ಹೀಗಿರುವಾಗ ರಾಜ್ಯದ ಕೃಷಿ ವಿಶ್ವವಿದ್ಯಾಲಯದ ವಿಜ್ಞಾನಿಗಳು ಇಂಡಿಕಾ ಜಾತಿಗಳಲ್ಲಿ ನಪುಂಸಕ ಸಸ್ಯಗಳನ್ನು ಕಂಡು ಹಿಡಿಯುವ ಸುಧೀರ್ಘ ಪ್ರಯತ್ನ ಕೈಗೊಂಡಿದ್ದರು. ಕೊನೆಗೆ ವಿಶ್ವವಿದ್ಯಾಲಯದ ಮಂಡ್ಯ ಸಂಶೋಧನಾ ಫಾರ್ಮಿನಲ್ಲಿ ಇಂಥ ಒಂದು ಸಸ್ಯವನ್ನು ಅವರು ಕಂಡು ಹಿಡಿದರು. ಒಂದು ಮಿಶ್ರ ತಳಿಯ ಸಸಿಗಳಲ್ಲಿ ಪುರುಷ ಭಾಗಗಳ ಕಾರ್ಯ ಶಕ್ತಿಯಲ್ಲಿ ಅಂತರಗಳಿದ್ದವೆಂದು ಗಮನಿಸಲಾಯಿತು. ಅನೇಕಾನೇಕ ಸಸಿಗಳನ್ನು ಪರೀಕ್ಷಿಸಿದ್ದಾಯಿತು. ಪುರುಷ ಭಾಗಗಳು ಬೆಳವಣಿಗೆಯನ್ನೇ ಹೊಂದಿದರೆ ಪೂರ್ತಿ ನಿಸ್ಸತ್ವವಾದ ಒಂದು ಸಸಿ ಅವರಿಗೆ ಕೊನೆಗೆ ಲಭ್ಯವಾಯಿತು.
ಈ ಆವಿಷ್ಕಾರದಿಂದ ಭಾರತದಲ್ಲಿ ಬತ್ತದ ಮಿಶ್ರ ತಳಿಗಳನ್ನು ಸೃಷ್ಟಿಸುವ ಕೆಲಸಕ್ಕೆ ತುಂಬಾ ವೇಗ ಲಭ್ಯವಾಗುವುದೆಂದು ನಿರೀಕ್ಷಿಸಲಾಗಿದೆ. ಬತ್ತದ ಈ ಸಸಿಯ ಪುರುಷ ಭಾಗ ನಿರ್ವೀಯವಾಗಿರುವುದರಿಂದ ಅದರ ಹೆಣ್ಣು ಭಾಗ ಪರಕೀಯ ಪರಾಗ ಸ್ಪರ್ಶದಿಂದಲೇ ಫಲಿಸಬೇಕಾಗುತ್ತದೆ. ಸಂಕರಣಕ್ಕಾಗಿ ಪುರುಷ ಭಾಗಗಳನ್ನು ಕಿತ್ತೊಗೆಯುವ ನಾಜೂಕಾದ ಕೆಲಸದ ಅಗತ್ಯವೇ ಉಳಿಯುವುದಿಲ್ಲ. ಆದರೆ ಈ ಜಾತಿಯ ಪುನರುತ್ಪತ್ತಿ  ಬೀಜ ಮೂಲಕ ಆಗಲಾರದು. ಇನ್ನೊಂದು ಜಾತಿಯಿಂದ ಇದರ ಹೆಣ್ಣು ಭಾಗ ಫಲಿತವಾದರೆ ಹುಟ್ಟಿದ ಕಾಳುಗಳಲ್ಲಿ, ಪುನಃ ಪುಂ-ಸ್ತ್ರೀ ಎರಡೂ ಭಾಗಗಳು ಸಚೇತನವಾಗುತ್ತದೆ.
ಈ ಸಮಸ್ಯೆಯನ್ನು ಬೀಜದ ಬದಲು ಸಸಿಯ ಕೂಳೆಯಿಂದ  ಸಸಿಗಳ ಪುನರುತ್ಪತ್ತಿ ಮಾಡಿ ಪರಿಹರಿಸಲಾಯಿತು. ಹೀಗೆ ಹೆಚ್ಚಿಸಿದ ಸಸಿಗಳಲ್ಲಿ ಪೂರ್ತಿ ಪುಂ – ಭಾಗ ನಿರ್ವೀಯವಾಗಿರುವುದರಿಂದ ಅವು ಕೂಡ ನೈಸರ್ಗಿಕ ವಾಸೆಕ್ಟಮಿ ಹೊಂದಿದ ಜಾತಿಯೇ ಆಗುತ್ತವೆ.
ಅದರ ಶಲಾಕೆ ಸ್ವಾಭಾವಿಕವಾಗಿದ್ದು, ಪರಕೀಯ ಪರಾಗ ಸ್ಪರ್ಶದಿಂದ ಗರ್ಭ ಕಟ್ಟುವ ಶಕ್ತಿಯನ್ನು ಹೊಂದಿರುತ್ತದೆ. ಹೀಗೆ, ಕೆಲವೇ ದಿವಸಗಳ ಹಿಂದೆ, ಸಮಯ ಮತ್ತು ಶ್ರಮ ಅನಿವಾರ್ಯವಾಗಿದ್ದ ಅನೇಕ ಹಂತಗಳ ಬತ್ತದ ಸಂಕರಣ ಈಗ ಅತಿ ಸುಲಭ. ಹೊಸ ಪುರುಷತ್ವವಿಲ್ಲದೆ ಮಿಶ್ರ ಬತ್ತವನ್ನು ಯಾವ ಬತ್ತಕ್ಕೆ ಬೇಕಾದರೂ ಅತಿ ಸುಲಭವಾಗಿ ಸಂಕರಣ ಮಾಡಬಹುದು. ಕೇವಲ ಇದರ ಕೂಳೆಯನ್ನು ನಿರ್ದಿಷ್ಟ ಬತ್ತದ ತಳಿಯ ತಾಕಿನ ಮಧ್ಯೆ ನೆಡುವುದರಿಂದ ಸಂಕರಣ ಹೆಚ್ಚು ಪ್ರಮಾಣದಲ್ಲಿ ತಾನಾಗಿಯೇ ನಡೆದೀತು. ಈಗಾಗಲೇ ನಡೆಸಿರುವ ಪ್ರಯೋಗದಿಂದ ಶೇ. ೪ ರಿಂದ ೨೧ ರಷ್ಟು ಕಾಳು ಪರಕೀಯ ಪರಾಗ ಸ್ಪರ್ಶದಿಂದ ಕಟ್ಟುವಂತೆ ಮಾಡಬಹುದು ಎಂದು ತಿಳಿದುಬಂದಿದೆ. ಹೀಗೆ ಕಟ್ಟಿದ ಸಂಕರಣ ಕಾಳುಗಳನ್ನು ಬಲಿತ ಮೇಲೆ ಶೇಖರಿಸಿ ಮುಂದಿನ ಸಂಶೋಧನೆಗೆ ತಳೀಕರಣಕ್ಕೇ ಆಗಲಿ ಅಥವಾ ಅನುವಂಶಿಕತೆಯ ನಿಯಮ (gene action) ಗಳನ್ನು ಅರ್ಥಮಾಡಿಕೊಳ್ಳಲೇ ಆಗಲಿ ಉಪಯೋಗಿಸಬಹುದು.
ಈ ಗಂಡು ಸತ್ವವಿಲ್ಲದೆ ಮಿಶ್ರ ಬತ್ತವು ಐ.ಆರ್. ೮ ಎಂಬ ಗಿಡ್ಡ ತಳಿಯನ್ನು ಹೆಣ್ಣಾಗಿಯೂ ಮತ್ತು ಮಲೆನಾಡಿನ ಸ್ಥಳೀಯ ತಳಿಯಾದ ಜೀರಿಗೆ ಸಣ್ಣ ಬತ್ತವನ್ನು ಗಂಡಾಗಿಯೂ ಉಪಯೋಗಿಸಿದ ಸಂಕರಣದಿಂದ ಮೊದಲನೇ ಪೀಳಿಗೆಯಲ್ಲಿಯೇ ಫಲಿಸಿತು. ಇದು ಐ.ಆರ್. ೮ ತಳಿಯ ಸಸ್ಯ ರೂಪ. ಹೆಚ್ಚು ಪ್ರಮಾಣದಲ್ಲಿ ಆಹಾರಾಂಶವನ್ನು ಬಳಸಿಕೊಂಡು ಅಧಿಕ ಇಳುವರಿ ಕೊಡುವ ಗುಣ, ಬೇಸಿಗೆಯಲ್ಲೂ ಹೂ ಬಿಟ್ಟು ಫಸಲಿಗೆ ಯೋಗ್ಯವಾಗುವ ಗುಣ ಇವುಗಳನ್ನು ಹೊಂದಿದೆ. ಜೀರಿಗೆ ಸಣ್ಣ ಬತ್ತವು ಚಳಿಯಲ್ಲೂ ಹೆಚ್ಚು ಜೆಳ್ಳುನಿಲ್ಲದೆ ಕಾಳು ಕಟ್ಟುವ ಗುಣ (ಚಳಿ ಅಥವಾ ಕೊರೆ ನಿರೋಧಕ ಶಕ್ತಿ) ಕಾಳು ಪುಟ್ಟಗೆ, ಸಣ್ಣವಾಗಿದ್ದು, ಅನ್ನ ಮಾಡಿದಾಗ ಹಿತವಾದ ಪರಿಮಳ ಸೂಸುವ ಗುಣ ಇವನ್ನು ಹೊಂದಿರುವುದರಿಂದ ಪಲಾವ್ ಮತ್ತಿತರ ವಿಶೇಷ ತಿನಿಸುಗಳಿಗೆ ಅತ್ಯುತ್ತಮವೆನಿಸಿದೆ. ಇದರ ನೆರವಿನಿಂದ ಈಗಾಗಲೇ ೨೦ ಸಂಕರಣದ ಪ್ರಯೋಗಗಳು ನಡೆದು ಇತರ ತಳಿಗಳೊಡನೆ ಸಂಕರಣ ಮಾಡಿ, ಉತ್ತಮ ತಳಿಯನ್ನು ಪಡೆಯಬಹುದೆಂದು ಕಂಡು ಕೊಂಡದ್ದಾಗಿದೆ. ಇತ್ತೀಚಿನ ತಳೀಕರಣದಲ್ಲಿ ನೇರ ಸಂಕರಣವನ್ನೇ (single cross) ಅವಲಂಬಿಸಿದೆ. ಹೆಚ್ಚು ಗುಣಗಳನ್ನು ಏಕ ತಳಿಯಲ್ಲಿ ಪಡೆಯಲು ಅವಶ್ಯವೆನಿಸಿರುವ ಬಹುಮುಖ ಸಂಕರಣ (multiple cross) ಅಂದರೆ ಎರಡಕ್ಕಿಂತಲೂ ಹೆಚ್ಚು ಮೂಲ ತಳಿಗಳನ್ನು ಒಳಗೊಂಡ ಸಂಕರಣವನ್ನು ನಡೆಸಲು ಇದು ಅತ್ಯಂತ ಅನುಕೂಲವಾಗಿದೆ. ಕರ್ನಾಟಕದಲ್ಲಿ ಸೃಷ್ಟಿಸಲ್ಪಟ್ಟ “ನೈಸರ್ಗಿಕ ವಾಸೆಕ್ಟಮಿ” ನಿಯಮಕ್ಕೊಳಪಟ್ಟ ಈ ಮಿಶ್ರ ಬತ್ತವು ರಾಷ್ಟ್ರದ ಇತರ ರಾಜ್ಯಗಳಲ್ಲಿ ಮಾತ್ರವೇ ಅಲ್ಲ ಹೊರ ದೇಶಗಳಲ್ಲೂ ಕೂಡ ಪ್ರಯೋಜನಕಾರಿಯಾಗಿದೆ.
ಈ ಪುರುಷ ಸತ್ವಹೀನ ಸಸಿಯ ಆವಿಷ್ಕಾರ ಬರೇ ಅನ್ವಿತ ಕೃಷಿ ಸಂಶೋಧನೆ ಅನ್ನುವುದಕ್ಕಿಂತಲೂ ಮೂಲಭೂತ ಸ್ವರೂಪದ್ದಾಗಿದೆ ಎನ್ನಬಹುದು. ಆದರೆ ತಕ್ಷಣ ಪ್ರಯೋಜನಗಳನ್ನು ಪಡೆಯಲಿಕ್ಕೂ ಇದು ಸಹಾಯವಾಗಬಲ್ಲದು. ಏಕೆಂದರೆ ಹಳೆ ಪದ್ದತಿಯನ್ನು ಸುತ್ತು ಬಳಸಿನ ಸಂಕಿರಣ ಪದ್ಧತಿಯನ್ನು ಅದು ಅನಗತ್ಯವಾಗಿ ಮಾಡುತ್ತದೆ. ಒಂದು ಸಲ ಈ ಜಾತಿಯಲ್ಲಿ ನಪುಂಸಕತ್ವವನ್ನು ಕಾಪಾಡುವ ಅನುವಂಶಿಕ ಗುಣ ಏತರಿಂದ ಬರುತ್ತದೆ ಮತ್ತು ಯಾವ ರೀತಿಯಲ್ಲಿ ನಪುಂಸಕತ್ವ ಕಳೆದು ಪುನಃ ಪುರುಷತ್ವಕ್ಕೆ ಅದಕ್ಕೆ ಲಭಿಸುತ್ತದೆ ಎಂಬ ಅಂಶಗಳನ್ನು ಕಂಡುಹಿಡಿದುಬಿಟ್ಟರೆ ಹೈಬ್ರಿಡ್ ಅಕ್ಕಿ ಜಾತಿಯನ್ನು ವ್ಯಾಪಾರಿ ಪ್ರಮಾಣದಲ್ಲಿ ಕೃಷಿ ಮಾಡುವುದು ಪ್ರಾರಂಭವಾಗಲು ಏನೂ ತಡವಾಗದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಕರಾವಳಿ ಬೆಳೆಗೆ ಯೋಗ್ಯ “ವಿಕ್ರಮ್” (ಜಿ.ಎಂ.ಆರ್. ೨) ಹೊಸ ಬತ್ತದ ತಳಿ
ಕರ್ನಾಟಕದಲ್ಲಿ ಬತ್ತವು ೨೯ ಲಕ್ಷ ಎಕರೆಗಳಲ್ಲಿ ಬೆಳೆಯಲ್ಪಡುತ್ತಿದೆ. ಇದರಲ್ಲಿ ೪.೫ ಲಕ್ಷ ಎಕರೆಗಳಲ್ಲಿ ಬತ್ತವನ್ನು ಬೆಳೆಯುವ ದಕ್ಷಿಣ ಕನ್ನಡ ಜಿಲ್ಲೆ ವಿಸ್ತೀರ್ಣದಲ್ಲಿ ಪ್ರಥಮ ಸ್ಥಾನವನ್ನು ಹೊಂದಿದೆ. ಸದ್ಯದಲ್ಲಿ ಶೇ. ೨೦ ರಷ್ಟು ಪ್ರಮಾಣದಲ್ಲಿ ಮಾತ್ರ ಅಧಿಕ ಇಳುವರಿ ತಳಿಗಳನ್ನು ಬೆಳೆಯುತ್ತಿರುವ ಈ ಜಿಲ್ಲೆಯ ಪ್ರಮಾಣ ರಾಜ್ಯದ ಸರಾಸರಿಗಿಂತ (೨೬.೫ ಶೇ) ಕಡಿಮೆ ಮಟ್ಟದಾಗಿದೆ. ಅಲ್ಲದೆ ಬತ್ತದ ಎಕರೆವಾರು ಇಳುವರಿ ಒಳನಾಡು ಮೈದಾನ ಪ್ರದೇಶಕ್ಕಿಂತ ಕಡಿಮೆ ಇದೆ. ಇತ್ತೀಚಿನ ಹೊಸ ತಳಿಗಳ ಬಳಕೆ. ಆಧುನಿಕ ಬೇಸಾಯ ಕ್ರಮದ ಅನುಕರಣೆ ಮತ್ತು ಸಸ್ಯ ಸಂರಕ್ಷಣೆಯಿಂದ ಈ ಜಿಲ್ಲೆಯು ಗಣನೀಯ ಪ್ರಮಾಣದಲ್ಲಿ ಉತ್ಪಾದನೆಗೆ ನೆರವಾಗಿ ಕರ್ನಾಟಕದ ಬತ್ತದ ಕಣಜ ಎನ್ನಿಸಿಕೊಳ್ಳುವುದು ಸಾಧ್ಯ ಎಂಬುದು ಕೃಷಿ ತಜ್ಞರ ಅಭಿಪ್ರಾಯ.
ಈ ಜಿಲ್ಲೆಯಲ್ಲಿ ಇನ್ನೂ ಹೆಚ್ಚು ಪ್ರಮಾಣದಲ್ಲಿ ನಾಡ ತಳಿಗಳನ್ನೇ ಬೆಳೆಯಲು ಕಾರಣಗಳಿಲ್ಲದಿಲ್ಲ. ಬೇರೆಲ್ಲೂ ಇಲ್ಲದಷ್ಟು ಪ್ರಮಾಣದಲ್ಲಿ ಇಲ್ಲಿರುವ ಕೀಟಗಳ ಹಾವಳಿ ಬತ್ತ ಬೆಳೆಯುವ ರೈತರಿಗೆ ಒಂದು ದೊಡ್ಡ ಸಮಸ್ಯೆ ಅಲ್ಲದೆ ಕೀಟ ನಿವಾರಣೆಗೆ ಬೇಕಾದ ಸಿಂಪರಣೆ ಕೈಗೊಳ್ಳಲು ಅನೇಕ ಅಡಚಣೆಗಳು ಸಾಲಾಗಿ ನಿಲ್ಲುತ್ತದೆ. ಬಿಡುವಿಲ್ಲದೆ ಬೀಳುವ ಮಳೆ ಔಷಧಿ ಸಿಂಪರಣೆಗೆ ಅಡ್ಡಿ. ಸ್ವಲ್ಪ ಬಿಡುವು ದೊರೆತಾಗ್ಯು, ಸಿಂಪರಿಸಿದ ತಕ್ಷಣವೇ ಔಷಧಿಯನ್ನು ತೊಳೆದು ಹೋಗುವ ಮಳೆ ಸರ್ವೇ ಸಾಮಾನ್ಯ ಹೆಚ್ಚು ಪ್ರಮಾಣದ ಮಳೆಯಿಂದ ಭೂಮಿಯ ಸ್ವಾಭಾವಿಕ ಫಲವತ್ತು ಹಾಗೂ ಬೆಳೆಗೆ ಹಾಕಿದ ರಸಗೊಬ್ಬರಗಳು ಕೊಟ್ಟಿ ಅಥವಾ ಬಸಿದು ಹೋಗುವುದು ಮತ್ತೊಂದು ಸಮಸ್ಯೆ.
ಬತ್ತಕ್ಕೆ ತಗಲುವ ಹಲವಾರು ಕೀಟಗಳಲ್ಲಿ ಕಣೆ ಹುಳು ಅತ್ಯಂತ ನಾಶಕಾರಿ. ಈ ಕೀಟವು ಪ್ರಥಮ ಬೆಳೆಯಲ್ಲಿ (ಜೂನ್ – ಸೆಪ್ಟೆಂಬರ್) ಅಪಾರ ನಷ್ಟವನ್ನುಂಟು ಮಾಡುತ್ತದೆ. ಈ ಕೀಟದ ಹತೋಟಿಗೆಂದು ಕೇಂದ್ರ ಕೃಷಿ ಅನುಸಂಧಾನ ಪರಿಷತ್ತು ಮತ್ತು ರಾಜ್ಯದ ಕೃಷಿ ವಿಶ್ವವಿದ್ಯಾಲಯ ಇವುಗಳ ಆಶ್ರಯದಲ್ಲಿ ಹೈದರಾಬಾದ್ ಮತ್ತು ಮಂಗಳೂರು ಸಂಶೋಧನಾ ಕೇಂದ್ರದಲ್ಲಿ ನಡೆಸಿದ ಸಂಶೋಧನೆಯಿಂದ ಮತ್ತು ರೈತರ ಭೂಮಿಯಲ್ಲಿ ನಡೆಸಿದ ಕೆಲವು ಪ್ರಯೋಗಗಳಿಂದ ಹೈದರಾಬಾದಿನಲ್ಲಿ ಕಂಡು ಹಿಡಿಯಲಾದ ಜಿ.ಎಂ.ಆರ್. ೨ (ಆರ್.ಪಿ.ಡಬ್ಲ್ಯು ೬-೧೩) ಬತ್ತದ ತಳಿಯು ಕಣೆಕೀಟಕ್ಕೆ ನಿರೋಧಕ ಶಕ್ತಿ ಹೊಂದಿದೆ ಎಂದು ತಿಳಿದುಬಂದಿದೆ. ಈ ತಳಿಯು ೧೯೭೪ರಲ್ಲಿ ರಾಜ್ಯ ತಳಿ ನಿರ್ಣಯ ಸಮಿತಿಯ ಅನುಮತಿ ಪಡೆದು “ವಿಕ್ರಮ್” ಎಂಬ ಹೆಸರಿನಿಂದ ರಾಜ್ಯದ ಶಿಫಾರಸ್ಸಿನ ತಳಿಗಳ ಪಟ್ಟಿಗೆ ಸೇರಿಸಲ್ಪಟ್ಟಿದೆ.
ತಳಿಯ ಮಾಹಿತಿ
ಈ ತಳಿಯನ್ನು ಐ.ಆರ್. ೮ ಮತ್ತು ಸಿ.ಎಂ. ೨೯ ಎಂಬ ತಳಿಗಳ ಸಂಕರಣದಿಂದ ಹೊರತೆಗೆಯಲಾಗಿದೆ. ಗಿಡ್ಡ ಜಾತಿಗೆ ಸೇರಿದ ಈ ತಳಿಯು ಕಣೆಹುಳು ಬಿದ್ದಾಗ ಬೆಳೆಯಲ್ಪಡುತ್ತಿರುವ ಜಯ ಮತ್ತು ಐ.ಆರ್. ೮ ಮತ್ತು ತಳಿಗಳಷ್ಟೇ ಇಳುವರಿ ನೀಡುತ್ತದೆ. ಅಂದರೆ ಈ ತಳಿಯನ್ನು ಬೆಳೆಯುವುದರಿಂದ ಕಣೆ ಹುಳುವಿಗೆ ಅಂಜಬೇಕಿಲ್ಲ ಅಥವಾ ಈ ಕೀಟಕ್ಕಾಗಿ ಕೀಟನಾಶಕದ ಅವಶ್ಯಕತೆ ಇಲ್ಲ. ಕಣೆಹುಳು ಅಲ್ಲದೆ ಇತರೇ ಕೀಟಗಳಿಗೆ ನಿರೋಧಕ ಶಕ್ತಿ ಈ ತಳಿಯಲ್ಲಿಲ್ಲ ಎಂಬುದು ಸ್ಪಷ್ಟಪಡಿಸಲೇ ಬೇಕಾದ ಅಂಶ. ಈ ತಳಿಯನ್ನು ಇಷ್ಟವುಳ್ಳವರು ಎರಡನೆ ಬೆಳೆಗೂ ಸಹ (ಅಕ್ಟೋಬರ್ – ಜನವರಿ) ಉಪಯೋಗಿಸಬಹುದು. ಎರಡನೆ ಮತ್ತು ಮೂರನೇ ಬೆಳೆಗೆ ಕಣೆಹುಳು ಬೀಳುವುದಿಲ್ಲ ಎಂಬುದು ಇಲ್ಲಿ ಸೂಚಿಸಬೇಕಾದ ಸಂಗತಿ. ಈ ತಳಿಯು ಹೆಚ್ಚು ಗೊಬ್ಬರ ಹಾಕಿದಾಗಲೂ ಬೀಳುವುದಿಲ್ಲ. ಹೆಚ್ಚು ತೆಂಡೆ ಹೊಡೆಯುವ ಈ ತಳಿಯ ಕಾಳು ದಪ್ಪಗಿದ್ದು, ಕುಸುಬಲು ಅಕ್ಕಿ ಮಾಡಲು ಯೋಗ್ಯವೆನಿಸಿದೆ.
ತಳಿಗೆ ಸೂಕ್ತ ಬೇಸಾಯ
“ವಿಕ್ರಮ್” ತಳಿಯನ್ನು ಕರಾವಳಿಯ ಮೊದಲನೆ ಬೆಳೆಗೆ ಸೂಚಿಸಲಾಗಿದೆ. ದಕ್ಷಿಣ ಕನ್ನಡ ಜಿಲ್ಲೆ ಮತ್ತು ಉತ್ತರ ಕನ್ನಡ ಜಿಲ್ಲೆ ಮತ್ತು ಕಣೆಕೀಟದ ಹಾವಳಿ ಇರುವಲೆಲ್ಲಾ ಇದನ್ನು ಬೆಳೆಯುವುದು ಸೂಕ್ತ. ಈ ತಳಿಯ ಅವಧಿಯನ್ನು ಜಯ ಮತ್ತು ಐ.ಆರ್. ೮ ತಳಿಗಳಿಗೆ ಹೋಲಿಸಬಹುದು. ಆದ್ದರಿಂದ ಈ ತಳಿಗಳನ್ನು ಬೆಳೆಯುವ “ಮಜಲು” ಪ್ರದೇಶದಲ್ಲಿ ಮಾತ್ರ ಇದನ್ನು ಬೆಳೆಯಬಹುದು. ಇದನ್ನು ಬೆಟ್ಟ ಪ್ರದೇಶಗಳಲ್ಲಿ ಬೆಳೆಯಬಾರದು. ಬೆಟ್ಟು ಪ್ರದೇಶಕ್ಕೆ ಜಿ.ಎಂ.ಆರ್. ೧ ಮತ್ತು ಕಾಕಕೀಯ ಎಂಬ ಅಲ್ಪಾವಧಿ ತಳಿಗಳು ಪ್ರಯೋಗದಲ್ಲಿವೆ ಎಂಬುದನ್ನು ಈ ಸಂದರ್ಭದಲ್ಲಿ ಸೂಚಿಸುವುದು ಅಗತ್ಯ. ಜಯ ಮತ್ತು ಎ.ಆರ್. ೮ ತಳಿಗಳಿಗೆ ಅನುಸರಿಸುತ್ತಿರುವ ಬೇಸಾಯ ಪದ್ಧತಿಯೇ (ನಾಟಿಯ ಕ್ರಮ, ಅಂತರ ಮತ್ತು ಗೊಬ್ಬರಗಳ ಬಳಕೆ) ಈ ತಳಿಗೂ ಅನ್ವಯಿಸುತ್ತದೆ. ಕಣೆನೊಣ ಬಿಟ್ಟು ಉಳಿದ ಕೀಟಗಳು ನಿಯಂತ್ರಣ ಕ್ರಮ ವಹಿಸುವುದು ಅಗತ್ಯ. ಹೆಚ್ಚಿನ ಮಾಹಿತಿಗೆ ಮಂಗಳೂರಿನಲ್ಲಿರುವ ಕಂಕನಾಡಿ ಕೃಷಿ ಸಂಶೋಧನಾ ಕೇಂದ್ರ, ಮಂಡ್ಯ (ವಿ.ಸಿ. ಫಾರಂ) ಪ್ರಾದೇಶಿಕ ಸಂಶೋಧನಾ ಕೇಂದ್ರ, ಹೆಬ್ಬಾಳಿನ ಕೃಷಿ ವಿಶ್ವವಿದ್ಯಾಲಯದ ವಿಸ್ತರಣಾ ವಿಭಾಗ (ಬೆಂಗಳೂರು – ೨೪) ಮತ್ತು ಜಿಲ್ಲೆಯ ಕೃಷಿ ಇಲಾಖೆಯೊಂದಿಗೆ ವ್ಯವಹರಿಸಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಕರ್ನಾಟಕ ರಾಜ್ಯದ ಬತ್ತದ ಬೇಸಾಯಕ್ಕೆ ಸೂಕ್ತ ತಳಿಗಳು
ಸುಮಾರು ೨.೯ ದಶಲಕ್ಷ ಎಕರೆಗಳಲ್ಲಿ ಬೆಳೆಯಲ್ಪಡುತ್ತಿರುವ ಬತ್ತವು ಕರ್ನಾಟಕ ರಾಜ್ಯದ ಒಂದು ಮುಖ್ಯ ಬೆಳೆ. ಈ ಬೆಳೆಯಿಂದ ಬರುತ್ತಿರುವ ವಾರ್ಷಿಕ ಉತ್ಪತ್ತಿ ಸುಮಾರು ೨.೦ ದಶಲಕ್ಷ ಟನ್ನುಗಳು. ಅಂದರೆ ಎಕರೆಗೆ ಸರಾಸರಿ ೬.೮ ಕ್ವಿಂಟಾಲ್ ಬತ್ತದ ಉತ್ಪಾದನೆಯಾದಂತಾಯಿತು. ಈ ಇಳುವರಿ ನಮ್ಮ ದೇಶದ ಸರಾಸರಿಗಿಂತ ಹೆಚ್ಚೆನಿಸಿದರೂ, ಅಭಿವೃದ್ಧಿ ಹೊಂದಿದ ದೇಶಗಳಿಗೆ ಹೋಲಿಸಿದರೆ ತುಂಬಾ ಕಡಿಮೆ. ಈ ಕಡಿಮೆ ಇಳುವರಿಗೆ ಅನೇಕ ಕಾರಣಗಳಿದ್ದರೂ ಪ್ರಮುಖ ಕಾರಣಗಳಲ್ಲಿ ಒಂದು. ಇನ್ನೂ ಹೆಚ್ಚು ಪ್ರಮಾಣದಲ್ಲಿರುವ ನಾಡ ತಳಿಗಳ ಬಳಕೆ ಎನ್ನಬಹುದು. ಈ ದೃಷ್ಟಿಯಿಂದ ಪರಿಶೀಲಿಸಿದರೆ, ಈಗಾಗಲೇ ಬಿಡುಗಡೆಯಾಗಿರುವ ಈ ಕೆಳಕಂಡ ಅನೇಕ ಹೆಚ್ಚು ಇಳುವರಿ ಕೊಡುವ ತಳಿಗಳನ್ನು ಆಯಾ ತಳಿಗಳಿಗೆ ಅನುಗುಣವಾಗಿ ಹಾಗೂ ಕ್ರಮಬದ್ಧವಾಗಿ ವ್ಯವಸಾಯ ಮಾಡಿದರೆ ಈಗಿನ ಸರಾಸರಿ ಇಳುವರಿಯನ್ನು ದ್ವಿಗುಣ ಮಾಡಲು ಸುಲಭ ಸಾಧ್ಯ.
ಜಯ: ೧೯೬೮ ರಲ್ಲಿ ಬಿಡುಗಡೆಯಾಗಿ ರಾಜ್ಯದ ಅನೇಕ ಭಾಗಗಳಿಗೆ ಉತ್ತಮ ತಳಿ ಎನಿಸಿಕೊಂಡಿದೆ. ಈ ತಳಿಯನ್ನು ತೀರ ಪ್ರದೇಶ, ಮಲೆನಾಡಿನ ಪ್ರದೇಶ ಮತ್ತು ಚೌಳು ಭೂಮಿಯನ್ನು ಬಿಟ್ಟು ಮಿಕ್ಕೆಡೆಗಳಲ್ಲಿ ಲಾಭದಾಯಕವಾಗಿ ಬೆಳೆಯಬಹುದು. ಈ ತಳಿಯನ್ನು ಮಳೆಗಾಲದಲ್ಲಿ ಜುಲೈ ೧೫ರ ನಂತರ ನಾಟಿ ಮಾಡಕೂಡದು. ಹಾಗೆ ಮಾಡಿದ್ದೇ ಆದರೆ ಹೂವು ಬರುವ ಕಾಲಕ್ಕೆ ಚಳಿಗೆ ಸಿಕ್ಕಿ ಕಾಳು ಜಳ್ಳಾಗುವ ಸಂಭವ ಹೆಚ್ಚು. ಚಳಿಗಾಲದ ಬೆಳೆಯನ್ನು ನವೆಂಬರ್ ಮೊದಲನೆಯ ವಾರದಲ್ಲಿಯೂ (ಕರಾವಳಿಯಲ್ಲಿ ಮಾತ್ರ) ಬೇಸಿಗೆ ಬೆಳೆಯನ್ನು ಫೆಬ್ರವರಿ ಆದಿಯಲ್ಲಿ ನಾಟಿ ಮಾಡಿದರೆ ಉತ್ತಮ ಫಲಿತಾಂಶ ದೊರೆಯುತ್ತದೆ. ತಾಯ್‌ಚುಂಗ್ ನೇಟೀನ್ – ೧ ಮತ್ತು ಟಿ. ೧೪೧ ತಳಿಗಳಿಂದ ರೂಪಿತವಾದ ಈ ತಳಿ ಮಳೆಗಾಲದಲ್ಲಿ ೧೪೦-೧೪೫ ದಿವಸಗಳಲ್ಲಿ, ಚಳಿಗಾಲದಲ್ಲಿ ಮತ್ತು ಬೇಸಿಗೆಯಲ್ಲಿ ೧೫೦-೧೬೧ ದಿವಸಗಳಲ್ಲಿ ಕೊಯ್ಲಿಗೆ ಬರುತ್ತದೆ. ಅಷ್ಟೇನು ಉತ್ತಮ ಕಾಳನ್ನು ಹೊಂದಿಲ್ಲದೆ ಈ ತಳಿಯು ಬೇಸಿಗೆ ಮತ್ತು ಚಳಿಗಾಲದಲ್ಲಿ ಎಕರೆಗೆ ಸುಮಾರು ೩೦.೩೫ ಕ್ವಿಂಟಾಲನ್ನು ಮತ್ತು ಮಳೆಗಾಲದಲ್ಲಿ ೨೫.೩೦ ಕ್ವಿಂಟಾಲ್ ಇಳುವರಿಯನ್ನು ಕೊಡುತ್ತದೆ.
ವಾಣಿ (ಐ.ಇ.ಟಿ. ೨೨೯೬): ಈ ತಳಿಯನ್ನು ಈ ವರ್ಷವೇ ರೈತರಿಗೆ ಬಿಡುಗಡೆ ಮಾಡಿದೆ. ಸಣ್ಣ ಕಾಳಿನ ಬೇಡಿಕೆ ಇರುವ ಪ್ರದೇಶದ ರೈತರು ಈಗಾಗಲೇ ಜಯ ತಳಿಗೆ ಬದಲಾಗಿ ಸೋನಾ ತಳಿಯನ್ನು ಬೆಳೆಯುತ್ತಿದ್ದಾರೆ. ಸೋನಾ ತಳಿಯಲ್ಲಿನ ಕಾಳು ಒಕ್ಕಣೆಯಲ್ಲಿ ಸುಲಭವಾಗಿ ಬಿಡದೆ ಇರುವ ದೋಷವನ್ನು ಐ.ಆರ್. ೮ ಮತ್ತು ಸಿ.ಆರ್. ೧೦೧೪ ತಳಿಗಳ ಸಂಕರಣದಿಂದ ಹೋಗಲಾಡಿಸಿ, ಈ ತಳಿಯನ್ನು ರೂಪಿಸಲಾಗಿದೆ. ಈ ತಳಿಯನ್ನು ಜಯ ತಳಿಯನ್ನು ಬೆಳೆಯಲು ಅನುಗುಣವಾದ ಎಲ್ಲಾ ಕಾಲ, ಹವಾಮಾನ ಮತ್ತು ಭೂಗುಣಗಳಲ್ಲಿ ಬೆಳೆಯಬಹುದು. ಈ ತಳಿಯು ಜಯ ತಳಿಗಿಂತ ಹೆಚ್ಚಿನ ಬೆಂಕಿ ರೋಗ ನಿರೋಧಕ ಶಕ್ತಿಯನ್ನು ಹೊಂದಿರುವುದು ಗಮನಾರ್ಹ. ಇಳುವರಿಯಲ್ಲಿ ಜಯ ತಳಿಯನ್ನು ಹೋಲುವ ಈ ತಳಿ ಜಯ ತಳಿಗಿಂತ ಒಂದು ವಾರ ಮುಂಚಿತವಾಗಿ ಕಟಾವಿಗೆ ಬರುತ್ತದೆ.
ಐ.ಆರ್. ೨೦: ಮಳೆಗಾಲದಲ್ಲಿ ಮೇಲೆ ನಮೂದಿಸಿದ ಎರಡು ತಳಿಗಳನ್ನು ಜುಲೈ ೧೫ರ ಒಳಗೆ ನಾಟಿ ಮಾಡಲು ಸಾಧ್ಯವಾಗದಿದ್ದಲ್ಲಿ, ಈ ತಳಿಯನ್ನು ಜುಲೈ ಕೊನೆಯವರೆವಿಗೂ ನಾಟಿ ಮಾಡಿ, ಉತ್ತಮ ಇಳುವರಿಯನ್ನು ಪಡೆಯಬಹುದು. ಈ ತಳಿಯ ವಿಶೇಷ ಗುಣವೆಂದರೆ ಅವಧಿ ೧೩೦ ರಿಂದ ೧೪೦ ದಿವಸಗಳಷ್ಟಿದ್ದು, ಕಾಳು ಕೊಯಮತ್ತೂರು ಸಣ್ಣ ಬತ್ತವನ್ನು ಹೋಲುತ್ತದೆ. ಅನ್ನವು ಬಿಡಿಯಾಗಿ ಚೆನ್ನಾಗಿ ಆಗುವುದರಿಂದಲೂ ರೈಸ್ ಟುಂಗ್ರೋ ವೈರಸ್, ಲೀಪ್ ಹಾಪರ್, ಕಾಂಡ ಕೊರೆಯುವ ಹುಳು ಇವುಗಳಿಗೆ ಹೆಚ್ಚು ತುತ್ತಾಗದೆ ಮತ್ತು ಬೆಂಕಿ ರೋಗವನ್ನು ತಕ್ಕ ಮಟ್ಟಿಗೆ ತಡೆದು ಕೊಳ್ಳುವುದು. ಈ ತಳಿಯನ್ನು ೧೯೭೪ರಲ್ಲಿ ಬಿಡುಗಡೆ ಮಾಡಲಾಯಿತು. ಈ ತಳಿಯನ್ನು ಮಲೆನಾಡಿನಲ್ಲಿ ಮಳೆಯ ಬೆಳೆಯಾಗಿ ಬೆಳೆದಾಗ ಅತಿ ಗಿಡ್ಡ ಸ್ವರೂಪವಾಗಿದ್ದು, ಸಾಧಾರಣ ಮಟ್ಟದಲ್ಲಿ ಸಾರಜನಕವನ್ನು ಹಾಕಿದರೆ ಬೀಳುವುದಿಲ್ಲ. ಸುಮಾರು ೧೬೦-೧೭೦ ದಿವಸಗಳಲ್ಲಿ ಕೊಯ್ಲಿಗೆ ಬಂದು ೨೦-೨೫ ಕ್ವಿಂಟಾಲ್ ಇಳುವರಿ ಎಕರೆಗೆ ಕೊಡುತ್ತದೆ. ಈ ತಳಿಯನ್ನು ಮಲೆನಾಡಿನ ಎಂ.ಬಿ., ಕೆ.ಬಿ., ಬಿ.ಕೆ.ಬಿ., ಬಂಗಾರ ಕೋವಿ, ರತ್ನ ಚೋಡಿ, ಹನಗಾಲ ಬತ್ತದ ಬದಲು ಬೆಳೆಯಬಹುದು. ಈಗ ಬಿಡುಗಡೆಯಾಗಿರುವ ತಳಿಗಳನ್ನೆಲ್ಲಾ ಅತಿ ಹೆಚ್ಚಿನ ಬೆಂಕಿ ರೋಗನಿರೋಧಕ ಶಕ್ತಿಯನ್ನು ಹೊಂದಿರುವ ಈ ತಳಿ ಮಲೆನಾಡಿನ ಮಳೆ ಬೆಳೆಗೆ ಕೃಷಿ ವಿಶ್ವವಿದ್ಯಾಲಯದ ನವ ಕೊಡುಗೆ.
ಮೇಲಿನ ತಳಿಗಳ ಬಗ್ಗೆ ವಿವರಿಸಿದ ವಿವರಗಳನ್ನು ಜ್ಞಾಪಕದಲ್ಲಿಟ್ಟುಕೊಂಡು ಆಯಾ ಪ್ರದೇಶ, ಕಾಲ, ಹವಾಮಾನ, ಭೂಗುಣಕ್ಕೆ ಹೊಂದುವ ಸೂಕ್ತ ತಳಿಯನ್ನು ಆರಿಸಿಕೊಂಡು ಉತ್ತಮ ಬೇಸಾಯ ಕ್ರಮಗಳನ್ನು ಅನುಸರಿಸಿದ್ದೇ ಆದರೆ ಬತ್ತವೂ ಕೂಡ ಇತರ ವಾಣಿಜ್ಯ ಬೆಳೆಯಷ್ಟೇ ಲಾಭದಾಯಕ ಬೆಳೆಯಾಗುವುದರಲ್ಲಿ ಯಾವ ಸಂಶಯವಿಲ್ಲ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಕರ್ನಾಟಕ ರಾಜ್ಯದಲ್ಲಿ ಬತ್ತದ ತಳಿಗಳ ಸಂಶೋಧನಾ ಪ್ರಗತಿಯ ಪಕ್ಷಿನೋಟ
ಕರ್ನಾಟಕ ರಾಜ್ಯದಲ್ಲಿ ಸುಮಾರು ೧.೧೬ ಮಿಲಿಯನ್ ಹೆಕ್ಟೇರಿಗಿಂತಲೂ ಹೆಚ್ಚಾಗಿ ಬತ್ತವನ್ನು ಬೆಳೆಯುತ್ತಿದ್ದರೂ, ಇದರಲ್ಲಿ ಕೇವಲ ೦.೨೮ ಮಿಲಿಯನ್ ಹೆಕ್ಟೇರುಗಳಲ್ಲಿ ಮಾತ್ರ ಅಧಿಕ ಇಳುವರಿ ತಳಿಗಳನ್ನು ಬೆಳೆಯುತ್ತಿದ್ದು, ಉಳಿದ ೦.೮೮ ಮಿಲಿಯನ್ ಹೆಕ್ಟೇರುಗಳಲ್ಲಿ ಸ್ಥಳೀಯ ತಳಿಗಳನ್ನೇ ಬೆಳೆಯಲಾಗುತ್ತಿದೆ. ಸದ್ಯದಲ್ಲಿ ಜಯ, ಐ.ಆರ್. ೮, ಮಧು, ಐ.ಆರ್. ೨೦ ಮತ್ತು ಸೋನಾ (ಐ.ಎ.ಟಿ. ೧೯೯೧) ಎಂಬ ಐದು ಅಧಿಕ ಇಳುವರಿ ತಳಿಗಳು ಹಾಗೂ ಇಪ್ಪತ್ತನಾಲ್ಕು ವಿವಿಧ ರೀತಿಯ ಸ್ಥಳೀಯ ತಳಿಗಳು ರಾಜ್ಯದ ಎಲ್ಲಾ ಕಡೆಯಲ್ಲಿಯೂ ಬೆಳೆಯಲ್ಪಡುತ್ತಿವೆ. ಅಧಿಕ ಇಳುವರಿ ತಳಿ ಹಾಗೂ ಸ್ಥಳೀಯ ತಳಿಗಳ ಸರಾಸರಿ ಇಳುವರಿ ಒಂದು ಹೆಕ್ಟೇರಿಗೆ ಕ್ರಮವಾಗಿ ೩.೧೬ ಮತ್ತು ೧.೯೦ ಟನ್‌ಗಳೆಂದು ಅಂದಾಜು ಮಾಡಲಾಗಿದೆ. ರಾಜ್ಯದ ಸರಾಸರಿ ವಾರ್ಷಿಕ ಉತ್ಪನ್ನ ೨.೩೨ ಮಿಲಿಯನ್ ಟನ್ನಿನಷ್ಟಿದೆ.
ಅಧಿಕ ಇಳುವರಿ ತಳಿಗಳನ್ನು ಹೆಚ್ಚು ವಿಸ್ತೀರ್ಣದಲ್ಲಿ ಬೆಳೆಯಬೇಕೆಂಬ ಯೋಜನೆ, ಕಳೆದ ಹತ್ತು ವರ್ಷಗಳಿಂದ ಸತತವಾಗಿ ಶ್ರಮಿಸಿದ್ದರೂ ಸಹ, ಆಶಿಸಿದಷ್ಟು ಪ್ರಮಾಣದಲ್ಲಿ ಸಾಧ್ಯವಾಗಿಲ್ಲ. ಹೀಗೆ ಹೊಸ ತಳಿಗಳ ಕಡಿಮೆ ವಿಸ್ತೀರ್ಣ ಮತ್ತು ಎಕರೆವಾರು ಕಡಿಮೆ ಇಳುವರಿಗೆ ಹಲವಾರು ಕಾರಣಗಳಿವೆ.
ಕರ್ನಾಟಕ ರಾಜ್ಯದಲ್ಲಿ ಬತ್ತವನ್ನು ವಿವಿಧ ರೀತಿಯ ಮಣ್ಣು ಹಾಗೂ ಹವಾಮಾನುಗಳಲ್ಲಿ ಬೆಳೆಯಲಾಗುತ್ತಿದೆ. ಬತ್ತದ ಬೆಳೆಯ ಒಟ್ಟು ವಿಸ್ತೀರ್ಣದ ಕೇವಲ ಶೇ.೨೫ ರಷ್ಟು ಭಾಗ ಮಾತ್ರ ಸೂಕ್ತ ಮಣ್ಣು ಮತ್ತು ನೀರಾವರಿ ಸೌಲಭ್ಯಗಳನ್ನು ಹೊಂದಿದ್ದು, ಬಹು ಭಾಗ ಮುಂಗಾರು ಹವಾಗುಣಗಳ ವೈಪರೀತ್ಯಗಳಿಗೆ ತುತ್ತಾಗಿದೆ. ಕರಾವಳಿ ಪ್ರದೇಶಗಳಲ್ಲಿ ಹಾಗೂ ಮಯದಾನ ಪ್ರದೇಶದ ತಗ್ಗು ಭೂಮಿಗಳಲ್ಲಿ ಭೂಮಿಯಲ್ಲಿನ ರಸಸಾರಗಳ ವ್ಯತ್ಯಾಸ, (ಹುಳಿ ಮಣ್ಣು, ಚೌಳಿಮಣ್ಣು ಇತ್ಯಾದಿ) ಮತ್ತು ಸಣ್ಣ ಪ್ರಮಾಣದ ಪೋಷಕಾಂಶಗಳ ಕೊರತೆ (ಸತು, ಮ್ಯಾಗ್ನಿಷಿಯಂ) ಕುಗ್ಗಿಸುತ್ತಿದೆ. ಅಲ್ಲದೆ ಹಲವಾರು ರೋಗಗಳು ಮತ್ತು ಕೀಟಗಳು ಬೆಳೆಯನ್ನು ನಾಶಪಡಿಸುತ್ತಿದೆ. ಈಗ ಬಳಕೆಯಲ್ಲಿರುವ ಅಧಿಕ ಇಳುವರಿ ತಳಿಗಳು, ಮೇಲೆ ತಿಳಿಸಿರುವ ಹಲವು ಸನ್ನಿವೇಶಗಳಿಗೆ ಹೊಂದುವುದಿಲ್ಲ. ಅಲ್ಲದೆ ಪ್ರಥಮವಾಗಿ ಪ್ರಚಾರ ಮಾಡಲಾದ ಅಧಿಕ ಇಳುವರಿ ತಳಿಗಳಾದ ತಾಯ್‌ಚುಂಗ್ (ನೇಟೀವ್) ೧ ಮತ್ತು ಐ.ಆರ್. ೮ ತಳಿಗಳಿಗೆ ಒಳ್ಳೆಯ ಕಾಳು ಮತ್ತು ಅನ್ನವಾಗುವ ಗುಣವಿಲ್ಲದ್ದರಿಂದ ರೈತರು ಹೆಚ್ಚು ಹೆಚ್ಚಾಗಿ ಅಧಿಕ ಇಳುವರಿ ತಳಿಗಳನ್ನು ಬೆಳೆಯಬೇಕೆಂಬ ಆಸಕ್ತಿಯನ್ನು ಕಳೆದುಕೊಂಡಿರಬಹುದಾಗಿದೆ. ಹೀಗಾಗಿ ಕರ್ನಾಟಕ ರಾಜ್ಯದಲ್ಲಿ ಆಯಾ ಪ್ರದೇಶಗಳಿಗೆ ಸರಿ ಹೊಂದುವಂತಹ ಸೂಕ್ತ ಬತ್ತದ ತಳಿಗಳ ಸಂಶೋಧನೆ ಅತ್ಯಗತ್ಯವಾಗಿದ್ದು, ಸಂಶೋಧನಾರ್ಹವಾದ ಹಲವಾರು ಸಮಸ್ಯೆಗಳನ್ನು ಈ ಲೇಖನದಲ್ಲಿ ಉಲ್ಲೇಖಿಸಲಾಗಿದೆ.
ಪ್ರಾಮುಖ್ಯತೆಗಳಿಗೆ ಅನುಗುಣವಾಗಿ ಕೈಗೊಳ್ಳಬೇಕಾಗಿರುವ ತಳಿ ಅಭಿವೃದ್ಧಿ ಸಂಶೋಧನಾ ವಿಷಯಗಳನ್ನು ಈ ಕೆಳಕಂಡಂತೆ ಪಟ್ಟಿ ಮಾಡಬಹುದು.
೧. ಖುಷ್ಕಿ ಬೆಳೆ (ಮಳೆ ಆಶ್ರಯದಲ್ಲಿ)
೨. ಚಳಿ ನಿರೋಧಕ ಗುಣ
೩. ಕಡಿಮೆ ಕಾಲಾವಧಿ
೪. ಬೆಂಕಿರೋಗ ನಿರೋಧಕ ಗುಣ
೫. ಒಳ್ಳೆಯ ಕಾಳು ಮತ್ತು ಅನ್ನವಾಗುವ ಗುಣ
೬. ಕಣೆ ಹುಳು ನಿರೋಧಕ ಗುಣ
೭. ಚೌಳು ಮಣ್ಣಿನ ಸಾರವನ್ನು ತಡೆದುಕೊಳ್ಳುವ ಗುಣ.
 
೧. ಖುಷ್ಕಿ ಬೆಳೆಗಾಗಿ ಬತ್ತದ ತಳಿ ಅಭಿವೃದ್ಧಿ ಸಂಶೋಧನಾ ಕ್ರಮಗಳು:
ರಾಜ್ಯದ ಧಾರವಾಡ, ಬೆಳಗಾಂ, ಚಿಕ್ಕಮಗಳೂರು, ಶಿವಮೊಗ್ಗ ಮತ್ತು ಉತ್ತರ ಕನ್ನಡ ಜಿಲ್ಲೆಯ ಕೆಲವು ಭಾಗಗಳಲ್ಲಿ, ಸುಮಾರು ೦.೩ ಮಿಲಿಯನ್ ಹೆಕ್ಟೇರುಗಳಲ್ಲಿ ಬತ್ತವನ್ನು ಮಳೆ ಆಶ್ರಯದ ಭೂಮಿಗಳಲ್ಲಿ ಬಿತ್ತಿ ಬೆಳೆಯಲಾಗುತ್ತಿದೆ. ಸಾಮಾನ್ಯವಾಗಿ ಮೇ, ಜೂನ್ ತಿಂಗಳ ಮೊದಲ ಮಳೆಯಾದ ನಂತರವೇ ಬತ್ತವನ್ನು ಬಿತ್ತನೆ ಮಾಡುತ್ತಾರೆ. ಬಹಳವಾಗಿ, ದೊಡ್ಡಿಗ (ಡಿ. ೬-೨-೨), ವಾನರ ೧, ಎ-೨೦೦, ಎಂ. ೮೧, ಹೊಲಮಲ್ಡಿಗ, ಎ-೬೭ ಎ- ೯೦, ಹೊನಸು, ಕಿರ್ವಾನ, ಪುಟ್ಟ ಬತ್ತ, ಚಿಪ್ಪಿಗ ಇತ್ಯಾದಿ ಸ್ಥಳೀಯ ತಳಿಗಳನ್ನು ಬೆಳೆಯುತ್ತಿದ್ದಾರೆ. ಈ ತಳಿಗಳು ಪೋಷಣೆಗೆ ತಕ್ಕಂತೆ ಇಳುವರಿ ಕೊಡುವುದಿಲ್ಲ ಮತ್ತು ಕಾಳು ಉತ್ತಮವಲ್ಲ. ಸರಾಸರಿ ಇಳುವರಿ ಒಂದು ಹೆಕ್ಟೇರಿಗೆ ಒಂದು ಟನ್ ಗಿಂತಲೂ ಕಡಿಮೆ ಎಂದು ಹೇಳಬಹುದು. ಆದ್ದರಿಂದ ತಳಿ ಅಭಿವೃದ್ಧಿ ಮತ್ತು ಇತರ ಬೇಸಾಯ ಕ್ರಮಗಳ (ಮುಖ್ಯವಾಗಿ ಕಳೆ ನಿಯಂತ್ರಣ ಮತ್ತು ನೀರಿನ ಉಪಯೋಗ) ಸಂಶೋಧನೆಗೆ ಬಹಳ ಅವಕಾಶಗಳಿವೆ.
ಸಂಕರಣ (hybridzation) ಆಯ್ಕೆ ಮತ್ತು ಗುಣ ನಿರ್ಧಾರ ಕ್ರಮಗಳ ಮೂಲಕ ಮಳೆ ಆಶ್ರಯದ ಬಿತ್ತನೆ ಬೆಳೆಗಾಗಿ ಸೂಕ್ತ ಅಧಿಕ ಇಳುವರಿ ಬತ್ತದ ತಳಿಗಳನ್ನು ಗುರುತಿಸಲು ಸಾಧ್ಯ. ೧೯೬೮ ರಲ್ಲಿ ಪ್ರಾರಂಭಿಸಲಾದ ಈ ಯೋಜನೆಯಲ್ಲಿ ವಾನರ್ ೧, ಐ.ಆರ್. ೮ ಮತ್ತು ಎಸ್.ಆರ್. ೨೬ ಬಿ ಗಳನ್ನು ಸಂಕರಣ ಮಾಡಿ, ಎಂ.ಆರ್. ೨೬೧, ಎಂ.ಆರ್. ೨೬೨ ಮತ್ತು ಎಂ.ಆರ್. ೧೮ ಎಂಬ ತಳಿಗಳನ್ನು ಪಡೆಯಲಾಯಿತು. ಈ ದಿಸೆಯಲ್ಲಿ ಪ್ರಗತಿ ಸಾಕಷ್ಟು ಗಮನಾರ್ಹವಾಗಿಲ್ಲವಾದ್ದರಿಂದ ಇನ್ನೂ ಹೆಚ್ಚಿನ ಸಂಶೋಧನೆ ಅಗತ್ಯ.
೨. ಚಳಿ ತಡೆದುಕೊಳ್ಳುವ ಬತ್ತದ ತಳಿಗಾಗಿ ಸಂಕರಣಾ ಕ್ರಮಗಳು:
ಬತ್ತದ ಪೈರಿನಲ್ಲಿ ಹೂವಾಗುವಿಕೆ, ಪರಾಗದರ್ಶನ ಮತ್ತು ಪರಾಗದಾನ ಕ್ರಮಗಳು ಉಷ್ಣಾಂಶದ ಏರಿಳಿತಗಳಿಗೆ ಸೂಕ್ಷ್ಮ ಪ್ರತಿಕ್ರಿಯೆ ತೋರುತ್ತದೆ. ಉಷ್ಣಾಂಶ ೧೮೦ ಗಿಂತ ಕಡಿಮೆ ಇದ್ದಾಗ ಹೂವಾದರೆ, ಸಸ್ಯ ಬೆಳವಣಿಗೆ, ಪುಷ್ಪಗುಚ್ಛ ಹೊರಬರುವಿಕೆ ಹಾಗೂ ಕಾಳು ಕಟ್ಟುವುದು ಮತ್ತು ಹಾಲು ತುಂಬುವಿಕೆಗೆ ಹಾನಿಯಾಗುತ್ತದೆ.
ಕೆರೆ ಆಶ್ರಯದ ಪ್ರದೇಶಗಳಲ್ಲಿ (ಬೆಂಗಳೂರು, ಕೋಲಾರ ಮತ್ತು ತುಮಕೂರು) ತಡವಾದ ಮಳೆಯಿಂದಾಗಿ ಕೆರೆಗಳಲ್ಲಿ ನೀರು ತಡವಾಗಿ ತುಂಬಿಕೊಳ್ಳುವುದರಿಂದ ಸಾಮಾನ್ಯವಾಗಿ ಮುಂಗಾರಿನ ಕೊನೆಯ ದಿನಗಳಲ್ಲಿ (ಆಗಸ್ಟ್, ಸೆಪ್ಟೆಂಬರ್) ಬತ್ತವನ್ನು ನಾಟಿ ಮಾಡುವುದು ಅನಿವಾರ್ಯವಾಗುತ್ತದೆ. ನಾಲಾ ಆಶ್ರಯದ ಭೂಮಿಗಳಲ್ಲಿಯು ಸಹ (ಮೈಸೂರು, ಮಂಡ್ಯ, ಹಾಸನ, ಶಿವಮೊಗ್ಗ) ತಡವಾದ ಮಳೆ, ನಾಲೆಯ ಕೊನೆಯ ಭಾಗದ ಅಚ್ಚುಕಟ್ಟಿನಲ್ಲಿರುವ ಜಮೀನು ಹಾಗೂ ಕಬ್ಬಿಣ ಬೆಳೆಯ ಕಟಾವಿನ ನಂತರ ಬತ್ತ ಬೆಳೆಯುವುದು ಕಾರಣಗಳಿಂದಾಗಿ, ಬತ್ತವನ್ನು ಮುಂಗಾರಿನ ಕೊನೆಯ ದಿನಗಳಲ್ಲಿ ನಾಟಿ ಮಾಡುತ್ತಿರುವುದು ಸರ್ವೇ ಸಾಮಾನ್ಯ. ಜುಲೈ ತಿಂಗಳಾದ ಮೇಲೆ ನಾಟಿ ಮಾಡಿದ ಜಯ, ಐ.ಆರ್. ೮, ಐ.ಆರ್. ೨೦ ಮತ್ತು ಸೋನಾ ತಳಿಗಳಲ್ಲಿ ಚಳಿಯಿಂದಾಗಿ ಪುಷ್ಪ ಗುಚ್ಚ ಸರಿಯಾಗಿ ಹೊರಬರದೆ, ಕಾಳುಗಳು ನಿರ್ದಿಷ್ಟ ಮಟ್ಟದಲ್ಲಿ ಕಟ್ಟುವುದಿಲ್ಲ ಅಥವಾ ತುಂಬುವುದಿಲ್ಲ. ಪರಿಣಾಮವಾಗಿ ಇಳುವರಿ ಬಹಳವಾಗಿ ಕುಗ್ಗುತ್ತದೆ.
ಸಿ.ಹೆಟ್. ೧೦೩೯, ಸಿ.ಎಚ್. ೯೮೮, ಸಿ.ಎಚ್. ೨, ಸಿ.ಎಚ್. ೪೫, ಎಸ್. ೭೦೫ ಮತ್ತು ಎಸ್. ೩೧೭ ತಳಿಗಳಿಗೆ ಸಾಕಷ್ಟು ಮಟ್ಟಿಗೆ ಚಳಿಯನ್ನು ತಡೆದುಕೊಳ್ಳುವ ಗುಣವಿದೆ. ಈ ಗುಣವನ್ನು ಅಧಿಕ ಇಳುವರಿ ತಳಿಗಳಿಗೆ ವರ್ಗಾಯಿಸಲು ೧೯೬೯ರ ವೇಳೆಗೆ ಮಧು (ಎಂ.ಆರ್. ೧೩೬) ಬತ್ತದ ತಳಿಯನ್ನು ಕಂಡು ಹಿಡಿದಾಗ, ಈ ಸಮಸ್ಯೆಗೆ ಸ್ವಲ್ಪ ಮಟ್ಟಿಗೆ ಪರಿಹಾರ ದೊರಕಿತು. ಮಧು ಅಲ್ಪ ಕಾಲಾವಧಿ ಮತ್ತು ಅಧಿಕ ಇಳುವರಿ ತಳಿ ಇದನ್ನು ಕೆರೆ ಆಶ್ರಿತ ಭೂಮಿಯಲ್ಲಿ ಆಗಸ್ಟ್ ಮಧ್ಯ ಭಾಗದವರೆಗೆ ಮತ್ತು ನಾಲಾ ಆಶ್ರಿತ ಭೂಮಿಯಲ್ಲಿ ಆಗಸ್ಟ್ ಕೊನೆಯವರೆಗೆ ನಾಟಿ ಮಾಡಬಹುದು. ಇದು ಅಲ್ಪ ಕಾಲಾವಧಿ ತಳಿಯಾದ್ದರಿಂದ ಚಳಿಗಾಲ ಪ್ರಾರಂಭವಾಗುವುದಕ್ಕೆ ಮುಂಚೆಯೇ ಹೂ ಬಿಟ್ಟು, ತೃಪ್ತಿಕರ ಇಳುವರಿ ನೀಡುತ್ತದೆ. ಇದಲ್ಲದೆ ಜಯ ತಳಿಯನ್ನು ಎಸ್. ೩೧೭ ತಳಿಯೊಂದಿಗೆ ಸಂಕರಣ ಮಾಡಿ ಪಡೆದಿರುವ ಎಂ.ಆರ್. ೨೭೨ ಮತ್ತು ಎಂ.ಆರ್. ೨೭೯ ತಳಿಗಳೂ ಸಹ ಬಹಳ ಆಶಾದಾಯಕವಾಗಿದ್ದು, ಇಳುವರಿ ಅಂದಾಜಿನ ಬಗ್ಗೆ ಅಧ್ಯಯನ ಮುನ್ನಡೆಯುತ್ತಿದೆ. ಆದರೆ ಬಹಳ ಕಡಿಮೆ (೧೫೦) ಉಷ್ಣಾಂಶದಂತಹ ವಿಷಮಯ ಸನ್ನಿವೇಶಗಳಲ್ಲಿ ಹೂ ಬಿಟ್ಟಾಗ (ನವೆಂಬರ್, ಡಿಸೆಂಬರ್, ಜನವರಿ) ಸಾಮಾನ್ಯವಾಗಿ ಈ ಮೇಲ್ಕಂಡ ತಳಿಗಳೂ ಕೂಡ ತೃಪ್ತಿಕರ ಇಳುವರಿಯನ್ನು ಕೊಡುವುದಿಲ್ಲ.
ಮಂಡ್ಯ ಮತ್ತು ಹೆಬ್ಬಾಳದಲ್ಲಿ ಕೈಗೊಳ್ಳಲಾದ ಸಂಶೋಧನೆಗಳ ಪ್ರಕಾರ ಅಕ್ವೋಬರ್‌ನಲ್ಲಿ ನಾಟಿ ಮಾಡಿದರೆ ಬೆಳೆ ಸಂಪೂರ್ಣ ನಾಶವಾಗುತ್ತದೆ. ನವೆಂಬರ್‌ನಲ್ಲಾದರೆ ಚಳಿಯಿಂದಾಗಿ ಸಂಕುಚಿತ ಬೆಳವಣಿಗೆಯ ಕಾರಣ, ಕಾಲಾವಧಿ ಬಹಳವಾಗಿ ಹೆಚ್ಚುತ್ತದೆ. ಅಷ್ಟೇ ಅಲ್ಲದೆ, ಸೆಪ್ಟೆಂಬರ್‌ನಿಂದ ನವೆಂಬರ್ ವರೆಗೆ ನಾಟಿ ಮಾಡಿದ ಬೆಳೆಗೆ, ರೋಗ ಮತ್ತು ಕೀಟಗಳ ಹಾವಳಿಯೂ ಹೆಚ್ಚಾಗಿರುವುದು.
೩. ಅಲ್ಪ ಕಾಲಾವಧಿ ತಳಿಗಾಗಿ ಸಂಕರಣಾ ಕ್ರಮಗಳು:
ಕೆರೆ ಮತ್ತು ಬಾವಿ ನೀರಿನ ಆಶ್ರಯದ, ಬೇಸಿಗೆಯಲ್ಲಿ ನೀರಿನ ಅಭಾವವಿರುವ ಮತ್ತು ಮುಂಗಾರಿನಲ್ಲಿ ಬಹಳ ತಡವಾಗಿ ನಾಟಿ ಮಾಡುವಂತಹ ಸನ್ನಿವೇಶಗಳಲ್ಲಿ ಅಲ್ಪ ಕಾಲಾವಧಿ ತಳಿಗಳ ಬೇಡಿಕೆ ಬಹಳ. ಬಹು ಬೆಳೆ ಯೋಜನೆ ಮತ್ತು ಬೇಸಿಗೆಯಲ್ಲಿ ಮಳೆಗಾಲ ಪ್ರಾರಂಭವಾಗುವ ಮೊದಲೇ ಕಟಾವು ಮಾಡಬೇಕಾಗುವ (ಮಲೆನಾಡಿನಲ್ಲಿ) ಸಂದರ್ಭಗಳಲ್ಲೂ ಕೂಡ ಅಲ್ಪ ಕಾಲಾವಧಿ ತಳಿಗಳು ಬೇಡಿಕೆಯಲ್ಲಿವೆ.
ಸುಮ, ಕುಸುಮ, ಮಧು ಮುಂತಾದ ಸಣ್ಣ ಕಾಳಿನ ಅಧಿಕ ಇಳುವರಿ ತಳಿಗಳ ಸಂಶೋಧನೆಯಿಂದಾಗಿ ರಾಜ್ಯದಲ್ಲಿ ಈಗಾಗಲೇ ಸಾಕಷ್ಟು ಪ್ರಗತಿಗೆ ದಾರಿ ಮಾಡಿದಂತಾಗಿದೆ. ಫಿಲಿಫೈನ್ಸ್ ದೇಶದ ಐ.ಆರ್. ೨೦ ಮತ್ತು ರಾಜ್ಯದ ಮಧು ತಳಿಗಳನ್ನು ಕಳೆದ ಮುಂಗಾರು ಮತ್ತು ಬೇಸಿಗೆಯಲ್ಲಿ ಸುಮಾರು ೪೫.೦೦೦ ಹೆಕ್ಟೇರುಗಳಲ್ಲಿ ಬೆಳೆಯಲಾಗಿತ್ತು. ೧೯೭೪ರ ಬೇಸಿಗೆಯಲ್ಲಿ, ಸುಮಾರು ೩೩.೦೦೦ ಹೆಕ್ಟೇರುಗಳಲ್ಲಿ ಮಧು ತಳಿಯನ್ನು ಬೆಳೆಯಲಾಗಿತ್ತು. ಎಂ.ಆರ್. ೨೭೨ ಸಹ ಇಲ್ಲಿ ನಮೂದಿಸಬಹುದಾದ ಉಪಯುಕ್ತ ಅಲ್ಪ ಕಾಲಾವಧಿ ತಳಿ.
೪. ಬೆಂಕಿ ನಿರೋಧಕ ಗುಣಕ್ಕಾಗಿ ಸಂಕರಣಾ ಕ್ರಮಗಳು:
ಬತ್ತವನ್ನು ಉಷ್ಣವಲಯ ಹಾಗೂ ಸಮಶೀತೋಷ್ಣ ವಲಯದ ಎಲ್ಲಾ ಭಾಗಗಳಲ್ಲಿ ವರ್ಷದ ಎಲ್ಲಾ ಕಾಳದಲ್ಲಿ ಒಂದಲ್ಲ ಒಂದು ಕಡೆ ಬೆಳೆಯುವುದರಿಂದ ಹಾಗೂ ಹಲವಾರು ಜಾತಿಯ ಹುಲ್ಲುಗಳ ಮೇಲೆ ಈ ರೋಗವನ್ನು ಉಂಟು ಮಾಡುವ ಶಿಲೀಂದ್ರದ ಜೀವಾಣುಗಳು ವಾಸ ಮಾಡಿಕೊಂಡಿರುವುದರಿಂದ ಮತ್ತು ಈ ಶಿಲೀಂದ್ರವು ಹಲವಾರು ವಿಶಿಷ್ಟ ರೀತಿಯ ಸಂತತಿಗಳನ್ನು ಹೊಂದಿದ್ದು, ಜೀವಾಣುಗಳು ಮುಖ್ಯವಾಗಿ ಗಾಳಿಯ ಮೂಲಕ ಎಲ್ಲಾ ಕಡೆಗೂ ಹರಡುವುದರಿಂದ, ರಾಸಾಯನಿಕಗಳನ್ನು ಉಪಯೋಗಿಸಿ, ಈ ರೋಗವನ್ನು ಹತೋಟಿಯಲ್ಲಿಡುವುದು ಬಹಳ ಕಷ್ಟವಾಗಿದೆ. ಆದ್ದರಿಂದ ಈ ದಿಸೆಯಲ್ಲಿ ನಿರೋಧಕ ಗುಣವುಳ್ಳ ತಳಿಗಳನ್ನು ಸಂಕರಣ ಮಾಡುವುದೇ ಬಹಳ ವಿಶ್ವಾಸಾರ್ಹವಾದ ಕಾರ್ಯವೆನಿಸಿದೆ.
ಮಲೆನಾಡು ಮತ್ತು ಕಡಿಮೆ ಉಷ್ಣಾಂಶವಿರುವ ಮೈದಾನ ಪ್ರದೇಶಗಳಲ್ಲಿ ಅದರಲ್ಲೂ ಮುಖ್ಯವಾಗಿ ಮುಂಗಾರಿನಲ್ಲಿ ಬೆಂಕಿ ರೋಗ ಬತ್ತದ ಬೆಳೆಗೆ ವಿಪರೀತ ಹಾನಿಯನ್ನು ಉಂಟುಮಾಡುತ್ತದೆ.
ಜೆನಿತ್, ಟಿಟೆನ್, ಟಡುಕಾನ್, ಎಸ್. ೬೭ ಮತ್ತು ಇಂಟಾನ್ ತಳಿಗಳು ಶಿಲೀಂದ್ರದ ಎಲ್ಲಾ ವಿಶಿಷ್ಟ ರೀತಿಯ ಸಂತತಿಗಳ ಹಾವಳಿಯನ್ನು ತಡೆದುಕೊಳ್ಳುವ ನಿರೋಧಕ ಶಕ್ತಿಯನ್ನು ಹೊಂದಿದೆ. ಇಂತಹ ತಳಿಗಳನ್ನು ಇತರ ಅಧಿಕ ಇಳುವರಿ ತಳಿಗಳೊಡನೆ ಸಂಕರಣ ಮಾಡಿ, ರೋಗ ನಿರೋಧಕ ಶಕ್ತಿಯುಳ್ಳ ಅಧಿಕ ಇಳುವರಿ ತಳಿಗಳನ್ನು ಪಡೆಯಲು ಪ್ರಯತ್ನಿಸಲಾಗಿದೆ. ಜೊತೆಗೆ, ಮೇಲ್ಕಂಡ ರೋಗ ನಿರೋಧಕ ತಳಿಗಳನ್ನೇ ಅಧಿಕ ಬೇಸಾಯಕ್ಕೆ ಬಿಡುಗಡೆ ಮಾಡುವ ಸಾಧ್ಯತೆಯನ್ನು ಪರಿಶೀಲಿಸಲಾಗಿದೆ. ಈಗಾಗಲೇ ಸುವ್ಯವಸ್ಥಿತ ಯೋಜನೆಯೊಂದು ಮಂಡ್ಯ ಮತ್ತು ಪೊನ್ನಂಪೇಟೆಯ ಸಂಶೋಧನಾ ಕೇಂದ್ರಗಳಲ್ಲಿ ಕಾರ್ಯ ಮಗ್ನವಾಗಿದೆ. ೧೯೭೦ ರಿಂದಲೂ ಅಂತರ ರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರ (IRRI) ಅಖಿಲ ಭಾರತ ಬತ್ತ ಸಂಶೋಧನಾ ಕೇಂದ್ರ (AICRIP) ಮತ್ತು ರಾಜ್ಯದ ವಿಶಿಷ್ಟ ಮೂಲ ತಳಿಗಳನ್ನು ಈ ಸಂಶೋಧನನೆಯಲ್ಲಿ ಅಳವಡಿಸಿಕೊಳ್ಳಲಾಗಿದೆ. ಆಗೆ ಪಾತಿಯಲ್ಲೇ ಏಕರೂಪ ಕ್ರಮಾನನುಸರಣೆಯ ಪ್ರಯೋಗಗಳನ್ನು ಅಳವಡಿಸಿ, ಬತ್ತದ ಪೈರಿನ ಎಲ್ಲಾ ಭಾಗಗಳೂ ಬೆಂಕಿ ರೋಗ ನಿರೋಧಕ ಶಕ್ತಿಯನ್ನು ಹೊಂದಿರುವ ತಳಿಗಳನ್ನು ಗುರುತಿಸಿ, ಅವುಗಳ ಸರಾಸರಿ ಇಳುವರಿಯನ್ನು ಅಂದಾಜು ಮಾಡಿದ ಪ್ರಕಾರ, ಎಂ.ಅರ್. ೭೦, ಎಂ.ಆರ್. ೮೧ ಮತ್ತು ಇಂಟಾನ್ ಎಂಬ ಹೊಸ ತಳಿಗಳು, ಆಶಾದಾಯಕ ಮಟ್ಟದಲ್ಲಿ ಬೆಂಕಿ ರೋಗ ನಿರೋಧಕ ಶಕ್ತಿಯನ್ನು ಹೊಂದಿರುವುದಷ್ಟೇ ಅಲ್ಲದೆ ಸೂಕ್ತ ಇಳುವರಿಯನ್ನೂ ನೀಡಬಲ್ಲವೆಂದು ವ್ಯಕ್ತವಾಗಿದೆ.
೫. ಕಾಳಿನ ಗುಣದ ಅಭಿವೃದ್ಧಿಗಾಗಿ ಸಂಕರಣಾ ಕ್ರಮಗಳು:
ಅಕ್ಕಿಯ ಕಾಳಿನ ಗಾತ್ರ, ಆಕಾರ ಮತ್ತು ಅನ್ನದ ಗುಣದ ಅಪೇಕ್ಷೆ ಆಯಾ ಜನರ ಅಭಿರುಚಿಗೆ ಒಳಪಟ್ಟಿದೆ. ಕರ್ನಾಟಕ ರಾಜ್ಯದ ಬಹುಪಾಲು ಜನರು, ಸಣ್ಣ ಕಾಳು ಮತ್ತು ಉದುರಾಗಿ ಅನ್ನವಾಗುವ ಗುಣವನ್ನು ಅಪೇಕ್ಷಿಸುತ್ತಾರೆ. ಆದರೆ ಕರಾವಳಿ ಪ್ರದೇಶದ ಜನರು ಕುಸುಬಲಕ್ಕಿ ಮಾಡಲು ಅನುಕೂಲವಾಗುವಂತಹ ದಪ್ಪ ಕಾಳನ್ನು ಅಪೇಕ್ಷಿಸುತ್ತಾರೆ. ಸೋನಾ, ಐ.ಆರ್. ೨೦ ಮತ್ತು ಮಧು ಎಂಬ ಸಣ್ಣ ಕಾಳಿನ ತಳಿಗಳ ಸಂಶೋಧನೆ ಮತ್ತು ಬಿಡುಗಡೆಯಿಂದಾಗಿ ಮೈದಾನ ಪ್ರದೇಶದ ರೈತರಿಗೆ ಸಣ್ಣ ಕಾಳಿನ ಅಧಿಕ ಇಳುವರಿ ಸಮಸ್ಯೆಗೆ ಸ್ವಲ್ಪ ಪರಿಹಾರ ದೊರೆತಿದೆ. ವಿಶೇಷ ಸಂದರ್ಭಗಳಲ್ಲಿ ಉಪಯೋಗಿಸುವ ಪರಿಮಳವುಳ್ಳ ಅಕ್ಕಿಯನ್ನೂ ಸಹ ಸುಧಾರಿಸಬೇಕಾಗಿದೆ. ಈ ದಿಸೆಯಲ್ಲಿ ಕೆಲವು ಪ್ರಯತ್ನಗಳು ನಡೆದು ಕುಸುಮ ಎಂಬ ತಳಿಯನ್ನು ಬಿಡುಗಡೆ ಮಾಡಿದ್ದರೂ ಸಹ, ಇದು ಬಹಳ ಕಡಿಮೆ ಇಳುವರಿ ಕೊಡುವುದರಿಂದ ಹೆಚ್ಚು ಜನಪ್ರಿಯವಾಗಲಿಲ್ಲ. ಆದ್ದರಿಂದ, ಈ ದಿಸೆಯಲ್ಲಿ ಇನ್ನೂ ಹೆಚ್ಚಿನ ಸುಧಾರಣೆಗಾಗಿ ಸಿ. ೪೩೫ ತಳಿಯೊಂದಿಗೆ ಸ್ಥಳೀಯ ತಳಿಯನ್ನು ಸಂಕರಣ ಮಾಡಲಾಗುತ್ತಿದೆ.
೬. ಕಣೆ ಹುಳು ನಿರೋಧಕ ಗುಣಕ್ಕಾಗಿ ಸಂಕರಣಾ ಕ್ರಮಗಳು:
ಕರಾವಳಿ ಪ್ರದೇಶಗಳಲ್ಲಿ ಮೊದಲನೆ ಬೆಳೆ ಕಣೆಹುಳುವಿನ ಹಾವಳಿಯಿಂದಾಗಿ ಬಹಳ ಹಾನಿಗೊಳಗಾಗುತ್ತಿದೆ. ಈಗ ಬಳಕೆಯಲ್ಲಿರುವ ಯಾವ ಅಧಿಕ ಇಳುವರಿ ತಳಿಗೂ ಕಣೆಹುಳುಗಳ ಹಾವಳಿಯನ್ನು ತಡೆದುಕೊಳ್ಳುವ ಶಕ್ತಿ ಇಲ್ಲ. ಮರಿಹುಳು (Larva) ಪೈರಿನ ಸುಳಿಯನ್ನೇ ತಿಂದು, ತೆಂಡೆಗಳಿಗೆ ಬದಲಾಗಿ ಕೊಳವೆಯಾಕಾರದ ಕಣೆಗಳುಂಟಾಗುತ್ತದೆ.
ಮಂಗಳೂರಿನಲ್ಲಿರುವ ಬತ್ತ ಸಂಶೋಧನಾ ಕೇಂದ್ರದಲ್ಲಿ ಈ ದಿಸೆಯಲ್ಲಿನ ಸಂಶೋಧನೆ ಮುನ್ನಡೆದಿದೆ. ಕಳೆದು ನಾಲ್ಕು ವರ್ಷಗಳ ಸತತ ಪ್ರಯತ್ನದಿಂದ ಹೈದರಾಬಾದ ಮತ್ತಿತರ ಕಡೆಯಿಂದ ತರಿಸಿ ಕೊಂಡ ತಳಿಗಳ ಪೈಕಿ ಜಿ.ಎಂ.ಆರ್. ೨ (ಮಧ್ಯಮಾವಧಿ) ಮತ್ತು ಜಿ.ಎಂ.ಆರ್. ೧೭ (ಅಲ್ಪಾವಧಿ) ತಳಿಗಳು ಕಣೆ ನಿರೋಧಕ ಶಕ್ತಿಯನ್ನು ಹೊಂದಿವೆ ಮತ್ತು ಅಧಿಕ ಇಳುವರಿ ನೀಡುತ್ತವೆಯೆಂದು ಬೆಳೆಯಲ್ಪಡುತ್ತಿವೆ.
೭. ಚೌಳಿಮಣ್ಣಿನ ಸಾರವನ್ನು ತಡೆದುಕೊಳ್ಳುವಂತಹ ತಳಿಗಾಗಿ ಸಂಕರಣ ಕ್ರಮಗಳು:
ಕರ್ನಾಟಕ ರಾಜ್ಯದ ಕರಾವಳಿ ಪ್ರದೇಶ, ಮೈದಾನ ಪ್ರದೇಶದ ತಗ್ಗು ಭೂಮಿಗಳು ಮತ್ತು ಕಪ್ಪು ಮಣ್ಣಿನ ಪ್ರದೇಶಗಳಲ್ಲಿ, ಚೌಳು ಮತ್ತು ಹುಳಿಮಣ್ಣಿನಲ್ಲಿ ಬೆಳೆಯಲು ಈಗ ಬಳಕೆಯಲ್ಲಿರುವ ಯಾವ ಅಧಿಕ ಇಳುವರಿ ತಳಿಯೂ ಸೂಕ್ತವಾಗಿಲ್ಲ. ಚೌಳು ಮಣ್ಣಿಗೆ ಹೊಂದುವಂತಹ ತಳಿ ಅಭಿವೃದ್ಧಿಗಾಗಿ ೧೯೭೦ ರಿಂದಲೂ ಸಂಶೋಧನೆ ನಡೆಯುತ್ತಿದೆ. ಕರಾವಳಿ ಪ್ರದೇಶದ ಚೌಳು ಮಣ್ಣಿನಲ್ಲಿ ಬೆಳೆಯಲಾಗುತ್ತಿರುವ ಕರೇಕಗ್ಗ, ಆರ್ಯ ಮತ್ತು ಬಿಳೇಕಗ್ಗ ಎಂಬ ಸ್ಥಳೀಯ ತಳಿಗಳು ಕಡಿಮೆ ಇಳುವರಿ ನೀಡಿದಾಗ್ಯೂ ಚೌಳುಮಣ್ಣಿನ ಸಾರವನ್ನು ತಡೆದುಕೊಳ್ಳುವ ಶಕ್ತಿಯನ್ನು ಹೊಂದಿದೆ. ಕರೇಕಗ್ಗ ತಳಿಯನ್ನು ಐ.ಆರ್. ೮ ತಳಿಯೊಡನೆ ಅನಪೇಕ್ಷಿತ ಗುಣಗಳನ್ನು ನಿವಾರಣೆ ಮಾಡಿಕೊಂಡು ಅವುಗಳ ಸರಾಸರಿ ಇಳುವರಿ ಮಟ್ಟವನ್ನು ಪ್ರಯೋಗಗಳ ಮೂಲಕ ಅಂದಾಜು ಮಾಡಲಾಗುತ್ತಿದೆ.
ಕಪ್ಪು ಮಣ್ಣು ಮತ್ತು ಮೈದಾನದ ತಗ್ಗು ಭೂಮಿಗಳಲ್ಲಿ ಎಸ್.ಆರ್. ೨೬ಬಿ, ಪಿ.ಆರ್. ೧ ಮತ್ತು ಸಿ.ಒ. ೨೯ ಎಂಬ ತಳಿಗಳು ಬೇಸಿಗೆ ಬೆಳೆಗೆ ಸೂಕ್ತವಲ್ಲ. ಒಳನಾಡು ಚೌಳಿಗಾಗಿ ತಳಿ ಸಂಕರಣಾ ಕಾರ್ಯವನ್ನು ಸ್ವಲ್ಪ ಮಟ್ಟಿಗೆ ನಡೆಯಲಾಗಿದೆ. ೧೯೬೭ರಲ್ಲಿ ಎಸ್.ಆರ್. ೨೬ಬಿ ತಳಿಯನ್ನು ವಾನರ್ ೧ ತಳಿಯಲ್ಲಿರುವ ಅಪೇಕ್ಷಿತ ಗುಣಗಳಾದ ಅಲ್ಪಕಾಲಾವಧಿ ಮತ್ತು ಬೇಸಿಗೆಯಲ್ಲಿ ಫಸಲಾಗುವ ಗುಣಗಳನ್ನು ಎಸ್.ಆರ್. ೨೬ಬಿ ತಳಿಗೆ ವರ್ಗಾಯಿಸಲಾಗಿದೆ. ಚೌಳು ಮಣ್ಣಿನ ರಸ ಸಾರವನ್ನು ತಡೆದುಕೊಳ್ಳುವ ಶಕ್ತಿಯಿಂದ ಗೇಟು, ದಾಸಲ್, ಪಿ.ವಿ.ಆರ್. ೧, ಎಸ್.ಆರ್. ೨೬ಬಿ ಮುಂತಾದ ಹಲವಾರು ಸ್ಥಳೀಯ ತಳಿಗಳನ್ನು ಇತರ ಅಪೇಕ್ಷಿತ ಅಧಿಕ ಇಳುವರಿ ತಳಿಗಳೊಡನೆ ಸಂಕರಣ ಮಾಡಿ ಎಲ್ಲಾ ಅಪೇಕ್ಷಿತ ಗುಣಗಳಿರುವ ಹೊಸ ತಳಿಗಳನ್ನು ಪಡೆಯುವ ದಿಸೆಯಲ್ಲಿ ಇನ್ನೂ ಹೆಚ್ಚಿನ ಸಂಶೋಧನೆಗೆ ಗಮನ ನೀಡಲಾಗುತ್ತಿದೆ.
ಈ ಮೇಲೆ ತಿಳಿಸಿರುವ ಸಂಶೊಧನಾ ಪ್ರಗತಿ ಕೆಲವು ವಿಷಯಗಳಲ್ಲಿ ಸಾಕಷ್ಟು ಗಮನಾರ್ಹವಾಗಿಲ್ಲ. ಅವುಗಳಿಗೆ ಇನ್ನು ಮುಂದೆ ಹೆಚ್ಚು ಗಮನ ನೀಡುವಂತಹ ಯೋಜನೆಗಳನ್ನು ರೂಪಿಸಿಕೊಳ್ಳಲಾಗಿದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಶಿಫಾರಸ್ಸಿನಲ್ಲಿಲ್ಲದ ಬತ್ತದ ತಳಿಗಳ ಬಳಕೆಯಿಂದ ಉತ್ಪಾದನೆಗೆ ಹಾನಿ
ಕರ್ನಾಟಕ ರಾಜ್ಯದಲ್ಲಿ ಹವಾಗುಣದ ವೈಪರೀತ್ಯ ಇತರೇ ರಾಜ್ಯಗಳಿಗಿಂತ ಹೆಚ್ಚಿನ ಮಟ್ಟದ್ದಾಗಿದೆ. ಕರಾವಳಿ ಪ್ರದೇಶದಲ್ಲಿ (ದ.ಕನ್ನಡ ಮತ್ತು ಉ. ಕನ್ನಡ ಜಿಲ್ಲೆಗಳಲ್ಲಿ) ವರ್ಷಕ್ಕೆ ಮೂರು (ಖರೀಫ್, ರಬಿ ಮತ್ತು ಬೇಸಿಗೆ) ಬೆಳೆ ತೆಗೆದುಕೊಳ್ಳುವ ಹವಾಮಾನವಿದೆ. ಆದರೆ ಇತರೇ ಪ್ರದೇಶಗಳಲ್ಲಿ (ಮಲೆನಾಡು, ಗಡಿನಾಡು ಮತ್ತು ಬಯಲು) ಎರಡು ಬೆಳೆಗಳನ್ನು (ಮಳೆಗಾಲ ಮತ್ತು ಬೇಸಿಗೆ ಅಥವಾ ಮುಂಗಾರು ಮತ್ತು ರಬಿ) ಮಾತ್ರ ಬೆಳೆಯಲು ಸಾಧ್ಯವಾಗುತ್ತಿದೆ. ಇತ್ತೀಚಿನ ಕೃಷಿ ಸಂಶೋಧನೆಯ ಪ್ರಗತಿಯಿಂದ ಬಹು ಬೆಳೆ ಯೋಜನೆ ಆಶಾದಾಯಕವೆನಿಸಿದೆ. ಎರಡು, ಮೂರು ಮತ್ತು ಸಹ ಬೆಳೆ ಪದ್ಧತಿಯಿಂದ ನಾಲ್ಕು ಬೆಳೆಗಳನ್ನೂ ತೆಗೆಯಬಹುದೆಂಬುದು ಸ್ಫೂರ್ತಿಯುತವಾದ ಸಂಗತಿ.
ಎಲ್ಲಾ ರೀತಿಯ ಕಾಲ ಮತ್ತು ಹವಾಮಾನಕ್ಕೆ ಹೊಂದಿಕೊಳ್ಳುವಂತಹ ತಳಿಗಳ ಬಗ್ಗೆ ರಾಜ್ಯದ ಕೃಷಿ ವಿಶ್ವವಿದ್ಯಾಲಯ ಮತ್ತು ವ್ಯವಸಾಯ ಇಲಾಖೆಯ ಸಂಶೋಧನಾ ಮತ್ತು ಪ್ರಾತ್ಯಕ್ಷಿತೆಗಳ ಮೂಲಕ ಸಾಕಷ್ಟು ಮಾಹಿತಿ ಸಂಗ್ರಹಿಸಲಾಗಿದೆ. ಈ ಮಾಹಿತಿಯ ಆಧಾರದ ಮೇಲೆ ಕಾಲ, ಮಣ್ಣು ಮತ್ತು ಹವಾಮಾನಕ್ಕೆ ಯೋಗ್ಯ ತಳಿಗಳನ್ನು ನಿರ್ಧರಿಸಲಾಗಿದೆ. ಅಲ್ಲಿಂದ ಇಂತಹ ತಳಿಗಳು ರಾಜ್ಯಮಟ್ಟದ ತಳಿ ಮೌಲ್ಯ ನಿರ್ಣಯ ಸಮಿತಿ (State Variety Evaluation Committee) ಯ ಪರಿಶೀಲನೆಗೊಳಗಾಗಿ, ಸ್ವೀಕೃತ ತಳಿಗಳು ರೈತರ ಭೂಮಿಯಲ್ಲಿ ಬೆಳೆಯಲು ಯೋಗ್ಯವೆಂದು ಸೂಚಿಸಲ್ಪಟ್ಟಿದೆ. ಮೌಲ್ಯ ನಿರ್ಣಯ ಸಮಿತಿಯಿಂದ ಸ್ವೀಕೃತ ತಳಿಗಳನ್ನು ಬೆಳೆಯುವುದರಿಂದ ಅನಿರೀಕ್ಷಿತವಾಗಿ ತೋರಿ ಬರುವ ರೋಗ, ಕೀಟ ಮತ್ತು ಜೊಳ್ಳಾಗುವ ಸಮಸ್ಯೆಗಳು ಮತ್ತು ಬೆಳೆ ಸಂಪೂರ್ಣವಾಗಿ ನಾಶವಾಗುವ ಸಾಧ್ಯತೆ ಕನಿಷ್ಟ ಮಟ್ಟದಾಗಿರುತ್ತದೆ ಎನ್ನಬಹುದು.
ಶಿಫಾರಸ್ಸಿನಲ್ಲಿರುವ ಸುಧಾರಿತ ನಾಡ ತಳಿಗಳು
ಬತ್ತದಲ್ಲಿ ಸುಧಾರಿತ ನಾಡ ತಳಿಗಳೆಂದರೆ ಒಂದು ದೊಡ್ಡ ಪಟ್ಟಿ. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ ಬಂಗಾಸಣ್ಣ (ಎಸ್. ೭೦೧), ಬಂಗಾರ ಕೋವಿ (ಎಸ್. ೧೦೯೨), ಹಾಲುಬ್ಬಲು (ಎಸ್. ೩೧೭), ರತ್ನಚೂಡಿ (ಎಸ್.೭೪೯) ಚೈನಾ ಬತ್ತ (ಸಿ.ಎಚ್. ೨, ಸಿ.ಎಚ್. ೪೫), ಜೇನುಗೂಡು ಇತ್ಯಾದಿ. ಮಲೆನಾಡಿನಲ್ಲೂ ಮೇಲ್ಕಂಡ ತಳಿಗಳಲ್ಲದೆ ಕಿರುಬೆಳೆದು (ಕೆ.ಬಿ. ೩೫೬), ಮುಂಬೆಳೆಯ (ಎಂ.ಬಿ. ೩೧, ಜಿ.ಕೆ.ಬಿ) ಜೀರಿಗೆ ಸಣ್ಣ, ಪುಟ್ಟ ಬತ್ತ, ಚಿಪ್ಪಿಗ ಮುಂತಾದವು ಬೆಳೆಯಲ್ಪಡುತ್ತಿವೆ. ಕರಾವಳಿಯಲ್ಲಿ, ಪಿಟಿಬಿ, ಎಂಜಿಎಲ್, ಎಂಟಿಯು, ಕರಿಕಗ್ಗ, ಬಿಳಿಕಗ್ಗ ಪ್ರಚಾರದಲ್ಲಿವೆ. ನೇರ ಬಿತ್ತನೆ ಪ್ರದೇಶದಲ್ಲಿ ದೊಡ್ಡಿಗ (ಡಿ.೬೨೨), ಅಂತರ ಸಾಲ (ಎ.೨೦೦, ಎ.೬೭) ಎಂ. ೮೧, ಎಲ್ಲಿಕೇರಿಸಾಲ (ವೈ.೪), ಟಿ. ೧೪೧ ಪ್ರಚಾರದಲ್ಲಿದೆ. ಪುಣಜಿ ಬೇಸಾಯಕ್ಕೆ ದೊಡ್ಡ ಬೈರ, ಗಿಡ್ಡ ಬೈರ, ಆಲೂರು ಸಣ್ಣ ಮತ್ತು ದಪ್ಪ ಬತ್ತ ಬೆಳೆಸಲ್ಪಡುತ್ತಿವೆ.
ಶಿಫಾರಸ್ಸಿನಲ್ಲಿರುವ ಅಧಿಕ ಇಳುವರಿ ತಳಿಗಳು
ಜಯ, ಮಧು, ಐ.ಆರ್. ೨೦ ಮತ್ತು ಸೋನಾ (ಐ.ಇ.ಟಿ. ೧೯೯೧) ಮಲೆನಾಡಿಗೂ ಮತ್ತು ಕರಾವಳಿಯ ಮೊದಲನೇ ಬೆಳೆಗೂ ಈ ತಳಿಗಳು ಹೊಂದುವುದಿಲ್ಲ.
ಹಿಂತೆಗೆದುಕೊಂಡ ತಳಿಗಳು
ಐ.ಆರ್.೮, ಬಿ (ಎನ್) ೧, ಬಿ. ೬೫, ಸುಮ ತಳಿಗಳು ಹಿಂದೆ ಶಿಫಾರಸ್ಸಿನಲ್ಲಿದ್ದು, ಉತ್ತಮ ತಳಿಗಳು ಸಲಹೆಗೆ ಬಂದಾಗಲೆಲ್ಲಾ ಇವುಗಳನ್ನು ಶಿಫಾರಸ್ಸಿನ ಪಟ್ಟಿಯಿಂದ ಹೊರ ತೆಗೆಯಲಾಗಿದೆ.
ಶಿಫಾರಸ್ಸಿನಲ್ಲಿಲ್ಲ ಆದರೂ ಜನಪ್ರಿಯ
ಶಿಫಾರಸ್ಸಿನಲ್ಲಿಲ್ಲದೆ ತಾನಾಗಿ ಹರಡಿದ ಎಲ್ಲಾ ತಳಿಗಳೂ ಬೆಳೆಯಲು ಅನರ್ಹವೆಂದರೆ ತಪ್ಪಾಗಬಹುದು. ಉದಾ:- ಕರಾವಳಿಯ ಬೆಟ್ಟ ಪ್ರದೇಶ ಮತ್ತು ೨ನೇ ಮತ್ತು ೩ನೇ ಬೆಳೆಯಲ್ಲಿ ಜನಪ್ರಿಯವಾಗುತ್ತಿರುವ ಅನ್ನಪೂರ್ಣ ಕರಾವಳಿ ರೈತರ ಅಭಿರುಚಿಗೆ ದಪ್ಪನಾದ ಕೆಂಪು ಕಾಳುಳ್ಳ ಈ ತಳಿಯು ಕುಸುಬಲು ಅಕ್ಕಿಯನ್ನಾಗಿ ಪರಿವರ್ತಿಸಿ, ಊಟ ಮಾಡಲು ಯೋಗ್ಯವೆನಿಸಿದೆ. ಕೇರಳ ರಾಜ್ಯದ ಪಟ್ಟಾಂಬಿಯಲ್ಲಿ ಕಂಡು ಹಿಡಿಯಲ್ಪಟ್ಟು ಕಲ್ಚರ್ – ೨೮ (ಸಿ.೨೮) ಎಂದು ಕಾಲಿಟ್ಟ ತಳಿಯೇ ಈಗ ಅನ್ನಪೂರ್ಣ ಎಂಬ ಹೆಸರಿನಲ್ಲಿ ತಳಿ ಎನಿಸುವಷ್ಟು ಇಳುವರಿ ನೀಡಬಲ್ಲ ಈ ತಳಿಯ ಬಗೆಗೆ ಸಾಕಷ್ಟು ಸಂಶೋಧನಾ ಮಾಹಿತಿಯು ದೊರೆತಿರುವುದರಿಂದ ಇದನ್ನು ರಾಜ್ಯದ ಶಿಫಾರಸ್ಸಿನ ತಳಿ ಪಟ್ಟಿಗೆ ಸೇರಲು ಯೋಚಿಸಲಾಗಿದೆ.
ಮಷೂರಿ ಎಂಬ ಇನ್ನೊಂದು ಮಲೇಷಿಯಾದ ತಳಿ ಕರ್ನಾಟಕದಲ್ಲಿ ಗೌರಿ ಎಂಬ ಹೆಸರಿನಲ್ಲಿಯೂ, ತಮಿಳುನಾಡಿನಲ್ಲಿ ಪೊನ್ನಿ ಎಂಬ ಹೆಸರಿನಲ್ಲಿಯೂ ಪ್ರಚಾರಕ್ಕೆ ಬಂದಿದೆ. ನಾಡ ತಳಿಗಳಿಗಿಂತ ಸ್ವಲ್ಪ ಕುಳ್ಳು, ಆದರೂ ಗಿಡ್ಡ ಜಾತಿಗೆ ಸೇರಿದ್ದಲ್ಲ. ತೆನೆಕಾಳು ತುಂಬುವಾಗ ಬೆಳೆ ಬೀಳುವ ಸಾಧ್ಯತೆ ಇದೆ. ಸಾಧಾರಣ ಬೇಸಾಯದಲ್ಲಿ ನಾಡ ತಳಿಗಿಂತಲೂ ಹೆಚ್ಚು ಇಳುವರಿ ಕೊಡುವ ಶಕ್ತಿಯನ್ನು ಹೊಂದಿದೆ. ಅವಧಿ ಐದುವರೆ ತಿಂಗಳು. ಕಾಳು ಬಹಳ ಸಣ್ಣಗಿದ್ದು, ಅನ್ನ ಉದುರಾಗಿ ಚೆನ್ನಾಗಿರುತ್ತದೆ. ಇದರ ಎರಡು ನ್ಯೂನತೆಗಳೆಂದರೆ ಬತ್ತದಿಂದ ಬರುವ ಅಕ್ಕಿ ಪ್ರಮಾಣ ಕಡಿಮೆ ಮತ್ತು ಬೆಂಕಿರೋಗಕ್ಕೆ ಹೆಚ್ಚು ತುತ್ತಾಗುತ್ತದೆ. ಈ ತಳಿಯು ಅಧಿಕ ಇಳುವರಿ ತಳಿಗಳ ಸಾಲಿಗೆ ಸೇರುವುದಿಲ್ಲ. ಶಿವಮೊಗ್ಗ ಜಿಲ್ಲೆಯಲ್ಲಿ ೧೯೭೪ನೇ ಮಳೆಗಾಲದ ಬೆಳೆಯಲ್ಲಿ ಅನೇಕ ಕಡೆ ಬೆಂಕಿರೋಗದಿಂದ ಈ ತಳಿಯು ನಷ್ಟ ಉಂಟು ಮಾಡಿತೆಂಬುದು ಇಲ್ಲಿ ತಿಳಿಸಬೇಕಾದ ಸಂಗತಿ.
ಮುಂದೆ ಶಿಫಾರಸ್ಸಿಗೆ ಬರಬಹುದಾದ ತಳಿಗಳು
ಅಲ್ಪಾವಧಿ: ಎಂ.ಆರ್. ೨೭೨ (ಜಯ ಹಾಗೂ ಹಾಲುಬ್ಬಲು) ಸಂಕರಣದಿಂದ ಅಲ್ಪಾವಧಿ ಮತ್ತು ಅತ್ಯುತ್ತಮ ಕಾಳು: ಎಂ.ಆರ್. ೩೦೧ (ಜಯ ಮತ್ತು ಬಂಗಾರತೀಗ) ಮಧ್ಯಮಾವಧಿ ಉತ್ತಮ ಕಾಳು: ಐ.ಇ.ಟಿ. ೨೨೫೪, ೨೨೯೫, ಬೆಂಕಿರೋಗ ನಿರೋಧಕ: ಇಂಟಾನ್ ಮತ್ತು ಎಂ.ಆರ್. ೮೧, ಕಣಿ ಹುಳು ನಿರೋಧಕ: ಜಿ.ಎಂ.ಆರ್. ೨ (ವಿಕ್ರಮ) ಈ ತಳಿಗಳು ಸಾಕಷ್ಟು ಪರೀಕ್ಷೆಗೊಳಗಾಗಿವೆ. ಇವುಗಳಲ್ಲಿ ರಾಜ್ಯ ತಳಿ ಪರಿಶೀಲನಾ ಸಮಿತಿಯ ಪರವಾನೆ ಪಡೆದ ತಳಿಗಳು ಮಾತ್ರ ಶಿಫಾರಸ್ಸಿಗೆ ಬರುತ್ತವೆ.
ಶಿಫಾರಸ್ಸಿಗೆ ಅನರ್ಹವೆನಿಸಿದ ತಳಿಗಳು
ರಾಜ್ಯದಲ್ಲಿ ಪರೀಕ್ಷಿಸಿ, ಸಂಶೋಧನೆಯಿಂದ ಹೊರಬಿದ್ದ ದೋಷಗಳ ಆಧಾರದ ಮೇಲೆ ಶಿಫಾರಸ್ಸಿಗೆ ಅನರ್ಹವೆನಿಸಿದ, ಆದರೆ ಬೇರೆ ಕಡೆ ಹೆಸರು ಕೇಳಿ ಬರುತ್ತಿರುವ ತಳಿಗಳಿವು. ಪದ್ಮ, ಹಂಸ, ಕನ್ನಗಿ, ತ್ರಿವೇಣಿ, ಅಶ್ವತಿ, ರೋಹಿಣಿ, ಭವಾನಿ, ಕರುಣಾ, ಪಂಕಜ, ಮನಿಲಾ, ಜಯಂತಿ, ಸತ್ಯ, ಸೂರ್ಯ, ಸುಹಾಸಿನಿ, ತೆಲ್ಲಹಂಸ, ರತ್ನ, ಐ.ಆರ್. ೨೨, ಐ.ಆರ್. ೨೪ ಮುಂತಾದವು. ಕೃಷಿ ವಿಶ್ವವಿದ್ಯಾಲಯ ಮತ್ತು ಕೃಷಿ ಇಲಾಖೆಯ ಸಂಶೋಧನಾ ಮತ್ತು ಪ್ರಾತ್ಯಕ್ಷಿಕೆಗಳ ಫಲಿತಾಂಶಗಳ ಆಧಾರದ ಮೇಲೆ ಇವು ಶಿಫಾರಸ್ಸಿಗೆ ತರಲು ಅನರ್ಹವೆನಿಸಿದೆ. ಆದ್ದರಿಂದ ಈ ತಳಿಗಳನ್ನು ಬೆಳೆಯುವುದರಿಂದ ಒಮ್ಮೊಮ್ಮೆ ಹೆಚ್ಚು ಇಳುವರಿ ದೊರೆತರೂ, ಅನೇಕ ಬೆಳೆಗಳಲ್ಲಿ ನಿರಾಶಿತರಾಗುವ ಸಂಭವವಿದೆ. ಅಲ್ಲದೆ ರೋಗ ರುಜಿನಗಳು ಹೆಚ್ಚು ಪ್ರಮಾಣದಲ್ಲಿ ಪ್ರವೇಶಿಸಿ ಉತ್ಪಾದನೆಗೆ ಬಾಧಕವಾಗುವ ಸಾಧ್ಯತೆಯೂ ಉಂಟು. ಪದ್ಮ ತಳಿಗೆ ಬಂದ ಚುಕ್ಕೆ ರೋಗವು ಗೌರಿ, ಜಯಂತಿ, ರತ್ನ, ಐ.ಆರ್. ೨೨ ಮತ್ತು ಕನ್ನಗಿ ತಳಿಗಳಿಗೆ ಎರಗಿದೆ. ಬೆಂಕಿ ರೋಗಕ್ಕೆ ಹಂಸ, ರೋಹಿಣಿ, ತೆಲ್ಲಹಂಸ, ತಳಿಗಳನ್ನು ತಿಂದ ಎಲೆ ಸುರುಳಿ ಹುಳು, ಕಾಳಿಗಿಂತ ಹೆಚ್ಚು ಜೊಳ್ಳನ್ನೇ ನೀಡಿದ ಮನಿಲಾ, ಪಂಕಜ ಇಲ್ಲಿ ನಮೂದಿಸಬಹುದಾದ ಕೆಲವು ಉಪಯುಕ್ತ ಅನುಭವಗಳು.
ಹೊಸ ಬತ್ತದ ತಳಿಗಳ ಮಾಹಿತಿ ಎಲ್ಲಿ ದೊರೆಯುತ್ತದೆ?
ರಾಜ್ಯದ ಕೃಷಿ ವಿಶ್ವವಿದ್ಯಾಲಯ ಆಶ್ರಯದಲ್ಲಿ ಮಂಡ್ಯದ ಪ್ರಾದೇಶಿಕ ಸಂಶೋಧನಾ ಕೇಂದ್ರ (Regional Research Station, Mandya) ವಿ.ಸಿ. ಫಾರಂ ಇಲ್ಲಿ ಮತ್ತು ರಾಜ್ಯಾದ್ಯಂತ ಹರಡಿರುವ ಇನ್ನೂ ೧೪ ಸಂಶೋಧನಾ ಕೇಂದ್ರಗಳಲ್ಲಿ ಸತತವಾಗಿ ಬತ್ತದ ತಳೀಕರಣ ನಡೆದಿದೆ. ಅಲ್ಲದೆ ವಿಶೇಷ ಹಾಗೂ ನೆರೆ ರಾಜ್ಯಗಳಲ್ಲಿ ಕಂಡು ಹಿಡಿದಿರುವ ತಳಿಗಳ ಹೊಂದಾಣಿಕೆ, ಗುಣ ದೋಷಗಳ ಬಗ್ಗೆ ಮಾಹಿತಿ ಸಂಗ್ರಹಿಸಲ್ಪಡುತ್ತಿದೆ. ಅಖಿಲ ಭಾರತ ಸಂಘಟಿತ ಬತ್ತದ ಸಂಶೋಧನಾ ಯೋಜನೆ ಹಾಗೂ ಅಂತರ ರಾಷ್ಟ್ರೀಯ ಸಂಘಟಿತ ಪರೀಕ್ಷಾ ಯೋಜನೆಗಳ ಮೂಲಕ ಪ್ರಪಂಚದ ಯಾವುದೇ ಭಾಗದಲ್ಲಿ ಕಂಡು ಹಿಡಿಯಲ್ಪಟ್ಟ ತಳಿಯ ಬಗ್ಗೆ ಸಾಮಾನ್ಯವಾಗಿ ಪ್ರತಿಯೊಂದು ದೇಶ ಮತ್ತು ಪ್ರತಿಯೊಂದು ರಾಜ್ಯದಲ್ಲಿ ಮಾಹಿತಿ ಸಂಗ್ರಹಿಸುವ ಒಂದು ವ್ಯವಸ್ಥೆ ಇದೆ. ಆದ್ದರಿಂದ ಆಸಕ್ತಿಯುಳ್ಳ ರೈತರು, ಕೃಷಿ ವಿಶ್ವವಿದ್ಯಾಲಯದ ವಿಸ್ತರಣಾ ವಿಭಾಗ ಅಥವಾ ಸಂಶೋಧನಾ ಕೇಂದ್ರಗಳೊಂದಿಗೆ ವ್ಯವಹರಿಸುವುದು ಉಚಿತ. ಹೊಸ ತಳಿಗಳ ಬಗ್ಗೆ ಈ ರೀತಿ ಮಾಹಿತಿ ದೊರಕಿಸಿಕೊಂಡು ನಂತರ ಆ ತಳಿಯನ್ನು ಬೆಳೆಯಬೇಕೋ ಬೇಡವೋ ಎಂಬುದನ್ನು ನಿರ್ಧರಿಸಿದಲ್ಲಿ ನಂತರ ಆ ತಳಿಯನ್ನು ಬೆಳೆಯಬೇಕೋ ಎಂಬುದನ್ನು ನಿರ್ಧರಿಸಿದಲ್ಲಿ ಬತ್ತದ ಬೇಸಾಯ ಯಾವಾಗಲೂ ಲಾಭದಾಯಕ ಎನ್ನುವಂತೆ ನಿರ್ಧಿಷ್ಟ ಪ್ರಮಾಣದ ನಿವ್ವಳ ಆದಾಯ ಸಾಧ್ಯ ಎಂಬ ಭರವಸೆ ಕೊಡಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತ ಬೆಳೆಯುವಷ್ಟೇ ಮುಖ್ಯ ಬತ್ತದ ಬೆಳೆಯ ನಂತರ ಕಾಳಿನ ರಕ್ಷಣೋಪಾಯಗಳು
ರಾಷ್ಟ್ರದ ಧಾನ್ಯ ಉತ್ಪಾದನೆಯಲ್ಲಿ ಗಣನೀಯ ಪ್ರಮಾಣ ಜನರ ಉಪಯೋಗಕ್ಕೆ ಸಿಕ್ಕದೆ ವಿವಿಧ ಹಂತಗಳಲ್ಲಿ ಮನುಷ್ಯನ ಕೈಯಿಂದ ಅನೇಕ ರೀತಿಯಲ್ಲಿ ಕಳಚಿ ಹೋಗುತ್ತದೆ ಎಂಬುದು ಸಾಮಾನ್ಯವಾಗಿ ಆಹಾರ ದಾಹವನ್ನು ಹೊರದೂಡಲು ತೊಡಗಿರುವವರೆಲ್ಲರಿಗೂ ತಿಳಿದಿರುವ ವಿಷಯ. ರೈತರ ದುಡಿಮೆಯ ಫಲವಾದ ಬೆಳೆಯ ಮೇಲಿನ ಕಾಳು ಮಾಗುತ್ತಿರುವಾಗಲೇ, ಆನೇ, ಹಕ್ಕಿ, ಇಲಿ, ಕ್ರಿಮಿಗಳು ಮತ್ತು ಬುಷ್ಟ ಮತ್ತಿಂತಹ ಎಲ್ಲಾ ತರಹದ ಜೀವಿಗಳೂ ತಮ್ಮ ಪಾಲನ್ನು ಹೊಂದಿಯೇ ತೀರುತ್ತದೆ. ಇದಲ್ಲದೆ ಕೊಯ್ಲಿಗೆ ಆತಂಕವಾಗಿ ಬರುವ ಮಳೆಯೂ ಒಂದು ದೊಡ್ಡ ಕಾರಣ. ಅನಿವಾರ್ಯವಾಗಿ ಕೊಯ್ಲು ನಿಧಾನವಾದಲ್ಲಿ ಇಂತಹ ನಷ್ಟ ದ್ವಿಗುಣವಾಗುತ್ತದೆ. ಹೀಗೆ ಉಂಟಾಗಬಹುದಾದ ನಷ್ಟ ಎಷ್ಟಿರಬಹುದು ಎಂದು ಯಾವ ರೀತಿಯಿಂದಲೂ ಅರಿಯಲು ಸಾಧ್ಯವಾಗಿಲ್ಲ. ತಿಳಿದು ಬಂದಿರುವ ಅಂಕಿ ಅಂಶದಿಂದ ಶೇ. ೧೦ ರಷ್ಟು ಉತ್ಪಾದನೆ ಹೇಗೆ ನಷ್ಟವಾಗುತ್ತಿದೆ. ಕೊಯ್ಲಿನ ನಂತರ ವಿವಿಧ ಹಂತಗಳಲ್ಲಿ ಆಗಬಹುದಾದ ನಷ್ಟದ ಅಂದಾಜು ಕೆಲವು ಫಸಲುಗಳಿಗೆ ದೊರೆತಿವೆ. ಬತ್ತದಲ್ಲಿ ಈ ರೀತಿಯ ನಷ್ಟ ಶೇ. ೧೭ ರಷ್ಟು ಎಂದು ಅಂದಾಜು ಮಾಡಲಾಗಿದೆ.
ಇತರ ಬೆಳೆಗಳಿಗೆ ಹೋಲಿಸಿದಾಗ ಬತ್ತದಲ್ಲಿ ಈ ತರಹದ ನಷ್ಟ ಹೆಚ್ಚು ಪ್ರಮಾಣದ್ದಾಗಿದೆ. ಅನೇಕ ಬೆಳೆಗಳಲ್ಲಿ ಒಕ್ಕಣೆಯ ನಂತರ ಧಾನ್ಯ ಉಗ್ರಾಣದಲ್ಲಿ ಶೇಖರಿಸಲ್ಪಟ್ಟು, ಅಲ್ಲಿಂದ ಅವಶ್ಯಕವಾದಾಗ ಬಳಕೆಗೆ ಹೊಯ್ಯಲ್ಪಡುತ್ತಿದೆ. ಆದರೆ ಬತ್ತದಲ್ಲಿ ಹಾಗಿಲ್ಲ. ಬತ್ತವನ್ನು ಅನೇಕ ಕಡೆ ಕುಸುಬಲು ಬತ್ತವನ್ನಾಗಿ ಪರಿವರ್ತಿಸುವುದು ಮತ್ತು ಉಪಯೋಗಕ್ಕೆ ಮುಂಚೆ ಗಿರಣಿಗೆ ಬಿಡಿಸಿ, ಪಾಲಿಷ್ ಮಾಡಿಸುವುದು ಸಂಪ್ರದಾಯ ಹಾಗೂ ಅನಿವಾರ್ಯ.
ಕೊಯ್ಲಿನಲ್ಲಿ ಉದುರಿ ಹೋಗುವುದು, ಅರಿ (Field Sheaving) ಹಾಕಿದಾಗ ಕಾಳು ಉದುರಿ ಹೋಗುವುದು, ಹುಲ್ಲನ್ನು ಬತ್ತದ ಸಮೇತ ಕಣಕ್ಕೆ ಸಾಗಿಸುವಾಗ ಕಾಳನ್ನು ಒಣಗಿಸುವಾಗ ಆಗುವ ನಷ್ಟ ಒಂದು ರೀತಿಯಾದರೆ, ಈ ರೀತಿ ವಿವಿಧ ಕ್ರಿಯೆಗಳ ನ್ಯೂನತೆಗಳಿಂದಾಗಿ ಅಂದರೆ ಗಿರಣಿ ಮಾಡುವಾಗ ಬತ್ತ ನುಚ್ಚಾಗುವುದು, ವಾಸನೆ ಕೆಡುವುದು, ಅಕ್ಕಿಯಲ್ಲಿನ ಪೌಷ್ಠಿಕಾಂಶ ಕಳೆದು ಹೋಗುವುದು ಇನ್ನೊಂದು ವಿಧಧ ನಷ್ಟ. ಕಳೆದ ಒಂದೆರಡು ದಶಕಗಳ ಅಂಕಿ ಅಂಶಗಳಿಂದ ತಿಳಿದು ಬಂದ ನಷ್ಟ ಮತ್ತು ಸಂಶೋಧನೆಯಿಂದ ಹೊರಬಿದ್ದ ಹಾಗೂ ಉಪಯುಕ್ತವೆನಿಸಿರುವ ಒಂದೆರಡು ಸಲಹೆಗಳನ್ನು ಈ ಲೇಖನದಲ್ಲಿ ಕಾಣಬಹುದು.
ಬತ್ತ ಕೊಯ್ಲಿಗೆ ಸಿದ್ಧವಿದೆಯೇ?
ಅನಾದಿ ಕಾಲದಿಂದಲೂ ಭಾರತದಲ್ಲಿ ಬತ್ತ ಕೊಯ್ಲಿಗೆ ಬಂದಿರುವುದನ್ನು ನಿರ್ಧರಿಸುವ ವಿಧಾನವೆಂದರೆ ಬತ್ತದ ಸಸಿಯು ಸಂಪೂರ್ಣವಾಗಿ ಒಣಗಿದ ಹಾಗೆ ಕಂಡಾಗ ಕಟಾವಿಗೆ ಸಿದ್ದವೆಂದು ತಿಳಿಯುವುದು. ಕೆಲವು ತಳಿಗಳಲ್ಲಿ ಇದರಿಂದ ಉದುರಿ ಹೋಗುವ ಭಾಗದ ನಷ್ಟ ಸಂಭವಿಸಿಯೇ ತೀರುತ್ತದೆ. ಮಾಗಿದ ತೆನೆಯ ಮೇಲಿನ ಕಾಳುಗಳು ಹಗಲು ಬಿಸಿಲಿಗೂ ಮತ್ತು ರಾತ್ರಿ ಸಮಯದಲ್ಲಿ ಇಬ್ಬನಿಗೂ ಕೆಲವು ದಿನಗಳವರೆಗೆ ತುತ್ತಾಗುವುದರಿಂದ ಹೊಟ್ಟಿನ ಒಳಗಿರುವ ಅಕ್ಕಿಯಲ್ಲಿ ಬಿರುಕು ಉಂಟಾಗುತ್ತದೆ. ಇಂತಹ ಬಿರುಕಿನ ಗೆರೆಗಳನ್ನು (sun, cracks, checks) ಬೆಳಕಿಗೂ ಕಣ್ಣಿಗೂ ನಡುವೆ ಅಕ್ಕಿಯನ್ನು ಈಕ್ಷಿಸುವುದರಿಂದ ಸುಲಭವಾಗಿ ನೋಡಬಹುದು. ಇಂತಹ ಕಾಳುಗಳು ಗಿರಣಿ ಮಾಡಿಸುವಾಗ ಅಥವಾ ಕುಟ್ಟುವಾಗ ನುಚ್ಚಾಗುತ್ತದೆಂದು ಖಚಿತವಾಗಿ ತಿಳಿದುಬಂದಿದೆ. ಆದ್ದರಿಂದ ಬತ್ತವನ್ನು ಸಂಪೂರ್ಣವಾಗಿ ಒಣಗುವವರೆಗೂ ಬಿಡಬಾರದು. ತೆನೆಯ ತುದಿಯಲ್ಲಿರುವ ಬತ್ತದ ಕಾಳುಗಳು ಮುಂಚೆ ಮಾಗುತ್ತವೆ. ತೆನೆಯ ಬುಡದಲ್ಲಿರುವ ಕಾಳುಗಳು ನಂತರ ಮಾಗುತ್ತವೆ. ಹೀಗೆ ತುದಿ ಮತ್ತು ಬುಡದ ಕಾಳುಗಳು ಮಾಗಲು ೫ ರಿಂದ ೧೨ ದಿವಸಗಳ ಅಂತರವಿರಬಹುದು. ಇದು ತಳಿ, ಹವಾಗುಣ ಮತ್ತು ಬೇಸಾಯ ಕ್ರಮದಿಂದ ಹೆಚ್ಚು ಕಡಿಮೆಯಾಗುವ ಸಾಧ್ಯತೆ ಇದೆ. ರಾಜ್ಯದ ಕೃಷಿ ವಿಶ್ವವಿದ್ಯಾಲಯದ ಮತ್ತು ಮೈಸೂರಿನಲ್ಲಿರುವ ಕೇಂದ್ರ ಆಹಾರ ಸಂಶೊಧನಾಲಯದ ಜಂಟಿ ಸಂಶೋಧನಾ ಪ್ರಯೋಗಗಳಿಂದ ಗೋಚರಕ್ಕೆ ಬಂದಿರುವ ಸಂಗತಿ ಎಂದರೆ, ಈಗ ಆಗುತ್ತಿರುವ ನಷ್ಟವನ್ನು ಕಡಿಮೆ ಮಾಡುವ ಸಾಧ್ಯತೆ ಇದೆ ಎಂಬುದು. ತೆನೆಯಲ್ಲಿರುವ ಕಾಳುಗಳನ್ನು ಪರೀಕ್ಷಿಸಿ, ತೀರಾ ಬುಡದಲ್ಲಿರುವ ಕಾಳುಗಳು ಸ್ವಲ್ಪ ಹಸಿರಿರುವಾಗಲೇ ಅಂದರೆ ಹಸಿರು ಕಾಳನ್ನು ಒತ್ತಿದರೆ ಹಾಲು ಬರದೆ ಹಟ್ಟಿಯಾಗಿರುವಾಗಲೇ ಕೊಯ್ಲು ಮಾಡಬೇಕು. ಸೂಕ್ಷ್ಮವಾಗಿ ಹೇಳುವುದಾದರೇ ರೈತರು ಸಾಂಪ್ರದಾಯಿಕವಾಗಿ ಕೊಯ್ಲು ಮಾಡುವುದಕ್ಕಿಂತ ಒಂದು ವಾರ ಅಥವಾ ಹತ್ತು ದಿವಸಗಳು ಮುಂಚಿತವಾಗಿಯೇ ಕೊಯ್ಲು ಮಾಡಿದರೆ ಕಾಳುಗಳು ಹದವಾಗಿ ಮಾಗಿ ಬಿರುಕು ರಹಿತವಾಗಿರುತ್ತವೆ. ತೆನೆಯ ತುದಿಯಲ್ಲಿರುವ ಒಂದೆರಡು ಕಾಳಲ್ಲಿ ಮಾತ್ರ ಬಿರುಕು ಕಾಣಿಸಬಹುದು.
ಹದವಾದ ಕಾಳಿನಲ್ಲಿ ತೇವಾಂಶ:
ಕಟಕ್‌ನಲ್ಲಿರುವ ಬತ್ತದ ಸಂಶೋಧನಾ ಕೇಂದ್ರ ಮತ್ತು ಜಪಾನ್ ದೇಶಗಳಲ್ಲಿ ನಡೆಸಿದ ಸಂಶೋಧನೆಯ ಪ್ರಕಾರ ಕಾಳಿನಲ್ಲಿ ಶೇ. ೨೦ಕ್ಕೂ ಹೆಚ್ಚಿನಷ್ಟು ತೇವಾಂಶವಿರುವಾಗ ಕೊಯ್ಲಿ ಮಾಡುವುದು ಉಚಿತವೆಂಬುದು ತಿಳಿದುಬಂದಿದೆ. ಆದರೆ ಪ್ರತಿ ರೈತನೂ ತೇವಾಂಶವನ್ನು ಕಂಡು ಹಿಡಿಯುವ ಯಂತ್ರೋಪಕರಣಗಳನ್ನು ಬಳಸುವುದಾಗಲಿ ಅಥವಾ ಕೊಯ್ಲಿಗೆ ಬೆಳೆ ಸಿದ್ದವಾಗುತ್ತಿರುವಾಗ ಪ್ರತಿದಿನ ಪರೀಕ್ಷಿಸುವುದಾಗಲಿ ಸಾಧ್ಯವಾಗುವುದಿಲ್ಲ.
ಸಾಂಪ್ರದಾಯಿಕ ಪದ್ಧತಿಯ ಪ್ರಕಾರ ಕಾಳುಗಳೆಲ್ಲವೂ ಮಾಗಿದ ನಂತರ ಕಟಾವು ಮಾಡುವಾಗ ಕಾಳಿನಲ್ಲಿ ಶೇ. ೧೬ ರಿಂದ ೧೭ ರಷ್ಟು ತೇವಾಂಶವಿರುತ್ತದೆಂದು ಪರೀಕ್ಷೆಯಿಂದ ತಿಳಿದು ಬಂದಿದೆ. ತೆನೆಯ ತುದಿಯಲ್ಲಿನ ಕಾಳುಗಳಲ್ಲಿ ಶೇ. ೧೨ ರಷ್ಟು ತೇವಾಂಶವಿದ್ದರೂ ಅಚ್ಚರಿಯೇನಲ್ಲ. ಕಾಳುಗಳ ಆ ಅವಸ್ಥೆಯಲ್ಲಿ ಬಿರುಕು ಬಂದೇ ಇರುತ್ತದೆ. ಸುಧಾರಿತ ರೀತಿ ಅಂದರೆ ೭ ರಿಂದ ೧೦ ದಿವಸ ಮುಂಚಿತವಾಗಿಯೇ (ತೆನೆಯ ಬುಡದಲ್ಲಿ ಕೆಲವು ಹಸಿರು ಕಾಳು ಇರುವಾಗಲೇ) ಕಟಾವು ಮಾಡುವುದರಿಂದ ತೇವಾಂಶವು ಶೇ.೨೦ಕ್ಕಿಂತ ಮೇಲ್ಪಟ್ಟೇ ಇರುತ್ತದೆ. ಮತ್ತು ಕಾಳಿನಲ್ಲಿ ಬಿರುಕು ಬಂದಿರುವುದಿಲ್ಲ. ಆದ್ದರಿಂದ ಸುಧಾರಿತ ಪದ್ಧತಿಯಲ್ಲಿ ಬತ್ತವನ್ನು ಕೊಯ್ಲು ಮಾಡಬೇಕು. ಈ ಪದ್ಧತಿಯನ್ನು ಸ್ವೀಕರಿಸುವವರು ಹಸಿರಾಗಿರುವ ಕಾಳಿನಿಂದಾಗಿ ಇಳುವರಿ ಕುಗುತ್ತದೆಂದು ಯೋಚಿಸಬಹುದು. ಆದರೆ ಅದು ಸತ್ಯಕ್ಕೆ ದೂರ ಹಳೆಯ ಪದ್ಧತಿಯಲ್ಲಿ ಈ ಕಾಳುಗಳು ಮಾಗಿದ್ದರೂ, ಮೊದಲೆ ಮಾಗಿದ ತುದಿಯ ಕಾಳುಗಳು ಉದುರುವುದಲ್ಲದೆ, ಮಿಲ್ ಮಾಡುವಾಗ ನುಚ್ಚಾಗಿ ಹೆಚ್ಚು ನಷ್ಟವಾಗುತ್ತದೆಂಬುದು ಪ್ರಯೋಗಗಳಿಂದ ತಿಳಿದು ಬಂದಿದೆ.
ಕೊಯ್ಲಿನ ನಂತರ ಎಚ್ಚರಿಕೆ:
ಬತ್ತದ ಕಟಾವಿನಂತಹ ಅರಿ ಬಿಡುವುದು (Field Sheaving) ಸಂಪ್ರದಾಯ. ಈ ರೀತಿ ಅರಿ ಬಿಡುವುದರಿಂದ ನಾವು ಸಕಾಲದಲ್ಲಿ ಕೊಯ್ದರೂ ಕೂಡ ಕಾಳುಗಳಲ್ಲಿ ಬಿರುಕು ಬರಲು ಆಸ್ಪದ ಕೊಟ್ಟಂತಾಗುತ್ತದೆ. ಹೆಚ್ಚು ದಿವಸಗಳು ಬಿಟ್ಟಂತೆಲ್ಲಾ ಬಿರುಕಿನ ಸಂಖ್ಯೆ ಏರುತ್ತಾ ಹೋಗುತ್ತದೆ. ಇದಕ್ಕೆ ಕಾರಣ ಕಡಿಮೆ ತೇವಾಂಶ ಏರಿಳಿತ. ಆದ್ದರಿಂದ ಕೊಯ್ಲಿ ನಂತರ ಆದಷ್ಟು ಬೇಗ ಒಕ್ಕಣೆಯಾಗಬೇಕು.
ಒಕ್ಕಣೆಯ ನಂತರ ಕಾಳನ್ನು ಒಣಗಿಸುವುದರಲ್ಲೂ ಸಾಕಷ್ಟು ನ್ಯೂನತೆಗಳು ಸಂಪ್ರದಾಯಿಕ ಪದ್ಧತಿಯಲ್ಲಿ ಅಡಕವಾಗಿದೆ. ಹೆಚ್ಚು ಬಿಸಲಿರುವಾಗ ಒಂದೇ ಸಮನೆ ಬತ್ತವನ್ನು ಒಣಗಿಸುವುದು ನುಚ್ಚಾಗಲು ಒಂದು ದೊಡ್ಡ ಕಾರಣ. ಹೀಗೆ ಒಣಗಿಸಿದಾಗ ಕಾಳಿನಲ್ಲಿ ಬಿರುಕು ಉಂಟಾಗುತ್ತದೆ.
ನೇರವಾದ ಬಿಸಿಲಿನಿಂದ ಕಡಿಮೆ ಸಮಯದಲ್ಲಿ ಹೆಚ್ಚು ತೇವಾಂಶವನ್ನು ಕಳೆದುಕೊಳ್ಳುವುದೇ ಬಿರುಕು ಉಂಟಾಗಲು ಕಾರಣ. ಆದ್ದರಿಂದ ಒಕ್ಕಣೆಯ ನಂತರ ಕಾಳನ್ನು ನೆರಳಿನಲ್ಲಿ ಒಣಗಿಸಬೇಕು. ಬಿಸಿಲಿನಲ್ಲೇ ಒಣಗಿಸಬೇಕಾದ ಪ್ರಮೇಯ ಬಂದಲ್ಲಿ ಎರಡು ಘಂಟೆಗಳ ಕಾಲ ಒಣಗಿದ ನಂತರ ಬತ್ತವನ್ನು ರಾಶಿ ಹಾಕಬೇಕು. ನಂತರ ಮತ್ತು ಹರಡಬೇಕು. ಸಾಧಾರಣವಾದ ಬಿಸಿಲಾದರೆ ೩-೪ ಗಂಟೆ ಗಳಿಗೊಮ್ಮೆ ರಾಶಿ ಹಾಕಿ ಒಂದು ಗಂಟೆಯ ನಂತರ ಮತ್ತೆ ಹರಡಬೇಕು. ಎಳೆ ಬಿಸಿಲಾದರೆ ರಾಶಿ ಹಾಕುವ ಬದಲು ಮಧ್ಯೆ ಮಧ್ಯೆ ಆದಷ್ಟು ಸಾರಿ ಬತ್ತವನ್ನು ಕೈಯಿಂದ ತಿರುವು ಮುರುವು ಮಾಡುವುದರಿಂದಲೂ ಕಾಳಿನ ಬಿರುಕನ್ನು ತಪ್ಪಿಸಿ, ನುಚ್ಚಾಗದಂತೆ ಮಾಡಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಪ್ರಕಾಶ್ (ಐ.ಇ.ಟಿ. ೨೨೫೪) ಸಣ್ಣ ಕಾಳಿನ ಅಧಿಕ ಇಳುವರಿ, ಹೊಸ ಬತ್ತದ ತಳಿ
ಜಯ ಬತ್ತದ ತಳಿಯ ಇಳುವರಿಯ ಜೊತೆಗೆ ಸಣ್ಣ ಕಾಳಿನ ಗುಣವುಳ್ಳ ಬತ್ತದ ತಳಿಗಳ ಸಂಶೋಧನೆ ಕೃಷಿ ವಿಶ್ವವಿದ್ಯಾಲಯದ ಪ್ರಾದೇಶಿಕ ಸಂಶೋಧನಾ ಕೇಂದ್ರ, ಮಂಡ್ಯ ಕ್ಷೇತ್ರದಲ್ಲಿ ೧೯೭೨ ರಿಂದ ನಡೆಯುತ್ತಿದ್ದು, ಇತ್ತೀಚೆಗೆ ಐಇಟಿ ೨೨೫೪ ಎಂಬ ಹೊಸ ತಳಿಯನ್ನು ಕಂಡು ಹಿಡಿಯಲಾಗಿದೆ. ಈ ತಳಿಯು ಈಗಾಗಲೇ ರೈತರ ತಾಕುಗಳಲ್ಲಿ ಬೆಳೆಯಲ್ಪಡುತ್ತಿದ್ದು, ಅಪಾರ ಮೆಚ್ಚುಗೆಗೆ ಪಾತ್ರವಾಗಿದೆ. ರಾಜ್ಯದ ತಳಿ ಶಿಫಾರಸ್ಸಿನ ಸಮಿತಿಯು, ಈ ತಳಿಯನ್ನು ರಾಜ್ಯದ ನೀರಾವರಿ ಪ್ರದೇಶದಲ್ಲಿನ ಮುಂಗಾರು ಹಾಗೂ ಬೇಸಿಗೆ ಬೆಳೆಗೆ ಯೋಗ್ಯವೆಂದು ಬಿಡುಗಡೆ ಮಾಡಿದೆ.
ಈ ತಳಿಯ ಕೆಲವು ಮುಖ್ಯ ಗುಣಗಳನ್ನು ಹಾಗೂ ಬೇಸಾಯ ಕ್ರಮಗಳನ್ನು ಈ ಕೆಳಗೆ ವಿವರಿಸಲಾಗಿದೆ.
ಗುಣಗಳು: ಈ ತಳಿಯನ್ನು ಟಿ ೯೦ ಮತ್ತು ಐಆರ್ ೮ ತಳಿಗಳ ಸಂಕರಣದಿಂದ ಪಡೆಯಲಾಗಿದೆ. ಈ ಹೊಸ ತಳಿಯು ಜಯ ತಳಿಗೆ ಸರಿಸಮಾನವಾದ ಇಳುವರಿ ಕೊಡುವ ಶಕ್ತಿಯನ್ನು ಹೊಂದಿದೆ. ಈ ತಳಿಯ ಅಕ್ಕಿಯ ಕಾಳು, ಗಾತ್ರ ಮತ್ತು ಇತರ ಗುಣಗಳಲ್ಲಿ ಸೋನಾ ತಳಿಯ ಅಕ್ಕಿಯನ್ನು ಹೋಲುವುದು, ಅಲ್ಲದೆ ಒಕ್ಕಣೆಯಲ್ಲಿ ತೆನೆಯಿಂದ ಕಾಳನ್ನು ಬೇರ್ಪಡಿಸುವಾಗ ಸೋನಾ ತಳಿಯಲ್ಲಿ ಉಂಟಾಗುವ ತೊಂದರೆ ಈ ತಳಿಯಲ್ಲಿ ಇರುವುದಿಲ್ಲ.
ಪ್ರಕಾಶ್ ತಳಿಯು ಸಸ್ಯ ರೂಪದಲ್ಲಿ ಸೋನಾ ತಳಿಯನ್ನು ಮತ್ತು ರೋಗ ಮತ್ತು ಕ್ರಿಮಿಕೀಟಗಳ ಬಾಧೆಯನ್ನು ತಡೆದುಕೊಳ್ಳುವ ಶಕ್ತಿಯಲ್ಲಿ ಐಆರ್೨೦ ತಳಿಯನ್ನು ಹೋಲುತ್ತದೆ. ಈ ತಳಿಯು ಬೆಂಕಿ ರೋಗಕ್ಕೆ ಮಧ್ಯಮ ನಿರೋಧಕ ಶಕ್ತಿಯನ್ನು ಹಾಗೂ ಕಂದು ಚುಕ್ಕೆ ರೋಗಕ್ಕೆ ಉತ್ತಮವಾದ ನಿರೋಧಕ ಶಕ್ತಿಯನ್ನು ಪಡೆದಿದೆ.
ಮುಂಗಾರಿನಲ್ಲಿ ೧೪೫ ದಿನಗಳಲ್ಲಿ ಕೊಯಿಲಿಗೆ ಬರುವ ಈ ತಳಿಯು ಸೋನಾ ತಳಿಗಿಂತ ಒಂದು ವಾರ ಮುಂಚಿತವಾಗಿ ಕಟಾವಿಗೆ ಬರುತ್ತದೆ. ಸೂರ್ಯನ ಬೆಳಕಿಗೆ ಸ್ವಲ್ಪ ಮಟ್ಟಿನ ಪ್ರತಿಕ್ರಿಯೆ ತೋರುವ ಪ್ರವೃತ್ತಿ ಈ ತಳಿಗೆ ಇರುವುದರಿಂದ ಬೇಸಿಗೆಯಲ್ಲಿ ಮುಂಗಾರಿನಲ್ಲಿರುವ ಅವಧಿಗಿಂತ ೮-೧೦ ದಿವಸ ತಡವಾಗಿ ಕಟಾವಿಗೆ ಬರುತ್ತದೆ.
ಬೇಸಾಯ ಕ್ರಮ:
ಒಂದು ಎಕರೆ ನಾಟಿಗೆ ೨೫ ಕೆಜಿ ಬಿತ್ತನೆ ಬೀಜ ಬೇಕಾಗುವುದು. ಒಣಗಿದ ಒಟ್ಟು (ಅಗೆ) ಅಥವಾ ಕೆಸರು ಅಗೆ ಪಾತಿಯನ್ನಾಗಲೀ ಮಾಡಿ ಸಸಿ ತಯಾರಿಸಿಕೊಳ್ಳಬೇಕು. ಸುಮಾರು ೨೦ ರಿಂದ ೨೫ ದಿನಗಳು ಸಸಿಗಳು ನಾಟಿಗೆ ಯೋಗ್ಯ, ಎಳೆ ಸಸಿಗಳನ್ನು ನಾಟಿ ಮಾಡುವುದರಿಂದ ಅವು ಬೇಗನೆ ಬೇರು ಬಿಟ್ಟು ಪೋಷಕಾಂಶಗಳನ್ನು ಹೀರಿ ಹೆಚ್ಚು ತೆಂಡೆಗಳನ್ನು ನೀಡುತ್ತದೆ. ಸಸಿಗಳನ್ನು ಸಾಲಿನಿಂದ ಸಾಲಿಗೆ ೮ ಅಂಗುಲ, ಸಸಿಯಿಂದ ಸಸಿಗೆ ೪ ಅಂಗುಲ ಅಂತರದಲ್ಲಿ ಪ್ರತಿ ಗುಳಿಗೂ ೨-೩ ಸಸಿಗಳಂತೆ ನಾಟಿ ಮಾಡಬೇಕು. ಸಸಿಗಳನ್ನು ೧-೫ ಅಂಗುಲಕ್ಕಿಂತ ಹೆಚ್ಚು ಆಳದಲ್ಲಿ ನೆಡಬಾರದು. ಈ ತಳಿಯನ್ನೂ ಮುಂಗಾರಿನಲ್ಲಿ ಆಗಸ್ಟ್ ೧೫ರ ಒಳಗೂ ಮತ್ತು ಬೇಸಿಗೆಯಲ್ಲಿ ಫೆಬ್ರವರಿ ತಿಂಗಳೊಳಗಾಗಿಯೂ ನಾಟಿ ಮಾಡಬೇಕು. ಸೋನಾ ತಳಿಗಳಿಗೆ ನಿಗದಿ ಮಾಡಿರುವ ಗೊಬ್ಬರದ ಪ್ರಮಾಣ ಈ ತಳಿಗೆ ಅನ್ವಯಿಸುತ್ತದೆ. (ಎಕರೆಗೆ ೪೦ ಕೆಜಿ ಸಾರಜನಕ, ೨೦ ಕೆಜಿ ರಂಜಕ ಮತ್ತು ೨೦ ಕೆಜಿ ಪೊಟ್ಯಾಶ್) ರಂಜಕ ಮತ್ತು ಪೊಟ್ಯಾಶ್ ಗೊಬ್ಬರಗಳನ್ನು ಸಂಪೂರ್ಣವಾಗಿಯೂ ಮತ್ತು ಅರ್ಧಭಾಗ ಸಾರಜನಕವನ್ನು ನಾಟಿ ಮಾಡುವಾಗ ಕೊಡಬೇಕು. ಎರಡನೆ ಹಂತವಾಗಿ ಕಾಲು ಭಾಗ ಸಾರಜನಕವನ್ನು ನಾಟಿಯಾದ ೩-೪ನೇ ವಾರದಲ್ಲಿ ಮೇಲು ಗೊಬ್ಬರವಾಗಿ ಕೊಡುವುದರಿಂದ ಹೆಚ್ಚಿನ ಮಟ್ಟದ ಪರಿಣಾಮ ಇಳುವರಿಯಲ್ಲಿ ಕಂಡು ಬರುತ್ತದೆ. ಉಳಿದ ಕಾಲುಭಾಗ ಸಾರಜನಕವನ್ನು ಮೊಗ್ಗು ಕಟ್ಟುವಾಗ (ನಾಟಿಯಾದ ೬ ಅಥವಾ ೭ನೇ ವಾರಗಳಲ್ಲಿ) ಕೊಡಬೇಕು. ಮಣ್ಣು ಫಲವತ್ತಾಗಿದ್ದರೆ ಪ್ರಾರಂಭದಲ್ಲಿ ಸಾರಜನಕವನ್ನು ಕೊಡುವುದಕ್ಕಿಂತ ಮೇಲುಗೊಬ್ಬರವಾಗಿ ಕೊಡುವುದು ಪರಿಣಾಮಕಾರಿ.
ನಾಟಿ ಮಾಡಿದ ಮೊದಲು ೧೦ ದಿವಸಗಳವರೆಗೆ ನೀರಿನ ಮಟ್ಟವನ್ನು ಒಂದು ಅಂಗುಲಕ್ಕೆ ಮಿತಿಗೊಳಿಸಬೇಕು. ನಂತರ ೨ ಅಂಗುಲಕ್ಕೆ ನೀರಿನ ಮಟ್ಟ ನಿಲ್ಲಿಸಬೇಕು. ಕೊಯಿಲಿಗೆ ೧೦ ದಿನ ಮುಂಚೆ ಗದ್ದೆಯಿಂದ ನೀರನ್ನು ತೆಗೆಯಬೇಕು. ಕಳೆ ತೆಗೆಯುವ ರೋಟರಿ ಯಂತ್ರವನ್ನು ನಾಟಿಯಾದ ೨, ೭ ಮತ್ತು ೯ನೇ ವಾರಗಳಲ್ಲಿ ಸಾಲಿನ ಮಧ್ಯದಲ್ಲಿ ಉಪಯೋಗಿಸಬೇಕು. ಅವಶ್ಯವಿದ್ದಲ್ಲಿ ಹರಳಿನ ರೂಪದ ಕಳೆನಾಶಕವನ್ನು ಉಪಯೋಗಿಸಬಹುದು. ನಾಟಿ ಮಾಡಿದ ೫-೭ ದಿನಗಳಲ್ಲಿ ನೀರು ಒಂದು ಅಂಗುಲದಿಂದ ಎರಡು ಅಂಗುಲ ನಿಲ್ಲಿಸಿ, ಎಕರೆಗೆ ೮ ಕೆಜಿ ೨-೩ ಡಿ ಈಥೈಲ್ ಈಸ್ಟರ್ ಅಥವಾ ೧೨ ಕೆಜಿ ಬುಟಾಕ್ಲೋರ್ ಹರಳುಗಳನ್ನು ಸಮನಾಗಿ ಹರಡಿ ಪಾತಿಗಳಿಂದ ೨೪ ಗಂಟೆಗಳಾದರೂ ನೀರು ಮತ್ತೊಂದು ಪಾತಿಗೆ ಹೋಗದಂತಿರ ಎಚ್ಚರ ವಹಿಸಬೇಕು.
ಈ ಮೇಲೆ ತಿಳಿಸಿದ ಬೇಸಾಯ ಕ್ರಮ ಅನುಸರಿಸುವುದರಿಂದ ಎಕರೆಗೆ ೩೦ ಕ್ವಿಂಟಾಲುಗಳವರೆವಿಗೂ ಇಳುವರಿ ಪಡೆಯಬಹುದೆಂದು ಹಲವಾರು ಸಂಶೋಧನಾ ಪ್ರಯೋಗಗಳಿಂದ ತಿಳಿದುಬಂದಿದೆ.
ಸಣ್ಣ ಅಕ್ಕಿ ಅಪೇಕ್ಷಿಸುವವರು ಜಯ ತಳಿಗೆ ಬದಲಾಗಿ ಈ ಹೊಸ ತಳಿಯನ್ನು ಬೆಳೆಯಬಹುದು. ಈ ಹೊಸ ತಳಿ ಬೇಗ ಕೊಯಿಲಿಗೆ ಬರುವುದರಿಂದ ಹಾಗೂ ಒಕ್ಕಣೆಯಲ್ಲಿ ಸುಲಭವಾಗಿ ಕಾಳು ತೆನೆಯಿಂದ ಬೇರ್ಪಡುವುದರಿಂದ ಸೋನಾ ತಳಿಗೆ ಬದಲಾಗಿ ಐಇಟಿ ೨೨೫೪ (ಪ್ರಕಾಶ್) ತಳಿಯನ್ನು ಬೆಳೆಯುವುದು ಸರ್ವ ವಿಧದಲ್ಲಿಯೂ ಲಾಭದಾಯಕ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದ ಉತ್ಪಾದನೆಯಲ್ಲಿ ಆಧುನಿಕ ತಳಿಗಳ ಮಹತ್ವ
೧೯೬೪ನೇ ಸಾಲಿನಲ್ಲಿ ಕರ್ನಾಟಕ ರಾಜ್ಯದ ಬತ್ತದ ಒಟ್ಟು ಉತ್ಪಾದನೆ ಸುಮಾರು ೧೫ ಲಕ್ಷ ಟನ್ ಗಳಾಗಿದ್ದು, ೧೯೭೪ನೇ ಸಾಲಿನಲ್ಲಿ ೨೦ ಲಕ್ಷ ಟನ್್ಗಳಿಗೆ ಬತ್ತದ ಉತ್ಪಾದನೆ ಏರಿದೆ. ಅಂದರೆ ಶೇ. ೩೩ ರಷ್ಟು ಉತ್ಪಾದನೆ ಒಂದು ದಶಕದ ಅವಧಿಯಲ್ಲಿ ಹೆಚ್ಚಿದೆ. ೧೯೬೪ನೇ ಸಾಲಿನ ಬತ್ತ ಬೆಳೆಯಲ್ಪಡುತ್ತಿದ್ದ ವಿಸ್ತೀರ್ಣ ೨೭ ಲಕ್ಷ ಎಕರೆಗಳಾಗಿದ್ದು, ೧೯೭೪ನೇ ಸಾಲಿನಲ್ಲಿ ೨೮.೫ ಲಕ್ಷ ಎಕರೆಗಳಲ್ಲಿ ಬತ್ತ ಬೆಳೆಯಲ್ಪಡುತ್ತಿದ್ದು, ೧೦ ವರ್ಷದ ಅವಧಿಯಲ್ಲಿ ವಿಸ್ತೀರ್ಣ ಕೇವಲ ಶೇ.೬ ರಷ್ಟು ಮಾತ್ರ ಹೆಚ್ಚಿದೆ. ಶೇ. ೩೩ ರಷ್ಟು ಹೆಚ್ಚುವರಿ ಉತ್ಪಾದನೆಯಲ್ಲಿ ಆರರಷ್ಟು ವಿಸ್ತೀರ್ಣ ಬಡಾವಣೆಯಿಂದ ಸಾಧ್ಯವಾಯಿತೆನ್ನಬಹುದು. ಉಳಿದ ಶೇ.೨೭ ರಷ್ಟು ಹೆಚ್ಚುವರಿ ಉತ್ಪಾದನೆ ಸಂಭವಿಸಿದ ಬಗೆ ಹೇಗೆ ಎಂಬುದು ವಿಶ್ಲೇಷಣಾರ್ಹ ಹಾಗೂ ಉಪಯುಕ್ತ.
೧೯೬೪ನೇ ಸಾಲಿನಿಂದ ೧೯೭೪ನೇ ಸಾಲಿನವರಿಗೆ ಹೆಚ್ಚಿರುವ ಉತ್ಪಾದನೆ ಶೇ.೨೭ರಷ್ಟು ಎಂದು ಮೇಲೆ ಪ್ರಸ್ಥಾಪಿಸಲಾಗಿದೆ. ಅಂದರೆ ವರ್ಷಕ್ಕೆ ಶೇ. ೨.೭ ರಷ್ಟು ಹೆಚ್ಚಿರುವುದಕ್ಕೆ ಅರಿತುಕೊಳ್ಳಬಹುದಾದ ಆಧಾರವಿದೆ. ಕಳೆದ ಒಂದು ದಶಕದಲ್ಲಿ ಬತ್ತದ ಬೇಸಾಯದಲ್ಲಿ ಆಧುನಿಕ ಕೃಷಿ ಪದ್ಧತಿ ಅನುಕರಣೆ ಹೆಚ್ಚುವರಿ ಉತ್ಪಾದನೆಗೆ ಬಹಳ ಮಟ್ಟಿಗೆ ನೆರವಾಗಿದೆ ಎಂದು ಹೇಳಬಹುದು. ಬತ್ತದಲ್ಲಿ ಸಂಶೋಧನೆ ಸುಮಾರು ಕಳೆದ ನಾಲ್ಕು ದಶಕಗಳಿಂದಲೂ ನಡೆದಿದೆಯಾದರೂ ಮಹತ್ವವಾದ ಕೊಡುಗೆ ಕಳೆದ ಒಂದು ದಶಕದ್ದು ಮಾತ್ರ ಎಂದು ಹೇಳಬಹುದು. ನೂತನ ಗಿಡ್ಡ ಮತ್ತು ಅರೆಗಿಡ್ಡ (Dwarf and semidwarf) ಬತ್ತದ ತಳಿಗಳಿಗೆ ಸೂಕ್ತ ಆಧುನಿಕ ಬೇಸಾಯ ಪದ್ಧತಿ ಮತ್ತು ರಸಗೊಬ್ಬರಗಳ ಉಚಿತ ಬಳಕೆಗೆ ಬಂದದ್ದು, ಇದೇ ದಶಕದಲ್ಲಿ. ಸಸ್ಯ ಸಂರಕ್ಷಣೆ ಕಡೆಗೆ ಹೆಚ್ಚು ಗಮನ ವಹಿಸಿದ್ದೂ ಕೆಲವೇ ವರ್ಷಗಳಿಂದ. ಈ ಎಲ್ಲಾ ಪದ್ಧತಿಗಳ ಸಮಗ್ರ ರೀತಿಯ ಅನುಕರಣೆಯ ಪ್ರತಿ ಫಲವೇ ಶೇ. ೨.೭ರಷ್ಟು ಪ್ರಮಾಣದಲ್ಲಿ ಕಂಡು ಬಂದ ವಾರ್ಷಿಕ ಹೆಚ್ಚು ಉತ್ಪಾದನೆ. ಸಂಶೋಧನಾ ಪ್ರಯೋಗಗಳ ಫಲಿತಾಂಶ ಹಾಗೂ ಸಂಗ್ರಹಿತ ಅಂಕಿ ಅಂಶಗಳು ಈ ಕಾರಣ ಸರಿಯಾದುದೆಂದು ಪುಷ್ಟೀಕರಿಸುತ್ತವೆ.
೧೯೬೪ ಮತ್ತು ೬೫ನೇ ಸಾಲಿನಲ್ಲಿ ತಾಯ್‌ಚುಂಗ್ ೬೫, ತಾಯ್ನಾನ್ ೩ ಮತ್ತು ತಾಯ್‌ಚುಂಗ್ ನೇಟೀವ್ ೧ ಎಂಬ ತಳಿಗಳು ಸ್ವಲ್ಪ ಮಟ್ಟಿಗೆ ಬೆಳೆಯಲ್ಪಟ್ಟವು. ವಿವಿಧ ಹವಾಗುಣ ಮತ್ತು ಕಾಲಗಳಿಗೆ ಇವುಗಳಿಗೆ ಇವುಗಳ ಪ್ರತಿಕ್ರಿಯೆ ಬಗ್ಗೆ ಹೆಚ್ಚು ಮಾಹಿತಿ ಇರಲಿಲ್ಲ. ಆದ್ದರಿಂದ ಇವುಗಳಿಂದ ಕೆಲವು ಕಡೆ ಇಳುವರಿ ನಿರಾಶದಾಯಕ ಎನಿಸಿದರೂ ಮತ್ತೆ ಕೆಲವು ಕಡೆ ಅಚ್ಚರಿಗೊಳಿಸುವಷ್ಟು ಅಂದರೆ ಎಕರೆಗೆ ೩೫ ರಿಂದ ೪೦ ಕ್ವಿಂಟಾಲ್ ಇಳುವರಿಯೂ ಫಲಿಸಿತು. ನಾಡ ತಳಿಗಳ ಇಳುವರಿ ಎಂದಿಗೂ ಎಕರೆಗೆ ೨೦ ಕ್ವಿಂಟಾಲ್ ಮೀರಿಲ್ಲವೆಂದೂ ಇಲ್ಲಿ ಸ್ಮರಿಸಬಹುದಾಗಿದೆ. ಹೊಸ ತಳಿಗಳಿಗೆ ಯೋಗ್ಯ ಬಿತ್ತನೆ ಮತ್ತು ನಾಟಿಯ ಕಾಲ ಆಧುನಿಕ ಬೇಸಾಯ ಪದ್ಧತಿ, ಸಾವಯವ ಗೊಬ್ಬರ ರಾಸಾಯನಿಕ ಗೊಬ್ಬರಗಳ ನಿರ್ವಹಣೆ ಮುಂತಾದವು ಎಕರೆವಾರು ಇಳುವರಿಯನ್ನು ಮತ್ತಷ್ಟು ಏರಿಸಲು ನೆರವಾಗಿದೆ. ರೋಗ ಮತ್ತು ಕೀಟಗಳ ನಿಯಂತ್ರಣದ ಬಗ್ಗೆ ಮಾಹಿತಿ ಹೆಚ್ಚಿದಂತೆಲ್ಲಾ ಅಧಿಕ ಇಳುವರಿ ನೀಡುವ ಗಿಡ್ಡ ತಳಿಗಳ ಬಳಕೆ ಹೆಚ್ಚುತ್ತಾ ಬಂತು. ಆದಿಯಲ್ಲಿ ಕಾಳಿನ ಗುಣ ದೋಷಗಳಿಂದ ಅಂದರೆ ದಪ್ಪ ಕಾಳು ಮತ್ತು ಗಂಜಿ ಕಟ್ಟುವ ಅನ್ನ ಇವುಗಳಿಂದ ಗಿಡ್ಡ ತಳಿಗಳು ಅಹಿತವೆನಿಸಿದ್ದವು. ಆದರೆ ೧೯೬೯ನೇ ಸಾಲಿನಿಂದ ಈಚೆಗೆ ಬಿಡುಗಡೆಯಾದ ಕುಸುಮ, ರತ್ನ ಐ.ಆರ್. ೨೦ ಮಧು, ಸೋನಾ, ವಾಣಿ, ಎಂ.ಆರ್. ೩೦೧ ಮುಂತಾದ ಉತ್ತಮ ಕಾಳಿನ ಗಿಡ್ಡ ತಳಿಗಳು ರೈತರಿಗೆಲ್ಲಾ ಜನಪ್ರಿಯವಾಗಿ ಅಧಿಕ ಇಳುವರಿ ತಳಿಗಳ ಬಳಕೆ ಪ್ರತಿ ವರ್ಷವೂ ಹೆಚ್ಚುತ್ತಾ ಬಂತು. ೧೯೬೮-೭೯ನೇ ಸಾಲಿನಲ್ಲಿ ಕೇವಲ ಶೇ. ೬.೮ರಷ್ಟು ಪ್ರದೇಶದಲ್ಲಿ ಮಾತ್ರ ಗಿಡ್ಡ ತಳಿಗಳು ಬೆಳೆಯಲ್ಪಟ್ಟವು. ೧೯೭೪ನೇ ಸಾಲಿನಲ್ಲಿ ಶೇ. ೨೭.೫ ರಷ್ಟು ಪ್ರದೇಶದಲ್ಲಿ ಗಿಡ್ಡ ತಳಿಗಳು ಶೋಭಿಸಿದ್ದವು. ೧೯೭೫ರಲ್ಲಿ ಶೇ. ೩೦ರಷ್ಟು ಪ್ರದೇಶದಲ್ಲಿ ಅಧಿಕ ಇಳುವರಿ ತಳಿಗಳು ಬೆಳೆಯಲ್ಪಟ್ಟವು.
ಗಿಡ್ಡ ತಳಿಗಳ ಸಸ್ಯ ಸ್ವರೂಪದ ಅಥವಾ ಕೆಲವು ಮುಖ್ಯ ಗುಣಗಳ ಪರಿಚಯ ಇಲ್ಲಿ ಸೂಕ್ತವೆನಿಸುತ್ತದೆ. ಗಿಡ್ಡ ತಳಿಗಳು ಸುಮಾರು ೧೦೦ ಸೆ.ಮೀ. ಕಡಿಮೆ ಎತ್ತರವಾಗಿದ್ದು, ದಪ್ಪ ಹಾಗೂ ಗಟ್ಟಿಯಾದ ಕಾಂಡವನ್ನು ಹೊಂದಿರುತ್ತದೆ. ಆದ್ದರಿಂದ ಇವು ಹೆಚ್ಚಾಗಿ ಬೆಳೆದರೂ ಬೀಳುವುದಿಲ್ಲ.  (non lodging) ಅಲ್ಲದೆ ಹೆಚ್ಚು ತೆಂಡೆ ಹೊಡೆಯುವ ಶಕ್ತಿ ಹೊಂದಿದ್ದು, ಹೆಚ್ಚು ತೆನೆಗಳನ್ನು ನೀಡಿ ಇಳುವರಿ ಹೆಚ್ಚಿಸಲು ನೆರವಾಗುತ್ತದೆ. ಎಲೆಗಳು ಅಗಲವಾಗಿ ದಪ್ಪವಾಗಿ ಹೆಚ್ಚು ಹಸಿರು ಬಣ್ಣದಿಂದ ಕೂಡಿದ್ದು, ನೆಟ್ಟಗೆ ನಿಂತು ಸೂರ್ಯ ರಶ್ಮಿಯನ್ನು ಚೆನ್ನಾಗಿ ಉಪಯೋಗಿಸಿಕೊಂಡು ಕಾಳು ಚೆನ್ನಾಗಿ ತುಂಬಿ ಹೆಚ್ಚು ಕಾಳು ಉತ್ಪಾದನೆಯಾಗಿ ಇಳುವರಿಯು ಹೆಚ್ಚಲು ಆಧಾರವಾಗುತ್ತದೆ.
ಹಗಲು ರಾತ್ರಿ ಇವುಗಳ ಅವಧಿಯ ಏರುಪೇರಿಗೆ ಪ್ರತಿಕ್ರಿಯೆ ತೋರದೆ ಮಳೆಗಾಲ ಮತ್ತು ಬೇಸಿಗೆ ಕಾಲಗಳಲ್ಲೂ ಒಂದೇ ಸಮನಾಗಿ ಹೂ ಬಿಟ್ಟು ಬೆಳೆಯಲು ಅನುಕೂಲವೆನಿಸಲ್ಪಟ್ಟಿವೆ. (Photoinsensitive) ಜಗನ್ನಾಥ ಎಂಬ ತಳಿ ಮಾತ್ರ ಇದಕ್ಕೆ ಹೊರತಾಗಿದೆ. ಇದನ್ನು ಬೇಸಿಗೆಯಲ್ಲಿ ಬೆಳೆಯಲಾಗುವುದಿಲ್ಲ. ರಸಗೊಬ್ಬರದ ಪ್ರಮಾಣ ಅಥವಾ ಬೇಸಾಯ ಕ್ರಮವರಿತು ಹೆಚ್ಚಿದಂತೆಲ್ಲಾ ಇಳುವರಿಯು ಹೆಚ್ಚುತ್ತದೆ.
(Management and Fertilizer Responsive) ಇದೀಗ ವಿವಿಧ ಹವಮಾನ ಮತ್ತು ಕಾಲಕ್ಕೆ ಹೊಂದಿಕೊಳ್ಳುವ ಹಾಗೂ ವಂಶವಾಹಿಗಳ ಪ್ರಭಾವದಿಂದ ರೋಗ, ಕೀಟ, ಚಳಿ, ಚೌಳು ಮಣ್ಣು ಇಂತಹ ಸಮಸ್ಯೆಗಳನ್ನು ಎದುರಿಸಿ ತೃಪ್ತಿಕರವಾದ ಇಳುವರಿ ನೀಡಬಲ್ಲ ಆಧುನಿಕ ಬತ್ತದ ತಳಿಗಳು (Resistant Verieties) ಬಿಡುಗಡೆಯ ಹಂತದಲ್ಲಿವೆ.
ಅಲ್ಲದೆ ಈಗಾಗಲೇ ಬೆಳೆಯಲ್ಪಡುತ್ತಿರುವ ಹಾಗೂ ಬಿಡುಗಡೆಯ ಹಂತದಲ್ಲಿರುವ ಆಧುನಿಕ ಗಿಡ್ಡ ಮತ್ತು ಅರೆಗಿಡ್ಡ ತಳಿಗಳು ಭೂಮಿಯ ಮೇಲೆ ನಿಂತ ಪ್ರತಿ ಒಂದು ದಿನಕ್ಕೆ ಒಂದು ಎಕರೆಗೆ ೨೦ ಕೆ.ಜಿ ಅಥವಾ ಒಂದು ಹೆಕ್ಟೇರಿಗೆ ೫೦ ಕೆಜಿ ಬತ್ತದ ಕಾಳನ್ನು ಕೊಡುವ ಶಕ್ತಿ ಹೊಂದಿದೆ. ನಾಡ ತಳಿಗಳು ಎಕರೆಗೆ ೧೦-೧೨ ಕೆಜಿ ದಿನದ ಇಳುವರಿ ಮಾತ್ರ ಕೊಡಬಲ್ಲವು ಎಂಬುದನ್ನು ಇಲ್ಲಿ ನಮೂದಿಸಬಹುದಾಗಿದೆ. ಆದ್ದರಿಂದ ಗಿಡ್ಡ ತಳಿಗಳು ಉತ್ಪಾದನೆಯನ್ನು ಹೆಚ್ಚಿಸುವುದರಲ್ಲಿ ಬಹಳ ಮಟ್ಟಿಗೆ ನೆರವಾಗುತ್ತದೆಂಬುದನ್ನು ಬತ್ತ ಬೆಳೆಯುವ ರೈತರೆಲ್ಲಾ ನೆನಪಿನಲ್ಲಿಟ್ಟುಕೊಂಡು ಕಾಲ ಮತ್ತು ಹವಾಗುಣಕ್ಕೆ ತಕ್ಕಂತೆ ಗಿಡ್ಡ ಅಥವಾ ಅರೆಗಿಡ್ಡ ತಳಿಗಳನ್ನೇ ಬೆಳೆಯುವುದ ಫಲಪ್ರದದ ಆಧುನಿಕ ಬತ್ತದ ತಳಿಗಳು ಹೆಚ್ಚು ಉತ್ಪಾದನೆ ನೀಡಿ, ರೈತನ ಮತ್ತು ರಾಷ್ಟ್ರದ ಆರ್ಥಿಕ ಪರಿಸ್ಥಿತಿಯನ್ನು ಸುಧಾರಿಸಲು ಮಹತ್ವದ ಪಾತ್ರ ವಹಿಸುತ್ತದೆ ಎನ್ನಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದ ಅಧಿಕ ಇಳುವರಿಗೆ ಅವಶ್ಯಕವಾದ ನೀರು ನಿರ್ವಹಣಾ ಕ್ರಮ
ಮೂಲತಃ ಬತ್ತವು ಹೆಚ್ಚು ನೀರನ್ನು ಅಪೇಕ್ಷಿಸುವ ಬೆಳೆ. ಒಂದು ಎಕರೆ ಬತ್ತ ಬೆಳೆಯಬೇಕಾದರೆ ಸುಮಾರು ೪೮ ಎಕರೆ ಇಂಚು ನೀರು ಬೇಕಾಗುತ್ತದೆ. ಕೆಲವು ಕಡೆ ೭೫ ಎಕರೆ ಇಂಚುವರೆಗೂ ಬೇಕಾಗುತ್ತದೆಂದು ವರದಿ ಇದೆ. ನೀರಿನ ಪೂರೈಕೆ ಭೂಮಿಯ ಗುಣ, ತಳಿಯ ಅವಧಿ, ಉಷ್ಣಾಂಶ, ಪೋಷಣೆಯ ಕ್ರಮ ಮತ್ತು ಋತುವನ್ನು ಅವಲಂಭಿಸುತ್ತದೆ. ಚೆನ್ನಾಗಿ ಬಸಿಯುವ ಮಣ್ಣು, ಬೇಸಿಗೆ ಬೆಳೆ, ದೀರ್ಘಾವಧಿ ತಳಿ ಮುಂತಾದ ಸಂದರ್ಭಗಳಲ್ಲಿ ನೀರಿನ ಬೇಡಿಕೆ ಅಧಿಕವಾಗಿರುತ್ತದೆ. ನಾವು ಕೊಟ್ಟ ನೀರಿನಲ್ಲಿ ಹೆಚ್ಚು ಭಾಗವು ಅಂದರೆ ಬತ್ತವು ಉಪಯೋಗಿಸಿಕೊಳ್ಳುವುದಕ್ಕಿಂತ ಹೆಚ್ಚು ಪಾಲು ವ್ಯಯವಾಗಿಯೇ ಹೋಗುತ್ತಿದೆ ಎಂಬುದಕ್ಕೆ ಸಾಕಷ್ಟು ಆಧಾರಗಳಿವೆ. ಬೆಳೆಯ ಬೆಳವಣಿಗೆಗಾಗಿ ಉಪಯೋಗಿಸುವ ನೀರಿನಂಶದ ಜೊತೆಗೆ ಭೂಮಿಯಲ್ಲಿ ಬಸಿಯುವ ಮತ್ತು ಆವಿಯಾಗುವ ನೀರಿನ ಅಂಶವೂ ಸೇರಿಸುವುದರಿಂದ ಬೇಸಿಗೆಯಲ್ಲಿ ಮಳೆಗಾಲಕ್ಕಿಂತ ಹೆಚ್ಚಿಗೆ ನೀರು ಬೇಕಾಗುತ್ತದೆ. ಆದರೆ ನಿಜವಾದ ನೀರಿನ ಬೇಡಿಕೆ ಬಹಳ ಕಡಿಮೆ ಪ್ರಮಾಣವಾಗಿರುತ್ತದೆ. ಜಪಾನ್ ಮತ್ತು ಕೆಲವು ಇತರೇ ದೇಶಗಳಲ್ಲಿ ಕೇವಲ ೧೬ ಎಕರೆ ಇಂಚು ನೀರನ್ನು ಉಪಯೋಗಿಸಿ ಬತ್ತವನ್ನು ಬೆಳೆಯುತ್ತಾರೆ. ಗದ್ದೆಯ ಅಡಿ ಭಾಗದಲ್ಲಿ ಅವರು ಆಲ್ ಕೆರೇನ್ ಹಾಳೆಯನ್ನು ಹಾಕಿ ನೀರು ಬಸಿದು ಹೋಗದ ಹಾಗೆ ಕ್ರಮ ಕೈಗೊಳ್ಳುತ್ತಾರೆ. ಆದರೆ ಈ ಪದ್ಧತಿಯ ಅನುಕರಣೆಯನ್ನು ನಮ್ಮಲ್ಲಿ ಪ್ರಚಾರಕ್ಕೆ ತರುವುದು ಸದ್ಯಕ್ಕಿಷ್ಟು ಕರ್ನಾಟಕ ರಾಜ್ಯದಲ್ಲಿ ಬತ್ತಕ್ಕೆ ದೊರಕುತ್ತಿರುವ ನೀರಿನ ಸಾರ್ಥಕ ಉಪಯೋಗದತ್ತ ಯೋಚಿಸಿದರೆ ಕೆಳಗಿನ ಕೆಲವು ಅಂಶಗಳ ಮನವರಿಕೆ ಉಪಯುಕ್ತವೆನಿಸುತ್ತದೆ.
ರೈತರು ಸಾಮಾನ್ಯವಾಗಿ ನೀರನ್ನು ಹೆಚ್ಚಾಗಿ ನಿಲ್ಲಿಸಿ ಹಾಗೂ ಹರಿಸಿ ಬತ್ತ ಬೆಳೆಯುವುದು ವಾಡಿಕೆ. ಬತ್ತಕ್ಕೆ ಈ ರೀತಿಯ ನೀರಿನ ವ್ಯವಸ್ಥೆ ಅನಾವಶ್ಯಕ ಹಾಗೂ ಹಾನಿಕಾರಕ. ಸಾಮಾನ್ಯವಾಗಿ ರೈತರು ಇಡೀ ಗದ್ದೆಯ ಕ್ಷೇತ್ರವನ್ನೇಲ್ಲಾ ಒಂದೇ ಒಂದು ಮೇಲ್ಭಾಗದ ಕಾಲುವೆಯಿಂದ ಮಡಿಗಳ ಮೂಲಕವೇ ನೀರು ಹಾಯಿಸುವುದು ವಾಡಿಕೆ. ಈ ಪದ್ಧತಿಯಿಂದ ಗದ್ದೆಗೆ ಹಾಕಿದ ಗೊಬ್ಬರ ಮತ್ತು ಬೆಳೆಗೆ ಬೇಕಾದ ಮುಖ್ಯವಾದ ಪೋಷಕಾಂಶಗಳು (Zn… Mu… Ca… Bo… B… N) ನೀರಿನಲ್ಲಿ ಕರಗಿ, ಬಸಿದು ಪೋಲಾಗುವುದುಂಟು. ಅಲ್ಲದೆ ನೀರು ಸಹ ವ್ಯಯವಾಗುತ್ತದೆ. ಆದ್ದರಿಂದ ನೀರು ಹಾಯಿಸುವುದಕ್ಕೆ ಆಯಾ ಮಡಿಗಳಿಗೆ ಅನುಕೂಲವಾಗುವಂತೆ ಪ್ರತ್ಯೇಕವಾದ ಕಾಲುವೆಗಳ ಮೂಲಕ ಹದವಾಗಿ ನೀರು ಕಟ್ಟುವುದು ಉತ್ತಮ. ನೀರಿನ ಅಭಾವದಿಂದಾಗಿ ಅಥವಾ ಹೆಚ್ಚು ನೀರು ಇದ್ದರೂ ಅದನ್ನು ಹೆಚ್ಚು ಪ್ರದೇಶದ ಬೇಸಾಯಕ್ಕೆ ಉಪಯೋಗಿಸುವ ಕೃಷಿಯಿಂದ ಹಾಗೂ ಉತ್ಪಾದನೆಯನ್ನು ಅಧಿಕಗೊಳಿಸುವ ಸಲುವಾಗಿ ನೀರಿನ ಸದುಪಯೋಗ ಅನಿವಾರ್ಯವಾಗಿದೆ. ಪ್ರತಿಯೊಂದ ಹಂತದಲ್ಲೂ ನೀರಿನ ಹತೋಟಿ ಅಗತ್ಯ.
ಸಸಿ ಮಡಿಯಲ್ಲಿ ನೀರಿನ ಹತೋಟಿ ಬಹು ಮುಖ್ಯವಾದದ್ದು. ಹಸಿ ಮಡಿ ಅಥವಾ ಬರ ಮಡಿ ಯಾವುದೇ ಆಗಲಿ ನಿರ್ದಿಷ್ಟ ಪ್ರಮಾಣದಲ್ಲಿ ಒಂದೇ ಹದವಾದ ರೀತಿಯಲ್ಲಿ ಪ್ರತಿಯೊಂದು ಬೀಜ ಅಥವಾ ಪೈರಿಗೂ ನೀರು ದೊರಕುವಂತಾಗಿ ಪ್ರತಿಯೊಂದು ಮಾಡುವುದು ಅವಶ್ಯಕ.
ಗದ್ದೆಯ ಮಡಿಗಳಲ್ಲಿ ನೀರಿನ ಹತೋಟಿ ಮುಖ್ಯವಾದ ಅಂಶ. ಮಡಿಗಳ ತಯಾರಿ ಆರಂಭವಾದಾಗಿನಿಂದಲೂ ಗೊಬ್ಬರ ಮತ್ತು ಸೊಪ್ಪು ಕೊಳೆಯಲು ಸಾಕಷ್ಟು ಮುಂಚಿತವಾಗಿ ನೀರನ್ನು ಬಿಡಬೇಕು. ಕೆಸರು ಗದ್ದೆಯಾಗುವವರೆಗೂ ಸಾಕಷ್ಟು ನೀರನ್ನು ಒದಗಿಸುವುದರಿಂದ ಉತ್ತಮ ಮತ್ತು ಫಲವತ್ತಾದ ಮಡಿಗಳನ್ನು ತಯಾರಿಸಲು ಸಾಧ್ಯ. ಮಡಿಗಳನ್ನು ಮಟ್ಟ ಮಾಡುವುದಕ್ಕೆ ನೀರಿನ ಸಹಾಯ ಅತ್ಯಗತ್ಯ. ಇಲ್ಲದಿದ್ದರೆ ತಗ್ಗುಗಳಲ್ಲಿ ನೀರು ಹೆಚ್ಚಾಗಿ ನಿಂತು, ದಿಬ್ಬಗಳಲ್ಲಿ ನೀರಿನ ಕೊರತೆಯು ಉಂಟಾಗಿ, ಒಟ್ಟಿನಲ್ಲಿ ಹೆಚ್ಚು ನೀರನ್ನು ಹರಿಸಿದರೂ, ಎರಡೂ ಭಾಗಗಳಲ್ಲಿಯೂ ಬೆಳೆಗೆ ಹಾನಿಯುಂಟಾಗುತ್ತದೆ. ಹೆಚ್ಚಾಗಿ ನೀರು ನಿಂತ ಜಾಗಗಳಲ್ಲಿ ಕಡಿಮೆ ಎತ್ತರದ ಪೈರುಗಳು ಸುಳಿ ನೀರಿನಲ್ಲಿ ಮುಳುಗಿ ಕೊಳೆತು ಹೋಗುವುದುಂಟು. ದಿಬ್ಬಗಳಲ್ಲಿ ಪೈರು ಬೇರು ಕೊಡಲಾರದೆ ಒಣಗಿ ಹೋಗುವ ಸಂಭವ ಉಂಟು. ಆದ್ದರಿಂದ ನಾಟಿ ಮಾಡುವಾಗ ಎಲ್ಲಾ ಕಡೆಯೂ ಒಂದು ಅಂಗುಲದಷ್ಟು ನೀರು ನಿಲ್ಲುವಂತೆ ಮಾಡುವುದು ಬಹಳ ಮುಖ್ಯವಾದ ಅಂಶ. ಹೆಚ್ಚು ನೀರು ನಿಂತಲ್ಲಿ ನಾಟಿ ಮಾಡಿದ ಪೈರುಗಳು ತೇಲಿ ಅಥವಾ ಸುಳಿ ನೀರಿನಲ್ಲಿ ಮುಳುಗಿ ಕೊಳೆತು ಹೋಗುವ ಸಾಧ್ಯತೆ ಇದೆ.
ನಾಟಿ ಮಾಡಿದ ನಂತರ ಹೆಚ್ಚಾಗಿ ನೀರು ಹರಿಸದೆ ಸುಮಾರು ೧೦ ದಿವಸಗಳವರೆಗೂ ಒಂದೆ ಅಂಗುಲ ನೀರನ್ನು ಕೊಡುವುದರಿಂದ ಬಹಳ ಮಟ್ಟಿಗೆ ಕಳೆಯನ್ನು ತಡೆಗಟ್ಟಬಹುದು. ಇದರಿಂದಾಗಿ ಕಳೆ ತೆಗೆಯುವ ಖರ್ಚಿನಲ್ಲಿ ಉಳಿತಾಯಕ್ಕಿಂತಲೂ ಹೆಚ್ಚಾಗಿ, ಗದ್ದೆಯಲ್ಲಿನ ಸಾರಕ್ಕೆ ಕಳೆಗಳ ಪೈಪೋಟಿಯನ್ನು ತಪ್ಪಿಸಿದಂತಾಗುತ್ತದೆ. ಈ ರೀತಿ ಹದವಾಗಿ ಕೊಚ್ಚಿ ಹೋಗದಂತೆ ನೀರನ್ನು ಕೊಡುವುದರಿಂದ ಪೋಷಕಾಂಶಗಳನ್ನು ಕಾಪಾಡಿಕೊಂಡಂತಾಗುತ್ತದೆ. ಇತ್ತೀಚೆಗೆ ಕಳೆ ನಾಶಕಗಳ ಉಪಯೋಗ ಪ್ರಚಾರಕ್ಕೆ ಬರುತ್ತಿದೆ. ನಾಟಿಯಾದ ೫, ೬ ಅಥವಾ ೭ನೇ ದಿವಸ “೨-೪” ಡಿ ಅಥವಾ “ಮಾಚ್ಯೆದೆ” ಕಳೆ ಹರಳನ್ನು ಉಪಯೋಗಿಸಬೇಕು. ಇದನ್ನು ಸುಮಾರು ಒಂದು ಅಂಗುಲ ನೀರಿರುವಾಗಲೇ ಹಾಕಿ, ನಂತರ ನೀರನ್ನು ತಪ್ಪಿಸುವುದಲ್ಲದೆ ಒಂದು ಮಡಿಯಿಂದ ಇನ್ನೊಂದು ಮಡಿಗೆ ಹೋಗದಂತೆ ನೋಡಿಕೊಳ್ಳಬೇಕು. ಇದಾದ ನಂತರ ಒಂದರಿಂದ ಎರಡು ಅಂಗುಲ ನೀರನ್ನು ಕೊಡುತ್ತಿರಬೇಕು. ಇದಕ್ಕಿಂತ ಹೆಚ್ಚು ನೀರು ಹರಿದಲ್ಲಿ ಬತ್ತಕ್ಕೇನೂ ಅನುಕೂಲವಿಲ್ಲ. ಬದಲಾಗಿ ಪೋಷಕಾಂಶಗಳ ನಷ್ಟವೆಂದು ಹೇಳಬಹುದು.
ನೀರು ಹೇರಳವಾಗಿದ್ದಲ್ಲಿ ನಾಟಿಯಾದ ೧೦ ದಿವಸಗಳಿಂದ ಕಟಾವು ಮಾಡುವ ೧೦ ದಿವಸಗಳ ಮೊದಲಿನವರೆಗೆ ೧-೨ ಅಂಗುಲ ನೀರನ್ನು ನಿಲ್ಲಿಸುವುದು ಉತ್ಪಾದನೆಯ ದೃಷ್ಟಿಯಿಂದ ಅನುಕೂಲವೆಂದು ಸಂಶೋಧನಾ ವರದಿಗಳಿವೆ. ಇತ್ತೀಚೆಗೆ ಮೈಸೂರು ಹತ್ತಿರ ಇರುವ ನಾಗೇನಹಳ್ಳಿ ಬತ್ತದ ಸಂಶೋಧನಾ ಕೇಂದ್ರ, ಸಿರಗುಪ್ಪ ಮತ್ತು ತಮಿಳುನಾಡು ಹಾಗೂ ಆಂಧ್ರ ಪ್ರದೇಶಗಳಲ್ಲಿ ನಡೆಸಿದ ಸಂಶೋಧನೆಯಿಂದ ೩ ದಿನಗಳ ಅಂತರದಲ್ಲಿ ನೀರು ಹಾಯಿಸುತ್ತಿರುವುದರಿಂದ ಬೆಳೆ ಮತ್ತು ಉತ್ಪಾದನೆ ಕಡಿಮೆಯಾಗಲಿಲ್ಲವೆಂದು ತಿಳಿದು ಬಂದಿದೆ. ಅಲ್ಲಿನ ಮಣ್ಣು ಮತ್ತು ಕೊಡುವಾಗ ಹೆಚ್ಚು ನೀರನ್ನು ಕೊಟ್ಟದ್ದರಿಂದ ಭೂಮಿ ಒಣಗಿ ಗಟ್ಟಿಯಾಗುವ ಸಂದರ್ಭವೇ ಬರಲಿಲ್ಲವೆಂಬುದನ್ನು ಗಮನಿಸಬೇಕು. ಕಪ್ಪು ಭೂಮಿಯನ್ನು ಒಡಕು ಕಾಣಿಸುವಷ್ಟು ಒಣಗಿದಾಗ ನೀರಿನಲ್ಲಿ ಶೇ. ೨೫ ರಷ್ಟು ಉಳಿತಾಯವಾಯಿತೆಂದೂ ಅದರಿಂದ ಶೇ. ೧೦ ರಷ್ಟು ಇಳುವರಿ ಕಡಿಮೆಯಾಯಿತೆಂದು ತಿಳಿದುಬಂದಿದೆ. ಇದರಿಂದ ನಮ್ಮ ಗಮನಕ್ಕೆ ಬರುವ ಅಂಶವೆಂದರೆ, ಯಾವಾಗಲೂ ಹೆಚ್ಚಿನ ನೀರು ಬತ್ತಕ್ಕೆ ಅವಶ್ಯಕವೆಂಬ ಭಾವನೆ ತಪ್ಪು. ಆದಾಗ್ಯೂ ನಾಲ್ಕು ಹಂತಗಳಲ್ಲಿ ೧-೨ ಅಂಗುಲದಷ್ಟು, ನೀರು ನಿಂತಿರಬೇಕಾದ ಅವಶ್ಯಕತೆಯಿದೆ.
ಮೊದಲನೆಯದು ಮೇಲೆ ಹೇಳಿದಂತೆ ನಾಟಿಯಾದ ನಂತರ ಮೊದಲ ೧೦ ದಿವಸಗಳು.
ಎರಡನೆಯದು ತೆಂಡೆ ಹೊಡೆಯುವ ಸಮಯದಲ್ಲಿ ಇದು ಅಲ್ಪಾವಧಿ ತಳಿಗಳಲ್ಲಿ ನಾಟಿ ಮಾಡಿದಾಗಿನಿಂದ ೩ನೇ ಮತ್ತು ೪ನೇ ವಾರ ದೀರ್ಘಾವಧಿ ತಳಿಗಳಲ್ಲಿ ೪ನೇ ಮತ್ತು ೫ನೇ ವಾರವಾಗಿರುತ್ತದೆ. ನೀರು ಕಮ್ಮಿಯಾದರೆ ತೆಂಡೆಯೂ ಕಮ್ಮಿಯಾಗುತ್ತದೆ.
ಮೂರನೆಯದು ಮೊಗ್ಗು ಕಚ್ಚುವಾಗ ಅಥವಾ ಕೆಲವರು ಕರೆಯುವಂತೆ ಗರ್ಭಾಂತರವಾಗುವಾಗ ಇದು ತಳಿಯ ಅವಧಿಯನ್ನು ಅವಲಂಭಿಸುತ್ತದೆ. ಎಂ.ಆರ್. ೨೭೨, ೧ ಮಧು, ಎಮ.ಆರ್. ೨೦೦ ತಳಿಗಳು ನಾಟಿಯಾದ ೪೦ನೇ ದಿವಸಕ್ಕೆ ಮಂಡ್ಯ, ಮೈಸೂರು ಹವಾಗುಣದಲ್ಲಿ ಬೇಸಿಗೆ ಮತ್ತು ಮಳೆಗಾಲದ ಸಕಾಲದಲ್ಲಿ ಹಾಕದ ಬೆಳೆಯಲ್ಲಿ ಈ ಅವಸ್ಥೆಗೆ ಬರುತ್ತವೆ. ಅಂದರೆ ಮೊಗ್ಗು ಕಚ್ಚುತ್ತವೆ. ಐ.ಆರ್. ೨೦, ಜಯಾ, ಸೊನಾ, ವಾಣಿ ವಿಕ್ರಮ ತಳಿಗಳು ನಾಟಿಯಾದ ೬೦ನೇ ದಿವಸಕ್ಕೆ ಈ ಅವಸ್ಥೆಗೆ ಬರುತ್ತದೆ. ಇಂಟಾನ್ ತಳಿಯು ನಾಟಿ ನಂತರ ೮೦ ರಿಂದ ೮೫ ದಿವಸಗಳಲ್ಲಿ ಈ ಅವಸ್ಥೆಗೆ ಬರುತ್ತದೆ. ಬೇರೆ ಬೇರೆ ಹವಾಗುಣ ಮತ್ತು ಉಷ್ಣಾಂಶ ಇರುವ ಕಡೆ ಇದರಲ್ಲಿ ಹೆಚ್ಚು ಕಡಿಮೆಯಾಗುವುದುಂಟು. ಚಳಿಗಾಲದಲ್ಲಿ ಪ್ರತಿಯೊಂದು ತಳಿಗೂ ಈ ಅವಧಿ ಹೆಚ್ಚಾಗುತ್ತದೆ. ಇದನ್ನು ಸರಿಯಾಗಿ ತಿಳಿದುಕೊಂಡು ಆ ಸಂದರ್ಭದಲ್ಲಿ ಕನಿಷ್ಠ ೧೦ ದಿವಸಗಳಷ್ಟಾದರೂ ೨ ಅಂಗುಲ ನೀರು ಇರುವಂತೆ ಮಾಡುವುದು ಅತಿ ಮುಖ್ಯ. ಇಲ್ಲದಿದ್ದರೆ ಕಾಳಿನ ಸಂಖ್ಯೆ ಕಡಿಮೆಯಾಗಿ ಹಾಗೂ ಹೂ ಬಿಡುವುದು ಹಿಂದೆ ಮುಂದೆ ಆಗಿ ಇಳುವರಿ ಕುಗ್ಗುತ್ತದೆ.
ನಾಲ್ಕನೆಯದಾಗಿ ತೆನೆ ಬೆಳೆಯುವಾಗ ಇದು ಮೊಗ್ಗು ಕಚ್ಚಿದ ಮೇಲೆ ತೆನೆ ಹೊರಗೆ ಬರುವವರೆಗೂ ಇರುತ್ತದೆ. ಈ ಸಮಯದಲ್ಲಿ ನೀರಿನ ಕೊರತೆಯಾದಲ್ಲಿ ಜೊಳ್ಳು ಜಾಸ್ತಿಯಾಗುತ್ತದೆ. ಆದ್ದರಿಂದ ಎಲ್ಲಾ ಹಂತಗಳಲ್ಲಿಯೂ ನೀರಿನ ಕೊರತೆ ಬಾರದಂತೆ ನೋಡಿಕೊಳ್ಳಬೇಕು.
ಕೆಲವರು ಕೊಯ್ಲು ಮಾಡುವಾಗಲೂ ನೀರನ್ನು ಬಿಡುತ್ತಾರೆ. ಆದ್ದರಿಂದ ಅನಾನುಕೂಲವೇ ಹೊರತು ಅನುಕೂಲವಿಲ್ಲ. ಆದ್ದರಿಂದ ೧೦ ದಿವಸ ಮುಂಚೆಯೇ ನೀರನ್ನು ನಿಲ್ಲಿಸುವುದು ಸೂಕ್ತ.
ಸಾರಜನಕವನ್ನು ೨-೩ ಸಾರಿ ಮೇಲ್ ಗೊಬ್ಬರವಾಗಿ ಕೊಡುವುದು ಅವಶ್ಯಕ. ಆ ಸಂದರ್ಭದಲ್ಲಿ ಅಂದರೆ ಹೆಚ್ಚು ತೆಂಡೆ ಹೊಡೆಯುವಾಗ ಮತ್ತು ಗರ್ಭ ಕಟ್ಟುವಾಗ ನೀರನ್ನು ತಪ್ಪಿಸಿ, ಸ್ವಲ್ಪ ಮಟ್ಟಿಗೆ ಬಸಿದು ಮೇಲ್ ಗೊಬ್ಬರವನ್ನು ಕೊಟ್ಟ ನಂತರ ೨೪ ಗಂಟೆಗಳ ಮೇಲೆ ಮತ್ತೆ ನೀರನ್ನು ಕೊಡಬೇಕೆಂಬುದನ್ನು ಗಮನದಲ್ಲಿಡಬೇಕು.
ಈ ರೀತಿ ನೀರು ನಿರ್ವಹಣೆಯಿಂದ ಬತ್ತದ ಇಳುವರಿಯನ್ನು ಹೆಚ್ಚಿಸಲು ಸಾಧ್ಯ. ಇದಕ್ಕೆ ಯಾವುದಕ್ಕೂ ಹಣ ಬೇಕಿಲ್ಲ. ಬೇಕಾಗಿರುವುದು ಅರಿವು ಮತ್ತು ಅದರ ಆಚರಣೆ. ಹಣ ಖರ್ಚಿಲ್ಲದೆ ಪಡೆಯಬಹುದಾದ ಹೆಚ್ಚು ಇಳುವರಿಯನ್ನು ಬೇಡವೆನ್ನುವರಾರೂ ಇಲ್ಲ.

ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದ ಹೊಸ ತಳಿ ಸಂಯೋಜನೆಯ ವಿಧಾನ
೧೯೭೧ಕ್ಕೆ ಮುಂಚೆ, ಕರ್ನಾಟಕದಲ್ಲಿ ಯಾವ ಬತ್ತದ ತಳಿಯನ್ನಾದರೂ ಸಂಶೋಧನೆ ಮತ್ತು ಜಿಲ್ಲಾ ಪ್ರಯೋಗ ಫಲಿತಾಂಶಗಳನ್ನು ಆಧರಿಸಿ ಬಿಡುಗಡೆ ಮಾಡಲಾಗುತ್ತಿತ್ತು. ಹಾಗೆ ಬಿಡುಗಡೆಯಾದ ತಳಿಗಳು ಮಹತ್ವದ ವಿಸ್ತೀರ್ಣವನ್ನು ವ್ಯಾಪಿಸಲು ೪ ರಿಂದ ೬ ಋತುಮಾನಗಳು ಹಿಡಿಯುತ್ತಿತ್ತು. ೧೯೭೧ರ ಖಾರಿಫ್ ಋತುವಿನಲ್ಲಿ ಜಾರಿಗೆ ಬಂದ ಮಿನಿಕಿಟ್ ಪ್ರಯೋಗದ ಸಿದ್ಧಾಂತದ ನಂತರ, ತಳಿಗಳ ಬಿಡುಗಡೆಯ ಆಧಾರದಲ್ಲಿ ಬದಲಾವಣೆಗಳಾಗಿದ್ದು ಮತ್ತು ಬಿಡುಗಡೆಯಾದ ತಳಿಗಳು ಹರಡುವುದರಲ್ಲೂ ಬದಲಾವಣೆಯಾಗಿದೆ. ಕೃಷಿ ವಿಜ್ಞಾನದ ವಿಶ್ವವಿದ್ಯಾನಿಲಯದಲ್ಲಿ ಸಂಶೋಧನಾ ವಿಭಾಗದವರು ಅಭಿವೃದ್ಧಿ ಪಡಿಸಿದ ತಳಿಗಳನ್ನು ಪರಿಕ್ಷೀಸುವುದಕ್ಕೂ ಈ ಸಿದ್ಧಾಂತವನ್ನು ಅನುಸರಿಸಲಾಗುತ್ತಿದೆ.
ಮಿನಿಕಿಟ್ ಪ್ರಯೋಗಗಳ ಯೋಜನೆಯನ್ನು ನಾಲ್ಕು ಸಂಸ್ಥೆಗಳು ಜಂಟಿಯಾಗಿ ಸೇರಿ ಮಾಡಿದ್ದಾರೆ. ಅವುಗಳು ರಾಜ್ಯದ ವ್ಯವಸಾಯ ಇಲಾಖೆ, ಭಾರತ ಸರ್ಕಾರದ ಬತ್ತದ ಅಭಿವೃದ್ಧಿ ನಿರ್ದೇಶನಾಲಯ, ಬೆಂಗಳೂರಿನ ಕೃಷಿ ವಿಜ್ಞಾನಗಳ ವಿಶ್ವವಿದ್ಯಾಲಯ ಮತ್ತು ಹೈದರಾಬಾದಿನ ಅಖಿಲ ಭಾರತ ಸಮನ್ವಯ ಬತ್ತದ ಸುಧಾರಣೆ ಪ್ರಾಜೆಕ್ಟ್, ಈ ಯೋಜನೆಯನ್ನು ಅಖಿಲ ಭಾರತ ಸಮನ್ವಯ ಬತ್ತದ ಸುಧಾರಣೆ ಪ್ರಾಜೆಕ್ಟ್‌ನ ಬತ್ತ ಸಂಶೋಧನಾ ಕಾರ್ಯಗಾರದ ವಾರ್ಷಿಕ ಸಭೆಗಳಲ್ಲಿ ತೀರ್ಮಾನವಾದ ತಾತ್ಕಾಲಿಕ ನಿರ್ಧಾರಗಳ ಹಿನ್ನಲೆಯಲ್ಲಿ ರೂಪಿಸಲಾಗಿದೆ. ಜೊತೆಗೆ ರಾಜ್ಯದಲ್ಲಿ ಲಭ್ಯವಿರುವ ಸಂಶೋಧನಾ ಫಲಿತಾಂಶಗಳನ್ನು ಆಧರಿಸಿ ನಿರ್ದಿಷ್ಟಿತ ಪರಿಸ್ಥಿತಿಗಳಿಗೆ / ಸ್ಥಳಗಳಿಗೆ ತಳಿಗಳನ್ನು ಆಯ್ಕೆ ಮಾಡುವುದಲ್ಲದೆ, ಪ್ರತಿ ಪರಿಸ್ಥಿತಿಗಳಿಗೂ ಸೂಕ್ತ ನಿಯಂತ್ರಣವನ್ನು ಹೊಂದಿಸಲಾಗುವುದು. ಮೊದಲು ಸಂಬಂಧಿತ ಜಿಲ್ಲೆಗಳಿಗೆ ಭಾರಿ ಸಂಖ್ಯೆಯಲ್ಲಿ ಪ್ರಯೋಗಗಳನ್ನು ಹಂಚಲಾಗುತ್ತಿತ್ತು. ಇತ್ತೀಚಿನ ವರ್ಷಗಳಲ್ಲಿ ದಕ್ಷತೆಯನ್ನು ಸುಧಾರಿಸಲು, ಕಿಟ್‌ಗಳ ಸಂಖ್ಯೆಯನ್ನು ೫೦೦ ಕ್ಕಿಂತ ಕಡಿಮೆ ಸಂಖ್ಯೆಗೆ ಇಳಿಸಲಾಗಿದೆ. ರಾಜ್ಯದಲ್ಲಿ ಅಭಿವೃದ್ಧಿ ಪಡಿಸಿದ ತಳಿಗಳನ್ನೂ, ಮಿನಿಕಿಟ್‌ಗಳಲ್ಲಿ ಸೇರಿಸಲು ಅವಕಾಶ ನೀಡಲಾಗಿದೆ.
ಅನುಷ್ಠಾನ: ಕಿಟ್‌ನ ಖರ್ಚನ್ನು ಅಭಿವೃದ್ಧಿ ನಿರ್ದೇಶನಾಲಯದವರು ನಿಭಾಯಿಸುವರು. ಕೃಷಿ ವಿಜ್ಞಾನಗಳ ವಿಶ್ವವಿದ್ಯಾಲಯವು ಬೀಜದ ಮುಖ್ಯ ಮೂಲಸ್ಥಾನ. ಅಗತ್ಯ ಬಿದ್ದಾಗ ಅಖಿಲ ಭಾರತ ಸಮನ್ವಯ ಬತ್ತದ ಸುಧಾರಣೆ ಪ್ರಾಜೆಕ್ಟ್ ಮತ್ತು ಆಂಧ್ರ ಪ್ರದೇಶ ಕೃಷಿ ವಿಶ್ವವಿದ್ಯಾಲಯದಿಂದ ಪಡೆದ ಬೀಜವು ಇದಕ್ಕೆ ಪೂರಕವಾಗಿರುತ್ತದೆ. ಅವಶ್ಯವಿದ್ದತೆ ಬೀಜದ ಬೆಳೆಗಾರರಿಂದಲೂ ಉತ್ತಮ ಬೀಜವನ್ನು ಪಡೆಯಬಹುದು. ಕಳೆದ ೩-೪ ಋತುಮಾನಗಳಲ್ಲಿ ಕರ್ನಾಟಕ ಆಗ್ರೋ ಸೀಡ್ಸ್ ಕಾರ್ಫೋರೇಷನ್ ರಾಜ್ಯಗಳಿಗೆ ಬೀಜಗಳನ್ನು ಕೊಂಡು ಒದಗಿಸುವುದರಲ್ಲಿ ನೆರವು ನೀಡಿದ್ದಾರೆ. ಕರ್ನಾಟಕ ರಾಜ್ಯದ ವ್ಯವಸಾಯ ಇಲಾಖೆಯವರು ರಾಜ್ಯದಲ್ಲಿರುವ ತಮ್ಮ ಸಿಬ್ಬಂದಿಯ ಮೂಲಕ ಪ್ರಯೋಗಗಳ ಮೇಲ್ವಿಚಾರಣೆ ನೋಡಿಕೊಳ್ಳುವರು. ವಿಸ್ತರಣಾ ನಿರ್ದೇಶನಾಲಯದ ಮತ್ತು ಬೆಂಗಳೂರಿನ ಕೃಷಿ ವಿಶ್ವವಿದ್ಯಾಲಯದ ನೌಕರರೂ ಸಹ ಸಣ್ಣ ಸಂಖ್ಯೆಯಲ್ಲಿ ಪ್ರಯೋಗಗಳನ್ನು ನಡೆಸುವರು. ತಳಿಗಳಿಗೆ ಸಂಬಂಧಿಸಿದ ವ್ಯವಸಾಯ ಇಲಾಖೆಯ ಸಹಾಯಕ ನಿರ್ದೇಶಕರುಗಳು, ಡೆಪ್ಯುಟಿ ಡೈರೆಕ್ಟರ್‌ಗಳು ಮತ್ತು ಜಾಯಿಂಟ್ ಡೈರೆಕ್ಟರ್‌ಗಳು ಮಿನಿಕಿಟ್ ಪ್ರಯೋಗಗಳ ಕಾರ್ಯಚರಣೆಯನ್ನು ಗಮನಿಸುವರು. ಪ್ರತಿ ಋತುಮಾನದಲ್ಲೂ, ಕೆಲವು ಆಯ್ದ ಮಿನಿಕಿಟ್ ಪ್ರಯೋಗದ ಸ್ಥಳಗಳನ್ನು ಪ್ರಾಜೆಕ್ಟ್ ಕೋ ಆರ್ಡಿನೇಟರ್ ಮತ್ತು ಜಾಯಿಂಟ್ ಕೋ ಆರ್ಡಿನೇಟರ್, ಅಖಿಲ ಭಾರತ ಬತ್ತದ ಸುಧಾರಣೆ ಪ್ರಾಜೆಕ್ಟ್, ಸಸ್ಯ ವಿಜ್ಞಾನಿ (ಬತ್ತ) ಕೃಷಿ ವಿಶ್ವವಿದ್ಯಾನಿಲಯ, ವ್ಯವಸಾಯದ ಜಾಯಿಂಟ್ ಡೈರೆಕ್ಟರ್‌ಗಳು ಮತ್ತು ಡೆಪ್ಯುಟಿ ಡೈರೆಕ್ಟರ್‌ಗಳು (ಕ್ರಾಪ್ ಬಾಟನಿ) ಭೇಟಿ ಮಾಡಿ ತಳಿಗಳ ಬಗ್ಗೆ ಪರಿಸರದ ಒತ್ತಡಗಳಾದ ಶೀತ, ಕೀಟ ಮತ್ತು ರೋಗಗಳ ಪ್ರತಿಕ್ರಿಯೆ ಬಗ್ಗೆ ಮತ್ತು ಇತರ ಪರಿಸರ ಅನುಕೂಲತೆಗಳ ಬಗ್ಗೆ ಟಿಪ್ಪಣಿ ಬರೆದುಕೊಳ್ಳುವರು. ಸಾಧ್ಯವಿದ್ದರೆ, ರೈತರುಗಳನ್ನು ಸಂದರ್ಶಿಸಿ ಅಭಿಪ್ರಾಯಗಳನ್ನು ತಿಳಿದುಕೊಳ್ಳುವರು.
ರಾಜ್ಯದಲ್ಲಿ ಮಿನಿಕಿಟ್‌ಗಳ ಪ್ರಯೋಗದಲ್ಲಿ ಬಳಸಲಾದ ಮೊದಲನೆಯ ತಳಿಗಳ ಸೆಟ್ ಎಂದರೆ ಐಇಟಿ ೧೯೯೧ ಮತ್ತು ಐಇಟಿ ೧೦೩೯. ಇವುಗಳನ್ನು ನಾಲೆ ಮತ್ತು ಕೆರೆ ಪ್ರದೇಶಗಳಲ್ಲಿನ ಇತರ ಸ್ಥಳೀಯ ತಳಿಗಳಾದ ಐ.ಆರ್. ೮ ಜಯ ತಳಿಗಳಿಗೆ ಮತ್ತು ಅದೇ ಸಮಯದಲ್ಲಿ ಗಾಲ್ ಮಿಡ್ಜ್ ನಿರೋಧಕ ತಳಿಗಳಾದ ಜಿ.ಎಂ.ಆರ್. ನಂ. ೨,೭,೧೭ ಮತ್ತು ೨೨ ತೀರ ಪ್ರದೇಶದ ತಳಿಗಳಿಗೆ ಹೋಲಿಸಬಹುದು. ಇವೆಲ್ಲಾ ರಾಷ್ಟ್ರೀಯ ಕಾರ್ಯಕ್ರಮವಾದಂತೆ, ಸ್ಥಳೀಯವಾಗಿ ಅಭಿವೃದ್ಧಿ ಪಡಿಸಿದ ಉತ್ತಮ ಧಾನ್ಯ ನಮೂನೆಯಾದ ಎಂ.ಆರ್. ೧೩೪ ಮತ್ತು ಎಂ.ಆರ್. ೧೩೬ ಇವುಗಳಿಗೂ ಸಹ ಈ ಸಿದ್ಧಾಂತವನ್ನು ವಿಸ್ತರಿಸಲಾಯಿತು. ತದನಂತರ ಐಇಟಿ ಕಲ್ಚರ್ ೧೯೯೦, ೨೨೫೪ ಮತ್ತು ೨೨೯೫ ಗಳನ್ನು ಅಧಿಕ ಪ್ರಮಾಣದಲ್ಲಿ ಪ್ರಯೋಗಿಸಲಾಯಿತು. ಎಂ.ಆರ್. ೧೧೮ ಗಳನ್ನು ಮುಂಚಿತ ತಳಿಗಳಾಗಿ ಪರೀಕ್ಷಿಸಲಾಯಿತು. ಇದರ ಫಲಿತಾಂಶವಾಗಿ, ಅಧಿಕ ಪ್ರಮಾಣದ ಸಾಗುವಳಿಗಾಗಿ ಅನೇಕ ತಳಿಗಳನ್ನು ಬಿಡುಗಡೆ ಮಾಡಲಾಯಿತು. (ತಃಖ್ತೆ)

ಈ ರೀತಿಯ ಅನುಸರೆಣೆಯಿಂದ ಆಗುವ ಪ್ರಯೋಜನಗಳೆಂದರೆ
೧. ಸರಿ ಹೊಂದಾಣಿಕೆಯನ್ನು ಉತ್ತಮವಾಗಿ ತೀರ್ಮಾನಿಸಬಹುದು.
೨. ರೈತರು ತಮಗೆ ಬೇಕಾದ ತಳಿಯನ್ನು ಆಯ್ಕೆ ಮಾಡಲು ಅವಕಾಶವಿರುವುದು.
೩. ಪೂರ್ವ – ಬಿಡುಗಡೆ ಪ್ರಯೋಗದಿಂದ ಸಾಕಷ್ಟು ಬೀಡವು ಸೇರಿ, ತಳಿಯ ಶೀಘ್ರ ಹರಡಿಕೆಗೆ ನೆರವಾಗುವುದು.
೪. ಸಂಶೋಧನಾ ಫಲಿತಾಂಶಗಳು ವಿಳಂಬವಾದರೆ ಅಥವಾ ಲಭಿಸದಿದ್ದರೂ ಸಹ ಶಿಫಾರಸ್ಸುಗಳನ್ನು ಉತ್ತಮಪಡಿಸಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ನೀರಾವರಿ ಆಸರೆಯಲ್ಲಿ ಬತ್ತದ ತಳಿಗಳ ಆಯ್ಕೆ
ಯಾವುದೇ ತಳಿಯಿಂದ ಅತ್ಯಧಿಕ ಇಳುವರಿ ಪಡೆಯಲು ಅದಕ್ಕೆ ಸಹಕಾರಿಯಾದ ಎಲ್ಲಾ ಸನ್ನಿವೇಶಗಳೂ ದೊರಕಬೇಕು. ಅಂತೆಯೇ, ಬತ್ತದಲ್ಲಿ ಅಧಿಕ ಇಳುವರಿಯನ್ನು ಪಡೆಯಲು ಮಣ್ಣು, ನೀರು, ತಳಿ ಮತ್ತು ಕೃಷಿ ಪದ್ಧತಿಗಳಷ್ಟೇ ಬಿತ್ತನೆ ಅಥವಾ ನಾಟಿ ಮಾಡುವ ಕಾಲವು ಮುಖ್ಯ. ಬೆಳೆಯ ಬೆಳವಣಿಗೆ ಮತ್ತು ಇಳುವರಿಯ ಮೇಲೆ ಪರಿಣಾಮವನ್ನು ಬೀರುವ ಹಲವಾರು ಅನಿಯಂತ್ರಕ ಸನ್ನಿವೇಶಗಳಲ್ಲಿ ಹವಾಗುಣವೂ ಒಂದು. ಇದು ಸಾಮಾನ್ಯವಾಗಿ ಬೆಳೆಯನ್ನು ನಾಟಿ ಮಾಡುವ ಕಾಲವನ್ನು ಅವಲಂಭಿಸಿರುತ್ತದೆ.
ಕರ್ನಾಟಕದಲ್ಲಿ ದಕ್ಷಿಣ ಜಿಲ್ಲೆಗಳಲ್ಲಿ ಬತ್ತವನ್ನು ಬೆಳೆಯಲು ಪ್ರಧಾನವಾಗಿ ಕೆರೆಗಳೇ ನೀರಾವರಿಯ ಮೂಲ. ಸಾಮಾನ್ಯವಾಗಿ ಈ ಕೆರೆಗಳು ಮಳೆಗಾಲದಲ್ಲಿ ತಡವಾಗಿ ತುಂಬುವುದರಿಂದ ಕೆಲವೊಂದು ಸಂದರ್ಭಗಳಲ್ಲಿ ರೈತರಿಗೆ ಬತ್ತವನ್ನು ನಾಟಿ ಮಾಡಲು ಸಾಧ್ಯವಾಗುವುದಿಲ್ಲ. ಇನ್ನು ಸಣ್ಣ ಕೆರೆಗಳಲ್ಲಿ ನೀರು ಮಾರ್ಚ ಮತ್ತು ಏಪ್ರಿಲ್ ತಿಂಗಳ ಹೊತ್ತಿಗೆ ಮುಗಿದು ಹೋಗುವುದರಿಂದ ಬೇಸಿಗೆಯಲ್ಲೂ ಬತ್ತದ ಬೆಳೆಯನ್ನು ತೆಗೆದುಕೊಳ್ಳಲಾಗುವ ಪರಿಸ್ಥಿತಿ ಉಂಟಾಗುತ್ತದೆ. ಇಂತಹ ಸನ್ನಿವೇಶಗಳಲ್ಲಿ ರೈತರು ವರ್ಷದಲ್ಲಿ ಒಂದು ಬೆಳೆಯನ್ನಾದರೂ ತೆಗೆದುಕೊಳ್ಳಬೇಕೆನ್ನುವ ಅಪೇಕ್ಷೆಯಿಂದ ಹಿಂಗಾರಿನಲ್ಲಿ ಮಾಡಿರುವ ಸಮಯಕ್ಕಿಂತ ಒಂದೆರಡು ತಿಂಗಳೂ ಮೊದಲೇ ನಾಟಿ ಮಾಡಿದಲ್ಲಿ ಬೆಳೆಯು ಅಷ್ಟೇ ಬೇಗ ಕಟಾವಿಗೆ ಬರುತ್ತದೆಂಬುದು ಅವರ ಭಾವನೆ. ಅವರ ಈ ಭಾವನೆಗೆ ಏನಾದರೂ ಶಾಸ್ತ್ರೀಯ ಆಧಾರವಿದೆಯೇ? ಇದ್ದರೆ ಅದು ಎಷ್ಟರಮಟ್ಟಿಗೆ ಸತ್ಯ ಎಂಬುದನ್ನು ವೈಜ್ಞಾನಿಕವಾಗಿ ನಿರೂಪಿಸಬೇಕಾದ ಅಗತ್ಯ ಕಂಡು ಬಂದಿತು.
ಅಂತೆಯೇ ಬತ್ತದಲ್ಲಿ ಗರಿಷ್ಠ ಇಳುವರಿಯನ್ನು ಪಡೆಯಲು ನಾಟಿ ಮಾಡಬೇಕಾದ ಯೋಗ್ಯ ಕಾಲವನ್ನು ನಿರ್ಧರಿಸುವ ಸಲುವಾಗಿ ಹೆಬ್ಬಾಳದ ಪ್ರಧಾನ ಸಂಶೋಧನಾ ಕೇಂದ್ರದಲ್ಲಿ ೧೯೭೪-೭೫ರಲ್ಲಿ ಸಂಶೋಧನೆಯನ್ನು ನಡೆಸಲಾಯಿತು. ಸಾಗುವಳಿ ಬಿಡುಗಡೆಯಾಗಿರುವ ಅಧಿಕ ಇಳುವರಿಯ ೬ ತಳಿ (ಸೋನ, ವಾಣಿ, ಐ.ಇ.ಟಿ. ೨೨೯೫), ಇಂಟಾನ್ ಎಂ.ಆರ್. ೩೦೧, ಮಧು ಮತ್ತು ಎಂ.ಆರ್. ೨೭೨)ಗಳು ಹಾಗೂ ಬಿಡುಗಡೆಯ ಹಂತದಲ್ಲಿರುವ ೨ ತಳಿ (ಐಇಟಿ ೨೨೫೪ ಮತ್ತು ಎಂ.ಆರ್. ೮೧) ಗಳು ಒಟ್ಟು ೮ ತಳಿಗಳನ್ನು ಪ್ರಯೋಗಕ್ಕಾಗಿ ಆಯ್ಕೆ ಮಾಡಿಕೊಳ್ಳಲಾಯಿತು. ೨೫ ದಿವಸಗಳ ವಯಸ್ಸಿನ ಸಸಿಗಳನ್ನು ಪ್ರತಿ ತಿಂಗಳ ೨೬ನೇ ತಾರೀಖು ೨೦ ಮತ್ತು ೧೦ ಮೀಟರ್ ಅಂತರದಲ್ಲಿ ನಾಟಿ ಮಾಡಲಾಯಿತು. ಬೆಳಗ್ಗೆ ಒದಗಿಸಿದ ಒಟ್ಟು ರಸಗೊಬ್ಬರದ ಪ್ರಮಾಣ ೧೦೦:೫೦:೫೦ ಎನ್: ಪಿ.ಕೆ ಕೆಜಿ/ಹೆ ಬೆಳೆಯನ್ನು ಕೀಟ ರೋಗಗಳ ಬಾಧೆಯಿಂದ ರಕ್ಷಿಸುವ ಸಲುವಾಗಿ ಸೂಕ್ತ ಸಸ್ಯ ಸಂರಕ್ಷಣಾ ರಾಸಾಯನಿಕಗಳನ್ನು ಸಿಂಪರಿಸಲಾಯಿತು. ೧೯೭೪ರ ಸೆಪ್ಟೆಂಬರ್‌ನಲ್ಲಿ ಪ್ರಾರಂಭವಾದ ಈ ಪ್ರಯೋಗವು ೧೯೭೫ರ ಆಗಸ್ಟ್ ತಿಂಗಳ ನಾಟಿಯೊಂದಿಗೆ ಮುಗಿಯುತ್ತ ಈ ತಳಿಗಳು ಕಟಾವಿಗೆ ಬರಲು ಕನಿಷ್ಠ ೧೨೨ ಮತ್ತು ಗರಿಷ್ಠ ೨೨೬ ದಿವಸಗಳನ್ನು ತೆಗೆದುಕೊಂಡವು. ಪ್ರತಿಯೊಂದು ತಳಿಗಳಿರುವ ಹೋಲಿಕೆ ವ್ಯತ್ಯಾಸಗಳನ್ನು ಎಚ್ಚರಿಕೆಯಿಂದ ಗಮನಿಸಲಾಯಿತು ಮತ್ತು ಅವಲೋಕನಗಳನ್ನು ದಾಖಲು ಮಾಡಿಕೊಳ್ಳಲಾಯಿತು.
ಪ್ರಯೋಗದ ಫಲಿತಾಂಶದ ಪ್ರಕಾರ ಸೆಪ್ಟೆಂಬರ್ ಮತ್ತು ಅಕ್ಟೋಬರ್ ತಿಂಗಳಲ್ಲಿ ನಾಟಿ ಮಾಡಿದ ಬೆಳೆಯು ಪೂರ್ತಿ ಜೊಳ್ಳಾದ ಕಾರಣ ಯಾವೊಂದು ತಳಿಯೂ ಇಳುವರಿಯನ್ನು ಕೊಡಲಿಲ್ಲ. ಹೂ ಬಿಡುವ ಸಮಯದಲ್ಲಿ ಉಷ್ಣಾಂಶವು ಸಾಕಷ್ಟು ೧೮ ಡಿಗ್ರಿ ಸೆ. ಕಡಿಮಾಗಿದ್ದುದೇ ಇದಕ್ಕೆ ಕಾರಣ. ಈ ಅಂಶವು ಪ್ರಸ್ತುತ ಸಾಗುವಳಿಯಲ್ಲಿರುವ ಅಧಿಕ ಇಳುವರಿಯ ತಳಿಗಳು ಸೆಪ್ಟೆಂಬರ್ ಮತ್ತು ಅಕ್ಟೋಬರ್ ತಿಂಗಳುಗಳಲ್ಲಿ ನಾಟಿ ಮಾಡಲು ಯೋಗ್ಯವಲ್ಲವೆಂಬುದನ್ನು ಸ್ಪಷ್ಟಪಡಿಸುತ್ತದೆ. ಅಲ್ಲದೆ ಚಳಿ ನಿರೋಧಕ ತಳಿಗಳನ್ನು ಅಭಿವೃದ್ಧಿ ಪಡಿಸುವಲ್ಲಿ ಇನ್ನೂ ಸಾಕಷ್ಟು ಪ್ರಯತ್ನಗಳು ನಡೆಯಬೇಕಾಗಿದೆ ಎಂಬುದನ್ನು ಸೂಚಿಸುತ್ತದೆ.
ನವೆಂಬರ್ ತಿಂಗಳಲ್ಲಿ ನಾಟಿ ಮಾಡಿದಾಗ ಸಾಮಾನ್ಯ ಇಳುವರಿ ಬಂದರೂ ಕೂಡ ವಿವಿಧ ತಳಿಗಳು ಮಾಗಲೂ ತೆಗೆದುಕೊಂಡ ಅವಧಿಯು ಫೆಬ್ರವರಿ ತಿಂಗಳಿನ ನಾಟಿಗೆ ಹೋಲಿಸಿದಲ್ಲಿ ೩೯ ರಿಂದ ೬೨ ದಿವಸಗಳಷ್ಟು ಹೆಚ್ಚಾಗಿದ್ದುದು ಕಂಡು ಬಂದಿತು. ಇದರಿಂದ ಬೆಳೆಯ ಉತ್ಪಾದನಾ ವೆಚ್ಚವು ವಿರುವುದಲ್ಲದೆ ಕಾಳಿನ ದಿನವಹಿ ಉತ್ಪಾದನೆಯು ಗಣನೀಯವಾಗಿ ಕಡಿಮೆಯಾಗುತ್ತದೆ. ಬೆಳೆಯ ಅವಧಿಯು ಹೆಚ್ಚುವುದರಿಂದ ಅಮೂಲ್ಯವಾದ ನೀರು ವ್ಯರ್ಥವಾಗುವುದಲ್ಲದೆ ಬೆಳೆಯ ಜೊತೆಗೆ ಕಳೆ ಗಿಡಗಳೂ ಸಾಕಷ್ಟು ಆಹಾರಾಂಶಗಳನ್ನು ಹೀರಿಕೊಳ್ಳಲು ಅವಕಾಶವುಂಟಾಗಿ ಭೂಮಿಯ ಫಲವತ್ತತೆಯು ಕಡಿಮೆಯಾಗುತ್ತದೆ. ಆದ್ದರಿಂದ ನವೆಂಬರ್ ತಿಂಗಳಲ್ಲಿ ಬತ್ತವನ್ನು ನಾಟಿ ಮಾಡುವುದು ಅಷ್ಟೇನೂ ಒಳ್ಳೆಯದಲ್ಲ.
ಹಿಂಗಾರಿನಲ್ಲಿ ಬತ್ತವನ್ನು ನಾಟಿ ಮಾಡಲೇ ಬೇಕಾದಂತಹ ಸಂದರ್ಭದಲ್ಲಿ ನವೆಂಬರ್ ಗಿಂತಲೂ ಡಿಸೆಂಬರ್ ತಿಂಗಳಲ್ಲಿ ನಾಟಿ ಮಾಡುವುದು ಉತ್ತಮ. ಎಂ.ಆರ್. ೨೭೨, ವಾಣಿ ಮತ್ತು ಐಇಟಿ ೨೨೫೪ ಈ ತಿಂಗಳಿನಲ್ಲಿ ನಾಟಿ ಮಾಡುವುದು ಸೂಕ್ತವಾದ ತಳಿಗಳೆಂದು ಸ್ಪಷ್ಟಪಟ್ಟಿತು. ಈ ಮೂರು ತಳಿಗಳ ದಿನವಹಿ ಕಾಳಿನ ಉತ್ಪಾದನೆಯು ಹೆಕ್ಟೇರಿಗೆ ಸುಮಾರು ೪೧ ಕೆ.ಜಿ.ಗಳಾಗಿದ್ದುದು ಕಂಡು ಬಂತು. ಡಿಸೆಂಬರ್‌ನಲ್ಲಿ ಬೀಜವನ್ನು ಒಟ್ಟು ಪಾತಿಯಲ್ಲಿ ಬಿತ್ತಿದಾಗ ಬೀಜದಿಂದ ಮೊಳಕೆಯೊಡುವುದು ನಿಧಾನವಾಗುವುದರ ಜೊತೆಗೆ ಮೊಳಕೆಯ ಪ್ರಮಾಣವೂ ಕೂಡಾ ಕಡಿಮೆಯಾಗುತ್ತದೆ. ಇದರಿಂದಾಗಿ ಹೆಕ್ಟೇರೊಂದಕ್ಕೆ ಹೆಚ್ಚು ಬಿತ್ತನೆ ಬೀಜ ಬೇಕಾಗುವುದರ ಜೊತೆಗೆ ವಯಸ್ಸಾದ (೩೦-೩೫ ದಿವಸಗಳು) ಸಸಿಗಳನ್ನು ನಾಟಿ ಮಾಡಬೇಕಾಗುತ್ತದೆ. ಆದಾಗ್ಯೂ, ಡಿಸೆಂಬರ್ ತಿಂಗಳಿನಲ್ಲಿ ನಾಟಿ ಮಾಡಲು ಚಳಿ ನಿರೋಧಕ ಶಕ್ತಿಯ ಜೊತೆಗೆ ಶೀಘ್ರವಾಗಿ ಮಾಗುವ ಗುಣವುಳ್ಳ ಎಂ.ಆರ್. ೨೭೨ ತಳಿಯು ಬೇರೆಲ್ಲಾ ತಳಿಗಳಿಗಿಂತ ಉತ್ತಮ.
ಬೇಸಿಗೆ ಕಾಲದಲ್ಲಿ ಅಧಿಕ ಇಳುವರಿ ಪಡೆಯಲು ಜನವರಿ ಅಥವಾ ಮಾರ್ಚ ತಿಂಗಳಿಗಿಂತ ಫೆಬ್ರವರಿಯಲ್ಲಿ ನಾಟಿ ಮಾಡುವುದು ಯೋಗ್ಯವೆಂದು ವ್ಯಕ್ತವಾಯಿತು. ಫೆಬ್ರವರಿ ತಿಂಗಳಲ್ಲಿ ನಾಟಿ ಮಾಡಿದಾಗ ತಳಿಗಳು ಮಾಗಲು ತೆಗೆದುಕೊಂಡ ಅವಧಿಯು ಸಾಮಾನ್ಯವಾಗಿದ್ದಿತ್ತಲ್ಲದೆ ಗರಿಷ್ಠ ಪ್ರಮಾಣದ ಇಳುವರಿಯನ್ನು ಕೊಟ್ಟಿದ್ದುದು ಕಂಡು ಬಂತು. ಬೇಸಿಗೆ ಕಾಲದಲ್ಲಿ ನಾಟಿ ಮಾಡಲು ಇಂಟಾನ ಹೊರತು ಉಳಿದ ಎಲ್ಲಾ ತಳಿಗಳೂ ಯೋಗ್ಯವೆಂದು ಈ ಪ್ರಯೋಗದಿಂದ ಸ್ಪಷ್ಟಪಟ್ಟಿತು. ಆದಾಗ್ಯೂ, ಲಭ್ಯವಿರುವ ನೀರು, ಕಾಳಿನ ಗುಣ, ಮುಂಗಾರು ಬಿತ್ತನೆ ಅಥವಾ ನಾಟಿಗೆ ಜಮೀನು ಬಿಡುಗಡೆಯಾಗಬೇಕಾದ ಸಮಯ ಈ ಅಂಶಗಳನ್ನು ಗಣನೆಗೆ ತೆಗೆದುಕೊಂಡು ಬೇಸಿಗೆಯಲ್ಲಿ ನಾಟಿ ಮಾಡಲು ಬೇಕಾದ ತಳಿಗಳನ್ನು ಆಯ್ಕೆ ಮಾಡಿಕೊಳ್ಳುವುದು ಸೂಕ್ತ. ಬಹುಮಟ್ಟಿಗೆ ಕೆರೆ ನೀರಾವರಿಯ ಆಸರೆಯಲ್ಲಿ ಬತ್ತ ಬೆಳೆಯುವುದರಿಂದ ಹೆಚ್ಚಿನ ಪ್ರದೇಶಕ್ಕೆ ಐ.ಆರ್. ೨೦, ಎಂ.ಆರ್. ೩೦೧, ಎಂ.ಆರ್. ೨೭೨ ಮತ್ತು ಮಧುಗಳಂತಹ ಮಧ್ಯಮ ಮತ್ತು ಅಲ್ಪಾವಧಿಯ ತಳಿಗಳನ್ನು ಉಪಯೋಗಿಸುವುದು ಉತ್ತಮ. ಮಾರ್ಚ ತಿಂಗಳ ಅಂತ್ಯ, ಏಪ್ರಿಲ್ ಮತ್ತು ಮೇ ತಿಂಗಳ ಆದಿ ಭಾಗದಲ್ಲಿ ನಾಟಿ ಮಾಡಲು ಎಂ.ಆರ್. ೨೭೨ ಉತ್ತಮವಾದ ತಳಿ.
ಮುಂಗಾರಿನಲ್ಲಿ ನಾಟಿ ಮಾಡಲು ಜೂನ್ ಮತ್ತು ಜುಲೈ ತಿಂಗಳುಗಳು ಸರಿಯಾದ ಕಾಲ. ಈ ತಿಂಗಳುಗಳಲ್ಲಿ ಎಲ್ಲಾ ತಳಿಗಳನ್ನೂ ನಾಟಿ ಮಾಡಬಹುದು. ಆದರೆ ಈ ಕಾಲದಲ್ಲಿ ಅಲ್ಪಾವಧಿ ತಳಿಗಳಿಗಿಂತ ದೀರ್ಘಾವದಿ ತಳಿಗಳು ಹೆಚ್ಚಿನ ಇಳುವರಿ ಕೊಡುತ್ತವೆಂಬುದನ್ನು ನೆನಪಿನಲ್ಲಿಟ್ಟುಕೊಳ್ಳಬೇಕು. ಆದಾಗ್ಯೂ ವಾಣಿ ಐಇಟಿ ೨೨೫೪ ಮತ್ತು ಎಮ.ಆರ್. ೮೧ ಗಳಂತಹ ದೀರ್ಘಾವಧಿ ತಳಿಗಳ ಉಪಯೋಗವು ಲಭ್ಯವಿರುವ ನೀರಿನ ಪ್ರಮಾಣವನ್ನು ಅವಲಂಭಿಸಿರುತ್ತದೆ. ನೀರು ಕಡಿಮೆಯಿದ್ದಲ್ಲಿ ಮಧು ಮತ್ತು ಎಂ.ಆರ್. ೨೭೨ ತಳಿಗಳನ್ನು ಆಯ್ಕೆ ಮಾಡಿಕೊಳ್ಳುವುದು ಒಳ್ಳೆಯದು. ಆದರೆ ಆಗಸ್ಟ್ ತಿಂಗಳಿನಲ್ಲಿ ಮಧು ಮತ್ತು ಎಂ.ಆರ್. ೧೨೭೨ ತಳಿಗಳ ಹೊರತು ಉಳಿದೆಲ್ಲಾ ತಳಿಗಳ ಇಳುವರಿಯು ಗಣನೀಯವಾಗಿ ಕಡಿಮೆಯಾಗಿದ್ದುದು ಕಂಡು ಬಂದಿತು. ಅಲ್ಲದೆ ಆಗಸ್ಟ್ ತಿಂಗಳ ಪೂವಾರ್ಧ ಮತ್ತು ಉತ್ತಾರಾರ್ಧದಲ್ಲಿ ನಾಟಿ ಮಾಡಲು ಕ್ರಮವಾಗಿ ಮಧು ಮತ್ತು ಎಂ.ಆರ್. ೨೭೨ ತಳಿಗಳು ಯೋಗ್ಯವಾದವುಗಳೆಂದು ಸ್ಪಷ್ಟ ಪಟ್ಟಿತು.
ಒಟ್ಟಿನಲ್ಲಿ ಈ ಪ್ರಯೋಗದಿಂದ ತಿಳಿದು ಬರುವ ಮುಖ್ಯ ಅಂಶಗಳೆಂದರೆ:
೧. ಸೆಪ್ಟೆಂಬರ್ ಮತ್ತು ಅಕ್ಟೋಬರ್ ತಿಂಗಳಿನಲ್ಲಿ ನಾಟಿ ಮಾಡಲು ಯಾವ ಅಧಿಕ ಇಳುವರಿ ಬತ್ತದ ತಳಿಯು ಸೂಕ್ತವಲ್ಲ.
೨. ನವೆಂಬರ್ ತಿಂಗಳಿನಲ್ಲಿ ನಾಟಿ ಮಾಡಿ ಎಲ್ಲಾ ತಳಿಗಳ ಮಾಗುವಿಕೆಯ ಗಣನೀಯವಾಗಿ ಹೆಚ್ಚುತ್ತದೆ.
೩. ಹಿಂಗಾರಿನಲ್ಲಿ ಬತ್ತವನ್ನು ನಾಟಿ ಮಾಡಲೇಬೇಕಾದ ಪ್ರಸಂಗದಲ್ಲಿ ಡಿಸೆಂಬರ್ ತಿಂಗಳಿನಲ್ಲಿ ನಾಟಿ ಮಾಡುವುದು ಉತ್ತಮ. ಈ ತಿಂಗಳಿನಲ್ಲಿ ನಾಟಿ ಮಾಡಲು ವಾಣಿ ಐಇಟಿ ೨೨೫೪ ಮತ್ತು ಎಂ.ಆರ್. ೨೭೨ ಯೋಗ್ಯವಾದ ತಳಿಗಳು. ಕಡಿಮೆ ನೀರು ದೊರೆಯುವ ಪ್ರದೇಶಕ್ಕೆ ಎಂ.ಆರ್. ೨೭೨ ಸೂಕ್ತ ತಳಿ.
೪. ಬೇಸಿಗೆಯಲ್ಲಿ ನಾಟಿ ಮಾಡಲು ಫೆಬ್ರವರಿ ತಿಂಗಳು ಅತ್ಯುತ್ತಮ ಕಾಲ. ಈ ತಿಂಗಳಿನಲ್ಲಿ ಸೋನ, ವಾಣಿ, ಐಇಟಿ ೨೨೫೪, ಎಂ.ಆರ್. ೮೧, ಎಂ.ಆರ್. ೩೦೧, ಮಧು ಮತ್ತು ಎಂ.ಆರ್. ೨೭೨ ತಳಿಗಳನ್ನು ಲಾಭದಾಯಕವಾಗಿ ಬೆಳೆಯಬಹುದು.
೫. ಮುಂಗಾರಿನಲ್ಲಿ ಅಧಿಕ ಇಳುವರಿ ಪಡೆಯಲು ಜೂನ್ ತಿಂಗಳಿನಲ್ಲಿ ನಾಟಿ ಮಾಡುವುದು ಒಳ್ಳೆಯದು. ಈ ತಿಂಗಳಿನಲ್ಲಿ ನಾಟಿ ಮಾಡಲು ಸೋನ, ವಾಣಿ ಮತ್ತು ಐಇಟಿ ೨೨೫೪ ಸೂಕ್ತವಾದ ತಳಿಗಳು.
೬. ಜೂನ್ ನಂತರ ನಾಟಿ ಮಾಡಿದಾಗ ಎಲ್ಲಾ ತಳಿಗಳ ಇಳುವರಿಯೂ ಕಡಿಮೆಯಾಗುತ್ತದೆ. ಆಗಸ್ಟ್ ತಿಂಗಳಿನಲ್ಲಿ ನಾಟಿ ಮಾಡಲು ಮತ್ತು ಎಂ.ಆರ್. ೨೭೨ ತಳಿಗಳು ಯೋಗ್ಯವಾದವುಗಳು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಮಲೆನಾಡು ಕರಾವಳಿ ಮತ್ತು ನೇರ ಬಿತ್ತನೆ ಪ್ರದೇಶಕ್ಕೆ ಸೂಕ್ತವಾದ ಬತ್ತದ ತಳಿಗಳು
ಪರಿಚಯ: ಬತ್ತ ಕರ್ನಾಟಕ ರಾಜ್ಯದ ಹಾಗೂ ರಾಷ್ಟ್ರದ ಮುಖ್ಯ ಆಹಾರ ಬೆಳೆ. ಪ್ರಪಂಚದ ಒಟ್ಟು ಬೆಳೆಯ ವಿಸ್ತೀರ್ಣ ೧೨೦ ದಶಲಕ್ಷ ಹೆಕ್ಟೇರುಗಳಾಗಿದ್ದು, ಅದರಲ್ಲಿ ಭಾರತ ಮತ್ತು ಚೀನಾದಲ್ಲಿ ತಲಾ ೧/೩ ಭಾಗದಷ್ಟೂ ಮತ್ತು ಇನ್ನುಳಿದ ೧/೩ ಭಾಗ ಇತರ ದೇಶಗಳಲ್ಲಿಯೂ ವ್ಯಾಪಿಸಿದೆ. ಉಷ್ಣ ಮತ್ತು ಸಮಶೀತೋಷ್ಣ ವಲಯಗಳಲ್ಲಿ ದೇಶಗಳಲ್ಲಿ ಬತ್ತವನ್ನು ಹೇರಳವಾಗಿ ಬೆಳೆಯಲಾಗುತ್ತಿದ್ದು, ಬತ್ತದ ಬೇಸಾಯಕ್ಕೆ ಬೇಕಾದ ಹೆಚ್ಚಿನ ಜನ ಶಕ್ತಿಗನುಗುಣವಾಗಿ ಈ ದೇಶಗಳಲ್ಲಿ ಜನಸಂಖ್ಯೆಯೂ ಅತಿ ಹೆಚ್ಚಾಗುವುದು ಗಮನಾರ್ಹ.
ಭಾರತದಲ್ಲಿ ಈಶಾನ್ಯ ಮತ್ತು ದಕ್ಷಿಣ ಭಾಗಗಳ ಸಮತೀತೋಷ್ಣ ಹಾಗೂ ತೇವಾಂಶ ಹವಾಗುಣ ಪ್ರದೇಶಗಳಲ್ಲಿ ವ್ಯಾಪಿತವಾಗಿರುವ ಬತ್ತದ ಬೇಸಾಯ, ಒಟ್ಟು ವ್ಯವಸಾಯ ವಿಸ್ತೀರ್ಣದ ಶೇ. ೨೭ರಷ್ಟು ಭಾಗವಾಗಿದ್ದು, ಭಾರತದ ಒಟ್ಟು ಆಹಾರ ಧಾನ್ಯೋತ್ಪಾದನೆಯ ಶೇ. ೪೦ರಷ್ಟು ಭಾಗವನ್ನು ಉತ್ಪಾದಿಸುತ್ತಿರುವುದಲ್ಲದೆ, ಸುಮಾರು ೨೫ ದಶಲಕ್ಷ ಜನರನ್ನು ಉದ್ಯಮದಲ್ಲಿ ತೊಡಗಿಸಿದೆ. ೧೯೬೪ರವರೆಗೂ, ಎತ್ತರವಾಗಿ ಬೆಳೆಯುವ ನಾಡ ತಳಿಗಳನ್ನೇ ಮಾತ್ರ ಬೆಳೆಯುತ್ತಿದ್ದ ಭಾರತದಲ್ಲಿ, ೧೯೬೫ರಲ್ಲಿ ಗಿಡ್ಡ ತಳಿಗಳ ಆಗಮನದಿಂದ ಬತ್ತದ ಬೇಸಾಯದಲ್ಲಿ ಹೊಸದೊಂದು ಅಧ್ಯಾಯ ಪ್ರಾರಂಭವಾಯಿತು. ಆದಿಯಲ್ಲಿ, ಬತ್ತದ ತಳಿ ಸುಧಾರಣೆ, ಸಂಕರಣಾ ಕ್ರಮಕ್ಕಿಂತ ಆಯ್ಕೆ ಮೂಲಕವೇ ಹೆಚ್ಚಾಗಿತ್ತು. ಆದರೆ ಈಗ ಸಂಕರಣ ಮತ್ತು ಆಯ್ಕೆ ಎರಡೂ ಕ್ರಮಗಳಿಂದ ಹೆಚ್ಚು ಹೆಚ್ಚು ತಳಿಗಳನ್ನು ಪಡೆಯಲಾಗುತ್ತಿದೆ. ಅಲ್ಲದೆ, ಹೊರ ದೇಶಗಳಿಂದ ನಮ್ಮ ರಾಜ್ಯಕ್ಕೆ ಹೆಚ್ಚು ಇಳುವರಿ ಕೊಡುವ ಹಲವು ಹೊಸ ತಳಿಗಳನ್ನು ತರಿಸಿ, ಹಳೆಯ ತಳಿಗಳನ್ನು ಬದಲಾಯಿಸಲಾಗಿದ್ದು, ಈ ದಿಸೆಯಲ್ಲೂ ಸಹ ಹೆಚ್ಚಿನ ಪ್ರಗತಿಯಾಗಿದೆ.
ನಮ್ಮ ರಾಜ್ಯದಲ್ಲಿ ನೇರವಾಗಿ ಬೀಜ ಬಿತ್ತುವ ಜಿಲ್ಲೆಗಳಾದ ಬೆಳಗಾಂ, ಧಾರವಾಡ, ಉತ್ತರ ಕನ್ನಡ ಮತ್ತು ಶಿವಮೊಗ್ಗ ಜಿಲ್ಲೆಗಳ ಮೈದಾನ ಪ್ರದೇಶಗಳಲ್ಲಿ ಹೆಚ್ಚು ಇಳುವರಿ ಕೊಡುವ ಜಯ ಮತ್ತು ವಾಣಿ ತಳಿಗಳು, ಇತರೇ ತಳಿಗಳಿಗಿಂತ ಉತ್ತಮ ಫಲಿತಾಂಶ ನೀಡಿವೆ. ಆದರೆ ಈ ಪ್ರದೇಶದ ಮಕ್ಕೇ ಅಥವಾ ರಂಗೀ ಪ್ರದೇಶಗಳಲ್ಲಿ “ಅಂತರ್ ಸಾಲ್” ಮತ್ತು “ವಾನರ್” ಎಂಬ ನಾಡತಳಿಗಳು ಹೆಚ್ಚು ಇಳುವರಿ ತಳಿಗಳಿಗಿಂತ ಉತ್ತಮವೆಂದು ಕಂಡು ಬಂದಿವೆ. ಈ ತಳಿಗಳನ್ನು ಸುಧಾರಿತ ತಳಿಗಳಿಂದ ಬದಲಾಯಿಸಲು ಸಂಶೋಧನೆ ಮಾಡಲಾಗುತ್ತಿದೆ. ತಗ್ಗು ಪ್ರದೇಶಕ್ಕೆ ವೈ೪, ಟಿ೧೪೧, ಮತ್ತಲಗ ಮತ್ತು ಹೊನ್ನಲಗ ತಳಿಗಳು ಉತ್ತಮವೆಂದು ಕಂಡು ಬಂದಿದೆ. ಉತ್ತರ ಕನ್ನಡ ಜಿಲ್ಲೆಯ ಅಂಕೋಲ, ಕುಮಟಾ ಮುಂತಾದ ಚೌಳು ಮಣ್ಣಿನ ಪ್ರದೇಶಗಳಿಗೆ ಆರ್ಯ, ಕರಿಕಗ್ಗ, ಬಿಳಿಕಗ್ಗ ತಳಿಗಳಿಗಿಂತ ಉತ್ತಮ ತಳಿಗಳು ಇನ್ನೂ ಕಂಡು ಬಂದಿಲ್ಲ. ಕರಿಕಗ್ಗ ಮತ್ತು ಐ.ಆರ್. ೪ ತಳಿಗಳ ಸಂಕರಣದಿಂದ ಇಳುವರಿ ತಳಿಗಳನ್ನು ಪಡೆಯಲು ಸಂಶೋಧನೆ ನಡೆಯುತ್ತಿದ್ದು, ಈಗಾಗಲೇ ಸಾಕಷ್ಟು ಪ್ರಗತಿ ಸಾಧಿಸಲಾಗಿದೆ.
ಸಮಸ್ಯೆಗಳು: ನಮ್ಮ ರಾಜ್ಯದ ಮಲೆನಾಡು, ಕರಾವಳಿ ಮತ್ತು ನೇರ ಬಿತ್ತನೆ ಪ್ರದೇಶಗಳಲ್ಲಿ ತಲಾ ಸುಮಾರು ೧,೫೫,೫೨೫, ೨೪೧೦೬೧ ಮತ್ತು ೩೧೧೫೭೪೭ ಹೆಕ್ಟೇರುಗಳಲ್ಲಿ ಬತ್ತವನ್ನು ಬೇಸಾಯ ಮಾಡಲಾಗುತ್ತಿದೆ. ಬೆಂಕಿರೋಗ, ಕಂದು ಚುಕ್ಕೆ ರೋಗ, ಕಣಿ ಹುಳುವಿನ ಬಾಧೆ, ಕಬ್ಬಿಣಾಂಶ ಉಂಟಾಗುವ ನಂಜು, ಸೋಡಿಯಂ ಲವಣದಿಂದ ಉಂಟಾಗುವ ಕ್ಷಾರ ಮತ್ತು ಹುಳಿ ಮಣ್ಣು ಈ ಪ್ರದೇಶಗಳಲ್ಲಿನ ಬತ್ತದ ಬೇಸಾಯಕ್ಕಿಂತ ಮುಖ್ಯ ಸಮಸ್ಯೆಗಳು.
ಸೂಕ್ತ ತಳಿಗಳ ಸಲಹೆಗಳು: ಆಯಾ ಪ್ರದೇಶಗಳಲ್ಲಿ ಕೈಗೊಂಡಿರುವ ಪ್ರಯೋಗಗಳ ಆಧಾರದಿಂದ ತಳಿಗೆ ಸಂಬಂಧಿಸಿದಂತೆ ಸೂಕ್ತ ಸಲಹೆಗಳು ಮತ್ತು ಅವುಗಳ ಮುಖ್ಯ ಗುಣಗಳನ್ನು ಈ ಕೆಳಗೆ ವಿವರಿಸಲಾಗಿದೆ.
೧. ಮಲೆನಾಡು ಪ್ರದೇಶ: ಕೊಡಗು, ಚಿಕ್ಕಮಗಳೂರು, ಶಿವಮೊಗ್ಗ ಮತ್ತು ಹಾಸನ ಜಿಲ್ಲೆಗಳ ಕೆಲವು ಭಾಗಗಳು.
ಅ. ಬೇಸಿಗೆ ಬೆಳೆ: ಮಂಗಳ, ಎಂ.ಆರ್. ೨೭೨. ಇದು ಜಯ ಮತ್ತು ಹಾಲುಬ್ಬಲು ತಳಿಗಳ ಸಂಕರಣದಿಂದ ಹೊಸದಾಗಿ ಬಂದಿದೆ. ಈಗಿರುವ ಎಲ್ಲಾ ತಳಿಗಳಿಗಿಂತಲೂ ಎಲ್ಲಾ ಕಾಲಾವಧಿಯ ಅರೆಗಿಡ್ಡ ಸಸ್ಯ ಸ್ವರೂಪದ ತಳಿ. ಬೆಳವಣಿಗೆ ಕಾಲದಲ್ಲಿ ಕಡಿಮೆ ಉಷ್ಣಾಂಶವನ್ನು ತಡೆದುಕೊಳ್ಳುವ ಶಕ್ತಿಯಿಂದ. ಡಿಸೆಂಬರ್, ಜನವರಿ ತಿಂಗಳಲ್ಲಿಯೂ ನೈಜವಾಗಿ ಮೊಳಕೆ ಹೊಡೆಯುತ್ತದೆ. ಬಹು ಬೆಳೆ ಯೋಜನೆ ಮತ್ತು ತಡವಾಗಿ ಬಿತ್ತುವ ಸಂದರ್ಭಗಳಿಗೆ ಬಹು ಸೂಕ್ತ.
ಆ. ಮುಂಗಾರು ಬೆಳೆ: ಇಂಟಾನ್ – ಇಂಡೋನೇಷ್ಯಾದಿಂದ ಬಂದ ಈ ತಳಿಯ ಕಾಲಾವಧಿ ದೀರ್ಘಾವಾಗಿದ್ದರೂ ಅರೆಗಿಡ್ಡ ಸಸ್ಯ ಸ್ವರೂಪ ಸಣ್ಣ ಕಾಳು ಮತ್ತು ಬೆಂಕಿರೋಗ ನಿರೋಧಕ ಶಕ್ತಿಯನ್ನು ಪಡೆದಿದೆ. ಜೂನ್, ಜುಲೈ ತಿಂಗಳಲ್ಲಿ ಮಾತ್ರ ನಾಟಿ ಮಾಡಬೇಕು. ಬೇಸಿಗೆ ಬೆಳೆಗೆ ಸೂಕ್ತವಲ್ಲ.
೨. ಕರಾವಳಿ ಪ್ರದೇಶ: ದಕ್ಷಿಣ ಮತ್ತು ಉತ್ತರ ಕನ್ನಡ ಜಿಲ್ಲೆ.
ಮೊದಲನೇ ಬೆಳೆಗೆ –
ಅ. ದಿಣ್ಣೆ ಪ್ರದೇಶ: ಕಾಕತೀಯ: ಸದ್ಯದಲ್ಲೇ ಬಿಡುಗಡೆಯಾಗಲಿರುವ ಈ ತಳಿಯನ್ನು ಐ.ಆರ್. ೮ ಮತ್ತು ಡಬ್ಲ್ಯೂ ೧೨೬೩ ತಳಿಗಳ ಸಂಕರಣದಿಂದ ಪಡೆಯಲಾಗಿದೆ. ಅಲ್ಪ ಕಾಲಾವಧಿಯ ಗಿಡ್ಡ ತಳಿಯಾಗಿದ್ದು, ಕಣಿರೋಗ ನಿರೋಧಕ ಶಕ್ತಿ ಪಡೆದಿದೆ.
ಆ. ಬಯಲು ಪ್ರದೇಶ: ವಿಕ್ರಮ್ – ಶಕ್ತಿ ಮತ್ತು ಐಇಟಿ ೨೮೮೬ – ಈ ತಳಿಗಳು ಈಗಾಗಲೇ ಬಳಕೆಯಲ್ಲಿದ್ದು (ಮಧ್ಯಮ ಕಾಲಾವಧಿ) ಕಣಿ ರೋಗ ನಿರೋಧಕ ಶಕ್ತಿಯನ್ನು ಪಡೆದಿದೆ.
ಇ. ಮಜಲು ಪ್ರದೇಶ: ಫಲ್ಗುಣ ಐಇಟಿ ೨೯೧೧–
ಪ್ರವಾಹ ತಡೆದುಕೊಳ್ಳುವ ಮತ್ತು ಕಣಿ ನಿರೋಧಕ ಶಕ್ತಯಿಂದ ಈ ದಿರ್ಘ ಕಾಲಾವಧಿ ತಳಿ. ಪಾಟ್ಲಾ ಬೇಸಾಯಕ್ಕೆ ಸೂಕ್ತವಾಗಿದ್ದು, ಈಗ ಮಿನಿಕಿಟ್ ಪ್ರಯೋಗದಲ್ಲಿದೆ. ಇದು ಬಯಲು ಪ್ರದೇಶಕ್ಕೂ ಸೂಕ್ತವೆಂದು ಕಂಡು ಬಂದಿದೆ.

ಎರಡನೇ ಬೆಳೆಗೆ –
ವಾಣಿ ತಳಿಯನ್ನು ಐ.ಆರ್. ೮ ಮತ್ತು ಸಿ.ಆರ್. ೧೦೧೪ ತಳಿಗಳ ಸಂಕರಣದಿಂದ ಪಡೆಯಲಾಗಿದ್ದು, ಮಧ್ಯಮ ಕಾಲಾವಧಿ ಮತ್ತು ಸ್ವಲ್ಪ ಮಟ್ಟಿಗೆ ಬೆಂಕಿ ರೋಗವನ್ನು ತಡೆಗಟ್ಟಿಕೊಳ್ಳುವ ಶಕ್ತಿಯನ್ನು ಪಡೆದಿದೆ. ಕರಾವಳಿ ಪ್ರದೇಶದ ಎರಡನೇ ಬೆಳೆಗೆ ಸೂಕ್ತವಷ್ಟೇ ಅಲ್ಲದೆ, ಕಣಿ ರೋಗದ ಹಾವಳಿ ಇಲ್ಲದಿರುವ ಪ್ರದೇಶಗಳಲ್ಲಿ ಮೊದಲನೇ ಬೆಳಗೂ ಸೂಕ್ತ.
ಗಜನೀ ಬೇಸಾಯಕ್ಕೆ ಸದ್ಯದಲ್ಲೇ ಬಿಡುಗಡೆಯಾಗಲಿರುವ ಸುಧಾರಿತ “ಕರಿಕಗ್ಗ” ತಳಿಯನ್ನು ಶಿಫಾರಸ್ಸು ಮಾಡಬಹುದಾಗಿದೆ. ಕೆಂಪು ಕಾಳನ್ನು ಇಚ್ಚಿಸುವವರು “ಅನ್ನ ಪೂರ್ಣ” ತಳಿಯನ್ನು ಬೆಳೆಯಬಹುದು. ಇದು ಕಣಿ ನಿರೋಧಕ ಶಕ್ತಿ ಹೊಂದಿಲ್ಲವಾದ್ದರಿಂದ ಸೂಕ್ತ ನಿಯಂತ್ರಣಾ ಕ್ರಮ ಕೈಗೊಳ್ಳುವುದು ಗಮನಿಸಬೇಕಾದ ವಿಷಯ.
೩. ನೇರ ಬಿತ್ತನೆ ಪ್ರದೇಶ: ಬೆಳಗಾಂ ಧಾರವಾಡ, ಉತ್ತರ ಕನ್ನಡ, ಶಿವಮೊಗ್ಗ ಮತ್ತು ಚಿಕ್ಕಮಗಳೂರು ಜಿಲ್ಲೆಯ ಕೆಲವು ಭಾಗಗಳು.
ಅ. ದಿಣ್ಣೆ ಪ್ರದೇಶ: ಐಇಟಿ ೧೪೪೪, ಟಿ.ಎಸ್. ೧ ಮತ್ತು ಇಓ ೨೯ ತಳಿಗಳ ಸಂಕರಣದಿಂದ ಪಡೆಯಲಾದ ಈ ಗಿಡ್ಡ ತಳಿ ಎಲ್ಲಾ ಕಾಲಾವಧಿಯಾಗಿದ್ದು, ಈಗ ಮಿನಿಕಿಟ್ ಪ್ರಯೋಗದಲ್ಲಿದೆ. ದಿಣ್ಣೆ ಪ್ರದೇಶದ ನೇರ ಬಿತ್ತನೆ ಬೆಳೆಗೆ ಬಹಳ ಸೂಕ್ತವಾಗಬಹುದು ಎಂದು ಈವರೆಗಿನ ಅನುಭವದಿಂದ ತಿಳಿದು ಬಂದಿದೆ.
ಆ. ಬಯಲು ಪ್ರದೇಶ: ಈಗಾಗಲೇ ಬಳಕೆಯಲ್ಲಿರುವ ಜಯ ಮತ್ತು ಐಆರ್೫ ತಳಿಗಳನ್ನೇ ಉಪಯೋಗಿಸಬಹುದು.
ಇ. ತಗ್ಗು ಪ್ರದೇಶ: – ಪಂಕಜ್ ಮತ್ತಿ ಇಂಟಾನ್ – ದೀರ್ಘ ಕಾಲಾವಧಿಯ ಆ ಅರೆಗಿಡ್ಡ ತಳಿಗಳು ಈಗ ತಗ್ಗು ಪ್ರದೇಶಗಳಲ್ಲಿ ಮಿನಿಕಿಟ್ ಪ್ರಯೋಗದಲ್ಲಿದೆ ಸದ್ಯಕ್ಕೆ ಬೆಳೆಯಲ್ಪಡುತ್ತಿರುವ ಟಿ೧೪೧ ಮತ್ತು ಎಲ್ಲಿ ಕೆರಿ ಸಾಲ್ ೪ (ವೈ೪) ಬತ್ತಗಳಿಗಿಂತ ಇವೆರಡೂ ಉತ್ತಮ ಎನಿಸಿದೆ. ಈ ಪ್ರದೇಶಗಳಲ್ಲಿ ಸಮಸ್ಯೆಯಾಗಿರುವ ಬೆಂಕಿ ರೋಗಕ್ಕೆ ಅಗತ್ಯವಾದ ನಿರೋಧಕ ಶಕ್ತಿ ಇಂಟಾನ್ ತಳಿಯಲ್ಲಿ ಇರುವುದರಿಂದ ಈ ತಳಿ ಹೊಂದಿಕೊಳ್ಳದೆ ಇರುವ ಸಾಧ್ಯತೆ ಇದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದಲ್ಲಿ ಶಕ್ತಿಮಾನ್ ತಳಿಗಳ ಉತ್ಪಾದನೆಯ ಸಾಧ್ಯತೆ
ಕೃಷಿ ಸಂಶೋಧನೆಯಲ್ಲಿ ತಳಿ ಶಾಸ್ತ್ರವು (Plant Breeding) ಜಿನಿಟಿಕ್ಸ್ ಶಾಸ್ತ್ರದ ಸಂಶೋಧನೆಯ ನೆರವಿನಿಂದ ಕಳೆದ ಆರೇಳು ದಶಕಗಳಲ್ಲಿ ಹಿಂದೆ ಯಾವಾಗಲೂ ಸಾಧ್ಯವಾದಷ್ಟು ಉನ್ನತ ಮಟ್ಟದ ಪ್ರಗತಿ ಸಾಧಿಸಿದೆ. ಖ್ಯಾತ ವಿಜ್ಞಾನಿ ಕೋಯಲ್ ರೀಟರ್ (೧೯೬೩) ಅವರಿಂದ ಆರಂಭವಾದ ತಳಿ ಸಂಕರಣ ವಿಧಾನ ಇಂದು ಪ್ರಪಂಚದ ಎಲ್ಲಾ ಸಸ್ಯ ಸಂಶೋಧನಾ ಕೇಂದ್ರಗಳಲ್ಲಿಯೂ ಎಣಿಸಲು ಸಾಧ್ಯವಾದ ಸಂಖ್ಯೆಯಲ್ಲಿ ಮತ್ತು ನಾನಾ ಉದ್ದೇಶಗಳಿಂದ ಪ್ರಯೋಗಿಸಲ್ಪಡುತ್ತಿದೆ. ತಳಿಗಳ ಉತ್ಪಾದನೆ ಮತ್ತು ಸುಧಾರಣೆಯಲ್ಲಿ ಇದರ ಮಹತ್ವ ಅದ್ವಿತೀಯವೆನಿಸಿದೆ.
ತಳಿಗಳ ಅಭಿವೃದ್ಧಿ: ಎರಡು ತಳಿಗಳಲ್ಲಿರುವ ಬೇರೆ ಬೇರೆ ಒಳ್ಳೆಯ ಗುಣಗಳನ್ನು ಒಂದೇ ತಳಿಯಲ್ಲಿ ಕ್ರೋಡಿಕರಿಸುವುದಕ್ಕಾಗಿ ಮೊದಲು ಎರಡೂ ತಳಿಗಳ ಸಂಕರಣ ಮತ್ತು ಅನಂತರ ಅದರಿಂದ ಹೊರಬರುವ ಪೀಳಿಗೆಗಳಲ್ಲಿ ಸೂಕ್ತ ಆಯ್ಕೆ ಮಾಡುವ ಉಪಾಯವನ್ನು ತಳಿಶಾಸ್ತ್ರಜ್ಞರು ಉಪಯೋಗಿಸುತ್ತಿದ್ದಾರೆ. ಅಲ್ಲದೆ ಪ್ರತಿಯೊಂದು ಗುಣದ ಅನುವಂಶಿಕತೆಯ ನಿಯಮಗಳನ್ನು (Geneaction) ಅರ್ಥ ಮಾಡಿಕೊಂಡು, ಅದರಿಂದ ತೀವ್ರಗತಿಯಲ್ಲಿ ಎರಡು ಅಥವಾ ಹೆಚ್ಚು ಗುಣಗಳನ್ನು ಒಂದೇ ತಳಿಯಲ್ಲಿ ಶೇಖರಿಸಲು ಸಾಧ್ಯವಾಗಿದೆ. ಅವುಗಳಲ್ಲಿ ಅತಿ ಮುಖ್ಯವಾದುದೆಂದರೆ ಹೈಬ್ರಿಡ್ ಅಥವಾ ಮಿಶ್ರ ಅಥವಾ ಶಕ್ತಿಮಾನ್ ತಳಿಗಳು.
ಶಕ್ತಿಮಾನ್ ತಳಿಗಳು: ಸಾಮಾನ್ಯವಾಗಿ ಮಿಶ್ರ ತಳಿಗಳು ಇತರ ತಳಿಗಳಿಗಿಂತ ಹೆಚ್ಚು ದೃಢಕಾಯವಾಗಿರುತ್ತದೆ. ಅಲ್ಲದೆ ಅಧಿಕ ಪ್ರಮಾಣದಲ್ಲಿ ಬಿಸಿಲು, ನೀರು, ಆಹಾರ ಮತ್ತು ಇತರ ಪೋಷಕಾಂಶಗಳನ್ನು ಉಪಯೋಗಿಸಿಕೊಂಡು ತತ್ಸಮವಾಗಿ ಅಧಿಕ ಇಳುವರಿ ಕೊಡಬಲ್ಲವು. ಉತ್ಪಾದನೆಯನ್ನು ಒಮ್ಮೆಲೆ ಇಮ್ಮಡಿ ಮಾಡಲು ಅಥವಾ ಮೂರು ಪಟ್ಟು ಹೆಚ್ಚಿಸಲು ಸಾಧ್ಯವಾಗಿರುವುದು ಕೇವಲ ಶಕ್ತಿಮಾನ್ ತಳಿಗಳಿಂದ ಮಾತ್ರ. ಇದರಿಂದ ಹೈಬ್ರಿಡ್ ತಳಿಗಳನ್ನು ಬೆಳೆದ ರೈತರಿಗೆ ತೃಪ್ತಿಕರವಾದ ನಿವ್ವಳ ಆದಾಯ ದೊರೆಯುತ್ತಿರುವುದು ಸಂತೋಷದ ಸಂಗತಿಯಾಗಿದೆ. ಆದ್ದರಿಂದ ಶಕ್ತಿಮಾನ್ ತಳಿಗಳು ಇಂದು ರೈತ ಸಮಾಜದಲ್ಲಿ ಅನೇಕರಿಗೆ ಚಿರಪರಿಚಿತವೆಂದು ಹೇಳಬಹುದು.
ಬತ್ತದಲ್ಲಿ: ಈ ರೀತಿ ಶಕ್ತಿಮಾನ್ ತಳಿಗಳ ಉತ್ಪಾದನೆ ಪ್ರತಿಯೊಂದು ಬೆಳೆಯಲ್ಲಿಯೂ ಸ್ವಾಗತಾರ್ಹ. ಆದರೆ ಮೊದಮೊದಲು ಇವು ಕೇವಲ ಪರಕೀಯ ಪರಾಗಸ್ಪರ್ಶವ್ನನು ಹೊಂದಿರುವ (Cross Pollinated) ಹಾಗೂ ಹೆಣ್ಣು ಮತ್ತು ಗಂಡು ಹೂಗಳು ಬೇರೆ ಬೇರೆ ಇರುವ (Unisexual|) ಬೆಳೆಗಳಲ್ಲಿ ಅಂದರೆ ಮುಸುಕಿನ ಜೋಳದಂತಹ ಬೆಳೆಗಳಲ್ಲಿ ಮಾತ್ರ ಸಾಧ್ಯವಾಯಿತು. ತತ್ಸಬಂಧವಾಗಿ ನಡೆಸಿದ ಸಂಶೋಧನೆಯಿಂದ ಶಕ್ತಿಮಾನ್ ತಳಿಗಳ ಉತ್ಪಾದನೆ ಇತರ ಬೆಳೆಗಳಲ್ಲಿಯೂ ಸಾಧ್ಯವಾಯಿತು. ಅಂದರೆ ಸಾಕಷ್ಟು ಮಟ್ಟಿಗೆ ಪರಕೀಯ ಪರಾಗಸ್ಪರ್ಶ ಪದ್ಧತಿಯನ್ನು ಅನುಸರಿಸುವ (Often cross pollinated) ಜೋಳದಲ್ಲಿ ಮತ್ತು ಒಂದೇ ಪುಪ್ಪದಲ್ಲಿ ಹೆಣ್ಣು ಮತ್ತು ಗಂಡು ಭಾಗಗಳಿರುವ ಮತ್ತು ಹೆಚ್ಚು ಪರಕೀಯ ಪರಾಗ ಸ್ಪರ್ಶ ನಿಯಮಕ್ಕೆ ಒಳಪಟ್ಟ (Bisexual and highly cross pollinated) ಸಜ್ಜೆಯಂತಹ ಬೇಳೆಗಳನ್ನೂ ಸಾಧ್ಯವಾಯಿತು. ಇದಕ್ಕೆ ನೆರವಾದ ಮುಖ್ಯ ಸಂಶೋಧನೆ ಎಂದರೆ ನಪುಂಸಕತ್ವವಿರುವ (male sterlity) ಅಥವಾ ಬರೇ ಹೆಣ್ಣು ಭಾಗ ಮಾತ್ರ ಕ್ರಿಯೆಯಲ್ಲಿರುವ ತಳಿಗಳ ಆವಿಷ್ಕಾರ. ಇದೀಗ ಅಂದರೆ ೧೯೭೧ರಲ್ಲಿ ಕರ್ನಾಟಕ ರಾಜ್ಯದ ಕೃಷಿ ವಿಶ್ವವಿದ್ಯಾಲಯದ ತಜ್ಞರಿಂದ ಕಂಡು ಹಿಡಿಯಲ್ಪಟ್ಟ ನಪುಂಸಕ ಬತ್ತ ಹೈಬ್ರಿಡ್ ತಳಿಗಳ ಉತ್ಪಾದನೆಯಲ್ಲಿ ಬಹಳ ಪ್ರಯೋಜನಕಾರಿಯಾಗಬಲ್ಲುದೆಂದು ಹೇಳಬಹುದು. ಹೈಬ್ರಿಡ್ ತಳಿಗಳನ್ನು ಸಂಕರಣ ಮಾಡಿದಾಗ ಹೊರಬರುವ ಶಕ್ತಿಮಾನ್ ತಳಿಯಲ್ಲಿ –
೧. ಹೆಚ್ಚು ಇಳುವರಿ ನೀಡಬಲ್ಲ ಶಕ್ತಿ (Hybrid vigar) ಇರಬೇಕು.
೨. ಹೈಬ್ರಿಡ್ ತಳಿಗಳನ್ನು ಸಾಮಾನ್ಯವಾಗಿ ಕಂಡು ಬರುವ ಹೆಚ್ಚು ಜೊಳ್ಳಾಗುವ ಗುಣ (sterility) ದಿಂದ ಹೊರತಾಗಿರಬೇಕು.
೩. ಹೈಬ್ರಿಡ್ ಬೀಜೋತ್ಪಾದನೆ ಸುಲಭ ಸಾಧ್ಯವಾಗಿರಬೇಕು.
೪. ನಾಡ ತಳಿಗಳಲ್ಲಿರುವ ಅಥವಾ ಸಂಕರಿಸಿದ ತಳಿಗಳಲ್ಲಿರುವ ಹುಲ್ಲು ಮತ್ತು ಕಾಳಿನ ಒಳ್ಳೆಯ ಗುಣಗಳು ಹೈಬ್ರಿಡ್ ಸಂತತಿಯಿಂದ ಪಡೆಯುವ ಹುಲ್ಲು ಮತ್ತು ಕಾಳುಗಳಲ್ಲಿಯೂ ಲಭ್ಯವಾಗಿರುಬೇಕು.
ಮೊದಲನೆಯ ಅಂಶದ ಬಗ್ಗೆ ೧೯೬೯ ರಲ್ಲಿ ಧಾರವಾಡ ಕೃಷಿ ಕಾಲೇಜಿನಲ್ಲಿ ನಡೆಸಿದ ಕೃಷಿ ಸಂಶೋಧನೆಯಿಂದ ಬತ್ತದ ಬೆಳೆಯಲ್ಲಿಯೂ ಸಹ ಇತರ ಬೆಳೆಗಳಂತೆ ಶಕ್ತಿಮಾನ್ ಗುಣಿವಿದೆ ಎಂದು ಖಚಿತವಾಗಿದೆ. ಪ್ರತಿಯೊಂದು ತಳಿಯಲ್ಲಿಯೂ ಈ ಶಕ್ತಿ ಇರುವುದೆಂದಲ್ಲ. ಆದರೆ ಈ ಶಕ್ತಿಯಿರುವ ತಳಿಗಳು ಬತ್ತದಲ್ಲಿ ಇದೆಯೆಂದು ವೇದ್ಯವಾಗಿದೆ. ಅಂದರೆ ಸತತ ಸಂಶೋಧನೆಯಿಂದ ಬತ್ತದಲ್ಲಿ ಶಕ್ತಿಮಾನ್ ತಳಿಗಳನ್ನು ನೀಡಬಲ್ಲ ಮೂಲ ತಳಿಗಳನ್ನು ಹುಡುಕಿ ತೆಗೆಯಲು ಸಾಧ್ಯ ಎಂದಾಯಿತು.
ಕಳೆದ ೪-೫ ವರ್ಷಗಳಲ್ಲಿ ಮಂಡ್ಯದ ಕೃಷಿ ಸಂಶೋಧನಾ ಕ್ಷೇತ್ರದ ಸಂಶೋಧನೆಯ ಫಲಿತಾಂಶದಿಂದ ಎರಡನೆ ಅಂಶದಂತೆ, ಜೊಳ್ಳುರಹಿತ ಹೈಬ್ರಿಡ್ ತಳಿಗಳನ್ನು ಪಡೆಯಲು ಸಾಧ್ಯವೆಂದು ತಿಳಿದುಬಂದಿದೆ. ಮೂರನೆಯ ಅಂಶವಾದ ಹೈಬ್ರಿಡ್ ಬೀಜೋತ್ಪಾದನೆಗೆ ಈಗ ಲಭಿಸಿರುವ ನಪುಂಸಕ ಬತ್ತ ನೆರವಾಗಬಲ್ಲದು. ಈಗಾಗಲೇ ನಡೆಸಿರುವ ಪ್ರಯೋಗದಿಂದ ಶೇ. ೪ ರಿಂದ ೨೧ ರಷ್ಟು ಕಾಳು ಪರಕೀಯ ಪರಾಗ ಸ್ಪರ್ಶದಿಂದ ಕಟ್ಟುವಂತೆ ಮಾಡಬಹುದೆಂದು ಖಚಿತವಾಗಿದೆ.
ನಾಲ್ಕನೆ ಅಂಶದಲ್ಲಿ ಸೂಚಿಸಿರುವಂತೆ ಹೈಬ್ರಿಡ್ ತಳಿಗಳಿಂದ ದೊರಕುವ ಹುಲ್ಲು ಮತ್ತು ಕಾಳು ಇತರ ಜನಪ್ರಿಯ ತಳಿಗಳಂತೆ ಉತ್ತಮ ಮಟ್ಟದ್ದಾಗಿರಬಲ್ಲವು ಎಂದು ಖಚಿತವಾಗಿದೆ.
ಮುಂದಿನ ಸಂಶೋಧನೆ: – ಶಕ್ತಿಮಾನ್ ತಳಿಗಳು ಬಳಕೆಗೆ ಬರಬೇಕಾದರೆ ಇನ್ನೂ ಹೆಚ್ಚಿನ ಮಟ್ಟದ ಸಂಶೋಧನೆ ನಡೆಸಬೇಕಾಗಿದೆ. ಹೀಗೆ ಸಂಶೋಧನೆಗೆ ಸೂಚಿಸಬಹುದಾದ ಕೆಲವು ಸದ್ಯಕ್ಕೆ ಸಮಸ್ಯೆ ಎನಿಸಿರುವ ಅಂಶಗಳು ಹೀಗಿವೆ:-
೧. ಈಗ ದೊರೆತಿರುವ ನಪುಂಸಕ ಬತ್ತಕ್ಕೆ ಹೆಚ್ಚು ಜನಪ್ರಿಯ ತಳಿಗಳನ್ನು ಸಂಕರಣ ಮಾಡಿ, ಸಂಕರಣವಾದ ಬಳಿಕ ನಪುಂಸಕತ್ವವನ್ನು ಉಳಿಸಬಲ್ಲ ತಳಿಯನ್ನು (sterility maintainer) ಹುಡುಕಿ ತೆಗೆಯುವುದು. ಅದು ಇತರ ಗುಣಗಳಿಗೆ ಏಕರೂಪತೆಯನ್ನು ಹೊಂದಿರಬೇಕೆಂಬುದನ್ನು (Homozygous) ಗಮನದಲ್ಲಿಡಬೇಕು.
೨. ಹೀಗೆ ಲಭಿಸಿದ ತಳಿಯೊಡನೆ ಸಂಕರಣ ಮಾಡಿದಾಗ ಶಕ್ತಿಮಾನ್ ಗುಣವನ್ನು ಒಳಗೊಂಡು ಮಿಶ್ರ ತಳಿ ನೀಡಬಲ್ಲ ಮತ್ತೊಂದು ತಳಿಯನ್ನು ಹುಡುಕಿ ತೆಗೆಯಬೇಕು.
೩. ಅಧಿಕ ಪ್ರಮಾಣದಲ್ಲಿ ಬೀಜೋತ್ಪಾದನೆ ಮಾಡಲು ಈಗ ದೊರೆತಿರುವ (ಬತ್ತದಲ್ಲಿ ನಪುಂಸಕತ್ವ) ಮೂಲಭೂತ ಸ್ವರೂಪದ್ದಾಗಿರುವಾಗ ತಾಂತ್ರಿಕ ಉಪಾಯವನ್ನು ಅಳವಡಿಸುವುದು.
೪. ಹೀಗೆ ಕಂಡು ಹಿಡಿಯಲಾದ ಶಕ್ತಿಮಾನ್ ತಳಿಗಳಿಗೆ ಸೂಕ್ತ ಬೇಸಾಯ ಕ್ರಮಗಳನ್ನು ಒದಗಿಸಬೇಕು.
ಮೇಲ್ಕಂಡ ನಾಲ್ಕು ಅಂಶಗಳ ಮೇಲೆ ಸಂಶೋಧನೆ ಕೈಗೊಂಡು ಕೆಲಸಕ್ಕೆ ತುಂಬಾ ವೇಗ ಲಭ್ಯವಾಗುವುದೆಂದು ನಿರೀಕ್ಷಿಸಲಾಗಿದೆ. ಇನ್ನೊಂದು ದಶಕದಲ್ಲಿ ಇಂತಹ ಒಂದು ಶಕ್ತಿಮಾನ್ ಬತ್ತ ತಳಿ ರೈತರ ಮನೆ ಮಾತಾಗಬಾರದೇಕೆ ಎಂದು ತಜ್ಞರ ಅಭಿಪ್ರಾಯ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ರಾಜ್ಯ ಕರಾವಳಿ ಪ್ರದೇಶಕ್ಕೆ ಬತ್ತದ ತಳಿಕರಣ
ಮೈಸೂರು ರಾಜ್ಯದಲ್ಲಿ ಬತ್ತದ ಸಾಗುವಳಿ ಒಟ್ಟು ವಿಸ್ತೀರ್ಣವು ೧೧.೬ ಹೆಕ್ಟೇರು ಇದ್ದು, ೨೨.೫ ಟನ್ ಬತ್ತದ ಉತ್ಪಾದನೆಯಾಗುತ್ತಿದೆ. ಈ ಕಕ್ಷೆಯಲ್ಲಿ ಉತ್ತರ ಕನ್ನಡ ಹಾಗೂ ದಕ್ಷಿಣ ಕನ್ನಡ ಜಿಲ್ಲೆಗಳ ಬತ್ತದ ಸಾಗುವಳಿ ಕ್ಷೇತ್ರವು ೨,೭೨,೦೦೦ ಹೆಕ್ಟೇರು ಇದ್ದು, ೩.೫೦ ಲಕ್ಷ ಟನ್ ಉತ್ಪನ್ನವನ್ನು ಕೊಡುತ್ತದೆ.
ಈ ಜಿಲ್ಲೆಗಳ ಪ್ರದೇಶವನ್ನು ಭೌಗೋಳಿಕವಾಗಿ ಸಹ್ಯಾದ್ರಿ ಪರ್ವತದ ಕೆಳಗಿನ ಸಮುದ್ರ ತೀರದ ಕರಾವಳಿ ಪ್ರದೇಶ ಹಾಗೂ ಸಾವಿರ ಅಡಿಗಿಂತಲೂ ಹೆಚ್ಚಿನ ಎತ್ತರದಲ್ಲಿರುವ ಘಟ್ಟದ ಮೇಲಿನ ಪ್ರದೇಶವೆಂದು ವಿಂಗಡಿಸಬಹುದು. ಈ ಪ್ರದೇಶದ ಸರಾಸರಿ ಉಷ್ಣತಾಮಾನ ಹಾಗೂ ಮಳೆಯ ವಿವರಗಳು ಈ ಕೆಳಗಿನಂತಿವೆ.

ಮಣ್ಣು:
ಅತಿ ಕಡಿಮೆ ಪ್ರಮಾಣದಲ್ಲಿ ಸುಣ್ಣ, ಮೆಂಗನೀಸ್ ಮೂಲವಸ್ತುಗಳನ್ನು ಮತ್ತು ಕಡಿಮೆ ಅಂಶವಾಗಿ ಜೇಡಿ ಮರಳುಗಳನ್ನು ಹೊಂದಿರುತ್ತದೆ. ಹೆಚ್ಚಾಗಿ ಮಳೆ ಬೀಳುವ ಕಣಿವೆಗಳಲ್ಲಿ ಬತ್ತವನ್ನು ಇಳಿಜಾರು ಪ್ರದೇಶಗಳಲ್ಲಿ ದೀರ್ಘಾವಧಿ ಬೆಳೆಗಳನ್ನು ಬೆಳೆಯುತ್ತಾರೆ. ಪಶ್ಚಿಮಘಟ್ಟ ಹಾಗೂ ಕರಾವಳಿ ಪ್ರದೇಶಗಳಿಗೆ ಮಳೆಗಾಲವು, ಮೇ, ಜೂನ್, ಜುಲೈ, ಆಗಸ್ಟ್, ಸೆಪ್ಟೆಂಬರ್ ತಿಂಗಳುಗಳಿಗೆ ಸೀಮಿತವಾಗಿದ್ದು, ಸರ್ವೆ ಸಾಮಾನ್ಯವಾಗಿ ಬತ್ತವನ್ನು ಮುಂಗಾರಿ ಬೆಳೆಯಾಗಿ ಬೆಳೆಯುತ್ತಾರೆ. ಈ ಬತ್ತ ಬೆಳೆಯುವ ಜಮೀನನ್ನು ಎತ್ತರದ ಮಟ್ಟಕ್ಕೆ ಅನುಗುಣವಾಗಿ ಮಕ್ಕಿ (High Lying) ಅರೆಮಕ್ಕಿ (semi low lying) ಹಾಗೂ ಹೊಂಡದ (low lying) ಜಮೀನೆಂದು ವರ್ಗೀಕರಿಸಬಹುದು. ಉತ್ತರ ಕನ್ನಡ ಜಿಲ್ಲೆಯ ಕರಾವಳಿಯ ಪ್ರದೇಶದಲ್ಲಿ ಮಕ್ಕಿ ಜಮೀನಿಗೆ ೧೨೦-೧೨೫, ಅರೆಮಕ್ಕಿ ಜಮೀನಿಗೆ ೧೩೦-೧೩೫ ಹಾಗೂ ಹೊಂಡದ ಜಮೀನಿಗೆ ೧೪೦-೧೪೫ ದಿನಗಳಲ್ಲಿ ಮಾಗುವ ಶಕ್ತಿ ಇರುವ ಬತ್ತದ ಜಾತಿಗಳನ್ನು ಬೆಳೆಯುವುದನ್ನು, ಘಟ್ಟದ ಮೇಲಿನ ಮಕ್ಕಿ ಜಮೀನಿಗೆ ೧೪೫-೧೫೫, ಅರೆಮಕ್ಕಿಗೆ ೧೫೫-೧೬೫ ದಿನಗಳ ಅವಧಿಯಲ್ಲಿ ಬರುವ ಬತ್ತದ ಜಾತಿಯನ್ನು ಬೆಳೆಯುವ ರೂಢಿಯನ್ನು ಕಾಣಬಹುದು. ಉತ್ತರ ಕನ್ನಡ ಜಿಲ್ಲೆಯಲ್ಲಿ ಬತ್ತ ಬೆಳೆಯುವ ಒಟ್ಟು ಕ್ಷೇತ್ರವು ೯೦,೦೦೦ ಹೆಕ್ಟೇರು ಇದ್ದು, ಶೇ. ೮೫ರಲ್ಲಿ ನಾಟಿ ವಿಧಾನವು ಪ್ರಚಲಿತವಿದ್ದು, ಶೇ. ೧೫೦ ರಷ್ಟು ಕ್ಷೇತ್ರದಲ್ಲಿ ಬಿತ್ತನೆಯ ರೂಢಿಯನ್ನು ಕಾಣಬಹುದು.
ಸಮಸ್ಯೆಗಳು: ಬತ್ತದ ಬೆಳೆಯೇ ಪ್ರಾಮುಖ್ಯವಾದ ಈ ಪ್ರದೇಶಗಳಲ್ಲಿ ಸಂಶೋಧನೆಯ ಪರಿಣಾಮಗಳ ಪರಿಹಾರವು ಈ ಕೆಳಗಿನ ಬಹಳಷ್ಟು ಸಮಸ್ಯೆಗಳಿಗೆ ಇನ್ನೂ ಅಪರಿಪೂರ್ಣವಾಗಿದೆ.
i) ಈ ಹವಾಗುಣಕ್ಕೆ ಹೊಂದುವ ಅಧಿಕ ಇಳುವರಿ ತಳಿಗಳು:
(ಇನ್ನೂ ಬಿಡುಗಡೆಯಾಗಿಲ್ಲ)
ಈ ಹವಾಗುಣಕ್ಕೆ ಹೊಂದಿ ಅಧಿಕ ಇಳುವರಿ ತಳಿಗಳಾದ ಜಯ, ಎಂ.ಆರ್. ೮ ಇವುಗಳನ್ನು ಶಿಫಾರಸ್ಸು ಮಾಡಿದಲ್ಲೂ ಕೆಲವೊಂದು ಸಮಸ್ಯೆಗಳ ಮೂಲಕ ಎಲ್ಲಾ ತರಹದ ವಿವಿಧ ಪ್ರದೇಶಗಳಿಗೆ ಪರಿಪೂರ್ಣವಾಗಿ ಇವು ಒಗ್ಗಿರುವುದಿಲ್ಲ. ಈ ದೃಷ್ಟಿಯಿಂದ ಈ ಭಾಗಕ್ಕೆ ಸಮರ್ಪಕವಾದ ಅಧಿಕ ಇಳುವರಿ ತಳಿಯ ಅವಶ್ಯಕತೆಯುಂಟು.
ii) ಫಲವತ್ತತೆ ಕಾಯ್ದುಕೊಳ್ಳುವ ವಿಧಾನ:
ಈ ಭಾಗದಲ್ಲಿರುವ ಹೆಚ್ಚಿನ ಮಳೆಯ ಮೂಲಕ ಫಲವತ್ತಾದ ಮಣ್ಣಿನ ಕಣಗಳು ನೀರಿನೊಡನೆ ಕೊಚ್ಚಿಕೊಂಡು ಹೋಗಿ ಫಲವತ್ತತೆಯನ್ನು ಕ್ಷೀಣಿಸುವುದನ್ನು ತಡೆಹಿಡಿಯಲು ಪ್ರವಾಹದ ವೇಗವನ್ನು ಕಡಿಮೆ ಮಾಡಲು ವಿಧಾನಗಳನ್ನು ಕಲ್ಪಿಸಬೇಕು. ಈ ದೃಷ್ಟಿಯಲ್ಲಿ ಮಳೆಗಾಲದ ಹೆಚ್ಚಿನ ನೀರನ್ನು ಕೃತಕ ರೀತಿಯಿಂದ ಪರ್ವತದ ಕಣಿವೆಯಲ್ಲಿ ಸಂಗ್ರಹಿಸಿ, ನದಿಗಳಿಗೆ ಹಂತ ಹಂತದಲ್ಲಿ ಒಡ್ಡುಗಳನ್ನು ಕಟ್ಟಿನಲ್ಲಿ ಈ ದಿಸೆಯಲ್ಲಿ ಪ್ರಯೋಜನಕಾರಿಯಾಗಬಹುದು.
iii) ವಿವಿಧ ಅವಧಿಯ ತಳಿಯ ಅವಶ್ಯಕತೆ: ಇಲ್ಲಿಯ ಹವಾಮಾನ ಹಾಗೂ ತಳಿಯ ವೈವಿಧ್ಯತೆಗೆ ಅನುಗುಣವಾಗಿ ೧೨೦-೧೨೫ ದಿನದ ಅವಧಿಯ ತಳಿಯಿಂದ ೧೬೫-೧೮೦ ದಿನದ ಅವಧಿಯ ತಳಿಗಳ ಬೇಡಿಕೆಯನ್ನು ಸ್ಪಷ್ಟೀಕರಿಸುತ್ತದೆ.
iv) ಕೀಟಗಳ ಬಾಧೆ: ಮುಖ್ಯತಃ ಬತ್ತಕ್ಕೆ ಎಲೆ ಸುರಳಿ ಮಾಡುವ ಹುಳು ಕಾಂಡ ಕೊರೆಯುವ ಹುಳ ಕಣೆ (Gallgly), (Blue Beetle) ನೀಲಿ ಕೀಟ ಮುಂತಾದ ಕೀಟಗಳು ಕಂಡುಬರುತ್ತಿದ್ದು, ಕೀಟನಾಶಕ ಔಷಧಗಳನ್ನು ಸಿಂಪಡಿಸುವ ಪರಿಣಾಮದಲ್ಲಿ ಬೀಳುವ ಮಳೆಯ ಪಾತ್ರವು ಮಹತ್ವದಾಗಿದೆ. ಮಣ್ಣಿನ ಮೂಲಕ ಕೀಟ ನಾಶಕ ಔಷಧಗಳನ್ನು ಪೂರೈಸಿದಲ್ಲಿ ಚೆನ್ನಾದ ಪರಿಣಾಮವು ಹೆಚ್ಚಿನ ಮಳೆಯ ಪ್ರದೇಶದಲ್ಲಿ ಸಿಗುವುದೆಂದು ಸಂಶೋಧನೆಯ ಪರಿಣಾಮವು ಸೂಚಿಸುತ್ತದೆ. ಆದರೂ ಇನ್ನೂ ಸಂಗೋಪನೆ ಸಲಹೆ ಕೊಡುವ ಮಟ್ಟಕ್ಕೆ ಬಂದಿಲ್ಲವೆನ್ನಬಹುದು.
v) ರೋಗ ರುಜಿನಗಳು: ಕಾಡಿಗೆ ರೋಗ, ಬೆಂಕಿಯ ರೋಗ, ಕಾಳು ಬಣ್ಣ ಕೊಡುವುದು, ಕಂದು ಮಚ್ಚಿ ರೋಗಗಳು ಬತ್ತದ ಬೆಳೆಯ ಮೇಲೆ ಬರುವುದನ್ನು ಸರ್ವ ಸಾಮಾನ್ಯವಾಗಿ ಕಾಣಬಹುದು. ಇವುಗಳ ಸಂಪೂರ್ಣ ನಿವಾರಣೆಗೆ ಹೆಚ್ಚಿನ ಸಂಶೋಧನೆಯು ಅವಶ್ಯಕವಾಗಿದೆ.
vi) ಕರಾವಳಿಯ ಕ್ಷಾರ (ಗಜನೀ) ಭೂಮಿ:
ಇವು ಸಮುದ್ರ ತೀರದಲ್ಲಿ ನದಿಯ ಮುಖಗಳಲ್ಲಿದ್ದು, ಲವಣಾಂಶವು ಹೆಚ್ಚಾಗಿರುವುದರಿಂದ ಈ ಉಪ್ಪಿನ ಅಂಶವನ್ನು ತಡೆದುಕೊಳ್ಳುವ ಕಗ್ಗಾತಳಿಗಳೇ ಗಜನೇ (ಕ್ಷಾರ) ಭೂಮಿಗೆ ಸೀಮಿತವಾಗಿದೆ. ಸೈಸರ್ಗಿಕವಾಗಿ ಫಲವತ್ತತೆಯ ಸಂಗ್ರಹವಾಗುವ ಈ ಭೂಮಿಯಲ್ಲಿ (Nacl) ಲವಣಾಂಶವನ್ನು ತಡೆದುಕೊಳ್ಳುವ ಅಧಿಕ ಇಳುವರಿ ತಳಿಗಳಿಗೆ ರೈತರ ಬೇಡಿಕೆಯಿರುವುದು ಸಹಜ.
ಈ ಸಮಸ್ಯೆಯ ದೃಷ್ಟಿಯಲ್ಲಿ ಉತ್ತರ ಕನ್ನಡ ಮತ್ತು ದಕ್ಷಿಣ ಕನ್ನಡ ಜಿಲ್ಲೆಗಳನ್ನು ತುಲನೆ ಮಾಡಿದಾಗ ಉತ್ತರ ದಕ್ಷಿಣ ಜಿಲ್ಲೆಯ ಘಟ್ಟವು ಕೆಳಗಡೆಯ ಪ್ರದೇಶವು ಅತಿ ಕಿರಿದಾದ ಕರಾವಳಿ ಪಟ್ಟಿಯನ್ನು ಹೊಂದಿ ಅದು ಸಹ್ಯಾದ್ರಿ ಪರ್ವತವು ತಲೆದೋರಿದೊಡನೆ ಅಂತ್ಯವಾಗುತ್ತದೆ. ಈ ಸಹ್ಯಾದ್ರಿ ಪರ್ವತದ ಸಮೀಪದಿಂದ ಅರಬೀ ಸಮುದ್ರದ ಏರಿಳಿತಗಳ ಮಟ್ಟಗಳು ಉಪ್ಪು ನೀರಿನ ಹೆಚ್ಚಿನ ಪ್ರಭಾವವನ್ನು ಕರಾವಳಿ ಕಿರಿ ಪಟ್ಟಿಯ ಸಾಗುವಳಿ ಕ್ಷೇತ್ರದ ತನಕ ಬೀರುವುದರಿಂದ ಮುಂಗಾರಿನ ಬೆಳೆಯ ನಂತರ ದಿನಗಳ ನೀರನ್ನು ದಕ್ಷಿಣ ಕನ್ನಡ ಜಿಲ್ಲೆಯು ನೀರಿನಂತೆ ಸಾಗುವಳಿಗೆ ಉಪಯೋಗಿಸುವುದು ಅಸಾಧ್ಯವಾಗಿದೆ. ಈ ದಿಸೆಯಲ್ಲಿ ನದಿಗಳ ಹೆಚ್ಚಿನ ಏರಿಳಿತಗಳ ಮಟ್ಟವನ್ನು ಕೃತಕ ರೀತಿಯಿಂದ ಕನಿಷ್ಟ ಮಟ್ಟಕ್ಕೆ ನಿಯಂತ್ರಿಸಿದಲ್ಲಿ ಹಿಂಗಾರಿ ಹಾಗೂ ಬೇಸಿಗೆಯಲ್ಲಿ ನದಿ ನೀರಿನ ಉಪಯೋಗವನ್ನು ಕಿರಿ ಪಟ್ಟಿಯ ಸಾಗುವಳಿ ಕ್ಷೇತ್ರಕ್ಕೆ ಪಡೆದುಕೊಳ್ಳುವುದು ಸಾಧ್ಯವಾಗಬಹುದು.
ಸಂಶೋಧನೆಯಲ್ಲಿ ಪ್ರಗತಿ – (ಹಿಂದೆ)
ಮಂಗಳೂರು ಸಿರಸಿ, ಕುಮಟಾ ಮತ್ತು ಅಂಕೋಲಾಗಳಲ್ಲಿರುವ ನಾಲ್ಕು ಸಂಶೋಧನಾಲಯಗಳು ಕರಾವಳಿ ಪ್ರದೇಶಗಳಿಗೆ ಹೊಂದಿಕೊಳ್ಳುವ ತಳಿಗಳನ್ನು ಉತ್ಪತ್ತಿ ಮಾಡಿದವು. ಮಂಗಳೂರಿನಲ್ಲಿ ಸ್ಥಳೀಯ ತಳಿಗಳಿಂದ ಶುದ್ಧ ಸಾಲಿನ ಆಯ್ಕೆಯಿಂದ ಉತ್ಪತ್ತಿ ಮಾಡಿದ ತಳಿಗಳನ್ನು ಎಂ.ಜಿ.ಎಲ್. (m.g.l.) ತಳಿಗಳೆಂದು ಕರೆಯಲಾಗಿದೆ. ೧೯೫೦ ರಲ್ಲಿ ಸ್ಥಾಪಿತವಾದ ಸಿರಸಿ ಸಂಶೋಧನಾಲಯವು ಸ್ಥಳೀಯ ತಳಿಗಳಿಗಿಂತ ಮೊಟ್ಹಳಗಾ ೨೦-೪ ಮತ್ತು ಹೊನ್ನೆಕಟ್ಟು ೧೫-೪ ತಳಿಗಳನ್ನು ಆಯ್ಕೆ ಮಾಡಿಕೊಂಡುದುದಲ್ಲದೆ ಮುಗದದಲ್ಲಿ ತಳೀಕರಿಸಿದ ವೈ-೪ ಮತ್ತು ಎಂ-೧೬೦ ಹಾಗೂ ಓರಿಸ್ಸಾದ ಟಿ-೧೪೦ ತಳಿಗಳನ್ನು ಫಲಪ್ರದವಾಗಿ ಸ್ಥಾಪಿಸಿತು. ಮಸ್ಕತಿ ೧೩೧೫, ಸಣ್ಣ ಮಲ್ಲಿಗಾ ೨೯, ಜಡ್ಡು ೧೦೬೧ ಮತ್ತು ಕೆಂಪುಹಳ್ಗಾ ೨೪೪, ಕುಮಠೆಯಲ್ಲಿ ಕೈಗೊಳ್ಳಲಾದ ಸಂಶೋಧನೆಯ ಫಲಗಳು. ೧೯೬೦ಕ್ಕಿಂತ ಮುಂಚೆ ಕಣೆ (Gall Fly) ನಿರೋಧಕ ತಳಿಯಾದ ಪಿ.ಟಿ.ಬಿ. ೯ ತಳಿಯನ್ನು ಉತ್ತರ ಕನ್ನಡ ಜಿಲ್ಲೆಯ ಪೂರ್ವ ಭಾಗಗಳಿಗೆ ಬಿಡುಗಡೆ ಮಾಡಿತು. ಅರಬಿ ಸಮುದ್ರಕ್ಕೆ ಹೊಂದಿರುವ ಬತ್ತ ಬೆಳೆಯುವ ಗಜನೀ (ಕ್ಷಾರಯುಕ್ತ) ಪ್ರದೇಶಗಳಲ್ಲಿ ಇಳುವರಿಯನ್ನು ಹೆಚ್ಚಿಸಲು ಆಯ್ಕೆಗೆ ಗುರಿಪಡಿಸಿ ಅವುಗಳಿಗಿಂತ ಶೇ. ೧೦ ರಷ್ಟು ಹೆಚ್ಚು ಇಳುವರಿ ಕೊಡುವ ಆರ್ಯಾ – ೨೨, ಬಿಳೆ ಕಗ್ಗಾ – ೧೪೬ ಹಾಗೂ ಕರೆಕಗ್ಗಾ – ೧೨ ತಳಿಗಳನ್ನು ಕ್ಷಾರ, ಮಧ್ಯಮ ಕ್ಷಾರ, ಅಧಿಕ ಕ್ಷಾರಯುಕ್ತ ಭೂಮಿಗಳಲ್ಲಿ ಬೆಳೆಯಲು ನೀಡಲಾಯಿತು. ಮುಗಧ ಸಂಶೋಧನಾಲಯವು ಬಿತ್ತಿಗೆಯ ಪ್ರದೇಶಗಳಲ್ಲಿ ಬೆಳೆಸಲು ೧೦ ತಳಿಗಳನ್ನು ಶುದ್ಧ ಸಾಲಿನ ಆಯ್ಕೆಯ ವಿಧಾನದಿಂದಲೂ ಮತ್ತು ೫ ತಳಿಗಳನ್ನು ಸಂಕರಣದ ವಿಧಾನದಿಂದಲೂ ಅಭಿವೃದ್ಧಿಪಡಿಸಿ ಬಿಡುಗಡೆ ಮಾಡಿತು.
ಈ ತಳಿಯ ವಿವರಗಳು ಈ ಕೆಳಗಿನಂತಿವೆ:
ಮಕ್ಕಿ (High land) ಭೂಮಿ: – ಡಿ೬, -೨.೨ ವಾನರ -೧, ಏ ೬೭, ಏ ೧೬೧ ಅರೆಮಕ್ಕಿ (Semi Lowlying): – ಏ೯೦, ಎಂ.೮೧, ಎಂ ೨೪೬, ಕೆ ೪೪, ೧ ಪರ್ಪಲ್ ೨೫೬ ಮತ್ತು ೨೫೮-೧೦
ಇವುಗಳು ಸ್ಥಳೀಯ ತಳಿಗಳಿಗಿಂತ ಶೇ. ೬ ರಿಂದ ೨೨ರವರೆಗೂ ಅಧಿಕ ಇಳುವರಿ ನೀಡುತ್ತವೆ. ಕಾಡು ಬತ್ತದ ಹಾವಳಿಯನ್ನು ನಿರ್ಮೂಲ ಮಾಡಲು ಗಿಡದ ಎಲ್ಲಾ ಭಾಗಗಳಲ್ಲೂ ನೇರಳೇ ಬಣ್ಣವಿರುವ ಪರ್ಪಲ್ ೨೫೬ ತಳಿಗಳನ್ನು ವಿಶೇಷವಾಗಿ ತಳೀಕರಿಸಲಾಯಿತು. ಕಾಡು ಬತ್ತ ಪೂರ್ಣ ಹಸಿರು ಅಥವಾ ಸ್ವಲ್ಪ ವರ್ಣರಂಜಿತವಾಗಿರುವುದರಿಂದ ಸುಲಭವಾಗಿ ತೆಗೆದು ನಾಶಮಾಡಿ ನಂತರ ನಮಗೆ ಬೇಕಾದ ತಳಿಯನ್ನು ಬೆಳೆಯಬಹುದು.
ಸಂಶೋಧನೆಯ ಪ್ರಗತಿ (ಈಗ):
ಮೇಲ್ಕಂಡ ತಳಿಗಳಲ್ಲಿ ಕಂಡು ಬರುವ ಮುಖ್ಯ ದೋಷವೆಂದರೆ ಹೆಚ್ಚು ಮರಿಯೊಡೆಯುವ ಶಕ್ತಿ ಇಲ್ಲದಿರುವುದು, ಹೆಚ್ಚಾದ ಫಲವತ್ತಿನಲ್ಲಿ ಬೆಳೆದಾಗ ಕಾಳು ಕಟ್ಟುವ ಮುನ್ನ ಅಡ್ಡ ಬೀಳುವುದು, ಹೆಚ್ಚು ರೋಗಕ್ಕೆ ತುತ್ತಾಗುವುದು ಹಾಗೂ ಇಳುವರಿ ಮಟ್ಟ ಅಧಿಕ ಇಳುವರಿ ತಳಿಗಳಿಗಿಂತ ಶೇ. ೫೦ ರಂತೆ ಕಡಿಮೆ ಇರುವುದು. ೧೯೬೫ ರಿಂದ ಈಚೆಗೆ ಗಿಡ್ಡ ತಳಿಗಳು ಪ್ರಚಾರ‍ಕ್ಕೆ ಬಂದು ಹೆಚ್ಚಿನ ಗೊಬ್ಬರ ಪೂರೈಕೆ ಹಾಗೂ ಸೂರ್ಯ ಪ್ರಕಾಶಕ್ಕೆ ಪ್ರತಿ ಕ್ರಿಯೆ ತೋರಿಸಿ, ಇಳುವರಿ ಇಮ್ಮಡಿ ಕೊಡಲು ನೆರವಾಯಿತೆಂದರೆ ಅತಿಶಯೋಕ್ತಿಯೆನಲ್ಲ.
ಕೇಂದ್ರ ತಳಿ ಬಿಡುಗಡೆ ಮಂಡಲಿಯಿಂದ ಸ್ವೀಕೃತವಾಗಿರುವ ಮತ್ತು ಹೊರ ರಾಜ್ಯಗಳಿಗಿಂತ ಇತ್ತೀಚೆಗೆ ತರಿಸಿದ್ದ ಗಿಡ್ಡ ತಳಿಗಳಲ್ಲಿ ಹೆಚ್ಚು ತಳಿಗಳು ಈ ಹವಾಗುಣಕ್ಕೆ ಹೊಂದುವುದಿಲ್ಲ. ಅಂಕೋಲಾ ಕುಮಟಾ, ಶಿರಸಿ ಸಂಶೋಧನಾ ಕೇಂದ್ರಗಳ ಪರಿಣಾಮಗಳ ಫಲಿತಾಂಶದಂತೆ ಕೆಲವಷ್ಟೇ ಪ್ರದೇಶಕ್ಕೆ ಸೀಮಿತವಾಗಿ ಜಯ, ಐ.ಆರ್. ೮ ತಳಿಗಳು ಬೆಳೆಯಲ್ಪಡುತ್ತದೆ. ಅಧಿಕ ಇಳುವರಿಗಳ ತಳಿಗಳ ಸಂಶೋಧನೆಯು ಅಂಕೋಲಾ, ಸಿರಸಿ ಕೇಂದ್ರಗಳಲ್ಲಿ ತ್ವರಿತಗತಿಯಿಂದ ಸಾಗುತ್ತಿದೆ. ಮಂಗಳೂರಿನ ಕಂಕನಾಡಿ ಬತ್ತದ ಸಂಶೋಧನಾ ಕ್ಷೇತ್ರದಲ್ಲಿ ಕೈಗೊಂಡಿರುವ ಪಿಟಿಬಿ ೧೦ ಮತ್ತು ಟಿ ಎಸ್ ೧ ಹಾಗೂ ಎಂ.ಟಿ. ಯು ೧೦ ಮತ್ತು ಟಿ ಎಸ್ ೧ ಸ್ಥಳಿಕ ಹಾಗೂ ಅಧಿಕ ಇಳುವರಿ ತಳಿ ಸಂಕಿರಣ ಯೋಜನೆಯು ಈ ಪ್ರದೇಶಕ್ಕೆ ಕೆಲ ಮಟ್ಟಿಗೆ ನೆರವಾಗಬಹುದು. ಅಂಕೋಲಾ, ಸಿರಸಿ ಸಂಶೋಧನಾ ಕೇಂದ್ರಗಳ ಸದ್ಯದ ಪರಿಣಾಮಗಳ ಫಲಿತಾಂಶದಿಂದ ಬಂದ ಹೆಚ್ಚಿನ ಇಳುವರಿ ನೀಡಿದ ತಳಿಗಳ ಪ್ರಗತಿಯ ವಿವರವನ್ನು ಈ ಕೆಳಗೆ ಕೊಡಲಾಗಿದೆ.
ಹಾಗೂ ಅರೆಮಕ್ಕಿ (semi lowlying) ಭೂಮಿ ಎಂ.ಆರ್. ೧೪೨
ಘಟ್ಟದ ಮೇಲಿನ ವಿಶೇಷತಃ ಎಂ.ಆರ್. ೭೦
ಬೆಂಕಿರೋಗ ಬರುವ ಪ್ರದೇಶಕ್ಕೆ ಇಂಟಾನ್
ಪ್ರಾಮುಖ್ಯವಾಗಿ (Nacl) ಲವಣವಿದ್ದ ಕರಾವಳಿ ಗಜನೀ ಭೂಮಿಗೆ ಕಗ್ಗಾ ಮತ್ತು ಎಂ.ಆರ್. ೮ ತಳಿ ಸಂಕಿರಣ ಯೋಜನೆಯ ೫೫ ಆಯ್ಕೆಗಳು ಪ್ರಯೋಗದಲ್ಲಿದೆ.
ಇದಲ್ಲದೆ ಅಂಕೋಲಾದ ಸಂಶೋಧನಾ ಕೇಂದ್ರದಲ್ಲಿ ಬತ್ತದ ಸಸಿಗಳನ್ನು ಪಾತಿಗಳಲ್ಲಿ ನೆಟ್ಟಿಗೆ ತಯಾರು ಮಾಡುವ ವಿಶಿಷ್ಟ ಡಿಪಾಗ ಪದ್ಧತಿಯು ಹೆಚ್ಚಿನ ಮಳೆಯ ಪ್ರದೇಶದಲ್ಲಿ ಹಂಗಾಮಿನಲ್ಲಿ ಯಾವಾಗಲು ಅನುಭವಿಸುವ ನೆಟ್ಟಿ ಸಸಿಯ ತುಟ್ರಾವತೆಯನ್ನು ನೀಗಿಸಲು ಬಹಳ ಸಹಕಾರಿಯಾಗಿದೆ.
ಮಂಗಳೂರಿನ ಸಂಶೋಧನಾ ಕೇಂದ್ರವು ಕೈಗೊಂಡ ದಪ್ಪ ಕಾಳಿನ ತಳಿಯ ಸುಧಾರಣೆಯ ಕಾರ್ಯವು ಈ ಜಿಲ್ಲೆಯ ಪ್ರದೇಶಗಳಿಗೆ ಅನ್ವಯಿಸಿದಲ್ಲಿ ಬತ್ತದ ಉತ್ಪಾದನೆಯು ಇಮ್ಮಡಿಯಾಗುವುದೆಂದು ಸಂಪೂರ್ಣ ಭರವಸೆ ಇದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ರಾಜ್ಯಕ್ಕೆ ಅತಿಯೋಗ್ಯ ಬತ್ತದ ತಳಿ – ಐ.ಆರ್. ೨೦
ಇಪ್ಪತೆಂಟು ಲಕ್ಷ ಎಕರೆಗಳಲ್ಲಿ ಬತ್ತ ಬೆಳೆಯುವ ನಮ್ಮ ರಾಜ್ಯಕ್ಕೆ ಯೋಗ್ಯ ಹಾಗೂ ಅಧಿಕ ಇಳುವರಿ ನೀಡಿ, ಜನಪ್ರಿಯವೆನಿಸಿರುವ ಗುಣಗಳುಳ್ಳ ಬತ್ತದ ತಳಿ – ಐ.ಆರ್. ೨೦
ಭಾರತದಲ್ಲಿ ಹೆಚ್ಚು ಬತ್ತ ಬೆಳೆಯುವ ರಾಜ್ಯಗಳಲ್ಲಿ ಮೈಸೂರು ಒಂದಾಗಿದೆ. ರಾಜ್ಯದ ಬತ್ತದ ಬೆಳೆಯ ಒಟ್ಟು ವಿಸ್ತೀರ್ಣ ೨೮.೫ ಲಕ್ಷ ಎಕರೆಗಳಾಗಿದ್ದು, ಒಟ್ಟು ಉತ್ಪಾದನೆ ೨೧.೩ ಲಕ್ಷ ಟನ್ ಆಗಿದೆ. ಹಸಿರು ಕ್ರಾಂತಿಗೆ ಬಹಳ ಮಟ್ಟಿಗೆ ನೆರವಾದ ಅಧಿಕ ಇಳುವರಿ ತಳಿಗಳು ಬತ್ತದಲ್ಲೂ ಸಾಕಷ್ಟು ಪಾಲ್ಗೊಂಡಿದೆ. ೧೯೬೫ರಲ್ಲಿ ತಾಯ್‌ಚುಂಗ್ (ನೇಟೀವ್) ೧ ಮತ್ತು ಐ.ಆರ್. ೮ ಹೆಚ್ಚು ಇಳುವರಿ ತಳಿಗಳು ಕೃಷಿ ವಿಶ್ವವಿದ್ಯಾಲಯ ಮತ್ತು ವ್ಯವಸಾಯದ ಇಲಾಖೆ ಮೂಲಕ ರಾಜ್ಯದಲ್ಲಿ ಪ್ರಚಾರಕ್ಕೆ ಬಂದವು. ಅಂದಿನಿಂದ ಈವರೆಗೆ ಭಾರತೀಯ ಕೃಷಿ ಅನುಸಂಧಾನ ಪರಿಷತ್ತಿನ ಆಶ್ರಯದಲ್ಲಿ ನಡೆಯಲ್ಪಡುತ್ತಿರುವ ಅಖಿಲ ಭಾರತ ಬತ್ತದ ಸಂಶೋಧನಾ ಯೋಜನೆ, ವಿವಿಧ ರಾಜ್ಯಗಳ ಕೃಷಿ ವಿಶ್ವವಿದ್ಯಾಲಯ ಮತ್ತು ವ್ಯವಸಾಯ ಇಲಾಖೆಗಳ ಸತತ ಸಂಶೋಧನೆಯ ಫಲವಾಗಿ ಸುಮಾರು ಮೂವತ್ತಕ್ಕೂ ಹೆಚ್ಚು ಅಧಿಕ ಇಳುವರಿ ತಳಿಗಳು ಬಿಡುಗಡೆಯಾಗಿವೆ. ಬಿಡುಗಡೆಯಾಗಿರುವ ಎಲ್ಲಾ ತಳಿಗಳೂ ಎಲ್ಲಾ ಹವಾಗುಣದಲ್ಲಿಯೂ ಅಂದರೆ ಹವಾಗುಣಗಳ ವೈಪರಿತ್ಯಕ್ಕೆ ಉತ್ಕೃಷ್ಟವಾಗಿ ಬೆಳೆಯುವುದಿಲ್ಲ ಎಂಬುದು ಬತ್ತದ ಹೆಚ್ಚು ಉತ್ಪಾದನೆಗಾಗಿ ಶ್ರಮಿಸುತ್ತಿರುವ ಮತ್ತು ಬತ್ತದ ಬೆಳೆಯಲ್ಲಿ ನಿರತರಾಗಿರುವವರೆಲ್ಲಾ ಗಮನಿಸಬೇಕಾದ ಒಂದು ಮುಖ್ಯ ಅಂಶ.
ನಾನಾ ಕೊರತೆಗಳು
ಬ್ಲೈಟ್ ಮತ್ತು ಬೆಂಕಿ ರೋಗದ ಹಾವಳಿ ಹೆಚ್ಚಾದುದರರಿಂದ ತಾಯ್‌ಚುಂಗ್ (ನೇಟೀವ-೧) ಹೆಚ್ಚು ಹರಡಲು ಅವಕಾಶವಾಗಲಿಲ್ಲ. ನಂತರ ಪ್ರಚಾರಕ್ಕೆ ಬಂದ ಸಮೃದ್ಧಿ ಬತ್ತವೆನಿಸಿ ಮತ್ತು ಇಂದಿಗೂ ಹೆಚ್ಚು ಬೆಳೆಯಲ್ಪಡುತ್ತಿರುವ ತಳಿ ಎಂದರೆ “ಐ.ಆರ್. ೮” ಇದಕ್ಕಿಂತಲೂ ಸ್ವಲ್ಪಮಟ್ಟಿಗೆ ಬೇಗ ಕೊಯ್ಲಿಗೆ ಬರುವುದು ಮತ್ತು ಹೆಚ್ಚು ಇಳುವರಿ ಕೊಡುವುದೆಂದು ಕಂಡು ಬಂದ “ಜಯ” ಬತ್ತ ಮೈಸೂರು ರಾಜ್ಯದ ಎಲ್ಲಾ ಕಡೆಗಳಲ್ಲೂ ಬೇಗನೆ ಹರಡುತ್ತಿದೆ. ನಾಡು ತಳಿಗಳಿಗಿಂತ ಎರಡರಷ್ಟು ಹೆಚ್ಚು ಇಳುವರಿ ಕೊಡುತ್ತಿದ್ದ್ರೂ ಸಹ ಮೈಸೂರು ರಾಜ್ಯದಲ್ಲಿ ಈ ಅಧಿಕ ತಳಿಗಳು ಕೇವಲ ಶೇ. ೧೩.೫ ರಷ್ಟು ಪ್ರದೇಶದಲ್ಲಿ ಮಾತ್ರ ಬೆಳೆಯಲ್ಪಡುತ್ತಿವೆ. ಇದಕ್ಕೆ ಕಾರಣಗಳು ಅನೇಕವಿದ್ದರೂ ಮುಖ್ಯವಾದುದೆಂದರೆ ೧. ಕಾಳು ದಪ್ಪವಾಗಿದ್ದು, ಅನ್ನ ಚೆನ್ನಾಗಿ ಆಗದೇ ಇರುವುದು ೨. ಕಡಿಮೆ ಉಷ್ಣಾಂಶವಿರುವ ಪ್ರದೇಶದಲ್ಲಿ (ಮೈಸೂರು, ಹಾಸನ, ಮಂಡ್ಯ, ಬೆಂಗಳೂರು, ಕೋಲಾರ, ತುಮಕೂರು ಮತ್ತು ಮಲೆನಾಡು) ಜುಲೈ ೧೫ಕ್ಕಿಂತ ನಿಧಾನವಾಗಿ ಇಳುವರಿ ಬರದೆ, ಹೆಚ್ಚು ಕಾಳುಗಳು ಜಳ್ಳಾಗಿ ಕಾಳಿನ ಬಣ್ಣ ಕೆಡುವುದು ಮತ್ತು ೩. ಅವಶ್ಯ ಅಂದರೆ ಸೂಚಿಸಿದಷ್ಟು ಗೊಬ್ಬರವನ್ನು ಉಪಯೋಗಿಸಿದಾಗ ಹೆಚ್ಚು ರೋಗಗಳು ಬೀಳುವುದು.
ಫಿಲಿಫೈನ್ಸ್‌ನಲ್ಲಿ ಅಂತರ ರಾಷ್ಟ್ರೀಯ ಬತ್ತದ ಸಂಶೋಧನ ಕೇಂದ್ರದಲ್ಲಿ “ಪೀಟಾ” ತಾಯ್‌ಚುಂಗ್ (ನೇಟೀವ್ ೧) ಮತ್ತು “ಟಿ.ಕೆ.ಎಂ ೬” ಬತ್ತಗಳ ಸಂಕರಣದಿಂದ ಕಂಡು ಹಿಡಿಯಲ್ಪಟ್ಟು, ಐ.ಆರ್. ೫೩೨-ಇ-೫೭೬ ಎಂಬ ತಳಿಯು ೧೯೬೯ ರಿಂದಲೂ ಭಾರತದ ಬೆಳೆಗೆ ಮುಖ್ಯವೆನಿಸಿದ ರಾಜ್ಯಗಳಲ್ಲೆಲ್ಲಾ ಪರೀಕ್ಷಿಸಲ್ಪಟ್ಟು ೧೯೭೦ನೇ ಸಾಲಿನಲ್ಲಿ ಇದು ದೇಶದ ಅನೇಕ ರಾಜ್ಯಗಳಲ್ಲಿ ಬೆಳೆಯಲು ಯೋಗ್ಯವಾದ ತಳಿ ಎಂದು ಕೇಂದ್ರ ತಳಿಗಳ ಬಿಡುಗಡೆ ಸಮಿತಿಯಿಂದ ಅನುಮತಿ ಪಡೆಯಿತು. ಈಗ ಇದು ಐ.ಆರ್. ೨೦ ಎಂದು ಹೆಸರಿನಿಂದ ಕರೆಯಲ್ಪಡುತ್ತಿದೆ. ಬೆಂಗಳೂರು ಕೃಷಿ ವಿಶ್ವವಿದ್ಯಾಲಯದ ಬತ್ತದ ತಜ್ಞರಿಂದ ರಾಜ್ಯದ ಎಲ್ಲಾ ಕಡೆಯಲ್ಲೂ ಪರೀಕ್ಷಿಸಲ್ಪಟ್ಟು ವಿಶ್ವವಿದ್ಯಾಲಯದ ವಿಸ್ತರಣಾ ವಿಭಾಗ ಮತ್ತು ಪ್ಲಾಂಟ್ ಸೈಂಟಿಸ್ಟ್ ಇವರುಗಳಿಂದ ಅನೇಕ ಕಡೆ ರಾಷ್ಟ್ರೀಯ ಪ್ರದರ್ಶನಾ ತಾಕುಗಳು ಅನುಭವದಿಂದ ಐ.ಆರ್. ೨೦ ರಾಜ್ಯಕ್ಕೆ ಯೋಗ್ಯವಾದ ಅಧಿಕ ಇಳುವರಿ ತಳಿ ಎಂದು ಕಂಡು ಬಂದಿತು.
ಗುಣ ವಿಶೇಷಗಳು
ಮೇಲೆ ತಿಳಿಸಿದಂತೆ ಅಧಿಕ ಇಳುವರಿ ತಳಿಗಳು ಹೊಂದಿದ್ದ ಕೆಲವು ನ್ಯೂನತೆಗಳೇ ಹೆಚ್ಚು ಹರಡಲು ಅಡ್ಡಿಯಾಗಿದ್ದುದು ಈ ತಳಿಯಿಂದ ಬಹುಮಟ್ಟಿಗೆ ನಿವಾರಿಸಲ್ಪಟ್ಟಿದೆ. ಅವಧಿ ೧೩೦ ರಿಂದ ೧೪೦ ದಿವಸಗಳಷ್ಟಿದ್ದು ಕಾಳು ಕೊಯಮತ್ತೂರು ಸಣ್ಣ ಬತ್ತವನ್ನು ಹೋಲುತ್ತದೆ. ಅನ್ನವು ಬಿಡಿಯಾಗಿ ಚೆನ್ನಾಗಿ ಆಗುವುದರಿಂದಲೂ, ರೈಸ್ ಟುಂಗ್ರೂ ವೈರಸ್ (ಆರ್.ಟಿ.ವಿ) ಲೀಫ್ ಹಾಪರ್ ಕಾಂಡ ಕೊರೆಯುವ ಹುಳು ಇವುಗಳಿಗೆ ಹೆಚ್ಚು ತುತ್ತಾಗದೆ ಮತ್ತು ಬೆಂಕಿ ರೋಗ ಇತ್ಯಾದಿ ರೋಗ ರುಜಿನಗಳಿಗೆ ಸಾಕಷ್ಟು ಮಟ್ಟಿಗೆ ಪ್ರತಿರೋಧ ಶಕ್ತಿಯಿರುವುದರಿಂದ ಇದು ಹೆಚ್ಚು ಜನಪ್ರಿಯವಾಗುತ್ತಿದೆ. ರೈತರಿಗೆ ಅನುಕೂಲವಾಗುವ ಇತರ ವಿಶೇಷ ಗುಣಗಳೆಂದರೆ ೧. ಜಯಾ ಮತ್ತು ಐ.ಆರ್. ೮ ತಳಿಗಳಿಗಿಂತಲೂ ೧೫ ದಿವಸಗಳು ನಿಧಾನವಾಗಿ ನಾಟಿ ಮಾಡಬಹುದು. ೨. ಆರ್.ಟಿ.ವಿ. ಮತ್ತು ಲೀಫ್ ಹಾಪರ್ (ಎಲೆಯ ಜಿಗಿ ಹುಳು) ರೋಗ ಇರುವ ಕಡೆ ಕಷ್ಟವಿಲ್ಲದೆ ಫಸಲು ತೆಗೆಯಬಹುದು. (ಆರ್.ಟಿ.ವಿ. ಸದ್ಯಕ್ಕೆ ದಕ್ಷಿಣ ಭಾರತದಲ್ಲಿ ಹೆಚ್ಚು ಪ್ರಮಾಣದಲ್ಲಿ ಕಂಡು ಬಂದಿಲ್ಲ) ೩. ಜಯ ಮತ್ತು ಐ.ಆರ್. ೮ ತಳಿಗಿಂತಲೂ ಎತ್ತರವಾಗಿ ಬೆಳೆದು ಹೆಚ್ಚು ಹುಲ್ಲು ದೊರೆಯುತ್ತದೆ. ೪. ಮಾರುಕಟ್ಟೆಯಲ್ಲಿ ಮತ್ತು ಅಕ್ಕಿ ಗಿರಣಿಗಳಲ್ಲಿ ಕ್ಲಿಂಟಾಲಿಗೆ ೧೦ ರಿಂದ ೨೦ ರೂಪಾಯಿಗಳನ್ನು ಜಯಾ ಮತ್ತು ಐ.ಆರ್. ೮ ಬತ್ತಕ್ಕಿಂತ ಹೆಚ್ಚು ಬೆಲೆ ಸಿಕ್ಕುತ್ತದೆ.
ಅಧಿಕ ಇಳುವರಿಯಲ್ಲಿ ವಿಕ್ರಮ ಸಾಧಿಸಿದ ಜಯಾ ತಳಿಯ ಸರಾಸರಿ ಶೇ. ೮೬ ರಷ್ಟು ಇಳುವರಿ ಕೊಡುವ ಈ ತಳಿಯು ಒಟ್ಟಿನಲ್ಲಿ ಹೆಚ್ಚು ಲಾಭದಾಯಕವೆಂದು ಸಂಶೋಧನೆಯಿಂದ ತಿಳಿದು ಬಂದಿದೆ. ರಾಜ್ಯದ ಸುಮಾರು ೧೬ ಸಂಶೋಧನಾ ಕೇಂದ್ರಗಳ ಸರಾಸರಿ ಇಳುವರಿ ಎಕರೆಗೆ ೩೦ ಕ್ವಿಂಟಾಲ್ ಇದ್ದು, ರಾಷ್ಟ್ರೀಯ ಪ್ರದರ್ಶನ ತಾಕುಗಳ (ನ್ಯಾಷನಲ್ ಡೆಮಾಸ್ಟ್ರೇಶನ್) ಇಳುವರಿ ಎಕರೆಗೆ ೨೫ ರಿಂದ ೩೦ ಕ್ವಿಂಟಾಲ್‌ಗಳು ಎಂದು ಕಂಡು ಬಂದಿದೆ.
ಕೆಲವು ಎಚ್ಚರಿಕೆಗಳು
ಈ ತಳಿಯ ಬಗ್ಗೆ ತಿಳಿದುಕೊಂಡಿರಬೇಕಾದ ಕೆಲವು ಮುಖ್ಯ ಅಂಶಗಳೆಂದರೆ ೧. ಜುಲೈ ತಿಂಗಳ ನಂತರ ನಾಟಿ ಮಾಡಿದರೆ ಇಳುವರಿ ಬಹಳ ಮಟ್ಟಿಗೆ ಕುಗ್ಗುತ್ತದೆ. ೨. ಕೊಯ್ಲು ನಂತರ ಸುಮಾರು ೬ ವಾರಗಳು ತುಂಬುವ ಮುನ್ನ ಬೀಜದ ಮೊಳಕೆ ಬರುವುದಿಲ್ಲ. ಅಂದರೆ ಬೇಸಿಗೆ ಬೆಳೆಯ ಬೀಜವನ್ನು ಮಳೆಗಾಲಕ್ಕೂ ಮಳೆಗಾಲದ ಬೀಜವನ್ನು ಬೇಸಿಗೆ ಕಾಲಕ್ಕೂ ಉಪಯೋಗಿಸಲು ಬರುವುದಿಲ್ಲ. ೩. ಬತ್ತದಲ್ಲಿ ಅಕ್ಕಿಯ ಪ್ರಮಾಣ ನಾಡು ತಳಿಗಿಂತಲೂ ಶೇ. ೪ ರಿಂದ ೬ ರಷ್ಟು ಹೆಚ್ಚಾಗಿದೆ. ೪. ಪ್ರೋಟೀನ್ ಅಂಶವು ೮ ರಿಂದ ೮.೫ ರಷ್ಟು ಇದೆ. ೫. ಇದು ಚೌಳು ಭೂಮಿಯಲ್ಲಿ ಬರುವುದಿಲ್ಲ.
ಈ ಸಂದರ್ಭದಲ್ಲಿ ಸಂಕ್ಷಿಪ್ತವಾಗಿ ಬೇಸಾಯ ಕ್ರಮ ತಿಳಿಸುವುದು ಸೂಕ್ತ. ಎಕರೆಗೆ ೨೦-೨೫ ಕೆ.ಜಿ. ಬೀಜ ಬೇಕು. ೨೦ ರಿಂದ ೨೨ನೇ ದಿನಗಳ ಪೈರುಗಳನ್ನು ೮ ಅಂಗುಲ ಅಂತರದ ಸಾಲುಗಳಲ್ಲಿ ೮ ಅಂಗುಲ ಅಂತರದ ನಾಟಿ ಇಡಬೇಕು. ನಾಟಿ ಮಾಡುವಾಗ ಒಂದು ಗುಣಿಗೆ ೨ ಅಥವಾ ೩ ಪೈರುಗಳನ್ನು ತೇಲಿಸಿ ನಾಟಿ ಮಾಡಬೇಕು. ಇದಕ್ಕೆ ಒಟ್ಟು ಬೇಕಾಗುವ ರಾಸಾಯಿನಿಕ ಗೊಬ್ಬರ ಎಕರೆಗೆ ೫೦:೨೫:೨೫ ಕೆ.ಜಿ. ಸಾರಜನಕ: ರಂಜಕ: ರಂಜಕ ಮತ್ತು ಪೊಟ್ಯಾಷಿಯಂ. ರಂಜಕ ಮತ್ತು ಪೊಟ್ಯಾಷಿಯಂಗಳನ್ನು ಸಂಪೂರ್ಣವಾಗಿಯೂ ಮತ್ತು ಸಾರಜನಕದ ಶೇ. ೫೦ ರಷ್ಟನ್ನು ನಾಟಿ ಮಾಡುವಾಗ ಹಾಕಬೇಕು. ಉಳಿದ ೫೦ರಷ್ಟು ಸಾರಜನಕವನ್ನು ಎರಡು ಸಮಭಾಗವಾಗಿ ತೆಂಡೆ ಹೊಡೆಯುವಾಗ (ಟೆಲ್ಲರಿಂಗ್) ಮತ್ತು ಮೊಗ್ಗು ಕಚ್ಚುವಾಗ ಮೇಲ್ಗೊಬ್ಬರವಾಗಿ ಕೊಡಬೇಕು. ಹೆಚ್ಚು ಮರಳು ಮಿಶ್ರಿತ ಭೂಮಿಯಲ್ಲಿ ಸಾರಜನಕವನ್ನು ೩ ಸಾರಿ ಕೊಡುವ ಬದಲು ನಾಲ್ಕು ಸಮಭಾಗವಾಗಿ ಹೂ ಬಿಡುವ ಮುನ್ನ ಕೊಡುವುದು ಒಳ್ಳೆಯದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಅಂತರರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರ
ಪ್ರಪಂಚದ ಎಲ್ಲೆಡೆಯೂ ದಿನೇ ದಿನೇ ಏರುತ್ತಿರುವ ಜನಸಂಖ್ಯೆಯ ಆಹಾರ ಪೂರೈಕೆಗಾಗಿ ಸಾವಿರಾರು ಕೃಷಿ ಸಂಶೋಧಕರು ಅನೇಕ ದೇಶಗಳಲ್ಲಿ ಹಲವಾರು ಯೋಜನೆಗಳನ್ನು ರೂಪಿಸಿ ಶ್ರಮಿಸುತ್ತಿದ್ದಾರೆ. ಇಂತಹ ಯಾವುದೇ ಯೋಜನೆಯಲ್ಲಿ ನೈಸರ್ಗಿಕ ಸಸ್ಯ ಸಂಪತ್ತಿನ ಪಾತ್ರ ಬಹಳ ಮಹತ್ವದ್ದು.
ವಿಶ್ವದ ಸಸ್ಯ ವರ್ಗದಲ್ಲಿ ಒಟ್ಟು ೩೫೦.೦೦೦ ಪ್ರಭೇಧಗಳಿವೆ ಎಂದು ಸಸ್ಯ ಶಾಸ್ತ್ರಜ್ಞರು ಗಣಿಸಿದ್ದಾರೆ. ಇವುಗಳ ಪೈಕಿ ಸುಮಾರು ೩೦೦೦ ಸಸ್ಯ ಜಾತಿಗಳು ಒಂದಲ್ಲ ಒಂದು ರೀತಿಯಲ್ಲಿ ಪ್ರತ್ಯಕ್ಷವಾಗಿ ಅಥವಾ ಪರೋಕ್ಷವಾಗಿ ಮಾನವ ಕೋಟಿಗೆ ಉಪಯುಕ್ತವೆನಿಸಿದೆ. ಇವುಗಳಲ್ಲಿ ಅನೇಕ ಸಸ್ಯಗಳು ಮಾನವನ ಅಭಿರುಚಿಗೆ ಅನುಗುಣವಾಗಿ ಕಳೆದ ಹತ್ತು ಸಾವಿರ ವರ್ಷಗಳಿಂದ ವಿವಿಧ ರೀತಿಗಳಲ್ಲಿ ಸುಧಾರಣೆಗೆ ಒಳಗಾಗಿವೆ. ಆದರೆ ಸಸ್ಯ ಸುಧಾರಣೆ ಕ್ರಮಬದ್ದ ರೀತಿಯಲ್ಲಿ ಆರಂಭವಾದದ್ದು ೨೦ನೇ ಶತಮಾನದಲ್ಲೇ.
ಈವರೆಗೆ ಕೃಷಿಗೆ ಅಳವಡಿಸಿರುವ ಹೆಚ್ಚು ಜಾತಿಯ ಸಸ್ಯಗಳಿರುವುದು ಉಷ್ಣ ಮತ್ತು ಸಮಶೀತೋಷ್ಣ ವಲಯಗಳಲ್ಲೇ ಎಂಬುದು ವಿವಾದಾತೀತ. ಆದರೂ ಈವರೆಗೆ ಅವುಗಳ ಸುಧಾರಣೆ ಹೆಚ್ಚಿನ ಮಟ್ಟದಲ್ಲಿ ನಡೆದಿರುವುದು ಶೀತವಲಯದಲ್ಲಿ. ಅಂದರೆ ಉಷ್ಣ ಮತ್ತು ಸಮಶೀತೋಷ್ಣ ವಲಯಗಳಲ್ಲಿ ಜನಿಸಿದ ಸಸ್ಯಗಳ ಸುಧಾರಣೆಗೆ ಆಯಾ ಪ್ರದೇಶಗಳಲ್ಲೇ ಇನ್ನೂ ಹೆಚ್ಚು ಸಂಶೋಧನೆಗೆ ಅವಕಾಶವಿದೆ ಎಂದಾಯಿತು. ವಲಯಗಳಿಗೆ ಅಳವಡಿಸಲ್ಪಟ್ಟಿರುವ ಆಯಾ ಸಸ್ಯಗಳ ಸುಧಾರಣೆ ಅಲ್ಲೇ ನಡೆದಾಗ ಸುಲಭವಾಗಿ ಮತ್ತು ಕಡಿಮೆ ಅವಧಿಯಲ್ಲಿ ಗುರಿಯನ್ನು ಮುಟ್ಟಬಹುದು.
ಸ್ಥಾಪನೆ
ಈ ದೃಷ್ಟಿಯಿಂದಲೇ ೧೯೭೦ರಲ್ಲಿ ವಿಶ್ವಬ್ರಾಂಕು, ವಿಶ್ವಕೃಷಿ ಮತ್ತು ಆಹಾರ ಸಂಸ್ಥೆ (FAQ) ಮತ್ತು ಸಂಯುಕ್ತ ರಾಷ್ಟ್ರಗಳ ಅಭಿವೃದ್ಧಿ ಯೋಜನೆ (UNDP) ಇವುಗಳ ಸಂಯುಕ್ತ ಆಶ್ರಯದಲ್ಲಿ ಅಂತರರಾಷ್ಟ್ರೀಯ ಕೃಷಿ ಸಂಶೋಧನಾ ಸಲಹಾ ಸಮಿತಿ (Consultative Group on International Agricultural Research CGIAR) ಅಸ್ತಿತ್ವಕ್ಕೆ ಬಂದಿತು. ಉಚ್ಚ ಮಟ್ಟದ ಸಂಶೋಧನೆ ಹಾಗೂ ಕೃಷಿ ತಜ್ಞರ ತರಬೇತಿಗೆ ಸೂಕ್ತ ಮಾರ್ಗದರ್ಶನ ನೀಡುವುದೇ ಈ ಸಮಿತಿಯ ಪ್ರಮುಖ ಗುರಿ. ಈ ಸಮಿತಿಯ ವ್ಯಾಪ್ತಿಯಲ್ಲಿ ವಿಶ್ವದ ಪ್ರಮುಖ ಸಸ್ಯ ಮತ್ತು ಜಾನುವಾರುಗಳ ಮೇಲೆ ಪ್ರಪಂಚದ ಹನ್ನೊಂದು ಕೇಂದ್ರಗಳಲ್ಲಿ ಸುಮಾರು ೪೦೦೦ ತಜ್ಞರಿಂದ ಸುಮಾರು ೬ ಕೋಟಿ ೪೦ ಲಕ್ಷ ಡಾಲರ್ ವಾರ್ಷಿಕ ವೆಚ್ಚದಲ್ಲಿ ಉನ್ನತ ಮಟ್ಟದ ಸಂಶೋಧನೆ ನಡೆಯುತ್ತಿದೆ. ಇವುಗಳಲ್ಲಿ ಮೊಟ್ಟಮೊದಲು ಸ್ಥಾಪಿತವಾದದ್ದೇ ಅಂತರರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರ (International Rice Research Institute IRRI) ಇದು ಫಿಲಿಫೀನ್ಸ್ ದೇಶದಲ್ಲಿ ಮನಿಲಾದಿಂದ ಸುಮಾರು ೬೦ ಕಿ. ಮೀ. ದೂರದಲ್ಲಿ ಸ್ಥಾಪಿಸಲ್ಪಟ್ಟಿದೆ.
ಪ್ರಪಂಚದ ಶೇ. ೫೦ಕ್ಕೂ ಹೆಚ್ಚಾಗಿ ಜನಸಂಖ್ಯೆಯನ್ನು ಒಳಗೊಂಡ ಏಷ್ಯಾ ಖಂಡದ ಮುಖ್ಯ ಬೆಳೆ ಬತ್ತ. ಬತ್ತವೇ ಇಲ್ಲಿನ ಜನರ ಜೀವನಾಡಿ. ಬತ್ತದ ಸರ್ವತೋಮುಖ ಸುಧಾರಣೆಗೆಂದು ೧೯೬೦ನೇ ಇಸವಿಯಲ್ಲಿ ಲ್ಯಾಗುನಾ ಪ್ರಾಂತದ ಲಾನ್ ಬ್ಯಾನ್ಯೋಸ್ ಪಟ್ಟಣದ ಸಮೀಪದಲ್ಲಿ ಫಿಲಿಫೀನ್ಸ್ ವಿಶ್ವವಿದ್ಯಾಲಯದ ನೆಲೆಯಲ್ಲಿ ಈ ಕೇಂದ್ರ ಸ್ಥಾಪಿತವಾಯಿತು. ಅಂದಿನಿಂದ ಈ ಕೇಂದ್ರದ ವಿವಿಧ ಇಲಾಖೆಗಳ ಸಾಮೂಹಿಕ ಸಂಶೋಧನೆಗಳ ಫಲವಾಗಿ ಅನೇಕ ದೇಶಗಳಲ್ಲಿ ಬತ್ತದ ಇಳುವರಿಯು ಇಮ್ಮಡಿಯಾಗಿದೆ. ೧೯೬೨ನೇ ಇಸವಿಯಲ್ಲಿ ಏಷ್ಯಾದ ಸರಾಸರಿ ಹೆಕ್ಟೇರು ಇಳುವರಿ ೧.೯ ಇದ್ದು, ೧೯೭೭-೭೮ ರಲ್ಲಿ ೨.೫ ಟನ್‌ಗೆ ಏರಿರುವುದು ಗಮನಾರ್ಹ. (ಶೇ ೩೧.೫ ರಷ್ಟು ಹೆಚ್ಚಳ) ವಿಶ್ವದ ಬತ್ತ ಉತ್ಪಾದನೆಯು ೧೯೫೦ರಲ್ಲಿ ೨೪೨ ಮಿ. ಟನ್ ನಷ್ಟಿದ್ದು, ೧೯೭೭ ರಲ್ಲಿ ೩೪೯ ಮಿ. ಟನ್ನುಗಳಾಗಿವೆ. (ಶೇ. ೪೪ ರಷ್ಟು ಹೆಚ್ಚಳ). ಈ ಕೇಂದ್ರದಲ್ಲಿ ನಡೆಸಿದ ಮೂಲ ಸಂಶೋಧನೆಯ (ಬೇಸಿಕ್ ರಿಸರ್ಚ) ಬೆಳಕಿನಲ್ಲಿ ಬತ್ತದ ಸುಧಾರಣೆಗೆ ಅನೇಕ ದೇಶಗಳು ಹೊಸ ಹೊಸ ಯೋಜನೆಗಳನ್ನು ರೂಪಿಸಿ ಕಾರ್ಯಾಚರಣೆಗೆ ತಂದಿವೆ.
ತಳಿ ಸಂಪತ್ತು
ಪ್ರಪಂಚದ ಬತ್ತ ಬೆಳೆಯುವ ದೇಶಗಳಲ್ಲಿ ಒಟ್ಟು ಎಷ್ಟು ತಳಿ ಅಥವಾ ಬತ್ತದ ಪ್ರಭೇಧಗಳಿವೆ ಎಂಬುದು ಸುಲಭವಾದ ಎಣಿಕೆಗೆ ಸಿಕ್ಕುವಂತಿಲ್ಲ. ಈವರೆಗೆ ವಿವಿಧ ದೇಶಗಳಿಂದ ೪೩.೦೦೦ಕ್ಕೂ ಹೆಚ್ಚು ಜಾತಿಯ ತಳಿಗಳನ್ನು ಈ ಕೇಂದ್ರದಲ್ಲಿ ಸಂಗ್ರಹಿಸಿ ಪಟ್ಟಿ ಮಾಡಲಾಗಿದೆ. ಅಲ್ಲದೆ ಪ್ರತಿ ತಳಿಯ ವಿಶೇಷ ಗುಣಗಳನ್ನು ಗುರುತಿಸಿ ಆಧುನಿಕ ಗಣಕ ಯಂತ್ರಗಳ (ಕಂಪ್ಯೂಟರ್) ಸಹಾಯದಿಂದ ಟಿಪ್ಪಣಿ ಮಾಡಲಾಗಿದೆ. ವಿಶ್ವದ ಯಾವುದೇ ಬತ್ತದ ಸಂಶೋಧಕರು ಅಪೇಕ್ಷಿಸಬಹುದಾದ ಗುಣಗಳುಳ್ಳ ತಳಿಯನ್ನು ಕಂಪ್ಯೂಟರ್ ಸಹಾಯದಿಂದ ಕೆಲವು ನಿಮಿಷಗಳಲ್ಲಿ ಗುರುತಿಸಿ ತೆಗೆಯಬಹುದು. ಇಂತಹ ಅಮೂಲ್ಯವಾದ ತಳಿ ಸಂಪತ್ತನ್ನು ಯಾವ ವಿಪತ್ತಿಗೂ ಸಿಲುಕದಂತೆ ಮತ್ತು ಭೂಕಂಪದಿಂದಲೂ ನಾಶವಾಗದಂತೆ, ಲಕ್ಷಾಂತರ ಡಾಲರ್ ವೆಚ್ಚದಲ್ಲಿ ನಿರ್ಮಿಸಲಾದ ವಿಶೇಷ ಶೀತಾಗಾರಗಳಲ್ಲಿ ನಿರೀಕ್ಷಿಸಿದ ಅವಧಿಗೆ ಅನುಗುಣವಾಗಿ ಅಂದರೆ ಅಲ್ಪಾವಧಿ, ಮಧ್ಯಮಾವಧಿ ಮತ್ತು ದೀರ್ಘಾವಧಿ ಉಗ್ರಾಣಗಳಲ್ಲಿ ಸುರಕ್ಷಿತವಾಗಿ ಇರಿಸಲಾಗಿದೆ.
ಈ ಕೇಂದ್ರದಲ್ಲಿ ಕಂಡುಹಿಡಿಯಲ್ಪಟ್ಟ ಸುಮಾರು ೫೦ಕ್ಕಿಂತ ಹೆಚ್ಚು ತಳಿಗಳು ಬೇರೆ ದೇಶಗಳಲ್ಲಿ ವಿಶೇಷವಾಗಿ ಏಷ್ಯಾ, ಆಫ್ರಿಕಾ ಮತ್ತು ಲ್ಯಾಟಿನ್ ಅಮೆರಿಕಾದಲ್ಲಿ ಬಿಡುಗಡೆಯಾಗಿ ರೈತರಲ್ಲಿ ಜನಪ್ರಿಯವೆನಿಸಿವೆ. ಅಲ್ಲದೆ ಈ ಕೇಂದ್ರದಲ್ಲೇ ನೇರವಾಗಿ ಬಿಡುಗಡೆಯಾದ ೧೫ ತಳಿಗಳು (ಐಆರ್ ತಳಿಗಳು) ಅನೇಕ ದೇಶಗಳಲ್ಲಿ ಹೆಚ್ಚು ಪ್ರದೇಶಗಳಲ್ಲಿ ಈಗ ಬೆಳೆಯಲ್ಪಡುತ್ತಿವೆ. ಈ ಪೈಕಿ ಕರ್ನಾಟಕದ ರೈತರಿಗೆ ಐಆರ್ ೫, ಐಆರ್ ೮, ಐಆರ್ ೨೦ ಮತ್ತು ಐಆರ್ ೩೬ ತಳಿಗಳು ಪರಿಚಿತ.
ಹೀಗೆ ವಿಕಸಿತವಾದ ತಳಿಗಳ ನೀಡಿಕೆಯಲ್ಲದೆ ಪ್ರತಿ ವರ್ಷವೂ ಸುಮಾರು ೫೦೦೦ ರಷ್ಟು ಸಂಕರಣ ಮಾಡಿದ ಬೀಜವನ್ನು ಅಥವಾ ಸಂಕರಣಾ ನಂತರದ ವಿವಿಧ ಪೀಳಿಗೆಗಳಿಂದ ಇತರೇ ರಾಷ್ಟ್ರಗಳು ಇಚ್ಚಿಸಿದಂತೆ ಬೀಜವನ್ನು ಆರಿಸಿ ಹಂಚಲಾಗುತ್ತಿದೆ.
ವಿವಿಧ ಹವಾಗುಣಗಳಿಗೆ ಚೆನ್ನಾಗಿ ಒಗ್ಗಿದ ತಳಿಗಳನ್ನು ಆಯಾ ದೇಶದವರೇ ಬಿಡುಗಡೆ ಮಾಡಿಕೊಳ್ಳುವುದು ಅಪೇಕ್ಷಣೀಯವೆಂಬ ದೃಷ್ಟಿಯಿಂದ ಮೇಲೆ ಹೊಸ ವಿಕಸಿತ ಸಾಲುಗಳನ್ನು (Elite breeding lines) ಹಂಚಿ ಪರೀಕ್ಷೆಯ ನಂತರ ಆಯಾದೇಶಗಳಲ್ಲಿರುವ ತಳಿ ನಿರ್ಣಯ ಸಮಿತಿಗಳೇ ಬಿಡುಗಡೆ ಮಾಡಲು ಅವಕಾಶ ನೀಡಬೇಕೆಂದು ತೀರ್ಮಾನಿಸಲಾಗಿದೆ.
ತಳಿ ಸುಧಾರಣೆ ಧ್ಯೇಯಗಳು
ಮೊದಲು ಹೆಚ್ಚು ಇಳುವರಿ ನೀಡಬಲ್ಲ ತಳಿಗಳ ಸೃಷ್ಟಿಯೇ ಮೂಲಧ್ಯೇಯವಾಗಿತ್ತು. ಈ ದಿಶೆಯಲ್ಲಿ ಗಿಡ್ಡ ತಳಿಗಳ ಕೊಡುಗೆ ಪ್ರಶಂಸನೀಯ. ಆದರೆ ತಳಿಗಳು ಗಿಡ್ಡ ಅಥವಾ ಅತಿ ಗಿಡ್ಡ ಸಸ್ಯ ಸ್ವರೂಪ ಹೊಂದಿದ್ದ ಮಾತ್ರಕ್ಕೆ ಎಲ್ಲಾ ಹವಾಮಾನಗಳಲ್ಲಿಯೂ ಅಧಿಕ ಇಳುವರಿ ನೀಡಬಲ್ಲವು ಎನ್ನಲಾಗುವುದಿಲ್ಲ. ಇತ್ತೀಚಿನ ತಳಿ ಅಭಿವೃದ್ಧಿ ಯೋಜನೆಗಳು ಪ್ರಸ್ತುತ ಧ್ಯೇಯಗಳು ಇವು :
೧. ಕೀಟನಿರೋಧಕ ಶಕ್ತಿ.
೨. ರೋಗ ನಿರೋಧಕ ಶಕ್ತಿ.
೩. ಬರ ಅಥವಾ ನೀರಿನ ಕೊರತೆ ತಡೆಯುವ ಶಕ್ತಿ.
೪. ದೋಷಭರಿತ ಮಣ್ಣಿಗೆ ಹೊಂದಿಕೊಳ್ಳುವ ಶಕ್ತಿ.
೫. ಪ್ರವಾಹ ಮತ್ತು ಮುಳುಗು ನೀರಿನಲ್ಲಿ ಬೆಳೆಯುವ ಶಕ್ತಿ.
೬. ಚಳಿ ಮತ್ತು ಉಷ್ಣಾಂಶಗಳ ಅತಿರೇಕವನ್ನು ತಡೆಯುವ ಶಕ್ತಿ.
೭. ಉತ್ತಮ ಕಾಳಿನ ಗುಣಗಳನ್ನು ಹೊಂದಿರುವುದು.
೮. ಹವಾಗುಣದ ಏರಿಳಿತಕ್ಕೆ ಹೊಂದಿಕೊಳ್ಳುವ ಶಕ್ತಿ.
ಇತ್ತೀಚೆಗೆ ಬಿಡುಗಡೆಯಾದ ಐಆರ್ ೩೪, ೪೦ ಮತ್ತು ೪೨ ತಳಿಗಳಲ್ಲಿ ಹಾಗೂ ಬಿಡುಗಡೆಯ ಹಾದಿಯಲ್ಲಿರುವ ಅನೇಕ ಸಾಲುಗಳು ಒಂದಕ್ಕಿಂತಲೂ ಹೆಚ್ಚು ಮೇಲ್ಕಂಡ ಗುಣಗಳನ್ನು ಪಡೆದಿರುವುದನ್ನು ನಾವು ಕಾಣಬಹುದು ಅಧಿಕ ಇಳುವರಿ, ಉತ್ತಮವಾದ ಕಾಳು – ಪ್ರತಿ ಯೋಜನೆಯಲ್ಲಿಯೂ ಗಮನ ನೀಡಲಾಗುತ್ತಿರುವ ಅಂಶಗಳು ಇವು.
ಬೇಸಾಯ ಪದ್ಧತಿ
ಬತ್ತ ಸಂಶೋಧನಾ ಕೇಂದ್ರದಲ್ಲಿ ಹೊಸ ತಳಿಗಳ ಬೇಸಾಯ ಕ್ರಮದ ಸುಧಾರಣೆ, ವಿಸ್ತರಣಾಧಿಕಾರಿಗಳು ಮತ್ತು ತಜ್ಞರ ತಳಿಗಳ ಪ್ರದರ್ಶನಗಳ ಮೂಲಕ ಮಾಹಿತಿ ವಿನಿಮಯ ಮುಂತಾದ ವಿಶೇಷ ಯೋಜನೆಗಳಿವೆ. ಈವರೆಗೆ ಸುಮಾರು ೫೦ ದೇಶಗಳಿಂದ ೧೬೦೦ ಮಂದಿ ಬತ್ತದ ತಜ್ಞರಿಗೆ ನೂತನ ಬೇಸಾಯ ಕ್ರಮದಲ್ಲಿ ತರಬೇತಿ ನೀಡಲಾಗಿದೆ. ತಳಿಗಳ ಆಯ್ಕೆ, ಮೊಳಕೆ ಬರಿಸುವ ವಿಧಾನ, ಸಸಿ ಮಾಡಿ ವಿಶಿಷ್ಟ ಪದ್ಧತಿಗಳು, ನಾಟಿಯ ಕ್ರಮ, ರಸಗೊಬ್ಬರಗಳ ಸಾರ್ಥಕ ಉಪಯೋಗ, ಸಸ್ಯ ಸಂರಕ್ಷಣೆ ಪೋಷಕಾಂಶಗಳ ಕೊರತೆಗಳ ಚಿಹ್ನೆಗಳು ಮತ್ತು ಅವುಗಳ ನಿಯಂತ್ರಣ, ಕಳೆಗಳ ನಿಯಂತ್ರಣ ಹೆಚ್ಚು ಇಳುವರಿಗೆ ನೆರವಾಗುವ ಸಸ್ಯದ ಇತರ ಗುಣಗಳ ವಿಶ್ಲೇಷಣೆ, ಕೊಯ್ಲು ಮತ್ತು ಕೊಯ್ಲಿನ ನಂತರದ ರಕ್ಷಣೋಪಾಯಗಳು, ನೀರಿನ ಬಳಕೆ, ಆಧುನಿಕ ಕೃಷಿ ಯಂತ್ರಗಳ ಬಳಕೆ ಮುಂತಾದ ವಿಷಯಗಳಲ್ಲಿ ತರಬೇತಿಗೆ ಅನುಕೂಲವಿದೆ. ಕಡಿಮೆ ಖರ್ಚಿನಲ್ಲಿ ಬೇಸಾಯ ಕ್ರಮಗಳು ಮತ್ತು ಕಡಿಮೆ ಪ್ರಮಾಣದ ರಸಗೊಬ್ಬರಗಳ ಬಳಕೆಯಲ್ಲಿ ಹೆಚ್ಚು ಇಳುವರಿ ಪಡೆಯುವ ವಿಧಾನಗಳಿಗೆ ಪ್ರಾಶಸ್ತ್ಯ ನೀಡಲಾಗುತ್ತಿದೆ.
ಬತ್ತವನ್ನೇ ಮುಖ್ಯ ಬೆಳೆಯಾಗಿ ಅವಲಂಭಿಸಿರುವ ರೈತರ ಆರ್ಥಿಕ ಸ್ಥಿತಿಯನ್ನು ಸುಧಾರಿಸುವ ಹಾಗೂ ಅವರ ದೈನಿಕ ಆದಾಯವನ್ನು ಸಮತೋಲನಗೊಳಿಸುವ ದೃಷ್ಟಿಯಿಂದ ಬತ್ತದ ಗದ್ದೆಗಳಲ್ಲಿ ಬೆಳೆಯಬಹುದಾದ ಇತರೇ ಬೆಳೆಗಳ ಬಗ್ಗೆ ಸಂಶೋಧನೆ ನಡೆಯುತ್ತಿದೆ. ಮಣ್ಣು ಮತ್ತು ಹವಾಗುಣಗಳಿಗೆ ಅನುಗುಣವಾಗಿ ಮೆಕ್ಕೆಜೋಳ, ಹೆಸರು, ಉದ್ದು, ಸೋಯಾ, ಹುರುಳಿ, ಆಲೂಗೆಡ್ಡೆ, ಕಸಾವ, ಜೋಳ ಮುಂತಾದ ಬೆಳೆಗಳನ್ನು ಬೆಳೆಯಲು ಬೇಕಾಗುವ ಮಾಹಿತಿ ಸಂಗ್ರಹಿಸಲಾಗಿದೆ.
ನವೀನ ಸಾಧನಗಳು
ಸುಮಾರು ೨೫೦ ಹೆಕ್ಟೇರು ಪರೀಕ್ಷಾ ತಾಕುಗಳನ್ನು ಹೊಂದಿರುವ ಈ ಕೇಂದ್ರದಲ್ಲಿ ಬತ್ತದ ಸಂಶೋಧನೆಗೆ ಬೇಕಾಗುವ ಯಾವುದೇ ರೀತಿಯ ಆಧುನಿಕ ಉಪಕರಣಗಳಿಗೂ ಕೊರತೆಯಿಲ್ಲ. ಯಾವುದೇ ಒಂದು ಉಚ್ಛಮಟ್ಟದ ಸಂಶೋಧನಾ ಕೇಂದ್ರದಲ್ಲಿ ಇರಬೇಕಾದ ಸಕಲ ಆಧುನಿಕ ಉಪಕರಣಗಳೂ ಇರುವುದಲ್ಲದೆ. ೧.೫ ದಶಲಕ್ಷ ಡಾಲರ್ ವೆಚ್ಚದಲ್ಲಿ ನಿರ್ಮಿಸಲಾಗಿರುವ ಫೈಟೋಟ್ರಾನ್ (Phytotron) ಇಲ್ಲಿನ ಸಂಶೋಧಕರಿಗೆ ಒಂದು ವರದಾನವಾಗಿದೆ. ಈ ಪ್ರಯೋಗಾಲಯದ ವೈಶಿಷ್ಯವೆಂದರೆ ಪ್ರಪಂಚದ ಯಾವುದೇ ಒಂದು ಪ್ರದೇಶದಲ್ಲಿ ಮತ್ತು ಯಾವುದೇ ಕಾಲದಲ್ಲಿ ಇರಬಹುದಾದ ಹವಾಗುಣವನ್ನು ಕಾಲದಲ್ಲಿ ಇರಬಹುದಾದ ಹವಾಗುಣವನ್ನು ಇಲ್ಲಿ ಕೃತಕವಾಗಿ ಸೃಷ್ಟಿಸಬಹುದು. ಚಳಿಗಾಲದಲ್ಲಿ ಬೇಸಿಗೆಯನ್ನೂ, ಬೇಸಿಗೆಯಲ್ಲಿ ಮಳೆಗಾಲವನ್ನು ಉಂಟು ಮಾಡುವ ಶಕ್ತಿ ಈ ಪ್ರಯೋಗಾಲಯಕ್ಕೆ ಇರುವುದು ಇಲ್ಲಿನ ಸಂಶೋಧಕರ ಸಮಯ ಮತ್ತು ಖರ್ಚಿನಲ್ಲಿ ಮಿತವ್ಯಯಕ್ಕೆ ಬಹಳ ಅನುಕೂಲವಾಗಿದೆ.
ಈವರೆಗಿನ ಸಂಶೋಧನೆಯಿಂದ ೧೭೦ ದಿವಸಗಳಲ್ಲಿ ಕೊಯ್ಲು ಮಾಡಬೇಕಿದ್ದ ಬೆಳೆಯನ್ನು ೭೦ ದಿವಸಗಳಲ್ಲಿಯೇ ಕೊಯ್ಲು ಮಾಡಲು ೧೫ ಕ್ವಿಂಟಾಲ್ ಹೆಕ್ಟೇರು ಇಳುವರಿಯನ್ನು ೨೫ ಕ್ವಿಂಟಾಲ್ ಏರಿಸಲು, ಐದೂವರೆ ಅಡಿ ಬೆಳೆದು ಮಲಗಿ ಬಿಡುತ್ತಿದ್ದ ಬೆಳೆಯನ್ನು ಕೇವಲ ಮೂರುವರೆ ಅಡಿ ಮಾತ್ರ ಬೆಳೆದು ಎಷ್ಟೇ ಗಾಳಿ ಮಳೆ ಇದ್ದರೂ ಬೀಳದೆ ನೆಟ್ಟಗೆ ನಿಂತಿರುವಂತೆಯೂ, ಎಷ್ಟೋ ರೋಗ ಕೀಟಗಳನ್ನು ಔಷಧಿ ಇಲ್ಲದೆ ತಡೆಗಟ್ಟಲೂ ಸಾಧ್ಯವಾಗಿದೆ. ಅನೇಕ ಕೃಷಿ ಉಪಕರಣಗಳ ಸುಧಾರಣೆ ಮತ್ತು ಅವುಗಳ ಪ್ರಚಾರದಿಂದ ನಾಟಿ, ಕಳೆ ಕೀಳುವುದು, ಕೊಯ್ಲು ಸಮಯದಲ್ಲಿ ಅಡಚಣೆಯಾಗುತ್ತಿದ್ದ ಕೃಷಿ ಕಾರ್ಮಿಕರ ಮೇಲಿನ ಅವಲಂಬನೆ ಕಡಿಮೆಯಾಗಿ ಫಸಲಿಗೆ ತಗಲುವ ಖರ್ಚು ಕಡಿಮೆಯಾಗುವಂತೆ ಮಾಡಲಾಗಿದೆ. ಮೂರು ಜನ ಕೆಲಸ ಮಾಡುವ ಒಂದು ಕುಟುಂಬವು ವಾರದಲ್ಲಿ ೬ ದಿವಸಗಳಂತೆ ಮತ್ತು ದಿವಸಕ್ಕೆ ೪ ಗಂಟೆಯಂತೆ ಕೆಲಸ ಮಾಡಿದಲ್ಲಿ, ಒಂದು ಹೆಕ್ಟೇರು ಗದ್ದೆಯಲ್ಲಿ ಒಂದು ವರ್ಷಕ್ಕೆ ನಾಲ್ಕು ಬೆಳೆಗಳನ್ನು ತೆಗೆಯಬಹುದೆಂದು ಅಭಿಪ್ರಾಯ ಪಡಲಾಗಿದೆ.
ಇಷ್ಟೆಲ್ಲಾ ಇದ್ದರೂ ಈವರೆಗಿನ ಸಂಶೋಧನೆಯ ಫಲ. ಕೇವಲ ಶೇ. ೨೫ರಷ್ಟು ಬತ್ತ ಬೆಳೆಯುವ ರೈತರಿಗೆ ಮಾತ್ರ ದೊರೆತಿವೆ ಎಂದರೆ ಅಚ್ಚರಿ ಎನಿಸಿತು. ಅಂದರೆ ಹೆಚ್ಚು ಸಂಖ್ಯೆಯಲ್ಲಿ ಬತ್ತದ ಬೇಸಾಯಗಾರರಾದ ಸಣ್ಣ ಹಿಡುವಳಿದಾರರಿಗೂ ಇದುವರೆಗಿನ ಸಂಶೋಧನೆ ಸಹಕಾರಿಯಾಗಿಲ್ಲ ಎಂದಾಯಿತು. ಅಲ್ಲದೆ ಪ್ರತಿ ದಶಕದಲ್ಲಿಯೂ ಬತ್ತದ ಬೇಡಿಕೆ ಶೇ.೩೦ರಷ್ಟು ಜಾಸ್ತಿಯಾಗುತ್ತಿದೆ. ಆದ್ದರಿಂದ ಇನ್ನು ಮೇಲೆ ಆಗಬೇಕಾಗಿರುವ ಸಂಶೋಧನೆಯು ಈವರೆಗಿನದಕ್ಕಿಂತಲೂ ಹೆಚ್ಚು ಫಲ ಕೊಡುವಂತಾಗಿದ್ದಾಗಿರಬೇಕು. ಮಣ್ಣಿನಲ್ಲಿರುವ ಕೊರತೆಗಳು ಮಳೆ ನೆರೆ ಅನಿರೀಕ್ಷಿತ ಬರಗಾಲ ಅನಾವೃಷ್ಟಿ ರಸಗೊಬ್ಬರಗಳ ಏರುಬೆಲೆ ಈ ಸಮಸ್ಯೆ ಎದುರಿನಲ್ಲಿಯೂ ಬತ್ತದ ಬೆಳೆಯಿಂದ ರೈತರು ಜೀವನ ಸಾಗಿಸುವಷ್ಟು ಉತ್ತಮವಾದ ಫಸಲಾಗುವಂತೆ ಮಾಡಲು ಸಂಶೋಧನೆ ನಡೆಯಬೇಕಾಗಿದೆ. ಬತ್ತದ ಬೆಳೆಯುವ ಹೆಚ್ಚು ರಾಷ್ಟ್ರಗಳಲ್ಲಿ ಸೂರ್ಯಪ್ರಕಾಶ ಹೇರಳವಾಗಿದೆ. ಹೊಸದಾಗಿ ಹೈಬ್ರಿಡ್ ಅಥವಾ ಶಕ್ತಿಮಾನ್ ತಳಿಗಳ ಬಳಕೆಯು ಬತ್ತದಲ್ಲಿಯೂ ಸಾಧ್ಯವೆಂದು ಸ್ಥಿರಪಡಿಸಲಾಗಿದೆ. ಈ ಸಮಸ್ಯೆಗಳ ಅರಿವಿನಲ್ಲಿ ಬತ್ತದ ಉತ್ಪಾದನೆಯಲ್ಲಿ ಸಮೃದ್ಧಿಯನ್ನು ನೋಡುವ ಶುಭದಿನಕ್ಕಾಗಿ ಅಂತರ ರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರದ ಸಂಶೋಧಕರು ಶ್ರಮಿಸುತ್ತಿದ್ದಾರೆ. ಬತ್ತದ ಹಾಗೆ ಇತರೇ ಬೆಳೆಗಳ ಅಭಿವೃದ್ಧಿಗಾಗಿ ಅಲ್ಲಲ್ಲಿ ಸ್ಥಾಪಿಸಲ್ಪಟ್ಟಿರುವ ಅಥವಾ ಸ್ಥಾಪಿತವಾಗಲಿರುವ ಕೇಂದ್ರಗಳಿಗೆ ಈ ಸಂಶೋಧನಾ ಕೇಂದ್ರವು ಒಂದು ಮಾದರಿಯಾಗಿದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಇಂಟಾನ್ ಬತ್ತ ಮತ್ತು ಅದರ ಮರುಸುಧಾರಣೆ
ಕರ್ನಾಟಕ ರಾಜ್ಯದಲ್ಲಿ ಸುಮಾರು ೧೨ ಲಕ್ಷ ಹೆಕ್ಟೇರುಗಳಲ್ಲಿ ಬತ್ತ ಬೆಳೆಯಲ್ಪಡುತ್ತಿದೆ. ಕಳೆದ ಸಾಲಿನಲ್ಲಿ ಸುಮಾರು ೨೩ ಲಕ್ಷ ಟನ್ ಬತ್ತ ಉತ್ಪಾದನೆಗೆ ಕಾರಣವಾದ ಕರ್ನಾಟಕ ರಾಜ್ಯದ ಎಕರೆವಾರು ಇಳುವರಿಯು ೮ ಕ್ವಿಂಟಾಲನ್ನು ಮೀರಿ, ಭಾರತದಲ್ಲೇ ಮೂರನೇ ಸ್ಥಾನ ಗಳಿಸಿರುವುದು ಸಂತೋಷದ ವಿಷಯ. ೧೯೬೫ನೇ ಇಸವಿಯಿಂದಲೂ ಆಗಾಗ್ಗೆ ಬಿಡುಗಡೆಯಾಗಿ ಶಿಫಾರಸ್ಸಿಗೆ ಬಂದಿರುವ ಸುಮಾರು ೧೫ ನೂತನ ಅಧಿಕ ಇಳುವರಿ ಬತ್ತದ ತಳಿಗಳು ರಾಜ್ಯದ ಶೇ. ೫೦ ರಷ್ಟು ಬತ್ತ ಬೆಳೆಯುವ ಪ್ರದೇಶವನ್ನು ಆಕ್ರಮಿಸಿಕೊಂಡಿದೆಯೆಂದು ಕಳೆದ ಸಾಲಿನ ಅಂಕಿ ಅಂಶದಿಂದ ತಿಳಿದು ಬಂದಿದೆ. ಕಳೆದ ಒಂದೂವರೆ ದಶಕದಲ್ಲಿ ರಾಜ್ಯದ ಬತ್ತದ ಉತ್ಪಾದನೆ ಇಮ್ಮಡಿಯಾಗಿರುವುದು ನಿಜವಾಗಿದ್ದರೂ, ಇನ್ನು ಮುಂದು ಕೇವಲ ಒಂದೇ ದಶಕದಲ್ಲಿ ಉತ್ಪಾದನೆ ಇಮ್ಮಡಿಯಾದರೆ ಮಾತ್ರ ಆ ದಿನಗಳಲ್ಲಿ ಬರುವ ಬೇಡಿಕೆಯನ್ನು ಪೂರೈಸಲು ಸಾಧ್ಯ. ಇಂತಹ ಒಂದು ಉತ್ಪಾದನಾ ಘಟ್ಟವನ್ನು ಮುಟ್ಟುವುದರಲ್ಲಿ ಕೃಷಿ ತಜ್ಞರ ವಿಸ್ತರಣಾಧಿಕಾರಿಗಳ ಮತ್ತು ರೈತರ ಪಾತ್ರ ಮಹತ್ವದ್ದಾಗಿದೆ. ಕೃಷಿ ಸಂಶೋಧಕರ ಅಭಿಪ್ರಾಯದಂತೆ ಈವರೆವಿಗೂ ಆಧುನಿಕ ತಳಿಗಳು ಮತ್ತು ಆಧುನಿಕ ಬೇಸಾಯ ಕ್ರಮಗಳಿಗೆ ಒಳಪಟ್ಟಿಲ್ಲದೆ ಬತ್ತದ ಗದ್ದೆಗಳಲ್ಲಿ ಆಧುನಿಕತೆಯನ್ನು ಅಳವಡಿಸಲು ಹಿಂದಿನ ವರ್ಷಗಳಿಗಿಂತಲೂ ಇನ್ನು ಮುಂದೆ ಹೆಚ್ಚಿನ ಶ್ರಮವಹಿಸಬೇಕಾಗಿದೆ. ಮಿತಿ ಇಲ್ಲದೆ ಏರುತ್ತಿರುವ ಕೃಷಿ ಸಾಮಾಗ್ರಿಗಳ ಬೆಲೆ ಹಾಗೂ ಕೃಷಿ ಕಾರ್ಮಿಕರ ವೇತನ ರೈತನನ್ನು ದಿಗಿಲುಪಡಿಸಿವೆ. ಈ ಸಂದರ್ಭವನ್ನು ಅನುಸರಿಸಿ ಕಡಿಮೆ ಖರ್ಚಿನಲ್ಲಿ ಹೆಚ್ಚು ಉತ್ಪಾದನೆಯನ್ನು ಪಡೆಯಲು ಸಾಧ್ಯವಾಗುವ ತಳಿ ಮತ್ತು ಬೇಸಾಯ ಕ್ರಮಗಳನ್ನು ಒಟ್ಟಿಗೆ ಕಂಡು ಹಿಡಿಯುವುದು ಕೃಷಿ ಸಂಶೋಧಕರ ಮುಖ್ಯ ಧ್ಯೇಯ ಎಂಬುದು ಮನದಟ್ಟಾಗಿದೆ.
ಅರೆಗಿಡ್ಡ ಸಸ್ಯ ಸ್ವರೂಪ:
ಹೊಸ ತಳಿಗಳನ್ನು ಸೃಷ್ಟೀಕರಿಸುವುದರಲ್ಲಿ ಗಿಡ್ಡ ಸಸ್ಯ ಸ್ವರೂಪ ೧೯೬೪ ರಿಂದ ಈವರೆವಿಗೂ ಮೂಲ ಧ್ಯೇಯವಾಗಿತ್ತು. ಇನ್ನು ಮುಂದೆ ಹೆಚ್ಚು ಹುಲ್ಲನ್ನು ಬಯಸುವ ರೈತನ ತೃಪ್ತಿಗಾಗಿ ವಿವಿಧ ಮಾದರಿ ಅಹಿತವಾದ (Problematic) ಮಣ್ಣುಗಳ ಹಾಗೂ ಹವಾಗುಣಗಳಿಗೆ (ಪೋಷಕಾಂಶಗಳ ಕೊರತೆ ಮತ್ತು ತೀಕ್ಷ್ಣತೆ, ಚಳಿ ಹಾಗೂ ಅತಿ ಉಷ್ಣ) ಹೊಂದಿಕೊಳ್ಳುವ ತಳಿಗಳನ್ನು ಸೃಷ್ಟಿಸುವ ಸಲುವಾಗಿ ಮತ್ತು ಬಹಳ ಮುಖ್ಯವಾಗಿ ಕಡಿಮೆ ಖರ್ಚಿನಲ್ಲಿ ಹಾಗೂ ನಿವ್ವಳ ಲಾಭ ನೀಡುವಂತಹ ಫಸಲನ್ನು ತೆಗೆಯಲು ಗಿಡ್ಡ ಸಸ್ಯ ಸ್ವರೂಪ ಹೊಂದಿರುವ ತಳಿಗಳ ಬದಲು ಮಧ್ಯಮ ಎತ್ತರದ ಅರೆಗಿಡ್ಡ ಸಸ್ಯ ಸ್ವರೂಪ ಹೊಂದಿರುವ ತಳಿಗಳ ಸೃಷ್ಟಿ ಅನಿವಾರ್ಯವಾಗಿದೆ. ಇಂತಹ ಸಸ್ಯ ಸ್ವರೂಪವನ್ನು ಹೊಂದಿರುವ ಶಿಫಾರಸ್ಸಿನಲ್ಲಿರುವ ಇಂಟಾನ್ ತಳಿ ಮತ್ತು ಶಿಫಾರಸ್ಸಿನಲ್ಲಿಲ್ಲದಿದ್ದರೂ ಜನಪ್ರಿಯವಾಗಿರುವ ಗೌರಿ (ಮಷೂರಿ) ತಳಿಯೂ ಅರೆಗಿಡ್ಡ ಸಸ್ಯ ಸ್ವರೂಪದ ಮಹತ್ವವನ್ನು ಎತ್ತಿ ತೋರಿಸಿದೆ. ಈ ಮೇಲ್ಕಂಡ ಹೆಚ್ಚು ಗುಣಗಳನ್ನು ಹೊಂದಿರುವ ಇಂಟಾನ್ ತಳಿಯು ಕರ್ನಾಟಕ ರಾಜ್ಯದಲ್ಲಿ ಇಂದು ಅತ್ಯಂತ ಜನಪ್ರಿಯವಾದ ಬತ್ತವಾಗಿದೆ. ರಾಜ್ಯದಲ್ಲಿ ೭೦-೭೮ನೇ ಸಾಲಿನಲ್ಲಿ ಹೆಚ್ಚು ಪ್ರದೇಶದಲ್ಲಿ ಬೆಳೆಯಲ್ಪಡುತ್ತಿದ್ದ ತಳಿ ಎಂದರೆ ಜಯ. ಆದರೆ ೧೯೮೦ನೇ ಸಾಲಿನಿಂದಿಚೆಗೆ ಪ್ರಥಮ ಸ್ಥಾನ ಇಂಟಾನ್ ತಳಿಗೆ ಸೇರಿದ್ದಾಗಿದೆ. ಕರ್ನಾಟಕದಲ್ಲಿ ೧೯೮೦ನೇ ಸಾಲಿನ ಕೇವಲ ಮಳೆಗಾಲದ ಬೆಳೆಯಾಗಿ ೧.೧೩.೭೬೬ ಹೆಕ್ಟೇರುಗಳಲ್ಲಿ ಬೆಳೆದು ಶೋಭಿಸಿ, ಮಲೆನಾಡು ಪ್ರದೇಶದಲ್ಲಿ ಹೆಚ್ಚಿನ ಮಟ್ಟದ ಎಕರೆವಾರು ಇಳುವರಿಗೆ ಕಾರಣವಾದ ಇಂಟಾನ್ ತಳಿ ಇಂದು ಮಲೆನಾಡಿನಲ್ಲಿ ಮಾತ್ರವಲ್ಲದೆ, ಇತರ ಪ್ರದೇಶಗಳಲ್ಲೂ ತಾವಾಗಿಯೇ ಅಂದರೆ ಶಿಫಾರಸ್ಸು ಮಾಡಿಲ್ಲದಿದ್ದರೂ ಹರಡಿಕೊಂಡು ಜನಪ್ರಿಯವಾಗಿರುವುದರ ಕಾರಣ ವಿಶ್ಲೇಷಣಾರ್ಹ.
ಹೆಚ್ಚು ಹುಲ್ಲು:
ಹೈನುಗಾರಿಕೆಯನ್ನು ಹೆಚ್ಚು ಅವಲಂಭಿಸಿರುವ ನಮ್ಮ ರೈತರಿಗೆ ಅಧಿಕ ಹುಲ್ಲನ್ನು ನೀಡುವ ಗುರಿ ಇಂಟಾನ್ ಬತ್ತದಲ್ಲಿದೆ. ಅಲ್ಲದೆ ಗುಡಿಸಲುಗಳಿಗೆ ಮನೆಯನ್ನು ತಂಪಾಗಿ ಮಾಡಲು ಹೊದಿಸಲು ಹಾಗೂ ಹಗ್ಗವನ್ನು ಹೆಣೆಯಲು ಬೇಕಾಗುವ ಸಾಕಷ್ಟು ಉದ್ದದ ಹುಲ್ಲನ್ನು ಹೊಂದಿರುವ ಗುಣ ಇಂಟಾನ್ ಬತ್ತದ ವೈಶಿಷ್ಟ್ಯ. ತುಂಡಾಗಿ ಬೆಳೆಯುವ ಜಯ, ವಾಣಿ, ಸೋನ ಮತ್ತು ಮಧು ಗಿಡ್ಡ ತಳಿಗಳನ್ನು ನಿರಾಕರಿಸಿದ ರೈತರು ಮಧ್ಯಮ ಎತ್ತರದ ಇಂಟಾನ್ ಬತ್ತವನ್ನು ಸ್ವೀಕರಿಸಿ ಹೆಚ್ಚಿನ ಪ್ರಮಾಣದಲ್ಲಿ ಬೆಳೆಯುತ್ತಿದ್ದಾರೆ.
ಕಾಳಿನ ವಿಶೇಷ ಗುಣಗಳು:
ಹೆಚ್ಚು ಪ್ರಮಾಣದಲ್ಲಿ ಕುಸಬಲು ಅಕ್ಕಿಯನ್ನು ಉಪಯೋಗಿಸುವ ಮಲೆನಾಡು ಜಿಲ್ಲೆಗಳು – ಕರಾವಳಿ ಮತ್ತು ಕೇರಳ ರಾಜ್ಯದ ಜನಗಳಿಗೆ ಇಂಟಾನ್ ಬತ್ತದ ಕಾಳು ಬಹುಯೋಗ್ಯ ಎನಿಸಿದೆ. ಅಲ್ಲದೆ ಪುರಿ (ಮಂಡಕ್ಕಿ) ಮಾಡಲು ಸಹ ಈ ಬತ್ತದ ಕಾಳು ಅತ್ಯುತ್ತಮ ಎನಿಸಿದೆ. ಇದರ ಕಾಳು ಹೆಚ್ಚು ತೂಕವಿದ್ದು, ಹೊಟ್ಟನ್ನು ತೆಗೆದಾಗ ಹೆಚ್ಚು ಪ್ರಮಾಣದಲ್ಲಿ ಅಕ್ಕಿ ನೀಡುವುದು ಇದರ ಮತ್ತೊಂದು ವಿಶೇಷ ಗುಣ. ಈ ಕಾರಣಗಳಿಂದಾಗಿ ಇಂಟಾನ್ ಬತ್ತಕ್ಕೆ ಮಾರುಕಟ್ಟೆಯಲ್ಲಿ ಹೆಚ್ಚು ಬೆಲೆ ಸಿಗುತ್ತಿದೆ ಎನ್ನಬಹುದು.
ಕಡಿಮೆ ಖರ್ಚಿನ ಬೇಸಾಯ:
ಮಧ್ಯಮ ಎತ್ತರದ ಅರೆಗಿಡ್ಡ ಸಸ್ಯಸ್ವರೂಪ ಹೊಂದಿರುವ ಇಂಟಾನ್ ಬತ್ತವು ಕಡಿಮೆ ಗೊಬ್ಬರ ಮತ್ತು ಸುಧಾರಣ ಖರ್ಚಿನಲ್ಲಿ ಹೆಚ್ಚು ಇಳುವರಿ ಕೊಡಬಲ್ಲದು ನೆಟ್ಟಗಿರುವ, ಹಚ್ಚ ಹಸಿರಾಗಿರುವ ಎಲೆಗಳು ಹಾಗೂ ಹೆಚ್ಚು ತೆಂಡೆ ಹೊರಡಿಸುವ ಶಕ್ತಿ ಮತ್ತು ಹೆಚ್ಚು ಕಾಲ ಭೂಮಿಯಲ್ಲಿ ನಿಂತು ಅಧಿಕ ಪ್ರಮಾಣದಲ್ಲಿ ಉಚಿತವಾಗಿ ದೊರೆಯುವ ಬಿಸಿಲು ಹಾಗೂ ಮಣ್ಣಿನಲ್ಲಿ ದೊರೆಯುವ ಆಹಾರ ಅಂಶಗಳನ್ನು ದೀರ್ಘಕಾಲಾವಧಿಯಲ್ಲಿ ಉಪಯೋಗಿಸಿಕೊಂಡು ತೃಪ್ತಿಕರವಾದ ಇಳುವರಿಯನ್ನು ನೀಡಬಲ್ಲದು. ಬೆಳವಣಿಗೆಯ ಆದಿಯಲ್ಲಿ ಕಾಣಿಸಿಕೊಂಡ ಕೆಲವು ಆಹಾರದ ಅಂಶಗಳ ಕೊರತೆಯ ಲಕ್ಷಣಗಳು ಮತ್ತು ಇತರ ಗಾಯಗಳಿಂದ ಕ್ರಮೇಣ ಚೇತರಿಸಿಕೊಂಡು ಎಂತಹ ವಿಷಮ ಸನ್ನಿವೇಶಗಳಲ್ಲಿಯೂ ಸಾಮಾನ್ಯವಾದ ಇಳುವರಿಯನ್ನಾದರೂ ಪಡೆಯಬಹುದು ಎಂಬ ನಂಬಿಕೆ ರೈತನಿಗೆ ಈ ತಳಿಯಲ್ಲಿದೆ. ಹೆಚ್ಚು ಗೊಬ್ಬರವನ್ನು ಕೊಳ್ಳಲು ಹಾಗೂ ಕೃಷಿ ಕಾರ್ಮಿಕರನ್ನು ಉಪಯೋಗಿಸಲು ಹಣದ ಚೈತನ್ಯವನ್ನು ಹೊಂದಿಲ್ಲದ ಬಡ ರೈತರಿಗೆ ಇಂಟಾನ್ ಬತ್ತ “ಓರ್ವ ಬಂಧುವೇ” ಆಗಿದೆ.
ರೋಗ ನಿರೋಧಕ ಗುಣ:
ನೆರೆ ರಾಜ್ಯಗಳಲ್ಲಿ ಎಲ್ಲೂ ಇಲ್ಲದ, ಆದರೆ ಕರ್ನಾಟಕದಲ್ಲಿ ಹೆಚ್ಚು ನಷ್ಟಕ್ಕೆ ಕಾರಣವಾಗುತ್ತಿರುವ ಒಂದು ಭೂಷ್ಟ ರೋಗ ಎಂದರೆ ಬತ್ತಕ್ಕೆ ತಗಲುವ ಬೆಂಕಿ ರೋಗ. ಅದರಲ್ಲೂ ಮಲೆನಾಡು ಪ್ರದೇಶದಲ್ಲಿ ಒಮ್ಮೊಮ್ಮೆ ಈ ರೋಗವು ಬೆಳೆಯನ್ನು ಸಂಪೂರ್ಣವಾಗಿ ನಾಶಗೊಳಿಸುವುದು ಉಂಟು. ಮೊದಮೊದಲು ಬಿಡುಗಡೆಯಾದ ತಾಯ್‌ಚುಂಗ್, ಜಯ, ರತ್ನ ಮತ್ತು ಇತರ ತಳಿಗಳನ್ನು ತಿಳಿಯದೆ ಬೆಳೆದು ಬೆಂಕಿ ರೋಗದಿಂದ ಇಡೀ ಬೆಳೆಯು ಸಂಪೂರ್ಣವಾಗಿ ನಾಶವಾದ ಅನೇಕ ಅನುಭವಗಳಿವೆ. ಇದಕ್ಕೆ ಪರಿಹಾರ ಮಾರ್ಗವಾಗಿ ರಾಜ್ಯದ ಕೃಷಿ ವಿಶ್ವವಿದ್ಯಾಲಯವು ಮಡಿಕೇರಿ, ಪೊನ್ನಂಪೇಟೆ, ಮಂಡ್ಯ, ಹೆಬ್ಬಾಳ ಮತ್ತು ಮುಡಿಗೆರೆ ಪ್ಲಾಂಟರುಗಳ (ಶ್ರೀಯುತರು ತೇಜಸ್ವಿ, ದತ್ತೇಗೌಡರು, ಗೋಪಾಲಗೌಡರು, ಸುಂದರೇಶಂ ಮುಂತಾದವರು) ತಾಕುಗಳಲ್ಲಿ ಪರೀಕ್ಷಿಸಿ ಇಂಟಾನ್ ತಳಿಗೆ ಬೆಂಕಿ ನಿರೋಧಕ ಶಕ್ತಿ ಇದೆಯೆಂದು ೧೯೭೦ ರಿಂದ ೧೯೭೪ ರವರೆಗೆ ನಡೆಸಿದ ಸಂಶೋಧನೆಯಲ್ಲಿ ಖಚಿತವಾಯಿತು. ೧೯೭೫ರಲ್ಲಿ ರಾಜ್ಯದ ತಳಿ ಮೌಲ್ಯಮಾಪನ ಸಮಿತಿಯು ಇಂಟಾನ್ ತಳಿಯನ್ನು ಮಲೆನಾಡಿನ ಮಳೆಗಾಲದ ಬೆಳೆಗೆ ಸೂಕ್ತ ಬೆಂಕಿ ನಿರೋಧಕ ತಳಿ ಎಂದು ರೈತರಿಗೆ ಶಿಫಾರಸ್ಸು ಮಾಡಿತು. ಇಂದಿಗೂ ಇದರಲ್ಲಿ ನಿರೋಧಕ ಶಕ್ತಿ ಚೆನ್ನಾಗಿ ಉಳಿದಿದೆ. ಅಲ್ಲಲ್ಲಿ ಕೆಲವು ಬೆಂಕಿ ರೋಗದ ಚಿಹ್ನೆಗಳು (ಚುಕ್ಕೆ) ಕಾಣಿಸಿಕೊಂಡರೂ ಸಹ ಇದರಿಂದ ಕುಗ್ಗುತ್ತಿಲ್ಲ ಎಂಬುದು ತಿಳಿದಿರಬೇಕಾದ ವಿಷಯ.
ಇತರ ಗುಣಗಳು:
ಇಂಟಾನ್ ಬತ್ತ ಸಸ್ಯದ ಕಾಂಡ, ಗರಿ ಮತ್ತು ಕಾಳಿನ ತುರಿಗಳಲ್ಲಿ ನೇರಳೆ ಬಣ್ಣ ಇರುವುದು ತಳಿಯ ಬೀಜದ ಪರಿಶುದ್ಧತೆಯನ್ನು ಕಾಪಾಡಲು ಬಹಳ ಉಪಯುಕ್ತ ಗುಣ. ಸಸ್ಯದಲ್ಲಿ ಕಾಣಿಸಿಕೊಳ್ಳುವ ಈ ಬಣ್ಣವು ಉಷ್ಣಾಂಶ ಹೆಚ್ಚಾದರೆ ಬಣ್ಣ ಕಡಿಮೆಯಾಗುತ್ತದೆ. ಉಷ್ಣಾಂಶ ಕಡಿಮೆಯಾದರೆ ನೇರಳೆ ಬಣ್ಣ ಹೆಚ್ಚಾಗುತ್ತದೆ. ಇದು ಉಷ್ಣಾಂಶವು ಹದಕೆ ಬಂದ ತಕ್ಷಣ ಸಾಧಾರಣ ಮಟ್ಟಕ್ಕೆ ಬಂದು ನಿಲ್ಲುತ್ತದೆ. ಮಣ್ಣಿನಲ್ಲಿರಬಹುದಾದ ಸ್ವಲ್ಪ ಮಟ್ಟದ ಕಬ್ಬಿಣದ ಖಾರಕ್ಕೆ ಈ ತಳಿಯು ನಿರೋಧಕ ಶಕ್ತಿ ಹೊಂದಿದೆಯಾದರೂ ಖಾರ ಪ್ರಮಾಣವೂ ಮತ್ತಷ್ಟು ಏರಿದಾಗ ಈ ತಳಿಯು ಇತರ ತಳಿಗಿಂತಲೂ ಹೆಚ್ಚು ಪ್ರತಿಕ್ರಿಯೆ ತೋರಿಸಿ ನೇರಳೆ ಬಣ್ಣ ಹೆಚ್ಚಾಗಿ ಬೆಳೆಯು ಕುಂಠಿತಗೊಳ್ಳುತ್ತದೆಂಬುದು ತಿಳಿದಿರಬೇಕಾದ ವಿಷಯ.
ಬೇಸಾಯ ಕ್ರಮ:
ಇಂಟಾನ್ ಬತ್ತವನ್ನು ಮಳೆಗಾಲದಲ್ಲಿ ಮಧ್ಯಮ ಮತ್ತು ತಗ್ಗು ಭೂಮಿಯಲ್ಲಿ ಬಿತ್ತನೆ ಅಥವಾ ನಾಟಿ ಬೆಳೆಯಾಗಿ ಬೆಳೆಯಬಹುದು. ಒಂದು ಎಕರೆಗೆ ಬಿತ್ತನೆಗಾಗಿ ೨೫ ಕೆಜಿ ನಾಟಿಗೆ, ೩೫ ಕೆಜಿ ಬೀಜವನ್ನು ಬಳಿಸಿ, ೨೦ ರಿಂದ ೩೫ ದಿವಸ ವಯಸ್ಸಿನ ಪೈರನ್ನು ಜುಲೈ ೧೫ ರೊಳಗಾಗಿ ನಾಟಿ ಮಾಡಬೇಕು. ಒಂದು ಚದುರ ಮೀಟರಿನಲ್ಲಿ ೫೦ ಗುಣಿ ಬರುವಂತೆ ಮತ್ತು ಒಂದು ಗುಣಿಯಲ್ಲಿ ೩ ಪೈರುಗಳು ಇರುವಂತೆ ನಾಟಿ ಮಾಡುವುದು ಗಮನಿಸಬೇಕಾದ ಅಂಶ. ಒಂದು ಎಕರೆಗೆ ೪೦ ಕೆಜಿ ಸಾರಜನಕ, ೩೦ ಕೆಜಿ ರಂಜಕ ಮತ್ತು ೩೫ ಕೆಜಿ ಪೊಟ್ಯಾಷ್ ಗೊಬ್ಬರಗಳನನ್ನು ಸಲಹೆ ಮೇರೆಗೆ ಒಂದು ಅಥವಾ ಹೆಚ್ಚು ಹಂತಗಳಲ್ಲಿ ಕೊಡಬೇಕು. ಕೀಟ ನಿಯಂತ್ರಣ ಕ್ರಮಗಳನ್ನು ಅವಶ್ಯವಿದ್ದಲ್ಲಿ ಕೈಗೊಳ್ಳಬೇಕು. ಇಂಟಾನ್ ತಳಿಯು ಸುಮಾರು ೧೭೫ ದಿನಗಳಲ್ಲಿ ಫಸಲು ಕೊಯ್ಲಿಗೆ ಬರುತ್ತದೆ.
ಸುಧಾರಿತ ಇಂಟಾನ್ ತಳಿಗಳು:
ಕಡಿಮೆ ಖರ್ಚಿನಲ್ಲಿಯೂ ಉತ್ತಮ ಇಳುವರಿ ನೀಡಬಲ್ಲ ಇಂಟಾನ್ ತಳಿಯಲ್ಲಿ ದೀರ್ಘಾವಧಿಯು ಕೆಲವು ಸನ್ನಿವೇಶಗಳಲ್ಲಿ ಇದನ್ನು ಬೆಳೆಯಲು ತೊಡಕಾಗಿದೆ. ಆದ್ದರಿಂದ ಈ ತಳಿಯನ್ನು ಮುಟೇಷನ್ ತಂತ್ರಕ್ಕೆ ಒಳಪಡಿಸಿ, ಇದೀಗ ಕೃಷಿ ವಿಶ್ವವಿದ್ಯಾನಿಲಯದಲ್ಲಿ ಸುಧಾರಿಸಲಾಗಿದೆ. ಸುಧಾರಿತ ೩ ಇಂಟಾನ್ ತಳಿಗಳು ೧೨೦, ೧೩೫ ಮತ್ತು ೧೫೦ ದಿವಸಗಳಲ್ಲಿ ಯಾವ ಅವಧಿಯಲ್ಲಿ ಬೇಕಾದರೂ ಕೊಯ್ಲಿಗೆ ಬರುವಂತಹವು. ಅವಧಿಯೊಂದನ್ನು ಬಿಟ್ಟರೆ ಉಳಿದ ಯಾವ ಗುಣಗಳಲ್ಲಿಯೂ ಬದಲಾವಣೆ ಇಲ್ಲ. ಅಲ್ಲದೆ ಬೇಸಿಗೆಯಲ್ಲಿಯೂ ಸಹ ಸುಧಾರಿತ ಇಂಟಾನ್ ತಳಿಯನ್ನು ಬೆಳೆಯಬಹುದು. ಇದಲ್ಲದೆ ಮತ್ತೊಂದು ಸುಧಾರಣೆಯಲ್ಲಿ ಇಂಟಾನ್ ತಳಿಯನ್ನು ಜಯ, ಮಧು, ವಿಕ್ರಮ್, ಪ್ರಕಾಶಂ ಮುಂತಾದ ತಳಿಗಳಂತೆ ಗಿಡ್ಡ ಸ್ವರೂಪಕ್ಕೆ ಬದಲಾಯಿಸಲಾಗಿದೆ. ಬೇರೆ ಯಾವ ಗುಣಗಳಲ್ಲಿಯೂ ಬದಲಾವಣೆಯಿಲ್ಲ. ಇಂಟಾನ್ ತಳಿ ಹಾಗೂ ಇದರ ಸುಧಾರಿತ ಎಲ್ಲಾ ತಳಿಗಳೂ ಸೇರಿಕೊಂಡು ರದ್ಧಾದ ಯಾವುದೇ ಭಾಗದಲ್ಲಿ ಬೇಕಾದರೂ ಯಾವುದೇ ಋತುಮಾನದಲ್ಲಿ ಬೇಕಾದರೂ ಈ ತಳಿಯನ್ನು ಬೆಳೆಯಬಹುದು ಎಂಬ ಚಿಹ್ನೆಗಳು ಕಂಡುಬರುತ್ತಿದೆ. ಇದೀಗ ಯೋಜನೆಯಲ್ಲಿ ಒಳಗೊಂಡಿರುವ ಶಕ್ತಿಮಾನ್ ತಳಿಗಳ ಅನ್ವೇಷಣೆಯಲ್ಲಿ ಇಂಟಾನ್ ತಳಿ ಮಹತ್ವದ ಪಾತ್ರ ವಹಿಸಬಲ್ಲದೆಂದು ಕುರುಹುಗಳಿವೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ವಿವಿಧ ನಾಮಾಂಕಿತ ಬತ್ತದ ತಳಿ ‘ಮಷೂರಿ’
ಯಾವುದೇ ಒಂದು ವಸ್ತುವಿಗೆ ನಾಮಕರಣ ಮಾಡುವುದು ಒಂದು ಸಂಪ್ರದಾಯ ಹಾಗೂ ಕರೆ ದೇವರು ಹೆಚ್ಚು ಬಳಕೆಯಲ್ಲಿರುವ ಒಂದು. ವಸ್ತು, ಒಂದು ನದಿ ಮುಂತಾದ ಒಂದು ಅರ್ಥವನ್ನು ಕೊಡುವ ಹಾಗೂ ಕಿವಿಗೆ ಇಂಪಾದ ಹೆಸರನ್ನು ಕೊಡುವುದು ವಿಶ್ವವ್ಯಾಪಿ ಸಂಪ್ರದಾಯ. ಒಂದು ವಸ್ತುವಿಗೆ ಒಂದೇ ಹೆಸರಿಡುವುದು ಸರ್ವೇಸಾಮಾನ್ಯವಾದರೂ ಕೆಲವು ವೇಳೆ ಒಂದಕ್ಕಿಂತಲೂ ಹೆಚ್ಚು ಹೆಸರಿಡಲು ಸಾಧ್ಯ. ಅದರಲ್ಲೂ ಒಂದು ವಸ್ತುವು ಹೆಚ್ಚು ಜನಪ್ರಿಯವೆನಿಸಿದಾಗ ಅದಕ್ಕೆ ಒಂದಕ್ಕಿಂತಲೂ ಹೆಚ್ಚು ಹೆಸರಿಡುವುದನ್ನು ಅಲ್ಲಲ್ಲಿ ಕಾಣಬಹುದು. ಇದಕ್ಕೆ ಒಂದು ಸರಿಯಾದ ಉದಾಹರಣೆ ಎಂದರೆ ಪ್ರಪಂಚದ ಅನೇಕ ದೇಶ ಮತ್ತು ರಾಜ್ಯಗಳಿಗೆ ಚಿರಪರಿಚಿತವಾದ ಒಂದು ಬತ್ತದ ತಳಿ!
ಹಲವು ಹೆಸರು:
“ಮಷೂರಿ” ಎಂದರೆ ಮಲೇಷಿಯಾದಲ್ಲಿ ಕೃಷಿ ತಜ್ಞರಿಂದ ಸೃಷ್ಟಿಸಲ್ಪಟ್ಟ ಒಂದು ಹೆಸರಾಂತ ಬತ್ತದ ತಳಿ. ಇದರ ಕೆಲವು ಉತ್ತಮ ಗುಣಗಳಿಂದ ಇದು ಪ್ರಪಂಚದ ಅನೇಕ ದೇಶಗಳಲ್ಲಿ ವ್ಯಾಪಿತವಾಗಿದೆ. ಆಯಾ ದೇಶದ ಸಂಶೋಧನಾ ಕೇಂದ್ರಗಳಲ್ಲಿ ಪರೀಕ್ಷಣ ಮಟ್ಟದಲ್ಲಿರುವಾಗಲೇ ಈ ಬತ್ತದ ತಳಿಯು ಅನೇಕ ರೈತರನ್ನು ಆಕರ್ಷಿಸಿತು. ಆದ್ದರಿಂದ ಆಯಾ ದೇಶದ ಅಥವಾ ರಾಜ್ಯದ ಕೃಷಿ ಇಲಾಖೆ ಮತ್ತು ಕೃಷಿ ವಿಶ್ವವಿದ್ಯಾಲಯಗಳಿಂದ ಶಿಫಾರಸ್ಸಿಗೆ ಬರುವ ಮೊದಲೇ ಈ ತಳಿಯು ರೈತರಿಂದ ರೈತರಿಗೆ ಹರಡಿರುವುದರಿಂದ ಈ ಬತ್ತದ ಸರಿಯಾದ ಹೆಸರು ರೈತರಿಗೆ ತಿಳಿಯಲಾಗಲಿಲ್ಲ. ಆದ್ದರಿಂದಲೇ ರೈತರು ತಮಗೆ ಇಷ್ಟವಾದ ಹೆಸರನ್ನು ಕೊಟ್ಟು ಪ್ರಚಾರಕ್ಕೆ ತರಬೇಕಾಯಿತು. ಹೀಗೆ ಬಾಂಗ್ಲಾ ದೇಶದ “ಪಾಜಮ” ಎಂದು ಕರೆಯಲ್ಪಟ್ಟರೆ, (ಪಾ-ಪಾಕಿಸ್ತಾನ, ಜ-ಜಪಾನ್, ಮ- ಮಲೇಶಿಯಾ) ಭಾರತದಲ್ಲಿ ನಾನಾ ಹೆಸರುಗಳಿಂದ ಕರೆಯಲ್ಪಡುತ್ತಿದೆ.
ಆಂಧ್ರದಲ್ಲಿ ಮಷೂರಿ ಎಂದೂ, ತಮಿಳುನಾಡಿನಲ್ಲಿ ಪೊನ್ನಿ ಎಂದೂ, ಕರ್ನಾಟಕದಲ್ಲಿ ಗೌರಿ ಎಂದೂ ಮತ್ತು ಮೇಲ್ಕಂಡ ರಾಜ್ಯಗಳಲ್ಲಿ ಅಲ್ಲಲ್ಲಿ ಮತ್ತು ಭಾರತದ ಇತರ ಕೆಲವು ಭಾಗಗಳಲ್ಲಿ ಸಿಂಗಪೂರ್ ರಾಣಿ ಎಂದೂ ಕರೆಯಲ್ಪಡುತ್ತಿದೆ. ಆದರೆ ಈ ಎಲ್ಲಾ ರಾಜ್ಯಗಳಲ್ಲಿಯೂ ಸಂಶೋಧನಾ ಕೇಂದ್ರಗಳಲ್ಲಿ ಮಷೂರಿ ಎಂಬ ಹೆಸರಿನಿಂದ ಪರೀಕ್ಷಿಸಲ್ಪಟ್ಟಿದೆ. ಮಷೂರಿ ಎಂಬುದು ಮಹ್‌ಷೂರಿ ಎಂಬ ಹುಟ್ಟಿದ ಊರಿನಲ್ಲಿ (ಮಲೇಶಿಯಾದಲ್ಲಿ) ಇಡಲಾದ ಹೆಸರಿನ ಆಧಾರ. ಪೊನ್ನಿ ಎಂಬುದು ತಮಿಳುನಾಡು ರಾಜ್ಯ ತಳಿ ಮೌಲ್ಯಮಾಪನ ಸಮಿತಿಯಿಂದ ನೀಡಲ್ಪಟ್ಟ ಹೆಸರು. ಗೌರಿ ಎಂಬುದು ಕರ್ನಾಟಕದ ರೈತರು ಇಟ್ಟ ಹೆಸರು. ಈ ಹೆಸರನ್ನು (ಗೌರಿ) ಶಿವಮೊಗ್ಗ ಜಿಲ್ಲೆಯ ರೈತರು ಮೊಟ್ಟಮೊದಲು ಕೊಟ್ಟು, ಪ್ರಚಾರಕ್ಕೆ ತಂದಿರುವುದಾಗಿ ತಿಳಿದುಬಂದಿದೆ. ಸಿಂಗಪೂರ್ ರಾಣಿ ಎಂಬ ಹೆಸರು ಹೇಗೆ ಬಂದಿತು ಎಂಬುದನ್ನು ತಿಳಿಯಲಾಗಿಲ್ಲ. ಈ ಸಂದರ್ಭದಲ್ಲಿ ಈ ತಳಿಯ ಪರಿಚಯ ಸೂಕ್ತ.
ತಳಿಯ ಸೃಷ್ಟಿ:
ಪ್ರಪಂಚದಲ್ಲೇ ಅತಿ ಮುಖ್ಯವಾದ ಆಹಾರ ಧಾನ್ಯದ ಬೆಳೆಯಾದ ಬತ್ತದ ಮೇಲಿನ ಸಂಶೋಧನೆಯು ಪ್ರಪಂಚದ ಅನೇಕ ದೇಶಗಳಲ್ಲಿ ನಡೆಯುತ್ತಿದೆ. ಅನೇಕ ದೇಶ ಮತ್ತು ಭಾರತದ ಅನೇಕ ರಾಜ್ಯಗಳಲ್ಲಿ ಕಳೆದ ಎರಡು ದಶಕಗಳಲ್ಲಿ ಇಂಡೋ ಜಪಾನಿಕಾ ತಳಿ ಅಭಿವೃದ್ಧಿ ಯೋಜನೆ ರೂಪಿತವಾಗಿ ಸಂಶೋಧನೆ ನಡೆಯಿತು. ಜಪಾನ್ ಬತ್ತದಲ್ಲಿರುವ ಗಿಡ್ಡ ಸಸ್ಯರೂಪ, ಹೆಚ್ಚು ರಸಗೊಬ್ಬರಕ್ಕೆ ಕ್ರಮವಾಗಿ ಪ್ರತಿಕ್ರಿಯೆ ತೋರುವ ಗುಣ (Fertilizer Responsive) ಮತ್ತು ಬೇಸಿಗೆ, ಮಳೆಗಾಲದಲ್ಲಿ ಒಂದೇ ಅವಧಿಯಲ್ಲಿ ಹೂಬಿಟ್ಟು ಫಸಲಾಗುವ ಗುಣ (Photeo Insensitivity)ಗಳನ್ನೂ, ಇಂಡಿಕಾ ಬತ್ತಗಳಲ್ಲಿರುವ ಉತ್ತಮ ಕಾಳಿನ ಗುಣ ಮತ್ತು ಕೆಲವು ಅಹಿತ ವಾತಾವರಣಕ್ಕೆ ಹೊಂದಿಕೊಳ್ಳುವ ಗುಣಗಳನ್ನೂ ಒಂದೇ ತಳಿಯಲ್ಲಿ ಸಂಕರಣದ ಮೂಲಕ ಕ್ರೋಡಿಕರಿಸುವುದೇ ಈ ಯೋಜನೆಯ ಮುಖ್ಯ ಗುರಿಯಾಗಿತ್ತು. ಇಂತಹ ಮಹತ್ ಯೋಜನೆಯಿಂದ ಕೇವಲ ಮೂರು ತಳಿಗಳು ಮಾತ್ರ ಹೊರಬಿದ್ದವು. ಅವು ಭಾರತದಲ್ಲಿ ಎಡಿಬಿ ೨೭ ಮಲೇಷಿಯಾದಲ್ಲಿ ಮಷೂರಿ ಮತ್ತು ಕೋರಿಯಾದಲ್ಲಿ ಟೊಂಗಿಲ್, (Tongil) ಕರ್ನಾಟಕದಲ್ಲಿ ನಾಗೇನಹಳ್ಳಿಯ ಕ್ಷೇತ್ರದಲ್ಲಿ ಇಂತಹುದೇ ಯೋಜನೆಯಿಂದ ಹೊರಬಿದ್ದ ಎಸ್-೨೨೨೨ (ಇಂಡೋ-ಜಪಾನಿಕಾ) ಎಂಬ ಬತ್ತವು ಹೆಚ್ಚು ಪ್ರಚಾರಕ್ಕೆ ಬರಲಿಲ್ಲ. ಆದರೂ ಮೈಸೂರು ಜಿಲ್ಲೆಯ ಅಲ್ಲಲ್ಲಿ ಈ ಬತ್ತದ ಸಾಗುವಳಿಯನ್ನೂ ಇಂದಿಗೂ ಕಾಣಬಹುದು. ಉತ್ತಮ ಕಾಳಿನ ಗುಣದಿಂದ ಇನ್ನೂ ಉಳಿದಿದೆಯಾದರೂ ಬೆಂಕಿರೋಗಕ್ಕೆ ತುತ್ತಾಗುವುದರಿಂದ ಇದು ಹೆಚ್ಚು ಜನಪ್ರಿಯವಾಗಲಿಲ್ಲ. ಐಡಿಟಿ ೨೭ ತಳಿಯೂ ಸುಮಾರು ಒಂದು ದಶಕ ಕಾಲ ದಕ್ಷಿಣ ಭಾರತದಲ್ಲಿ ಚಳಿ ನಿರೊಧಕ, ಸಣ್ಣ ಕಾಳಿನ, ಅಲ್ಪಾವಧಿಯ ಬೇಸಿಗೆ ಹಾಗೂ ಮಳೆಗಾಲದ ತಳಿಯಾಗಿ ಬಳಕೆಯಲ್ಲಿತ್ತು. ಕಾಳು ಉದುರುವ ಮತ್ತು ಬೆಂಕಿರೋಗಕ್ಕೆ ಹೆಚ್ಚು ತುತ್ತಾಗುವುದರಿಂದ ಈ ತಳಿಯು ಕಣ್ಮರೆಯಾಗುತ್ತಿದೆ. ಟೊಂಗಿಲ್ (Tongil) ತಳಿಯು ಇದೀಗ ಪ್ರಚಾರವಾಗುತ್ತಿದೆ. ಮಷೂರಿ ತಳಿಯು ಬತ್ತ ಬೆಳೆಯುವ ಎಲ್ಲಾ ದೇಶಗಳಿಗೂ ಚಿರಪರಿಚಿತ. ಇದನ್ನು ಮಲೇಷಿಯಾ ಬತ್ತದ ಸಂಶೋಧಕರು ಮ್ಯಾಂಗೆಬ್ರಾಸ್ = ಟಿ೬೫ ಸಂಕರಣದಿಂದ ಆಯ್ಕೆ ಮಾಡಿದರು.
ವಿಶೇಷ ಗುಣಗಳು:
ಈ ತಳಿ (ಮಷೂರಿ, ಗೌರಿ, ಪೊನ್ನಿ) ಯನ್ನು ಬೇಸಿಗೆ ಮತ್ತು ಮಳೆಗಾಲದಲ್ಲಿ ಬೆಳೆಯಬಹುದು. ಇದರ ಅವಧಿ ೧೫೦-೧೬೦ ದಿವಸಗಳಾದುದರಿಂದ ಇದು ಮಳೆಗಾಲಕ್ಕೆ ಹೆಚ್ಚು ಹೊಂದುತ್ತದೆ. ಹೆಚ್ಚು ಬೆಂಕಿರೋಗ ಬರುವಲ್ಲಿ ಇದನ್ನು ಬೆಳೆಯಬಾರದು. ಏಕೆಂದರೆ ಇದಕ್ಕೆ ಬೆಂಕಿರೋಗ ತಡೆಯುವ ಶಕ್ತಿಯಿಲ್ಲ. ಆದ್ದರಿಂದಲೇ ಇದು ಹೆಚ್ಚು ಬೆಂಕಿರೋಗ ಬಾರದ ಬಳ್ಳಾರಿ, ರಾಯಚೂರು ಮತ್ತು ಚಿತ್ರದುರ್ಗ ಜಿಲ್ಲೆಗಳಲ್ಲಿ ಮತ್ತು ತಮಿಳುನಾಡಿನಲ್ಲಿ ಹೆಚ್ಚು ಬೆಳೆಯಲ್ಪಡುತ್ತದೆ. ಚಿಕ್ಕಮಗಳೂರು, ಹಾಸನ, ಕೊಡಗು ಜಿಲ್ಲೆಗಳಿಗೆ ಇದು ಸೂಕ್ತವಲ್ಲ. ಗೊಬ್ಬರ ಕಡಿಮೆಯಾದರೂ ಇದು ತೃಪ್ತಿಕರವಾದ ಇಳುವರಿ ನೀಡುತ್ತದೆ. ಇದರ ಕಾಳು ಉದುರುವುದರಿಂದ ಸಕಾಲಕ್ಕೆ ಅಥವಾ ಸ್ವಲ್ಪ ಮುಂಚಿತವಾಗಿ ಇದನ್ನು ಕೊಯ್ಲು ಮಾಡಬೇಕು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತಗಳು ಮಾತನಾಡಿದಾಗ
ರೈತ ಬಾಂಧವರಿಗೆ ನಮಸ್ಕಾರ………….
ನಮ್ಮ ಮಾತುಗಳನ್ನು ಕೇಳಲು ಕಾತರದಿಂದ ಇದ್ದೀರಿ. ನೀವೆಲ್ಲಾ, ನನ್ನ ಹೆಸರು ಐ.ಆರ್. ೮, ೧೯೬೫ರಲ್ಲಿ ಪಿಲಿಪೈನ್ಸ್‌ನಿಂದ ಭಾರತಕ್ಕೆ ಕಾಲಿಟ್ಟ ನಾನು ಸುಮಾರು ವರ್ಷ ಜನಪ್ರಿಯನಾಗಿದ್ದು, ಈಗ ಅಜ್ಜನಾಗಿದ್ದೇನೆ. ವಯಸ್ಸಾದಂತೆಲ್ಲಾ ನನ್ನ ಜನಪ್ರಿಯತೆ ಕ್ಷೀಣಿಸಿತು. ಆದ್ದರಿಂದ ನನಗೆ ಯೋಚನೆ ಇಲ್ಲ. ಏಕೆಂದರೆ ನನ್ನ ಸಹೋದರ ಸಹೋದರಿಯರು, ಮಕ್ಕಳು ಮತ್ತು ಸ್ನೇಹಿತರು ನನಗಿಂತಲೂ ಹೆಚ್ಚು ಜನಪ್ರಿಯತೆ ಗಳಿಸಿದ್ದಾರೆ.
ಭಾರತಕ್ಕೆ ಕಾಲಿಟ್ಟಾಗಲೇ ನನಗನ್ನಿಸಿತು ಇಲ್ಲಿ ಮಿತ ಸಂತಾನ ಯೋಜನೆಗಳು ಅಷ್ಟು ಬೇಗ ಯಶಸ್ವಿಯಾಗಲಾರವು. ಆದ್ದರಿಂದ ನಾವೆಲ್ಲ ಅತಿ ಸಂತಾನ ಯೋಜನೆಗಳ ಮೂಲಕ ಇಲ್ಲಿನ ಆಹಾರ ಸಮಸ್ಯೆಯನ್ನು ಪರಿಹರಿಸಬೇಕು ಎಂದು. ಆದ್ದರಿಂದ ನಾನು ಭಾರತದ ಎಲ್ಲಾ ರಾಜ್ಯಗಳಲ್ಲೂ ನೆಲೆಸಿದೆ. ಮತ್ತು ಬಹು ಪತ್ನಿತ್ವವನ್ನು ಪಾಲಿಸಿದೆ. ಹಾಗೂ ಹೆಣ್ಣು ಮಕ್ಕಳಿಗೆ ಬಹು ಪತಿತ್ವಕ್ಕೆ ಪ್ರೋತ್ಸಾಹ ಕೊಟ್ಟೆ. ಹೀಗಾಗಿ ೧೯೬೫ರಲ್ಲಿ ಕರ್ನಾಟಕದಲ್ಲಿ ಸದ್ಯದಲ್ಲೇ ಇನ್ನೂ ದೊಡ್ಡದಾಗಲಿದೆ. ನಿಮ್ಮಲ್ಲಿ ಅನೇಕರು ನನ್ನ ಸಹೋದರಿ ಸಹೋದರರ ಹಾಗೂ ಮಕ್ಕಳ ಪರಿಚಯಕ್ಕಾಗಿ ವೃತ್ತ ಪತ್ರಿಕೆಗಳಲ್ಲಿ ಟಪಾಲು ಮೂಲಕ, ಆಕಾಶವಾಣಿಯಿಂದ ಕೃಷಿ ವಿಶ್ವವಿದ್ಯಾನಿಲಯ ಮತ್ತು ಕೃಷಿ ವಿಸ್ತರಣಾ ಕಛೇರಿಗಳಿಂದ ವಿಷಯ ಸಂಗ್ರಹಿಸುತ್ತಿರುವುದಾಗಿ ತಿಳಿದು ನನಗೆ ಹೆಮ್ಮೆಯಾಯಿತು. ಅಲ್ಲದೆ ಈ ಲೇಖನ ಬರೆಯಲು ಸ್ಫೂರ್ತಿಯೂ ದೊರಕಿತು.
ಸಹೋದರ – ಸಹೋದರಿಯರು:
ಇನ್ನು ನಮ್ಮ ಪರಿಚಯ ಶುರು. ನನ್ನ ಬಗ್ಗೆ ನಿಮಗೆ ಆಗಲೇ ಸ್ವಲ್ಪ ಮಾಹಿತಿ ದೊರಕಿದೆ. ಭಾರತಕ್ಕೆ ಬರಲು ನನಗೆ ಬಹಳ ಸಂತೋಷವಾಯಿತು. ಎಷ್ಟೇ ಆದರೂ ಭಾರತ ನಮ್ಮ ಪೂರ್ವಜರ ತೌರೂರು (ಜನ್ಮಸ್ಥಳ) ಅಲ್ಲವೇ? ನಾನು ೧೯೭೦ ರವರೆಗೆ ಏಷ್ಯಾದ ಅನೇಕ ಕಡೆ ಬಹಳ ಜನಪ್ರಿಯವಾಗಿದ್ದೆ. ಕೆಲವು ಹವಾಗುಣ, ಮಣ್ಣು ನನಗೆ ಬಗ್ಗಲಿಲ್ಲ. ನನ್ನ ಕಾಳು ಬಹಳ ದಪ್ಪವೆಂದು ಕೆಲವು ನನ್ನನ್ನು ಇಷ್ಟಪಡಲಿಲ್ಲ. ಆದ್ದರಿಂದ ೧೯೬೯ರಲ್ಲಿ ಹೈದರಾಬಾದಿನಿಂದ ನನ್ನ ತಂಗಿ ಜಯಾಳನ್ನು ಮತ್ತು ೧೯೭೨ರಲ್ಲಿ ಪಿಲಿಪೈನ್ಸ್‌ನಿಂದ ನನ್ನ ತಮ್ಮ ಐ.ಆರ್. ೨೦ಯನ್ನು ಕರ್ನಾಟಕಕ್ಕೆ ಕರಿಸಿದ್ದಾಯಿತು. ನನ್ನ ತಂಗಿ ಜಯ ಎಲ್ಲಾ ಲಕ್ಷಣಗಳಲ್ಲಿಯೂ ನನ್ನನ್ನೇ ಹೋಲುತ್ತಿದ್ದು, ನನಗಿಂತಲೂ ಸ್ವಲ್ಪ ಹೆಚ್ಚು ಸಂತಾನ ಶಕ್ತಿ ಹೊಂದಿರುವುದರಿಂದ ನನ್ನ ಜಾಗವನ್ನೆಲ್ಲಾ ಇವಳೇ ಆಕ್ರಮಿಸಿಕೊಂಡು ಬಿಟ್ಟಳು. ಇಳುವರಿಯಲ್ಲಿ ಇವಳನ್ನು ಮೀರಿಸಬಲ್ಲವರಾರು ಈವರೆಗೆ ಹುಟ್ಟಿಲ್ಲ. ಇವಳು ಇಂದು ಕರ್ನಾಟಕದಲ್ಲೂ ೧,೩೬,೫೦೦ ಹೆಕ್ಟೇರು ಪ್ರದೇಶದಲ್ಲಿ ವಿಜೃಂಭಿಸುತ್ತಿದ್ದಾಳೆ.
ನನ್ನ ತಮ್ಮ ಐ.ಆರ್. ೨೦ ನನಗಿಂತಲೂ ಸಣ್ಣ ಕಾಳುಳ್ಳ ಹತ್ತು ದಿವಸ ಮುಂಚೆ ಪ್ರಾಪ್ತ ವಯಸ್ಸಿಗೆ ಬರುವ ಹಾಗೂ ವಾತಾವರಣಕ್ಕೆ ಒಗ್ಗುವ ಗುಣ ಹೊಂದಿರುವುದರಿಂದ ಈಗ ಕರ್ನಾಟಕದಲ್ಲಿ ೮೮,೨೨೦ ಹೆಕ್ಟೇರು ಪ್ರದೇಶವನ್ನು ಆಕ್ರಮಿಸಿಕೊಂಡಿದ್ದಾನೆ.
ಮಧು, ವಿ.ಸಿ. ಫಾರಂನಲ್ಲಿ ಹುಟ್ಟಿದ ನನ್ನ ಎರಡನೇ ತಂಗಿ. ೧೯೭೨ರಲ್ಲಿ ರಾಜ್ಯದ ಮನ್ನಣೆ ಪಡೆದಳು. ಇವಳು ಕೇವಲ ನಾಲ್ಕು ತಿಂಗಳಲ್ಲಿ ತುಂಬಿ ಬೆಳೆದು ಮನೆ ಸೇರುತ್ತಾಳೆ. ಅಣ್ಣ ಮಧುರ. ಆದ್ದರಿಂದ ಬೇಸಿಗೆಗೆ ಅಂದರೆ ನೀರು ಸಾಲದಿರುವಾಗ ಅಥವಾ ಹಿಂಗಾರ ತಡವಾದಾಗ ಇವಳು ನಿಮ್ಮ ಸಹಾಯಕ್ಕೆ ಬರುತ್ತಾಳೆ. ವಿಶಾಲ ಮನಸ್ಸಿನ ಇವಳು ಹೊಸಬರಿಗೆ ಅವಕಾಶ ಕೊಟ್ಟು ಹಿಂಜರಿಯುತ್ತಾಳೆ. ಇವಳು ಈಗಲೂ ಪ್ರತಿ ವರ್ಷ ೩೨,೦೦೦ ಹೆಕ್ಟೇರಿನಲ್ಲಿ ಕಾಣಿಸಿಕೊಳ್ಳುತ್ತಾಳೆ.
ರಾಸಿ ನನ್ನ ಕೊನೆಯ ತಮ್ಮ. ಇವನು ಸ್ವಲ್ಪ ಮಟ್ಟಿಗೆ ಗದ್ದೆಯಲ್ಲಿ ನೀರು ಅಥವಾ ರಂಜಕದ ಅಂಶ ಕಡಿಮೆಯಾದರೂ ಬಗ್ಗದೆ ಹುಲುಸಾಗಿ ಬೆಳೆದು, ೨೧೦ ದಿವಸಕ್ಕೆ ಮನೆ ಸೇರುತ್ತಾನೆ.
ನನ್ನ ಮಕ್ಕಳು:
೧೯೭೫ರಲ್ಲೇ ಹೈದರಾಬಾದಿನಿಂದ ಬಂದ ನನ್ನ ಮೂರನೇ ತಂಗಿ ಸೋನಾ. ಜನಪ್ರಿಯವಾಗುವಷ್ಟರಲ್ಲೇ ನನ್ನ ಮಕ್ಕಳ ಪೈಪೋಟಿ ಶುರುವಾಯಿತು. ಅಲ್ಲದೆ ಸೋನಾಳ ಕಾಳು ಭದ್ರವಾಗಿ ತೆನೆಗೆ ಕಚ್ಚಿದ್ದು ಬಿಡಿಸುವುದೇ ಕಷ್ಟವಾಗಿತ್ತು. ಇವಳು ೩-೪ ವರ್ಷಗಳ ಸೇವೆ ಸಲ್ಲಿಸಿ ಇತರರಿಗೆ ಜಾಗ ಕೊಟ್ಟಳು. ನನ್ನ ಅವಳಿ-ಜವಳಿ ಮಕ್ಕಳು ಪ್ರಕಾಶ ಮತ್ತು ವಾಣಿ ಕ್ರಮವಾಗಿ ಹೈದರಾಬಾದ್ ಮತ್ತು ಕಟಕ್‌ನಲ್ಲಿ ಹುಟ್ಟಿ ಏಕಕಾಲದಲ್ಲಿ ಕರ್ನಾಟಕಕ್ಕೆ ಕಾಲಿಟ್ಟರು. ನನ್ನ ಎಲ್ಲಾ ಗುಣಗಳ ಜೊತೆಗೆ ನನಗಿಂತಲೂ ಉತ್ತಮ ಕಾಳು ಹೊಂದಿದ್ದು, ಸ್ವಲ್ಪ ಗಟ್ಟಿಮುಟ್ಟಾಗಿರುವ ಇವರು ಈಗ ಜನಪ್ರಿಯವಾಗಿದ್ದಾರೆ. ಇವರಿಬ್ಬರೂ ಸೇರಿ ೬೯,೫೦೦ ಹೆಕ್ಟೇರು ಪ್ರದೇಶವನ್ನು ಆಕ್ರಮಿಸಿಕೊಂಡಿದ್ದಾರೆ.
ಕೆಂಪು ಅನ್ನಪೂರ್ಣ ನನ್ನ ಎರಡನೆಯ ಮಗಳು. ಕೇರಳ ರಾಜ್ಯದ ಪಟ್ಟಾಂಬಿಯಲ್ಲಿ ಹುಟ್ಟಿದಳು. ಹೆಸರಿಗೆ ತಕ್ಕಂತೆ ಕೆಂಪು ಅಕ್ಕಿ ಹೊಂದಿರುವಳು. ಬೇಗ ಮನೆಗೆ ಸೇರುವ ಇವಳು ಕರಾವಳಿ ಜನರಿಗೆ ಬಹಳ ಪ್ರಿಯ. ಆದರೆ ಕರಾವಳಿಯಲ್ಲಿ ಪ್ರಥಮ ಬೆಳೆಗೆ ಬೀಳುವ ಕಣಿ ಹುಳುವಿಗೆ ಇವಳು ಬೇಗ ಸೊರಗುತ್ತಾಳೆ. ಅಂಥ ಸಂದರ್ಭದಲ್ಲಿ (ಕರಾವಳಿ ಪ್ರಥಮ ಬೆಳೆ) ಯಶಸ್ವಿಯಾಗಿ ಎದುರಿಸಲು ಅವಳು ತನ್ನ ಅಣ್ಣಂದಿರಿಗೆ ಮೀಸಲಿಡುತ್ತಾಳೆ.
ಇನ್ನು ನನ್ನ ೪ ಗಂಡು ಮಕ್ಕಳ ಬಗ್ಗೆ ಹೇಳದಿದ್ದರೆ ಅವರಿಗೆ ಕೋಪ ಬಂದಿತು. ವಿಕ್ರಮ ನನ್ನ ಪ್ರಥಮ ಪುತ್ರ. ಜಿ.ಎಂ.ಆರ್. ಎಂಬ ಹೆಸರಿನಲ್ಲಿ ಹತ್ತು ವರ್ಷಗಳ ಹಿಂದೆ ಕರ್ನಾಟಕಕ್ಕೆ ಬಂದನು. ಪಾಲ್ಗುಣ ಮತ್ತು ಶಕ್ತಿ ನಾಲ್ಕೈದು ವರ್ಷಗಳ ನಂತರ ಬಂದು ಸೇರಿದರು. ಇವರು ಇದ್ದಲ್ಲಿಗೆ ಅಂದರೆ ಕರಾವಳಿ ಪ್ರಥಮ ಬೆಳೆಗೆ ಕಣಿ ಹುಳು ಹತ್ತಿರ ಸೇರುವುದಿಲ್ಲ. ಇವುಗಳ ಪೈಕಿ ಮೊದಲು ವಿಕ್ರಮ ಸ್ವಲ್ಪ ಹೆಚ್ಚು ಜನಪ್ರಿಯವಾಗಿದ್ದು, ಇತ್ತೀಚಿಗೆ ಆ ಅವಕಾಶವನ್ನು ಪಾಲ್ಗುಣನಿಗೆ ಬಿಟ್ಟು ಕೊಟ್ಟಿದ್ದಾನೆ. ಸ್ವಲ್ಪ ಎತ್ತರ ಬೆಳೆಯುವುದು ಹಾಗೂ ನೆರೆಯನು ಸಹಿಸಬಲ್ಲ ಗುಣಗಳು ಇವರ ಜನಪ್ರಿಯತೆಗೆ ಕಾರಣವೆನ್ನಬಹುದು. ಜಿ.ಎಂ.ಆರ್. ೧೭ ನನ್ನ ಕೊನೆಯ ಮಗ. ಸದ್ಯಕ್ಕೆ ಇವನೂ ಸಹ ಕಣಿಗೆ ಅಂಜುವುದಿಲ್ಲ ಮತ್ತು ಬೇಗ ಅಂದರೆ ಕರಾವಳಿ ಬೆಟ್ಟ ಪ್ರದೇಶದಲ್ಲಿ ಬೇಗ ಬೆಳೆದು ಬರಕೆ ಸಿಗದೆ ಸುರಕ್ಷಿತವಾಗಿ ಮನೆ ಸೇರುತ್ತಾನೆ.
ಸೊಸೆಯರ ಪರಿಚಯ:
ವಿ.ಸಿ. ಫಾರಂಗೆ ತನ್ನ ತಂಗಿ ಜಯಾಳಿಗೆ ಮೂವರು ಹೆಣ್ಣು ಮಕ್ಕಳು. ಪುಷ್ಪ, ಮಂಗಳ, ಪ್ರಗತಿ. ಪುಷ್ಪ ನಮ್ಮೆಲ್ಲರಿಗಿಂತ ತೆಳ್ಳಗೆ ಬೆಳ್ಳಗೆ ಎತ್ತರವಾಗಿದ್ದಾಳೆ. ಅನ್ನ ಮಧುರ. ೧೩೦ ದಿವಸಗಳಲ್ಲಿ ಪ್ರಾಪ್ತ ವಯಸ್ಸಿಗೆ ಬರುತ್ತಾಳೆ. ಈ ಗುಣಗಳನ್ನು ಪಡೆಯಲೆಂದೇ ನನ್ನ ತಂಗಿ ಜಯಳನ್ನು ಬೆಂಗಳೂರಿನ ಬಂಗಾರೀಗನಿಗೆ ಕೊಟ್ಟು ಹೋದವರೆಲ್ಲಾ ಇವಳನ್ನೇ ಹುಡುಕುತ್ತಾರೆ. ೧೯೭೬ರಲ್ಲಿ ರಾಜ್ಯದ ಮನ್ನಣೆ ಪಡೆದ ಇವಳು ಈಗ ೧೫೦೦೦ ಹೆಕ್ಟೇರು ಪ್ರದೇಶದಲ್ಲಿ ರಾರಾಜಿಸುತ್ತಾಳೆ.
ಮಂಗಳ ಬಹಳ ಚುರುಕು. ಬಹಳ ಬಿರುಸಿನಿಂದ ಬೆಳೆದು ಕೇವಲ ೧೧೦ ದಿನಗಳಿಗೆ ಪ್ರಾಪ್ತ ವಯಸ್ಕಳಾಗುತ್ತಾಳೆ. ಮಧುವನ್ನೂ ಸಹ ಹಿಂದೆ ಹಾಕಿ ಬೇಗ ಮನೆಗೆ ಸೇರುತ್ತಾಳೆ. ಅಲ್ಲದೆ ಚಳಿ ಮತ್ತು ಚೌಳಿಗೆ ಅಷ್ಟಾಗಿ ಅಂಜಳು. ಇವಳು ಬಹು ಬೆಳೆ ಯೋಜನೆಗೆ ಚೆನ್ನಾಗಿ ಹೊಂದಿಕೊಳ್ಳುತ್ತಾಳೆ. ಮಲೆನಾಡು, ಬೇಸಿಗೆಕಾಲ ಇವಳಿಗೆ ಬಹಳ ಹಿತ. ಈಗ ಇವಳು ೫೮೦೦೦ ಹೆಕ್ಟೇರು ಪ್ರದೇಶವನ್ನು ತನ್ನದಾಗಿಸಿಕೊಂಡಿದ್ದಾಳೆ.
ಪ್ರಗತಿ ೧೩೦ ದಿವಸಕ್ಕೆ ಪ್ರಾಪ್ತ. ವಯಸ್ಸಿಗೆ ಬರುವಳು, ನನ್ನ ತಂಗಿಯರು. ಇತರ ಮಕ್ಕಳು ಮತ್ತು ಸ್ನೇಹಿತರನ್ನು ಬಲಿ ತೆಗೆದುಕೊಳ್ಳುತ್ತಿದ್ದ ಚೌಳು ಮತ್ತು ಕ್ಷಾರ ಮಣ್ಣುಗಳಿಗೆ ಇವಳ ಮೇಲೆ ದ್ವೇಷವಿಲ್ಲ. ಇವಳು ಕಳೆದ ವರ್ಷ ೧೯೮೧ ಅಖಿಲ ಭಾರತ ದೋಷ ಮಣ್ಣುಗಳಲ್ಲಿ ನಡೆಸಿದ ಪರೀಕ್ಷೆಯಲ್ಲಿ ಪ್ರಥಮ ದರ್ಜೆಯಲ್ಲಿ ಉತ್ತೀರ್ಣಳಾದಳು. ಈಗೀಗ ಹೊಸ ಹೊಸ ಪ್ರದೇಶವನ್ನು ಆಕ್ರಮಿಸಿಕೊಳ್ಳಲು ಅನುವಾಗಿದ್ದಾಳೆ. ಇವಳಿಗೆ ಉಜ್ವಲ ಭವಿಷ್ಯವಿದೆ. ಇದು ನನಗೆ ಹೆಮ್ಮೆಯ ವಿಷಯ.
ಸ್ನೇಹಿತರ ಪರಿಚಯ:
ಇನ್ನು ನನ್ನ ಆಪ್ತ ಗೆಳೆಯ ಇಂಟಾನ್‌ನ ವಿಷಯ. ಇವನು ಇಂಡೋನೆಷಿಯಾದಲ್ಲಿ ಹುಟ್ಟಿ ಬೆಳೆದು ಕೊಡಗಿನ ಪೊನ್ನಂಪೇಟೆಯಲ್ಲಿ ಮರು ಸುಧಾರಣೆಗೊಂಡು ೧೯೭೫ರಲ್ಲಿ ಕರ್ನಾಟಕ ಮನ್ನಣೆ ಪಡೆದನು. ಇವನು ನನ್ನ ತಂಗಿ, ಮಕ್ಕಳು ಮತ್ತು ಸೊಸೆಯರೆಲ್ಲರಿಗಿಂತಲೂ ಎತ್ತರ. ಬೆಂಕಿರೋಗ, ಬರುವೆಡೆಗೆ ನನ್ನ ಕುಟುಂಬದವರನ್ನು ಇವನು ಹೋಗ ಗೋಡುವುದಿಲ್ಲ. ಏಕೆಂದರೆ ಅವರಾರಿಗೂ ಇವನಷ್ಟು ಬೆಂಕಿರೋಗ ತಡೆದುಕೊಳ್ಳುವ ಸಾಮರ್ಥ್ಯವಿಲ್ಲ. ಇವನ ಕಾಳು ಪುರಿ ಮಾಡಲು ಯೋಗ್ಯ. ಆದ್ದರಿಂದ ಜನಪ್ರಿಯ. ಇವನ ಮೈ ಮೇಲೆ ಮತ್ತು ಕಾಳಿನ ತುದಿಯಲ್ಲಿರುವ ನೇರಳೆ ಬಣ್ಣದಿಂದ ಇವನನ್ನು ಸುಲಭವಾಗಿ ಗುರುತಿಸಬಹುದು. ಅವನು ನಿಜವಾಗಿ ಗಟ್ಟಿಯಾಗಿದ್ದರೂ ಸಹ ಅತಿ ಸಣ್ಣ ಉಪದ್ರವಕ್ಕೂ ಸೂಕ್ಷ್ಮ ಪ್ರತಿಕ್ರಿಯೆ ಲಕ್ಷಣಗಳನ್ನು ತೋರಿಸಿ, ಜನರನ್ನು ಗಾಬರಿಗೊಳಿಸುತ್ತಾನೆ. ಯಾವುದೇ ಅಹಿತ ವಾತಾವರಣ ಒದಗಿದರೆ ತಕ್ಷಣ ನೇರಳೆ ಬಣ್ಣಕ್ಕೆ ತಿರುಗಿಬಿಡುತ್ತಾನೆ. ಇವನು ಮಲೆನಾಡಿಗೆ ಚೆನ್ನಾಗಿ ಒಗ್ಗಿಕೊಂಡಿದ್ದಾನೆ. ೧೬೫ ದಿವಸದಲ್ಲಿ ಪ್ರಾಪ್ತ ವಯಸ್ಸಿಗೆ ಬರುವ ಇವನು ಕೂಳೆ ಬೆಳೆ ಕೊಡಲು ಶಕ್ತ. ಮೊದಲನೆಯ ಬೆಳೆಯನ್ನು ಬುಡಕ್ಕೆ ಕತ್ತರಿಸಿ, ನೀರು ಮತ್ತು ಗೊಬ್ಬರ ಕೊಟ್ಟರೆ ಮತ್ತೆ ಬೇಸಿಗೆಯಲ್ಲಿ ಒಂದು ಬೆಳೆ ಕೊಡಬಲ್ಲ. ಇವನು ಹೆಚ್ಚು ಗೊಬ್ಬರ ಹಾಕುವ ಶಕ್ತಿ ಇಲ್ಲದವರಿಗೂ ಅಂದರೆ ಸಣ್ಣ ಮತ್ತು ಅತಿ ಸಣ್ಣ ರೈತರ ಬೇಸಾಯದಲ್ಲೂ ಉತ್ತಮ ಇಳುವರಿ ನೀಡಿ ತೃಪ್ತಿಪಡಿಸಬಲ್ಲ. ಇವನಿಗೆ ಬೇಸಿಗೆ ಒಗ್ಗದು. ಈ ಗುಣಗಳಿಂದ ಇವನು ಈಗ ಸುಮಾರು ೧,೦೩,೭೦೦ ಹೆಕ್ಟೇರು ಪ್ರದೇಶವನ್ನು ಆಕ್ರಮಿಸಿ ಕೊಂಡಿದ್ದಾನೆ.
ನಾಳಿನ ಪೀಳಿಗೆ:
ಇನ್ನು ನನಗೆ ಹಾಗೂ ನನ್ನ ಸ್ನೇಹಿತರಿಗೆ ಮೊಮ್ಮಕ್ಕಳು ಮರಿಮಕ್ಕಳು ಬರುವವರಿದ್ದಾರೆ. ದುಬಾರಿ ಬೆಲೆಯ ಕೃಷಿ ಸಾಮಗ್ರಿಗಳನ್ನು ಪೂರೈಸುವುದು ಕಷ್ಟವಾದ್ದರಿಂದ ಕಡಿಮೆ ಸಾಮಗ್ರಿಗಳಲ್ಲೇ ತೃಪ್ತಿಪಟ್ಟುಕೊಳ್ಳುವ ಶಕ್ತಿ ಇರುವವರು (ಇಂಟಾನ್ ಮ್ಯೂಟೆಂಟ್‌ಗಳು) ಎಷ್ಟೇ ಚಳಿ ಇದ್ದರೂ ಅಂಜದವನೊಬ್ಬನು (ಸಿ.ಟಿ. ೧೩೫೧) ಹೆಬ್ಬಾಳಿನಲ್ಲಿ ಬೆಳೆಯುತ್ತಿದ್ದಾನೆ. ನನ್ನ ಸ್ನೇಹಿತಿ ಗೌರಿಗೆ ರೋಗ ಬರುವುದೆಂದು ಅವಳಿಗೆ ಇನ್ನು ರಾಜ್ಯದ ಮನ್ನಣೆ ಸಿಕ್ಕಿಲ್ಲ. ಅದಕ್ಕೇ ಅವಳಿಗೂ ಇಂಟಾನ್‌ನಿಗೂ ಮದುವೆಯಾಯಿತು. ಗೌರಿಯ ಉತ್ತಮ ಕಾಳಿನ ಗುಣ ಹಾಗೂ ಇಂಟಾನಿನ ರೋಗ ನಿರೋಧಕ ಶಕ್ತಿ ಈ ಎರಡು ಗುಣಗಳೂ ಮಕ್ಕಳಿಗಿರುವುದು ನಿಮಗೆ ಆಶಾದಾಯಕವಾಗಿದೆ ಎಂದು ನಾನು ಅಂದುಕೊಂಡಿದ್ದೇನೆ.
ನಮ್ಮ ಪೋಷಣೆ:
ಕರ್ನಾಟಕದ ಮೂಲೆಮೂಲೆಯಲ್ಲಿಯೂ ನಾವು ಯಾರಾದರೂ ಇದ್ದೇ ಇರುತ್ತೇವೆ. ಆದರೆ ಬಹಳಷ್ಟು ಮಂದಿ ರೈತರು ನಮ್ಮನ್ನು ಸಂಪೂರ್ಣವಾಗಿ ಅರ್ಥಮಾಡಿಕೊಂಡಿಲ್ಲ. ನಮ್ಮನ್ನು ನಿರ್ಲಕ್ಷ್ಯದಿಂದ ಕಂಡು ನಷ್ಟ ಹೊಂದುತ್ತಾರೆ. ಇದಕ್ಕೆ ನಾವು ಹೊಣೆಯಲ್ಲ. ನಮ್ಮಿಂದ ಪೂರ್ತಿ ಲಾಭ ಪಡೆಯಲು ಇಷ್ಟವಿದ್ದರೆ ನಾವು ಹೇಳುವುದನ್ನು ಕೇಳಿ, ನಮ್ಮಲ್ಲಿ ೧೪೫ಕ್ಕೂ ಹೆಚ್ಚು ದಿನಗಳಲ್ಲಿ ಪ್ರಾಪ್ತ ವಯಸ್ಸಿಗೆ ಬರುವವರನ್ನು (ಪ್ರಕಾಶ, ವಾಣಿ, ಜಯ, ಐ.ಆರ್. ೨೦, ಇಂಟಾನ್) ದಕ್ಷಿಣ ಕರ್ನಾಟಕದಲ್ಲಿ ಜುಲೈ ತಿಂಗಳಲ್ಲಿ ಮಳೆಗಾಲದಲ್ಲಿ ನಾಟಿ ಮುಗಿಸಿರಬೇಕು. ಮಂಗಳಾಳನ್ನು ಮಾತ್ರ ಸೆಪ್ಟೆಂಬರ್ ಮೊದಲನೇ ವಾರದವರೆಗೂ ನೆಡಬಹುದು. ಇದನ್ನು ಮೀರಿ ನಾಟಿ ಮಾಡಿದರೆ, ಅವರು ಹೂ ಬಿಡುವಾಗ ಅತಿಯಾದ ಚಳಿಗೆ ತುತ್ತಾಗಿ ಕಂಗಾಲಾಗುತ್ತಾರೆ. ಬೇಸಿಗೆಯಲ್ಲಿ ನಾಟಿಯನ್ನು ಫೆಬ್ರವರಿ ತಿಂಗಳಲ್ಲಿ ಮುಗಿಸಿದರೆ ನಮಗೆ ಬಹಳ ಹಿತ. ನಮ್ಮನ್ನು ಬಹಳ ಆಳವಾಗಿ ನಾಟಿ ಮಾಡಬಾರದು. ತಾಕುಗಳಲ್ಲಿ ನಮ್ಮ ಸಂಖ್ಯೆ ನಿರ್ದಿಷ್ಟವಾಗಿರಬೇಕು. ಮಧು, ಮಂಗಳ, ಪುಷ್ಪ, ರಾಶಿ ಚದರ ಮೀಟರಿಗೆ ಸುಮಾರು ೬೫. ಇತರರು ಚ. ಮೀ. ೫೦. ಕೆಲವು ರೈತರು ಆಗಾರವನ್ನು ನಿಗದಿ ಮಾಡಿದ ಪ್ರಮಾಣಕ್ಕಿಂತ ಕಡಿಮೆ ಹಾಕಿ ನಮ್ಮನ್ನು ಕೊರಗಿಸುತ್ತಾರೆ. ಇನ್ನೂ ಕೆಲವರು ನಮಗೆ ಅಜೀರ್ಣ ಮಾಡಿಬಿಡುತ್ತಾರೆ. ಇವರಿಬ್ಬರಿಗೂ ನಷ್ಟ. ಆದ್ದರಿಂದ ಮಣ್ಣು ಪರೀಕ್ಷೆ ಆಧಾರದ ಮೇಲೆ ನಮಗೆ ಗೊಬ್ಬರ ಒದಗಿಸಿದರೆ ನಮಗೆ ಹಿತ, ನಿಮಗೆ ಲಾಭ.
ಕಳೆಗಳ  ಉಪದ್ರವವಂತೂ ನಮಗೆ  ತಪ್ಪಿದ್ದಲ್ಲ. ಅವು ನನಗೆ ದಾಯಾದಿಯಂತೆ. ನಮ್ಮಿಬ್ಬರ ಪೈಪೋಟಿಯಲ್ಲಿ ಸಾಮಾನ್ಯವಾಗಿ ನಾವೇಕ್ಷೀಣಿಸಿ ಹೋಗುತ್ತೇವೆ. ಆದ್ದರಿಂದ ಕಳೆಬಾರದ ಹಾಗೆ ನೋಡಿಕೊಳ್ಳುವುದು ನಿಮ್ಮ ಜವಾಬ್ದಾರಿ. ನಮ್ಮ ಪುಷ್ಕಳ ಬೆಳವಣಿಗೆಯನ್ನು ನೋಡಿ ರೋಗ ಕೀಟ ಮುಂತಾದವುಗಳನ್ನು ನಮ್ಮನ್ನು ತಿನ್ನಲು ಆಗಾಗ್ಗೆ ಧಾಳಿ ಮಾಡುತ್ತವೆ. ಆ ಧಾಳಿಯ ಕರುಹು ಸಿಕ್ಕಾಗಲೇ ಔಷಧಿ ಸಿಂಪಡಿಸಿ ನಮ್ಮನ್ನು ರಕ್ಷಿಸುವುದು ನಿಮ್ಮ  ಜವಾಬ್ದಾರಿ.
ನಮ್ಮ ಬಗ್ಗೆ ಇನ್ನೂ ಹೆಚ್ಚಿನ ವಿಷಯ ತಿಳಿಯಲು ಆಸಕ್ತಿ ಇರುವವನು ನಾವಿರುವಲ್ಲಿಗೆ ಬನ್ನಿ. ನಮ್ಮನ್ನು ಸಂದರ್ಶಿಸಬೇಕೆ? ಹಾಗಿದ್ದರೆ ನೋಡಿ, ನಮ್ಮ ಬಿಡಾರವಿರುವ ಊರುಗಳಲ್ಲಿ ನಿಮಗೆ ಯಾವುದು ಹತ್ತಿರ. ವಿ.ಸಿ. ಫಾರಂ, ಹೆಬ್ಬಾಳ, ಮಂಗಳೂರು, ಪೊನ್ನಂಪೇಟೆ, ಬ್ರಹ್ಮಾವರ, ಮಡಿಕೇರಿ, ಮೂಡಿಗೆರೆ, ಸಿರಸಿ, ಅಂಕೋಲ ಮುಗದ, ಗಂಗಾವತಿ, ಹೊನ್ನವಿಲೆ, ಸಿರಗುಪ್ಪ, ಹಿರಿಯೂರು. ನೀವು ಬಂದಿರಾದರೆ ಮಾಹಿತಿ ಸಂಗ್ರಹಿಸುವುದು ಮತ್ತು ನಮ್ಮನ್ನು ನೋಡುವುದು ಮಾತ್ರವಲ್ಲ. ಶುದ್ಧವಾದ ಬೀಜವನ್ನು ಕೊಂಡೊಯ್ಯಬಹುದು. ಅಂದರೆ ನಮ್ಮನ್ನು ನಿಮ್ಮ ಗದ್ದೆಗಳಲ್ಲೇ ಬೆಳೆದು ನೋಡಬಹುದು. ಬರಲಿರುವ ಋತುವಿನಲ್ಲಿ ನಿಮ್ಮ ಕಣ್ಣಿಗೆ ಹಬ್ಬ ಉಂಟುಮಾಡಲು ಮತ್ತು ನೀವು ಮಾಡಿದ ಖರ್ಚಿಗೆ ಹೆಚ್ಚು ಪ್ರತಿಫಲ ದೊರಕುವಂತೆ ಮಾಡಲು ನಮ್ಮ ಸಹಕಾರ ನಿಮಗೆ ಮೀಸಲು. ನಮಸ್ಕಾರಗಳು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಕ್ಯಾಸಿಯಾ ಸೆರಿಸಿಯಾ ಬೆಳೆಸಿ ಪಾರ್ಥೆನಿಯಂ ನಿಯಂತ್ರಣ
ಒಂದು ದಶಕದ ಅವ್ಯಾಹತ ಸಮರವನ್ನು ಸೆರಿಸಿಯಾ ಮಾನವ ನೆಡೆಗೆ ತನ್ನ ಬಿಳಿ ತಲೆ ದೂಗಿ ಅಣಕಿಸುತ್ತಿರುವ ಪಾರ್ಥೇನಿಯಂ ಅನ್ನು ಎಲ್ಲರೂ ನೋಡಿದವರೇ. ರಸ್ತೆಯ ಇಕ್ಕೆಲಗಳಲ್ಲಿ ಖಾಲಿ ಜಾಗಗಳು ಮತ್ತು ಬೀಳುಬಿದ್ದ ಜಮೀನುಗಳಲ್ಲಿ ತನ್ನ ನಿರಂಕುಶ ಅಧಿಪತ್ಯವನ್ನು ಸ್ಥಾಪಿಸಿದ ನಂತರ ವ್ಯವಸಾಯ ಯೋಗ್ಯ ಜಮೀನಿನ ಕಡೆಗೂ ದಾಳಿ ಇಟ್ಟಿರುವ ಈ ಕಳೆಯ ಹತೋಟಿ ಕಷ್ಟ ಸಾಧ್ಯ ಎಂಬುದನ್ನು ಎಲ್ಲರೂ ಅರಿತಿದ್ದಾರೆ. ವ್ಯವಸಾಯದ ಜಮೀನುಗಳಲ್ಲಿ ರೈತರ ಯತ್ನದಿಂದ ಇದನ್ನು ತಕ್ಕ ಮಟ್ಟಿಗೆ ನಿಗ್ರಹಿಸಿದರೂ ಯಾರಿಗೂ ಬೇಡವಾದ ಖಾಲಿ ಜಾಗಗಳು, ಬೀಳು ಜಮೀನುಗಳು ಮತ್ತು ರಸ್ತೆಯ ಬದುಗಳಲ್ಲಿ ಈ ಕಳೆಯ ಹತೋಟಿ ಕನಸಿನ ಮಾತಾಗಿದೆ. ಸರಕಾರದ ಯತ್ನಗಳಿಗೂ ಈ ದಿಸೆಯಲ್ಲಿ ಪ್ರೋತ್ಸಾಹದಾಯಕ ಯಶಸ್ಸು ಸಿಕ್ಕಿಲ್ಲದಿರುವುದು ವಿದಿತವಾಗಿದೆ.
ಹಾನಿಕಾರಕ ಕೀಟಗಳನ್ನು ಮತ್ತು ಕಳೆ ಸಸ್ಯಗಳನ್ನು ನಿಯಂತ್ರಿಸಲು ಕಳೆದ ಒಂದು ಶತಮಾನದಿಂದ ವಿಜ್ಞಾನಿಗಳು ಜೈವಿಕ ನಿಯಂತ್ರಣದ ಪದ್ಧತಿಯನ್ನು ಅಳವಡಿಸುತ್ತಿದ್ದಾರೆ. ಪಾಪಾಸು ಕಳ್ಳಿ ಮತ್ತು ಹೇಸಿಗೆ ಕಂಟಿ ಅಂತಹ ಕಳೆಗಳನ್ನು ಈ ಪದ್ಧತಿಯಿಂದ ಯಶಸ್ವಿಯಾಗಿ ನಿಗ್ರಹಿಸಿದ್ದು, ಪಾರ್ಥೇನಿಯಂ ವಿರುದ್ಧವೂ ಈ ಪದ್ಧತಿಯನ್ನು ಅಳವಡಿಸುವುದು ಸೂಕ್ತ ಎಂಬ ಪ್ರೇರೇಪಣೆ ವಿಜ್ಞಾನಿಗಳ ಮನಸ್ಸಿಗೆ ಬಂದಿರಬಹುದು. ಆದ್ದರಿಂದ ಇದರ ಹತೋಟಿಗೆ ಪಾರ್ಥೇನಿಯಂ ಅನ್ನು ಕಬಳಿಸಬಲ್ಲ ಕೀಟಗಳನ್ನು ಹೊರ ದೇಶಗಳಿಂದ ಆಮುದು ಮಾಡಿಕೊಳ್ಳುವ ಯೋಜನೆ ಹಾಕಿಕೊಂಡಿದ್ದಾರೆ. ಈ ಯೋಜನೆಯ ಮೊದಲು ಹಂತವಾಗಿ ಜೈಗೊಗ್ರಾಮಾ ಬೇಕೋರೇಟಾ ಹೆಸರಿನ ಪಾರ್ಥೇನಿಯಂ ಎಲೆಗಳನ್ನು ತಿನ್ನಬಲ್ಲ ಕೀಟಗಳನ್ನು ಪರಿಸರದಲ್ಲಿ ಬಿಡುವುದಾಗಿ ಪ್ರಕಟಿಸಿದ್ದಾರೆ. ಕಾಮನ್‌ವೆಲ್ತ್ ಇನ್ಸ್‌ಟಿಟ್ಯೂಟ್ ಆಫ್ ಬಯೋಲವಾಟಜಿಕಲ್ ಕಂಟ್ರೋಲ್ ಅವರ ಸಹಕಾರದಿಂದ ಈ ತಳಿಯ ಬೀಜಗಳನ್ನು ತಿನ್ನುವ ಸ್ಮಿಕ್ರೊನಿಕ್ಸ್ ರುಟ್ಯುಲೆಂಟಸ್ ಹಾಗೂ ಇದರ ಬೇರು ಮತ್ತು ಕಾಂಡಗಳನ್ನು ಭಕ್ಷಿಸುವ ಎಪಿಬ್ಲೆಮಾ ಸ್ಪರ್ನೂವಾ ಎಂಬ ಕೀಟಗಳನ್ನು ಹೊರದೇಶಗಳಿಂದ ಆರಿಸಿ ಪರಿಸರದಲ್ಲಿ ಬಿಡುವ ಯೋಜನೆಯೂ ಇದೆ.
ಈ ಉದ್ದೇಶದ ಪ್ರಯೋಗಕ್ಕೆ ಭಾರತೀಯ ಕೃಷಿ ಅನುಸಂಧಾನ ಪರಿಷತ್‌ನವರು ಬೆಂಗಳೂರನ್ನು ಪ್ರಾಯೋಗಿಕ ಕ್ಷೇತ್ರವನ್ನಾಗಿ ಆರಿಸಿದ್ದಾರೆ. ಈ ಮೂರು ರೀತಿಯ ಕೀಟಗಳ ಬಿಡುಗಡೆ ಒಂದೇ ಬಾರಿಗೆ ಆದರೆ ಮಾತ್ರ ಪಾರ್ಥೇನಿಯಂ ಹತೋಟಿಯಾಗಬಹುದು. ಆದರೂ ಪಾರ್ಥೇನಿಯಂನ ನಿರ್ಮೂಲನ ನಂತರ ಖಾಲಿ ಸ್ಥಳಗಳನ್ನು ಆಕ್ರಮಿಸಬಹುದಾದ ಬೇರೆ ಬೇರೆ ಕಳೆಯ ಬಗ್ಗೆ ಅನಿಶ್ಚಿತ ಇದ್ದೇ ಇದೆ. ಪಾರ್ಥೇನಿಯಂಗಿಂತ ಹಾನಿಕಾರಕ ಕಳೆಯೂ ಬರಬಹುದಾದ ಸಾಧ್ಯತೆ ಉಂಟು. ಕೀಟಗಳನ್ನು ಉಪಯೋಗಿಸಿ ಹಾನಿಕಾರದ ಕಳೆಗಳ ಹತೋಟಿ ಹೇಗೆ ಸಾಧ್ಯವೋ ಅದೇ ರೀತಿಯಲ್ಲಿ ಉಪಯುಕ್ತ ಸಸ್ಯವನ್ನು ಬೆಳೆಸಿ ಹಾನಿಕಾರಕ ಕಳೆಯ ನಿಯಂತ್ರಣದ ಸಾಧ್ಯತೆಯೂ ಇಲ್ಲದಿಲ್ಲ. ವ್ಯವಸಾಯದ ಯೋಗ್ಯ ಜಮೀನುಗಳಲ್ಲಿ ರಾಗಿ, ಹುರುಳಿಯಂತಹ ಬೆಳೆಗಳನ್ನು ಒತ್ತೊತ್ತಾಗಿ ಬೆಳೆದು ಬೆಳೆಯ ಪೈಪೋಟಿ ಸಿದ್ಧಾಂತದ ಮೇರೆಗೆ ಕಳೆ ನಿಯಂತ್ರಣ ಸಾಧಿಸಿದ್ದಾರೆ. ಆದರೆ ಇದೇ ಸಿದ್ದಾಂತವನ್ನು ಖಾಲಿ ಜಾಗಗಳಿಗೆ ವಿಸ್ತರಿಸುವುದು ಸಾಧ್ಯ.
ಏಕೆಂದರೆ ಯಾವ ಬೆಳೆಯನ್ನು ಬೆಳೆದರೂ ಅದು ಪೂರ್ಣ ಬೆಳೆಯುವ ಮುಂಚೆಯೇ ರಕ್ಷಣೆ ಇಲ್ಲದಿರುವುದರಿಂದ ದನಕರುಗಳು ತಿನ್ನುವ ಮತ್ತು ಜನರು ಉಪಯೋಗಿಸುವ ಸಂಭವವಿದ್ದು, ಅಡೆತಡೆಗಳಿಲ್ಲದೆ ಕಳೆ ತಾನೇ ತಾನಾಗಿ ವಿಜೃಂಭಿಸುತ್ತದೆ. ಈ ತತ್ವವನ್ನು ಅಳವಡಿಸಬೇಕಿದ್ದರೆ ಜನರನ್ನು ಆಕರ್ಷಿಸದಂತಹ ದನಕರುಗಳು ತಿನ್ನದಂತಹ ಹಾಗೂ ಪಾರ್ಥೇನಿಯಂಗಿಂತ ಬಲಿಷ್ಟವಾಗಿ ಬೆಳೆಯಬಲ್ಲ ಹಾನಿರಹಿತ ಸಸ್ಯವನ್ನು ಬೆಳೆಸುವುದು ಸೂಕ್ತ. ಈ ಸಂದರ್ಭದಲ್ಲಿ ಪಾರ್ಥೇನಿಯಂಗೆ ನೈಸರ್ಗಿಕ ಶತೃವಾಗಿ ಬಂದಿರುವ ಕ್ಯಾಸಿಯಾ ಸೆರಿಸಿಯಾವನ್ನು ಯೋಗ್ಯ ರೀತಿಯಲ್ಲಿ ಬೆಳೆಸುವುದು ಸಮಂಜಸ ಎಂದು ನಮ್ಮ ಅಭಿಪ್ರಾಯ.

ಕ್ಯಾಸಿಯಾ ಸೆರಿಸಿಯಾ ಸಸ್ಯವು ಸುಮಾರು ಒಂದು ದಶಕದ ಹಿಂದೆಯೇ ನಮ್ಮ ದೇಶಕ್ಕೆ ಬಂದಿರಬಹುದಾದರೂ ಎನ್.ಪಿ. ಸಿಂಗ್ ಅವರು ೧೯೭೯ರಲ್ಲಿ ಪ್ರಥಮವಾಗಿ ಇದರ ಬಗ್ಗೆ ವೈಜ್ಞಾನಿಕ ವಿವರಣೆಯನ್ನು ಕೊಟ್ಟಿದ್ದಾರೆ. ದಕ್ಷಿಣ ಅಮೆರಿಕಾದ ಮೂಲ ನಿವಾಸಿಯಾದ ಈ ಸಸ್ಯವು ಮಹಾರಾಷ್ಟ್ರದ ಮೂಲಕ ಕರ್ನಾಟಕಕ್ಕೆ ಬಂದಿರಬಹುದು. ಗಣನೀಯ ಗಾತ್ರದ ಗುಂಪುಗಳಾಗಿ ಬೆಳೆಯಬಲ್ಲ ಈ ಸಸ್ಯದ ಎತ್ತರ ೧೫-೧೮೦ ಸೆ.ಮೀ. ಲೆಗ್ಯೂ ಮಿನೋಸಿ ಕುಟುಂಬಕ್ಕೆ ಸೇರಿರುವ ಈ ಸಸ್ಯಕ್ಕೆ ಹಳದಿ ಬಣ್ಣದ ಹೂಗಳಿವೆ. ಈ ಸಸ್ಯಗಳ ಎಲೆಗಳ ಕಂಕುಳಲ್ಲಿ ೩-೪ ಸೆ.ಮೀ. ಉದ್ದದ ೪-೭ ಕಾಯಿಗಳನ್ನು ಬಿಡುತ್ತದೆ. ಒಂದೊಂದು ಕಾಯಿಯಲ್ಲೂ ೭-೧೦ರವರೆಗೂ ಬೀಜಗಳಿವೆ. ಕ್ಯಾಸಿಯಾ ಟೋರಾವನ್ನೇ ಹೋಲುವ ಈ ಸಸ್ಯವು ಮಲೆ ಹೆಚ್ಚಿರುವ ಧಾರವಾಡ, ಬೆಳಗಾವಿ ಜಿಲ್ಲೆಗಳಲ್ಲೂ ಮಳೆ ಕಡಿಮೆ ಇರುವ ಬಳ್ಳಾರಿ, ಬಿಜಾಪುರ ಜಿಲ್ಲೆಗಳಲ್ಲಿ ಹರಡಿವೆ. ಇದು ಪಾರ್ಥೇನಿಯಂ ಜೊತೆಗೆ ಎಷ್ಟೋ ಕಡೆ ಸಹ ಜೀವನ ನಡೆಸಿದ್ದರೂ ಪೈಪೋಟಿಯಲ್ಲಿ ಪಾರ್ಥೇನಿಯಂ ಮೇಲೆ ತನ್ನ ಹಿರಿಮೆ ಸಾಧಿಸಿರುವುದನ್ನು ನಾವು ಗಮನಿಸಿದ್ದೇನೆ.

ಎಷ್ಟೋ ಸಂದರ್ಭಗಳಲ್ಲಿ ಪಾರ್ಥೇನಿಯಂ ಮುಂಚೆ ಆಕ್ರಮಿಸಿದ ಸ್ಥಳವನ್ನು ಈ ಸಸ್ಯಕ್ಕೆ ಬಿಟ್ಟುಕೊಟ್ಟಿರುವುದು ಕಂಡುಬರುತ್ತದೆ. ಈ ಸಸ್ಯದ ಗುಂಪು ಆಕ್ರಮಿತ ಸ್ಥಳವನ್ನು ಕೇಂದ್ರವಾಗಿರಿಸಿಕೊಂಡು ಪರಿಧಿಯಲ್ಲಿ ಕಿರಿ ಸಸ್ಯಗಳಿದ್ದು, ಮಧ್ಯ ಭಾಗದಲ್ಲಿ ಎತ್ತರದ ಸಸ್ಯಗಳಿವೆ. ಗುಂಪಿನ ಎಲೆ ಛಾವಣಿಯ ದಟ್ಟವಾಗಿದ್ದು, ಇದರ ಕೆಳಗಡೆ ಯಾವ ಗಿಡವನ್ನು ಬೆಳೆಯಲು ಅವಕಾಶ ಕೊಡುವುದಿಲ್ಲ.
ಪಾರ್ಥೇನಿಯಂ ಕಳೆಯನ್ನು ಹೊಡೆದೋಡಿಸಬಲ್ಲ ಈ ಸಸ್ಯದ ಹಲವಾರು ಉಪಯುಕ್ತ ಗುಣಗಳನ್ನು ಸ್ಥಳೀಯರು ಕಂಡು ಕೊಂಡಿದ್ದಾರೆ. ಹೆಚ್ಚು ಎಲೆಗಳನ್ನು ಬಿಡುವುದರಿಂದ ಹೆಚ್ಚು ಇದನ್ನು ಹಸಿರು ಗೊಬ್ಬರವಾಗಿ ರೈತರು ಉಪಯೋಗಿಸುತ್ತಿದ್ದಾರೆ. ಇದರ ಬಲಿಷ್ಟ ಬೇರಿನ ಸಮೂಹವು ಮಣ್ಣಿನ ಸವಕಳಿಯನ್ನು ತಡೆಗಟ್ಟುತ್ತದೆ. ಎಳೆಯ ಎಲೆಗಳನ್ನು ದಕ್ಷಿಣ ಕನ್ನಡ ಜಿಲ್ಲೆಯವರು ತಯಾರಿಸುವ ತಜಂಗ್ ರೀತಿಯ ವ್ಯಂಜನದ (ಅನ್ನದ ಜೊತೆ ನಂಜಿಕೊಳ್ಳುವ ಪದಾರ್ಥ) ತಯಾರಿಕೆಗೆ ಉಪಯೋಗಿಸುತ್ತಾರೆ. ಎಲೆ ಮತ್ತು ಕಾಯಿಯ ರಸದಿಂದ ತದ್ದಿನಂತಹ (ಹುಳುಕಡಿ) ಚರ್ಮ ವ್ಯಾಧಿಯು ಗುಣವಾಗುತ್ತದೆ.
ಕ್ಯಾಸಿಯಾ ಸೆರಿಸಿಯಾದ ಬೆಳವಣಿಗೆಯನ್ನು ಗಮನಿಸಿ, ಈ ಸಸ್ಯವು ಪಾರ್ಥೇನಿಯಂಗಿಂತ ಭಯಂಕರ ಪಿಡಿಗಾಗಬಹುದೇನೋ ಎಂಬ ಶಂಕೆ ಪರಿಸರ ತಜ್ಞರನ್ನು ಭಾವಿಸಬಹುದು. ಈ ಸಸ್ಯದ ಗುಣಲಕ್ಷಣಗಳನ್ನು ಅಧ್ಯಯನದಿಂದ ಆ ಭಯಕ್ಕೆ ಎಡೆಯಿಲ್ಲ ಎಂಬುದನ್ನು ಸ್ಪಷ್ಟಪಡಿಸುತ್ತದೆ. ಚೆನ್ನಾಗಿ ಬೆಳೆದು ಬಂದ ಸಸ್ಯವು ಬರೀ ೩೦೦-೪೦೦ ಬೀಜಗಳನ್ನು ಉತ್ಪಾದಿಸುತ್ತದೆ. ಅಲ್ಲದೆ ಪಾರ್ಥೇನಿಯಂನಲ್ಲಿರುವಂತಹ ಗಾಳಿ ಮೂಲಕ ಬೀಜ ಪ್ರಸಾವಿಲ್ಲ. ಚರ್ಮದ ಮೇಲೆ ಯಾವ ಹಾನಿಯನ್ನೂ ಮಾಡದ ಈ ಸಸ್ಯವನ್ನು ಇದರ ಬೆಳವಣಿಗೆಯ ಯಾವ ಹಂತದಲ್ಲಾದರೂ ಸುಲಭವಾಗಿ ಬರಿಗೈಯಿಂದಲೇ ಕಿತ್ತೆಸೆಯಬಹುದು.
ಈ ಸಸ್ಯದ ಹರಡುವಿಕೆ ನಿಸರ್ಗದಲ್ಲಿ ನಿಧಾನವಾಗಿ ಜರುಗುತ್ತಿದೆ. ಮಾನವ ಯತ್ನದಿಂದ ಇದರ ಪ್ರಸಾರವನ್ನು ಹೆಚ್ಚಿಸಿ ಪಾರ್ಥೇನಿಯಂ ಅನ್ನು ಹತೋಟಿಗೆ ತರಬಹುದೆಂಬ ಆಶಯವಿದೆ. ದೊಡ್ಡ ಪ್ರಮಾಣದ ಯೋಜನೆಗೆ ಕೈ ಹಾಕುವ ಮುಂಚೆ ಈ ಸಸ್ಯದ ಬೀಜಗಳನ್ನು ಪಾರ್ಥೇನಿಯಂ ಆಕ್ರಮಿಕ ಸ್ಥಳಗಳಲ್ಲಿ ಪ್ರಸಾರ ಮಾಡಿ ಅದರ ಪರಿಣಾಮವನ್ನು ನೋಡುವುದು ಸೂಕ್ತ. ಈ ವಿಷಯವಾಗಿ ಆಳವಾಗಿ ಅಭ್ಯಸಿಸಿ ಪಾರ್ಥೇನಿಯಂನ ಹತೋಟಿಗೆ ಯತ್ನಿಸುವುದು ಸಮಂಜಸ ಎಂದು ನಮ್ಮ ಅಭಿಪ್ರಾಯ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಭಾರತದಲ್ಲಿ ಬತ್ತದ ಉತ್ಪಾದನೆಯನ್ನು ಇಮ್ಮಡಿ ಮಾಡಲು ಸಾಧ್ಯವೇ?
ದಿನೇ ದಿನೇ ಮಿತಿಯಿಲ್ಲದೆ ಬೆಳೆಯುತ್ತಿರುವ ವಿಶ್ವದ ಜನಸಂಖ್ಯೆಯ ಆಹಾರದ ಬೇಡಿಕೆಯನ್ನು ಪೂರೈಸಲು ಕೆಲವೇ ದಶಕಗಳಲ್ಲಿ ಆಹಾರ ಧಾನ್ಯಗಳ ಉತ್ಪಾದನೆಯು ಇಮ್ಮಡಿಯಾಗಲೇ ಬೇಕಾಗಿದೆ. ಪ್ರಪಂಚದ ಆಹಾರ ಧಾನ್ಯಗಳಲ್ಲಿ ಅದರಲ್ಲೂ ಏಷ್ಯಾ ಖಂಡದಲ್ಲಿ ಅತ್ಯಂತ ಪ್ರಮುಖವಾದುದೆಂದರೆ ಬತ್ತ. ವಿಶ್ವದಲ್ಲಿ ಬತ್ತ ಬೆಳೆಯಲ್ಪಡುತ್ತಿರುವ ಒಟ್ಟು ವಿಸ್ತೀರ್ಣದ ಸುಮಾರು ೧/೩ ಭಾಗ ಭಾರತದಲ್ಲೇ ಇರುವುದು ಗಮನಾರ್ಹ. ಆದ್ದರಿಂದ ಬತ್ತದ ಉತ್ಪಾದನೆಯಲ್ಲಿ ಭಾರತದ ಪಾತ್ರ ಮಹತ್ವದ್ದಾಗಿದೆ. ಕಳೆದ ಒಂದೆರಡು ದಶಕಗಳಲ್ಲಿ ಭಾರತವು ಬತ್ತದ ಉತ್ಪಾದನೆಯಲ್ಲಿ ಸಾಧಿಸಿರುವ ಪ್ರಗತಿ ಪ್ರಶಂಸನೀಯ. ೧೯೫೭ನೇ ಸಾಲಿಗೆ ಹೋಲಿಸಿದರೆ ಈಗಾಗಲೇ ಬತ್ತದ ಉತ್ಪಾದನೆಯು ಶೇ. ೮೬ರಷ್ಟು ಏರಿರುವುದು ಸತ್ಯ ಸಂಗತಿ. ಸದ್ಯದ ವರ್ಷಗಳಲ್ಲಿಯೂ ಉತ್ಪಾದನೆ ಏರುತ್ತಿದೆ. ಇದು ಸ್ವಾಗತಾರ್ಹ. ಆದರೆ ಶೀಘ್ರದಲ್ಲೇ ಉತ್ಪಾದನೆಯು ಇನ್ನು ಸ್ವಲ್ಪ ಏರಿದ ನಂತರ, ಉತ್ಪಾದನಾ ಮಟ್ಟವು ಸ್ಥಗಿತಗೊಳ್ಳಬಹುದೆಂಬ ಶಂಕೆ ಅನೇಕರಲ್ಲಿ ಉದ್ಭವಿಸಿದೆ. ಹೊಸ ಹೊಸ ಮಾರ್ಗಗಳನ್ನು ಹುಡುಕಿ ಉತ್ಪಾದನೆಯನ್ನು ಹೆಚ್ಚುತ್ತಲೇ ಇರುವಂತೆ ಹೊಸ ಯೋಜನೆಗಳನ್ನು ಆಗಾಗ್ಗೆ ರೂಪಿಸದಿದ್ದಲ್ಲಿ ಇದು ಅಸಂಭವೇನೆಲ್ಲ. ಉತ್ಪಾದನೆಗೆ ನೆರವಾಗುವ ಅಂತಹ ಹೊಸ ಯೋಜನೆಗಳು ಯಾವುವು? ಎಂಬುದರ ಬಗ್ಗೆ ಈ ಲೇಖನದಲ್ಲಿ ಉಲ್ಲೇಖವಿದೆ. ತಳಿ ಅನುಸಂಧಾನದ ಬಗ್ಗೆ ಹೆಚ್ಚು ವಿವರ ನೀಡಲಾಗಿದೆ.
ಈವರೆಗೆ ಉತ್ಪಾದನೆಯನ್ನು ಹೆಚ್ಚು ಮಾಡುವುದರಲ್ಲಿ ಅನೇಕ ಯೋಜನೆಗಳು ಅಧಿಕ ಇಳುವರಿ ತಳಿಗಳ ಬಳಕೆ, ಸುಧಾರಿತ ಬೇಸಾಯ ಕ್ರಮದ ಅನುಕರಣೆ, ಸಕಾಲ ಸಸ್ಯ ಸಂರಕ್ಷಣಾ ಕ್ರಮ ಮುಂತಾದವು ಮಹತ್ವದ ಪಾತ್ರವನ್ನು ವಹಿಸಿವೆ ಮತ್ತು ಇನ್ನು ಮುಂದೆಯೂ ವಹಿಸುತ್ತದೆ. ಈ ವಿಷಯಗಳು ಅನೇಕ ಕಡೆ ಚರ್ಚಿಸಲ್ಪಟ್ಟಿವೆ ಮತ್ತು ಅವುಗಳ ಬಗ್ಗೆ ಅನೇಕ ಕಡೆ ಮಾಹಿತಿ ದೊರೆಯುತ್ತದೆ. ಆದ್ದರಿಂದ ಈ ಲೇಖನದಲ್ಲಿ ಉದ್ದೇಶ ಪೂರ್ವಕವಾಗಿಯೇ ಈ ವಿಷಯಗಳ ಬಗ್ಗೆ ಪ್ರಸ್ತಾಪಿಸುತ್ತಿಲ್ಲ. ಬದಲಾಗಿ ಹೊಸ ಯೋಜನೆಗಳು ಅಥವಾ ಜಾರಿಯಲ್ಲಿರುವ ಯೋಜನೆಗಳನ್ನು ಮಾರ್ಪಡಿಸಬೇಕಾದ ಸೂಕ್ತ ಸಲಹೆಗಳನ್ನು ನೀಡುವ ಪ್ರಯತ್ನ ಮಾಡಲಾಗಿದೆ.
ಕ್ಷೇತ್ರ ವಿಸ್ತರಣೆ:
ಕಳೆದ ದಶಕಗಳಲ್ಲಿ ಬತ್ತದ ಉತ್ಪಾದನೆಯನ್ನು ಹೆಚ್ಚಿಸುವುದರಲ್ಲಿ ಕ್ಷೇತ್ರ ವಿಸ್ತರಣೆಯೂ ಒಂದು ಮುಖ್ಯವಾದ ಅಂಶವಾಗಿತ್ತು. ಈ ಕೆಳಗೆ ಪಟ್ಟಿ ೧ ರಲ್ಲಿ ತೋರಿಸಿರುವಂತೆ ಬತ್ತ ಬೆಳೆಯುವ ಕ್ಷೇತ್ರವು ೨೦ ವರ್ಷಗಳಲ್ಲಿ ಶೇ. ೨೫ರಷ್ಟು ಏರಿತ್ತು. ಹೀಗೆ ಕ್ಷೇತ್ರವನ್ನು ವಿಸ್ತರಿಸಲು ಫಲವತ್ತಾದ ಆದರೆ ಬಂಜರು ಬಿದ್ದಿದ್ದ ಭೂಮಿಯನ್ನೆಲ್ಲಾ ಈಗಾಗಲೇ ಸಾಗುವಳಿಗೆ ತರಲಾಗಿದೆ. ಅಲ್ಲದೆ ಈಗಾಗಲೇ ಮಿತಿಮೀರಿ ಅರಣ್ಯ ಪ್ರದೇಶವನ್ನು ಕಡಿದು ಕೃಷಿ ಮಾಡಲಾಗುತ್ತಿದೆ. ಆದ್ದರಿಂದ ಕ್ಷೇತ್ರ ವಿಸ್ತರಣೆಯು ಇನ್ನು ಮುಂದೆ ಸುಲಭವಲ್ಲ. ಬದಲಾಗಿ ಈವರೆಗೆ ಬತ್ತ ಬೆಳೆಯಲ್ಪಡುತ್ತಿರುವ ಕೆಲವು ಖುಷ್ಕಿ ಜಮೀನುಗಳಲ್ಲಿ (Uplands) ಈಗೀಗ ಸಿ-೪ ಬೆಳೆಗಳೆನಿಸಿದ ಮುಸುಕಿನ ಜೋಳ, ರಾಗಿ, ಶಕ್ತಿಮಾನ್ ಮುಂತಾದ ಬೆಳೆಗಳು ರೈತನಿಗೆ ಬತ್ತಕ್ಕಿಂತಲೂ ಹೆಚ್ಚು ಲಾಭದಾಯಕವೆನಿಸಿದೆ. ಆದ್ದರಿಂದ ಅಲ್ಲಲ್ಲಿ ಬತ್ತದ ಕ್ಷೇತ್ರವು ಕಡಿಮೆಯಾಗುವ ಸಾಧ್ಯತೆಯೂ ಇದೆ. ಆದರೆ ಅಲ್ಲಲ್ಲಿ ಹೊಸದಾಗಿ ನೀರಾವರಿ ಸೌಲಭ್ಯ ಹೆಚ್ಚುತ್ತಿರುವುದರಿಂದ ಕೆಲವು ಕಡೆ ಬತ್ತದ ವಿಸ್ತೀರ್ಣವು ಹೆಚ್ಚುತ್ತಿರುತ್ತದೆ. ಆದ್ದರಿಂದ ಬೆಳೆಯುವ ಒಟ್ಟು ಕ್ಷೇತ್ರವು ಒಂದೇ ಆದ್ದರಿಂದ ಬತ್ತ ಬೆಳೆಯುವ ಒಟ್ಟು ಕ್ಷೇತ್ರವು ಒಂದೇ ಮಟ್ಟದಲ್ಲಿರುವ ಸಾಧ್ಯತೆಯೂ ಇದೆ.
ಇಷ್ಟರಲ್ಲೇ ನಡೆಸಿರುವ ಮಣ್ಣಿನ ಮಾದರಿಯ ಸರ್ವೆ ಮತ್ತು ಮಣ್ಣನ್ನು ಸುಧಾರಿಸುವ (reclamation) ಹಾಗೂ ವಿವಿಧ ಮಣ್ಣುಗಳಿಗೆ ತಳಿಗಳನ್ನು ಅಳವಡಿಸುವ (breeding tolerant varieties) ಸಂಶೋಧನೆಯಿಂದ ಏಷ್ಯಾ ಖಂಡದಲ್ಲೇ ೧೦೦ ಮಿಲಿಯನ್ ಹೆಕ್ಟೇರಿಗೂ ಮೀರಿದಷ್ಟು ಬಂಜರು ಪ್ರದೇಶವು ಬೇರೆ ಎಲ್ಲಾ ರೀತಿಯಲ್ಲಿಯೂ ಬತ್ತದ ಬೆಳೆಗೆ ಸೂಕ್ತವೆನಿಸಿದೆ ಎಂದೂ, ಕೇವಲ ದೋಷಗಳಿಂದಾಗಿ (ಅತಿ ಹುಳಿ, ಅತಿ ಲವಣ, ಪೋಷಕಾಂಶಗಳ ಕೊರತೆ ಅಥವಾ ಖಾರ) ಬಂಜರಾಗಿಯೇ ಉಳಿದಿದೆ ಎಂದೂ ತಿಳಿದುಬಂದಿದೆ. ಇದರಲ್ಲಿ ಬಹಳ ಪಾಲು ಭಾರತದಲ್ಲಿರುವುದೆಂದೂ ಗೊತ್ತಾಗಿದೆ. ಈಗಾಗಲೇ ತಿಳಿದು ಬಂದಿರುವ ಆಧುನಿಕ ಮಣ್ಣು ಸುಧಾರಣಾ ಕ್ರಮಗಳಿಂದಲೂ ಮತ್ತು ಇದೀಗ ಸಂಶೋಧನೆಯ ಕೊನೆಯ ಹಂತದಲ್ಲಿರುವ ಮಣ್ಣಿನ ನ್ಯೂನತೆಗಳಿಗೂ ಹೊಂದಿಕೊಳ್ಳುವಂತಹ ತಳಿಗಳನ್ನು ಬಳಕೆಗೆ ತರುವುದರಿಂದಲೂ ಲಕ್ಷಾಂತರ ಹೆಕ್ಟೇರುಗಳನ್ನು ಬತ್ತದ ಸಾಗುವಳಿಗೆ ಅಳವಡಿಸಬಹುದೆಂದು ತಿಳಿದುಬಂದಿದೆ. ಬೇರೆ ಯಾವ ಬೆಳೆಯೂ ಬೆಳೆಯಲಾರದಂತಹ ಕೆಲವು (ಅತಿ ಹುಳಿ, ಉಪ್ಪನ್ನು ಹೊಂದಿರುವ ಮಣ್ಣುಗಳು, ಜೌಗು ನೆರೆ) ಸಂದರ್ಭಗಳಲ್ಲಿ ಬತ್ತವು ಬೆಳೆಯಬಲ್ಲುದು ಎಂಬುದನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದು. ಅಂತರ ರಾಷ್ಟ್ರೀಯ ಮತ್ತು ರಾಷ್ಟ್ರೀಯ ಸಂಶೋಧನಾ ಕೇಂದ್ರಗಳಲ್ಲಿ ಈ ಬಗ್ಗೆ ಹೆಚ್ಚು ಸಂಶೋಧನೆ ಕೈಗೊಳ್ಳಬೇಕಾಗಿದೆ.
ಪಟ್ಟಿ: ೧ ಕಳೆದ ೨೦ ವರ್ಷಗಳಲ್ಲಿ ಬತ್ತದ ವಿಸ್ತೀರ್ಣ, ಉತ್ಪಾದನೆ ಮತ್ತು ಇಳುವರಿ

ಕೂಳೆ ಬೆಳೆ:
ಸುಮಾರು ೧೪ನೇ ಶತಮಾನದಿಂದಲೂ ಬತ್ತದ ರೈತರಿಗೆ ಪರಿಚಯವಿರುವ ಕೂಳೆ ಬೆಳೆಯು ಅಮೇರಿಕಾದಲ್ಲಿರುವ ಚಿಕ್ಸಾನ್ ರಾಜ್ಯವೊಂದನ್ನು ಬಿಟ್ಟರೆ ಬೇರೆಲ್ಲಿಯೂ ಜನಪ್ರಿಯವಾಗಿಲ್ಲ. ಕಳೆದ ೬೦ ವರ್ಷಗಳಿಂದಲೂ ಬಿಡಿ ಬಿಡಿಯಾಗಿ ಅಲ್ಲಲ್ಲಿ ನಡೆಸಿದ ಸಂಶೋಧನೆ ಮತ್ತು ರೈತರ ಅನುಭವ ಹಾಗೂ ಇದೀಗ ರಾಜ್ಯದ ಕೃಷಿ ವಿಶ್ವವಿದ್ಯಾನಿಲಯದಲ್ಲಿ ನಡೆಸಿದ ಸಂಶೋಧನೆಯಿಂದ ಕೆಲವು ಪ್ರದೇಶಗಳಲ್ಲಿ ಕೂಳೆ ಬೆಳೆಯು ಬಹಳ ಕಡಿಮೆ ಖರ್ಚು ಮತ್ತು ಅವಧಿಯಲ್ಲಿ ಪ್ರಥಮ ಬೆಳೆಯಷ್ಟೇ ಅಥವಾ ಕೆಲವು ಸಂದರ್ಭಗಳಲ್ಲಿ ಅದಕ್ಕಿಂತಲೂ ಲಾಭದಾಯಕವಾದ ಇಳುವರಿ ನೀಡಬಲ್ಲುದೆಂದು ತಿಳಿದುಬಂದಿದೆ. ಈವರೆಗೆ ನಡೆಸಿರುವ ಕೆಲವು ಪರಿಶೀಲನೆಯಿಂದ ಪ್ರತಿ ಒಂದು ಕ್ವಿಂಟಾಲ್ ಬತ್ತವನ್ನು ಉತ್ಪಾದಿಸಲು ಪ್ರಥಮ ಬೆಳೆಗಿಂತ ಕೂಳೆ ಬೆಳೆಯಲ್ಲಿ ಒಟ್ಟು ಕಡಿಮೆ ಖರ್ಚು ತಗುಲಿತ್ತು ಎಂಬುದನ್ನು ಇಲ್ಲಿ ಒತ್ತಿ ಹೇಳಬಹುದು. ಹೆಚ್ಚು ಕ್ರಯದಲ್ಲಿ ಸಾಮಾಗ್ರಿಗಳನ್ನು (inputs) ಕೊಂಡು ಬತ್ತವನ್ನು ಬೆಳೆದ ರೈತನಿಗೆ ಮಾರುಕಟ್ಟೆಯಲ್ಲಿ ಸರಿಯಾದ ಬೆಲೆಗೆ ಬತ್ತವನ್ನು ಮಾರಲಾಗದ ಈ ದಿನಗಳಲ್ಲಿ ಖರ್ಚಿನಲ್ಲಿ ಬತ್ತ ಬೆಳೆಯಲು ಅನುವಾಗುವ ಕೂಳೆ ಬೆಳೆಯು ಜನಪ್ರಿಯವಾಗುವ ಸಾಧ್ಯತೆ ಇದೆ. ಆದರೆ ಎಲ್ಲಾ ಸನ್ನಿವೇಶಗಳಲ್ಲೂ ಕೂಳೆ ಬೆಳೆ ಆಗುವುದಿಲ್ಲ. ಮಳೆ ಆಶ್ರಯದಲ್ಲಿ ಬತ್ತ ಬೆಳೆಯಲ್ಪಡುವ ಪ್ರದೇಶಗಳಲ್ಲಿ ಅದರಲ್ಲೂ ವರ್ಷಕ್ಕೆ ಒಂದೇ ಬೆಳೆ ತೆಗೆಯಲ್ಪಡುತ್ತಿರುವ ಕಣಿವೆ ಮತ್ತು ಇತರ ತಗ್ಗು ಪ್ರದೇಶಗಳಲ್ಲಿ ನೀರಿನ ಆಸರೆಯಿದ್ದಲ್ಲಿ ಕೂಳೆ ಬೆಳೆಯು ರೈತನಿಗೆ ಲಾಭದಾಯಕವಾಗಿ ಬತ್ತ ಉತ್ಪಾದನೆಯಲ್ಲಿ ಮಹತ್ವದ ಪಾತ್ರ ವಹಿಸಬಲ್ಲದೆಂಬುದಕ್ಕೆ ಕೆಲವು ರೈತರು ಕೂಳೆ ಬೆಳೆ ತೆಗೆಯುವುದರಲ್ಲಿ ಸಫಲರಾಗಿದ್ದಾರೆ. ಈ ಪದ್ಧತಿಯು ಜನಪ್ರಿಯವಾಗಲು ಉತ್ತಮ ತಳಿಗಳನ್ನು ಕಂಡು ಹಿಡಿದು ಸೂಕ್ತ ಕ್ರಮದ ಬಗ್ಗೆ ಹೆಚ್ಚು ಸಂಶೋಧನೆ ನಡೆಯಬೇಕು.
ಹೊಸ ತಳಿಗಳು:
ಈವರೆಗೆ ಕಂಡು ಹಿಡಿದಿರುವ ಅಧಿಕ ಇಳುವರಿ ತಳಿಗಳೆಲ್ಲಾ ಫಲವತ್ತಾದ ಮಣ್ಣಿನಲ್ಲಿ ಮತ್ತು ಹಿತವಾದ ಹವಾಗುಣದಲ್ಲಿ ಮಾತ್ರ ಬೆಳೆಯಬಲ್ಲುವಷ್ಟೆ. ಆದ್ದರಿಂದಲೇ ಕೆಲವು ಪ್ರದೇಶಗಳಲ್ಲಿ ಮಾತ್ರ ಅಧಿಕ ಇಳುವರಿ ತಳಿಗಳು ಹೆಚ್ಚು ಬಳಕೆಗೆ ಬಂದಿವೆ. ೧೯೭೫-೭೬ನೇ ಸಾಲಿನಲ್ಲಿ ಭಾರತದಲ್ಲಿ ಕೇವಲ ಶೇ. ೩೨.೯ರಷ್ಟು ಪ್ರದೇಶದಲ್ಲಿ ಮಾತ್ರ ಅಧಿಕ ಇಳುವರಿ ತಳಿಗಳನ್ನು ಬೆಳೆಯಲಾಗಿತ್ತು. ಈ ಪ್ರಮಾಣ ಸದ್ಯದಲ್ಲಿ ಇನ್ನೂ ಹೆಚ್ಚಾಗಿರಬಹುದು. ಆದರೆ ಹೊಸ ತಳಿಗಳು ಬಾರದಿದ್ದಲ್ಲಿ ಮತ್ತೆ ಹೆಚ್ಚಲಾರದು. ಬದಲಾಗಿ ಕಡಿಮೆಯಾಗಬಹುದು. ಏಕೆಂದರೆ ಅಧಿಕ ಇಳುವರಿ ತಳಿಗಳ ಸತತ ಸಾಂದ್ರ ಬೇಸಾಯದಿಂದ ಮಣ್ಣಿನಲ್ಲಿರುವ ಕೆಲವು ಪೋಷಕಾಂಶಗಳು ಮುಗಿದು ಸಸ್ಯದಲ್ಲಿ ಕೊರತೆಯ ಲಕ್ಷಣಗಳು ಕಾಣುತ್ತಿವೆ. ಅಲ್ಲದೆ ಅತಿಕೊರೆ, ನೆರೆ ಇರುವ ಜಾಗಕ್ಕೆ ಇನ್ನೂ ತಳಿಗಳೇ ಇಲ್ಲ. ಅವುಗಳಲ್ಲಿ ಮುಖ್ಯವಾದುದನ್ನು ಕೆಳಗೆ ಕಾಣಬಹುದು.
ಮಣ್ಣಿನ ನ್ಯೂನತೆಗಳು:
ಇವುಗಳಲ್ಲಿ ಪೋಷಕಾಂಶಗಳ ಅಥವಾ ಲವಣಗಳ ಕೊರತೆ ಮತ್ತು ಅತಿರೇಕ (ಖಾರ) ಎಂದು ಎರಡು ಭಾಗಗಳಾಗಿ ವಿಂಗಡಿಸಬಹುದು. ಕೊರತೆಗೆ ರಂಜಕ, ಸತು, ಕಬ್ಬಿಣ ಮತ್ತು ಗಂಧಕಗಳನ್ನೂ, ಖಾರಕ್ಕೆ ಲವಣಗಳು, ಕಬ್ಬಿಣ ಮತ್ತು ಬೋರಾನ್‌ಗಳನ್ನೂ ಉದಹರಿಸಬಹುದು. ಅಲ್ಯೂಮಿನಿಯಂ ಅತಿರೇಕದ ವರದಿಯು ಇದೆ. ಚೌಳು, ಕರಲು ಮುಂತಾದವು ಖಾರದ ಗುಂಪಿನಲ್ಲಿ ಬರುತ್ತವೆ. ದೋಷವು ಸಾಧಾರಣ (mild) ಮಟ್ಟದ್ದಾಗಿದ್ದರೆ, ನೇರವಾಗಿ ನಿರೋಧಕ ತಳಿಗಳಿಂದಲೇ ಉತ್ತಮ ಇಳುವರಿ ಪಡೆಯಬಹುದು. ದೋಷವು ಅತಿಯಾಗಿದ್ದಲ್ಲಿ ಮೊದಲು ಮಣ್ಣನ್ನು ಸುಧಾರಿಸಿ ನಂತರ ನಿರೋಧಕ ಶಕ್ತಿ ಹೊಂದಿರುವ ತಳಿಗಳನ್ನು ಬೆಳೆಯ ಬೇಕಾಗುತ್ತದೆ. ಅಂತರ ರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರದಲ್ಲಿ ಈವರೆಗೆ ನಡೆದಿರುವ ಸಂಶೋಧನೆಯ ಪ್ರಕಾರ ಐ.ಆರ್. ೩೪ ರಂಜಕ ಮತ್ತು ಸತುವಿನ ಕೊರತೆಯೂ ಐ.ಆರ್. ೮೨ ಮತ್ತು ಮಷೂರಿ (ಗೌರಿ) ಕಬ್ಬಿಣದ ಅತಿರೇಕಕ್ಕೂ, ಕರ್ನಾಟಕದಲ್ಲಿ ಬಳಕೆಯಲ್ಲಿರುವ ಪ್ರಗತಿ, ಮಂಗಳ, ಎಂ.ಆರ್. ೩೭೯, ತಳಿಗಳು ಸಾಧಾರಣ ಲವಣ ಪೀಡಿತ ಮಣ್ಣುಗಳಿಗೂ ಹೊಂದಿಕೊಂಡಿವೆ ಎಂಬುದು ತಿಳಿದು ಬಂದಿದೆ.
ಬೆಟ್ಟ ಮತ್ತು ತಗ್ಗು ಪ್ರದೇಶಗಳು:
ಕಾಶ್ಮೀರ, ಹಿಮಾಚಲ ಪ್ರದೇಶ, ಕರ್ನಾಟಕ ಇನ್ನೂ ಮುಂತಾದ ರಾಜ್ಯಗಳಲ್ಲಿ ಬತ್ತವು ಸಮುದ್ರ ಮಟ್ಟಕ್ಕಿಂತಲೂ ೩೦೦೦ ಅಡಿಗೂ ಎತ್ತರದಲ್ಲಿರುವ ಗದ್ದೆಗಳಲ್ಲಿ ಬೆಳೆಯಲ್ಪಡುತ್ತಿದೆ. ಬತ್ತವೂ ಹೂ ಬಿಡುವಾಗ ಅಥವಾ ಇನ್ನೂ ಮುಂಚೆ ಯಾವ ಹಂತದಲ್ಲಿ ಬೇಕಾದರೂ ಕೊರತೆಯು ಫಸಲಿಗೆ ಹಾನಿಯುಂಟು ಮಾಡಬಹುದು. ಈಗ ಪ್ರಚಾರದಲ್ಲಿರುವ ಅನೇಕ ತಳಿಗಳು ಈ ಸಂದರ್ಭಗಳಿಗೆ ಹೊಂದಿಕೊಳ್ಳಲಾರವು. ಕೊರತೆಗೆ ನಿರೋಧಕ ಶಕ್ತಿ ಹೊಂದಿರುವ ತಳಿಗಳು ಈಗೀಗ ಅಲ್ಲಲ್ಲಿ (ಕರ್ನಾಟಕದಲ್ಲಿ ಮಂಗಳ, ಕಾಶ್ಮೀರಲದಲ್ಲಿ ಕೆ.ಟಿ.) ಪ್ರಚಾರಕ್ಕೆ ಬರುತ್ತಿವೆ. ಇನ್ನೂ ಹೆಚ್ಚು ಸನ್ನಿವೇಶಗಳಿಗೆ ಹೊಂದಿಕೊಳ್ಳುವ ಕೊರತೆ ನಿರೋಧಕ ತಳಿಗಳನ್ನು ಕಂಡು ಹಿಡಿಯಬೇಕಾಗಿದೆ. ಹಾಗೆಯೇ ಪ್ರವಾಹದಲ್ಲಿಯೂ ಅಥವಾ ಸದಾ ಹರಿಯುವ ಅಥವಾ ಹೆಚ್ಚು ಆಳದಲ್ಲಿ ನಿಂತ ನೀರಿನಲ್ಲಿ ಬೆಳೆಯಬಲ್ಲ ತಳಿಗಳನ್ನು ಸುಧಾರಿಸಿ ಬಿಡುಗಡೆ ಮಾಡಬೇಕಾಗಿದೆ. ಪೂರ್ವ ಭಾರತದ ಕೆಲವು ರಾಜ್ಯಗಳಿಗೆ ಇವು ಬಹಳ ಸಹಾಯಕಾರಿಯಾಗಬಲ್ಲವು.
ಹದವಾದ ಒಕ್ಕಣೆ:
ಇಲ್ಲಿಯವರೆಗೆ ಬಿಡುಗಡೆಯಾಗಿರುವ ಕೆಲವು ತಳಿಗಳಲ್ಲಿ ಕೊಯ್ಲಿಗೆ ಮುನ್ನ ಮಾಗುತ್ತಿರುವಾಗಲೇ ಕಾಳು ಸಸ್ಯದಿಂದ ಉದುರಿ ನಷ್ಟವಾಗುತ್ತಿದೆ. ಇನ್ನು ಕೆಲವು ತಳಿಗಳಲ್ಲಿ ಕಾಳು ತೆನೆಗೆ ಗಟ್ಟಿಯಾಗಿ ಅಂಟಿಕೊಂಡು ಒಕ್ಕಣೆಯಲ್ಲಿ ಸರಿಯಾಗಿ ಬಿಡದೆ ಹುಲ್ಲಿನ ಜೊತೆ ಸೇರಿ ನಷ್ಟವಾಗುವುದುಂಟು. ಸಂಕರಣಾ ನಂತರ ತಳಿಗಳ ಆಯ್ಕೆ ಮಾಡುವಾಗ ಇದನ್ನು ಗಮನದಲ್ಲಿಟ್ಟುಕೊಂಡು ಹದವಾದ ಒಕ್ಕಣೆಯ ಗುಣಗಳುಳ್ಳ ತಳಿಗಳನ್ನು ಆಯ್ದುಕೊಳ್ಳುವುದರಿಂದ ಸ್ವಲ್ಪಮಟ್ಟಿಗೆ ನಷ್ಟವನ್ನು ತಪ್ಪಿಸಿ ಉತ್ಪಾದನೆ ಹೆಚ್ಚಿಸಲು ನೆರವಾಗಬಹುದು.
ಹೆಚ್ಚು ಅಕ್ಕಿ ಇಳುವರಿ:
ಇದೀಗ ರಾಜ್ಯದ ಕೃಷಿ ವಿಶ್ವವಿದ್ಯಾಲಯ ಮತ್ತು ಕೇಂದ್ರ ಆಹಾರ ಸಂಶೋಧನಾಲಯದ ಸಂಶೋಧನೆಯಿಂದ ಒಂದು ಕುತೂಹಲಕಾರಿ ಅಂಶ ಬೆಳಕಿಗೆ ಬಂದಿದೆ. ಬತ್ತದ ಕಾಳಿನಲ್ಲಿ ಅಕ್ಕಿಯು (brown rice) ಶೇ. ೭೦ ರಿಂದ ೮೬ರಷ್ಟು ಇರುತ್ತದೆ. ತಳಿಯಿಂದ ತಳಿಗೆ ಇಷ್ಟೊಂದು ವ್ಯತ್ಯಾಸವಿರುವುದರಿಂದ ಸೂಕ್ತ ಸುಧಾರಣೆಯ ಮೂಲಕ ಅಕ್ಕಿ ಇಳುವರಿಯು ಸದಾ ಶೇ. ೮೦ಕ್ಕೂ ಮೀರಿ ಇರುವಂತೆ ಮಾಡಲು ಸಾಧ್ಯ. ಆದ್ದರಿಂದ ಇನ್ನು ಮೇಲೆ ಕಂಡು ಹಿಡಿಯ ತಕ್ಕ ತಳಿಗಳಲ್ಲಿ ಖಡ್ಡಾಯವಾಗಿ ಶೇ. ೮೦ಕ್ಕೂ ಮೀರಿ ಇರುವಂತೆ ಮಾಡಲು, ಜಾರಿಯಲ್ಲಿರುವ ತಳೀಕರಣ ಯೋಜನೆಗಳನ್ನು ಮಾರ್ಪಡಿಸುವುದು ಸಾರ್ಥಕವಾದೀತು. ಸಂಕರಣ ಯೋಜನೆಗಳಲ್ಲಿ ಹೆಚ್ಚು ಅಕ್ಕಿ ಇಳುವರಿ ಕೊಡಬಲ್ಲ “ಸುಕಮಂಡಿ ಮತ್ತು ಬೀಕ್ ಗಂಗಾಸ್” (ಅಕ್ಕಿ ಇಳುವರಿ – ೮೪%) ತಳಿಗಳನ್ನು ಸೇರಿಸಿಕೊಳ್ಳಲಾಗಿದೆ.
ಅಕ್ಕಿ ನುಚ್ಚಾಗದ ಬತ್ತ:
ಬತ್ತವನ್ನು ಕೊಯ್ಲು ಮಾಡುವಾಗ ಮತ್ತು ಒಣಗಿಸುವಾಗ ಬಿಸಿಲಿನಿಂದ ಕಾಳಿನ ಒಳಗೆ ಬಿರುಕು ಉಂಟಾಗುತ್ತದೆ. ಬತ್ತವನ್ನು ಗಿರಣಿಗೆ ಕೊಟ್ಟಾಗ ಹೆಚ್ಚು ಪ್ರಮಾಣದಲ್ಲಿ ನುಚ್ಚಾಗಲು ಇಂತಹ ಬಿರುಕಗಳೇ ಹೆಚ್ಚು ಕಾರಣ. ಕೃಷಿ ವಿಶ್ವವಿದ್ಯಾಲಯ ಮತ್ತು ಕೇಂದ್ರ ಆಹಾರ ಸಂಶೋಧನಾಲಯದ ಸಂಶೋಧನೆಯಿಂದ, ಬಿಸಿಲಿನ ಬೇಗೆಯಲ್ಲೂ ಬಿರುಕು ಬಿಡದೆ ಗಟ್ಟಿಯಾಗಿರುವ ಅಂದರೆ ಬತ್ತವನ್ನು ಹೊಟ್ಟು ಬಿಡಿಸಲು ಮತ್ತು ಪಾಲಿಷ್ ಮಾಡಲು ಗಿರಣಿಗೆ ಕೊಟ್ಟಾಗ ಹೆಚ್ಚು ನುಚ್ಚಾಗದಂತಹ ತಳಿಗಳ ಸೃಷ್ಟಿ ಸಾಧ್ಯ ಎಂದು ಕಂಡು ಬಂದಿದೆ. ಅಕ್ಕಿ ಇಳುವರಿ ಹೆಚ್ಚಿಸುವ ಮತ್ತು ಅಕ್ಕಿ ನುಚ್ಚಾಗದಂತಹ ತಳಿಗಳನ್ನು ಕಂಡು ಹಿಡಿಯುವ ಯೋಜನೆಯಿಂದ ಕನಿಷ್ಟ ಶೇ. ೧೦ರಷ್ಟು ಉತ್ಪಾದನೆಯನ್ನು (ಅಕ್ಕಿ ರೂಪದಲ್ಲಿ) ಹೆಚ್ಚಿಸಲು ಸಾಧ್ಯ ಎಂದು ಅಂದಾಜು ಮಾಡಲಾಗಿದೆ. ಇದಕ್ಕೆ ಪ್ರತ್ಯೇಕ ಯೋಜನೆಗಳನ್ನು ಹಾಕಿಕೊಳ್ಳುವುದು ಸೂಕ್ತವೆಂದು ಹೇಳಬಹುದು.
ಕೀಟ, ಬೂಷ್ಟ್ ಮತ್ತು ನಂಜು ರೋಗಗಳಿಗೆ ನಿರೋಧಕ ಶಕ್ತಿ ಹೊಂದಿರುವ ತಳಿಗಳನ್ನು ಕಂಡು ಹಿಡಿಯಲು ಆಗಲೇ ಅನೇಕ ಯೋಜನೆಗಳಿವೆ.
ಶಕ್ತಿಮಾನ್ ತಳಿಗಳು:
ಶಕ್ತಿಮಾನ್ ಅಥವಾ ಮಿಶ್ರತಳಿ (ಹೈಬ್ರಿಡ್)ಗಳು ಇದುವರೆಗೆ ಜೋಳ, ಸಜ್ಜೆ ಮತ್ತು ಮುಸುಕಿನ ಜೋಳ, ಈ ಕೆಲವು ಅಂದರೆ ಅತ್ತಿ, ಬತ್ತ, ರಾಗಿ ಮುಂತಾದವುಗಳಲ್ಲಿ ಶಕ್ತಿಮಾನ್ ತಳಿಗಳು ಪ್ರಚಾರಕ್ಕೆ ಬರಲು ಸಾಧ್ಯವೇ ಇಲ್ಲ ಎಂದು ನಂಬಲಾಗಿತ್ತು. ಆದರೆ ಕಳೆದ ದಶಕದಲ್ಲಿಯೇ ಹತ್ತಿ ಬೆಳೆಯಲ್ಲೂ (ವರಲಕ್ಷ್ಮಿ ಹೆಚ್ ೪) ಶಕ್ತಿಮಾನ್ ತಳಿಗಳು ಪ್ರಚಾರಕ್ಕೆ ಬಂದವು. ಇದೀಗ ಚೈನಾದಲ್ಲಿ ಸಾವಿರಾರು ಎಕರೆಗಳಲ್ಲಿ ಬತ್ತದಲ್ಲಿಯೂ ಶಕ್ತಿಮಾನ್ ತಳಿಗಳನ್ನು ಬೆಳೆಯಲಾಗುತ್ತಿರುವುದು ವರದಿಯಾಗಿದೆ. ಬತ್ತದಲ್ಲಿ ಶಕ್ತಿಮಾನ್ ತಳಿಗಳು ಪ್ರಚಾರಕ್ಕೆ ಬರುವ ಸಾಧ್ಯತೆಯನ್ನು ರಾಜ್ಯದ ಕೃಷಿ ತಜ್ಞರೂ ಸಹ ಸೂಚಿಸಿದ್ದರು. ರಾಜ್ಯದ ಕೃಷಿ ವಿಶ್ವವಿದ್ಯಾಲಯದ ತಜ್ಞರು ೧೯೭೨ರಲ್ಲಿ ಸೃಷ್ಟಿಸಿದ ನಪುಂಸಕ ಬತ್ತದ ಹಾಗೆ ಇದೀಗ ಅಂತರ ರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರದಲ್ಲಿ ನಪುಂಸಕ ಬತ್ತವನ್ನು ಕಂಡು ಹಿಡಿಯಲಾಗಿದೆ. ಆದರೆ ಬತ್ತವು ಸ್ವಕೀಯ ಗರ್ಭಾಂಕುರ ಕ್ರಿಯೆಗೆ ಒಳಪಟ್ಟು ಬೆಳೆಯಾದುದರಿಂದ ಪರಕೀಯ ಗರ್ಭಾಂಕುರ ಬೆಳೆಗಳಷ್ಟು ಹೆಚ್ಚು ಶಕ್ತಿಯುಳ್ಳ ಮಿಶ್ರತಳಿಗಳನ್ನು ಕಂಡು ಹಿಡಿಯುವುದು ಸಾಧ್ಯವಿಲ್ಲವೆಂದೂ, ಆದರೆ ಶೇ. ೩೦-೪೦ರಷ್ಟು ಹೆಚ್ಚು ಇಳುವರಿ ನೀಡುವ ಶಕ್ತಿಮಾನ್ ತಳಿಗಳನ್ನು ಕಂಡು ಹಿಡಿಯಬಹುದೆಂದೂ ಈವರೆಗೆ ನಡೆಸಿರುವ ಸಂಶೋಧನೆಯಿಂದ ತಿಳಿದು ಬಂದಿದೆ.
ಉತ್ತಮ ಬೀಜದ ಸರಬರಾಜು:
೧೯೬೫ಕ್ಕೂ ಮುಂಚೆ ನೂರಾರು ಉದ್ದವಾಗಿ ಬೆಳೆಯುವ ಸುಧಾರಿಸಿದ ತಳಿಗಳೂ ಅನಂತರ ಈವರೆಗೆ ನೂರಾರು ಗಿಡ್ಡ ಮತ್ತು ಅರೆಗಿಡ್ಡ ಸಸ್ಯ ಸ್ವರೂಪದ ಸುಧಾರಿಸಿದ ತಳಿಗಳೂ ಭಾರತದ ವಿವಿಧ ರಾಜ್ಯಗಳಲ್ಲಿ ರೈತರ ಬಳಕೆಗೆಂದು ಬಿಡುಗಡೆಯಾಗಿ ಜನಪ್ರಿಯವಾಗಿದೆ. ಆದರೆ ಅಲ್ಲಲ್ಲಿ ಆಗಾಗ್ಗೆ ನಡೆಸಿದ ಸರ್ವೆಯ ಪ್ರಕಾರ ಹಾಗೂ ತಜ್ಞರು ರೈತರು ತಾಕುಗಳಿಗೆ ಭೇಟಿ ಕೊಟ್ಟಾಗ ನಡೆಸಿದ ಪರಿಶೀಲನೆಗೆ ಆಧಾರದ ಮೇಲೆ ರೈತರಿಗೆ ಉತ್ತಮ ಗುಣದ ಬೀಜವು ದೊರಕುತ್ತಿಲ್ಲ ಎಂಬುದು ಸಂಶಯಾತೀತ. ಹಿಂದೆ ಅನೇಕ ಯೋಜನೆಗಳ ಮೂಲಕ ಉತ್ತಮ ಬೀಜದ ಸರಬರಾಜಿಗೆ ಬಹಳಷ್ಟು ಪ್ರಯತ್ನಗಳು ನಡೆದಾಗ್ಯೂ ಈವರೆಗು ಸ್ಥಿತಿ ಉತ್ತಮಗೊಂಡಿಲ್ಲ. ತೃಪ್ತಿಕರವಾದ ಬೀಜದ ಸರಬರಾಜಿಗೆ ಸೂಕ್ತ ಮಾರ್ಗಗಳನ್ನು ಹುಡುಕಿ ಶೀಘ್ರದಲ್ಲೇ ಜಾರಿಗೆ ತರುವುದು ಅತ್ಯವಶ್ಯಕ.
ವಿಸ್ತರಣಾ ಕಾರ್ಯಕ್ರಮ:
೧೯೭೫-೭೬ನೇ ಸಾಲಿನಲ್ಲಿ ಬತ್ತದ ಉತ್ಪಾದನೆಯು ೧೯೫೭ಕ್ಕೆ ಹೋಲಿಸಿದರೆ ಶೇ. ೮೬ ಹೆಚ್ಚಿರುವುದು ನಿಜ. ಆದರೆ ಅಷ್ಟರಲ್ಲಿ ಕ್ಷೇತ್ರವು ಕೂಡ ಶೇ. ೨೩ರಷ್ಟು ವಿಸ್ತರಣೆಯಾಗಿತ್ತು. ಆದ್ದರಿಂದ ಹೆಕ್ಟೇರುವಾರು (ಪಟ್ಟಿ ೧) ಇಳುವರಿಯನ್ನು ಪರಿಶೀಲಿಸಿದಾಗ ಕೇವಲ ಶೇ. ೫೧ರಷ್ಟು ಮಾತ್ರ ಇಳುವರಿ ಹೆಚ್ಚಿದೆ ಎಂದು ತಿಳಿದು ಬಂದಿತು. ಡಾ. ಎಂ.ಎಸ್. ಸ್ವಾಮಿನಾಥನ್ ಅವರು ೧೯೭೭ರಲ್ಲಿ ಹೈದರಾಬಾದಿನಲ್ಲಿ ಬತ್ತದ ಸಂಶೋಧಕರನ್ನು ಉದ್ದೇಶಿಸಿ ಮಾತನಾಡುವಾಗ ಭಾರತದ ವಿವಿಧ ರಾಜ್ಯಗಳಲ್ಲಿ ವರದಿಯಾಗುವ ಸರಾಸರಿ ಇಳುವರಿಯನ್ನು ರಾಷ್ಟ್ರೀಯ ಪ್ರಾತ್ಯಕ್ಷಿಕೆಗಳ ಇಳುವರಿಗೆ ಹೋಲಿಸಿ ಚರ್ಚಿಸಿದರು.
ರಾಷ್ಟ್ರೀಯ ಪ್ರಾತ್ಯಕ್ಷಿಕೆ ತಾಕುಗಳ ಇಳುವರಿಯು ಎಲ್ಲಾ ರಾಜ್ಯಗಳಲ್ಲಿಯೂ ಆಶಾದಾಯಕವಾಗಿದೆ. ಕನಿಷ್ಟ ಇಳುವರಿ ಹೆಕ್ಟೇರಿಗೆ ೩.೮ ಟನ್ ಗರಿಷ್ಟ ಇಳುವರಿ ೭.೯ ಟನ್ (ಹರಿಯಾಣ) ಆದರೆ ಹೆಚ್ಚು ರಾಜ್ಯಗಳಲ್ಲಿ ನಿಜವಾಗಿಯೂ ಬೆಳೆಯಲ್ಪಡುತ್ತಿರುವ ಸರಾಸರಿ ಇಳುವರಿಯೂ ಪ್ರಾತ್ಯಕ್ಷಿಕೆ ತಾಕುಗಳ ಅರ್ಧಭಾಗವೂ ಇಲ್ಲ ಎಂಬುದು ಶೋಚನೀಯ, ಪಟ್ಟಿಯಲ್ಲಿರುವ ೧೮ ರಾಜ್ಯಗಳ ಪೈಕಿ ೭ ರಾಜ್ಯಗಳಲ್ಲಿ ೨ ಟನ್‌ಗೂ ಕಡಿಮೆ ೮ ರಾಜ್ಯಗಳಲ್ಲಿ ೨ ಟನ್ ಮೀರಿದ್ದರೂ ೩ ಟನ್ ಗಿಂತ ಕಡಿಮೆ ೩ ರಾಜ್ಯಗಳಲ್ಲಿ (ತಮಿಳುನಾಡು, ಪಂಜಾಬ್, ಹರಿಯಾಣ) ಮಾತ್ರ ೩ ಟನ್ ಮೀರಿದೆ. ಅಂದರೆ ಈಗಾಗಲೇ ತಿಳಿದು ಬಂದಿರುವ ತಾಂತ್ರಿಕ ಜ್ಞಾನವನ್ನು ಎಲ್ಲಾ ಪ್ರದೇಶಗಳಲ್ಲಿಯೂ ಚೆನ್ನಾಗಿ ಉಪಯೋಗಿಸಿಕೊಳ್ಳುವುದರಿಂದ ಇನ್ನೂ ಹೆಚ್ಚಿನ ಉತ್ಪಾದನೆ ಸಾಧಿಸಬಹುದೆಂದಾಯ್ತು. ಆದ್ದರಿಂದ ಸದ್ಯದಲ್ಲಿರುವ ಅಡಚಣೆಗಳನ್ನು ಹುಡುಕಿ ಅವುಗಳ ಪರಿಹಾರಕ್ಕೆ ಸೂಕ್ತ ವಿಸ್ತರಣಾ ಕ್ರಮಕೈಗೊಳ್ಳುವುದು ಫಲಕಾರಿಯಾದೀತು.
ಭಾರತದ ಬತ್ತ ಸಂಶೋಧನೆಯಲ್ಲಿ ಕರ್ನಾಟಕದ ಪಾತ್ರ
ಬತ್ತ ಬೆಳೆಯುವ ಹವಾಮಾನಗಳ ಆಧಾರದ ಮೇಲೆ ಕರ್ನಾಟಕವನ್ನು ಒಂದು ಪುಟ್ಟ ಭಾರತವೆಂದೇ ಹೇಳಬಹುದು. ಅಂದರೆ ಭಾರತದಲ್ಲಿರುವ ಬತ್ತ ಬೆಳೆಯುವ ಎಲ್ಲಾ ತರಹದ ಮಣ್ಣು, ಭೂಮಿಯ ಎಗ್ಗು ತಗ್ಗುಗಳು, ಎತ್ತರ, ಉಷ್ಣಾಂಶ, ತೇವಾಂಶ ಮತ್ತು ಬೇಸಾಯದ ಮಾದರಿಗಳನ್ನು ಹಾಗೂ ತತ್ಸಮವಾದ ಸಮಸ್ಯೆಗಳನ್ನು ಇಲ್ಲಿ ಕಾಣಬಹುದು ಎಂದರ್ಥ. ಪ್ರಪಂಚದಲ್ಲಿರುವ ಬತ್ತ ಬೆಳೆಯುವ ಎಲ್ಲಾ ಹವಾಮಾನಗಳೂ ಭಾರತದಲ್ಲಿರುವುದೂ ಮತ್ತು ಭಾರತದಲ್ಲಿರುವ ಸುಮಾರು ಎಲ್ಲಾ ಹವಾಮಾನಗಳೂ ಕರ್ನಾಟಕದಲ್ಲಿರುವುದೂ (ಬತ್ತಕ್ಕೆ ಸಂಬಂಧಿಸಿದಂತೆ ಸಮಸ್ತಾಭರಿತ ಹಾಗೂ ಸಮಸ್ಯಾರಹಿತ ಹವಾಮಾನದ ಪರಮಾವಧಿಗಳನ್ನು ಒಳಗೊಂಡ) ಕರ್ನಾಟಕವನ್ನು ಬತ್ತದ ಒಂದು ವಿಶೇಷ ಪ್ರಯೋಗ ಶಾಲೆ ಎನ್ನಲು ಸಾಕಷ್ಟು ಕುರುಹಾಯಿತು. ಅಲ್ಲದೆ ರಾಜ್ಯದ ಕೃಷಿ ವಿಶ್ವವಿದ್ಯಾಲಯದಲ್ಲಿ ೨ ಸಾವಿರಕ್ಕೂ ಮೀರಿದಷ್ಟು ತಳಿ ಬ್ಯಾಂಕ್ ಇದೆ ಮತ್ತು ಎಲ್ಲಾ ಸಮಸ್ಯೆಗಳನ್ನು ಮುಟ್ಟುವಂತೆ ಬತ್ತದ ಅನುಸಂಧಾನದಲ್ಲಿ ತೊಡಗಿರುವ ಸಂಶೋಧನಾ ಕೇಂದ್ರಗಳಲ್ಲಿ ಇರುವ ಅನುಕೂಲಗಳೂ ಇದನ್ನು ಪುಷ್ಟೀಕರಿಸುತ್ತವೆ. ಈ ಅನುಕೂಲಗಳನ್ನು ಉಪಯೋಗಿಸಿಕೊಂಡು, ಉಷ್ಣವಲಯದ ಬತ್ತದ ಸಮಸ್ಯೆಗಳಿಗೆ ಪರಿಹಾರ ಕಂಡು ಹಿಡಿಯಲು ಮತ್ತು ಬತ್ತ ಬೆಳೆಯುವ ಇತರ ಪ್ರಮುಖ ರಾಷ್ಟ್ರಗಳಿಗೆ ಸೂಕ್ತ ಯೋಜನೆ ರೂಪಿಸಲು ಹೆಚ್ಚು ನೆರವಾಗಿ, ವಿಶ್ವದ ಬತ್ತ ಉತ್ಪಾದನೆಯಲ್ಲಿ ಕರ್ನಾಟಕವು ಪ್ರತ್ಯಕ್ಷ ಹಾಗೂ ಪರೋಕ್ಷವಾಗಿ ಮಹತ್ವದ ಪಾತ್ರ ವಹಿಸಬಲ್ಲದು ಎಂದು ನಿರ್ವಿವಾದವಾಗಿ ಹೇಳಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದ ಉತ್ಪಾದನೆ ಹೆಚ್ಚಿಸಲು ಕೂಳೆಬೆಳೆ
ಸುಧಾರಿತ ಬೇಸಾಯ ಪದ್ಧತಿ ಮತ್ತು ಅಧಿಕ ಇಳುವರಿ ತಳಿಗಳ ಬಳಕೆಯಿಂದ ಕೆಲವೇ ವರ್ಷಗಳಲ್ಲಿ ಬತ್ತದ ಉತ್ಪಾದನೆಯನ್ನು ಗಮನೀಯ ಪ್ರಮಾಣಿಕೆ ಏರಿಸಲಾಗಿದೆ. ಆದರೆ ದಿನೇ ದಿನೇ ಏರುತ್ತಿರುವ ಜನಸಂಖ್ಯೆಯ ಬೇಡಿಕೆಯನ್ನು ಪೂರೈಸಲು ಬತ್ತದ ಉತ್ಪಾದನೆಯಲ್ಲಿ ಈವರೆಗೆ ಸಾಧಿಸಿರುವುದಕ್ಕಿಂತಲೂ ಹೆಚ್ಚಿನ ಪ್ರಗತಿಯನ್ನು ಇನ್ನೆರಡು ದಶಕಗಳಲ್ಲಿ ಸಾಧಿಸಬೇಕಾದರೆ ಎನ್ನುವ ವಿಷಯ ವಿವಾದಾತೀತಿ. ಈಗಾಗಲೇ ಬೇಸಾಯಕ್ಕೆ ಯೋಗ್ಯವೆನಿಸಿದ ಎಲ್ಲಾ ಭೂಮಿಯಲ್ಲೂ ಸಾಗುವಳಿಗೆ ಒಳಪಡಿಸಿರುವುದರಿಂದ ಇನ್ನು ಮೇಲೆ ಕ್ಷೇತ್ರ ಬಡಾವಣೆಯ ಮೂಲಕ ಉತ್ಪಾದನೆ ಹೆಚ್ಚಿಸುವ ಸಾಧ್ಯತೆ ಬಹಳವಾಗಿ ಕುಗ್ಗಿದೆ. ಉತ್ಪಾದನೆಯ ಹೆಚ್ಚಳಕ್ಕೆ ಹೊಸ ಮಾರ್ಗಗಳ ಅನ್ವೇಷಣೆಯಲ್ಲಿ ಕೂಳೆ ಬೆಳೆ ಪದ್ಧತಿ ಆಶಾದಾಯಕವೆನಿಸಿದೆ.
ಹುಲ್ಲಿನ ಜಾತಿಗೆ ಸೇರಿದ ಯಾವುದೇ ಸಸ್ಯವಾಗಲೀ ಕಟಾವು ಮಾಡಿದ ನಂತರ ಭೂಮಿಯಲ್ಲೇ ಉಳಿದುಕೊಳ್ಳುವ ಕೂಳೆಗೆ ಹಿತವಾದ ವಾತಾವರಣ ದೊರೆತರೆ ಅದು ಚಿಗುರಿ ಮತ್ತೊಮ್ಮೆ ಸಸ್ಯವಾಗುವ ಶಕ್ತಿಯನ್ನು ಹೊಂದಿರುತ್ತದೆ.
(ನೇಪಿಯರ್ ಗ್ರಾಸ್) ಗಿನಿ, ಪ್ಯಾರಾ, ಕಬ್ಬು ಮುಂತಾದ ಬೆಳೆಗಳಲ್ಲಿ ರೈತರು ಕೂಳೆಬೆಳೆ (ರಟೂನ್ ಕ್ರಾಪ್) ತೆಗೆದುಕೊಳ್ಳುವುದು ಸರ್ವೇಸಾಮಾನ್ಯ ಮತ್ತು ವಿಶ್ವವ್ಯಾಪಿ ಪದ್ಧತಿ. ಇತ್ತೀಚಿನ ಕೆಲವು ಸಂಶೋಧನೆಯಿಂದ ಶಕ್ತಿಮಾನ್ ಜೋಳದಲ್ಲಿಯೂ ಸಹ ಕೂಳೆ ಬೆಳೆಯು ಲಾಭದಾಯಕವೆನಿಸಿದೆ. ಕೂಳೆ ಬೇಸಾಯ ಅನುಕರಿಣೆಯಲ್ಲಿಲ್ಲವಾದರೂ, ರಾಗಿ, ಸಜ್ಜೆ, ಗೋವಿನ ಜೋಳ, ನವಣೆ, ಸಾಮೆ ಮುಂತಾದ ಬೆಳೆಗಳನ್ನು ಕೊಯ್ಲು ಮಾಡಿದ ನಂತರ ಭೂಮಿಯಲ್ಲಿ ತೇವಾಂಶವಿದ್ದರೆ, ಕೂಳೆ ಚಿಗುರಿರುವುದನ್ನು ಅಲ್ಲಲ್ಲಿ ಕಾಣಬಹುದು. ಇಂತಹ ಕೂಳೆಬೆಳೆಯು ಬತ್ತದಲ್ಲಿ ಲಾಭದಾಯಕವೆನಿಸಿ ಬತ್ತದ ಉತ್ಪಾದನೆ ಹೆಚ್ಚಿಸಲು ನೆರವಾಗಬಲ್ಲುದೆ ಎಂಬುದೇ ಈಗ ನಮ್ಮ ಮುಂದಿರುವ ಪ್ರಶ್ನೆ.
ಬತ್ತವೂ ಸಹ ಹುಲ್ಲಿನ ಜಾತಿಗೆ ಸೇರಿದ ಒಂದು ಸಸ್ಯ. ಅಲ್ಲದೆ ಬತ್ತದ ಪೂರ್ವಜ ಎನಿಸಿದ ವರೈಜ ಪೆರಿನೆಸ್ ಸಸ್ಯದ ಕೊಳೆಯು ಮತ್ತೆ ಮತ್ತೆ ಚಿಗುರಿ ದೃಢಕಾಯವಾಗಿ ಬೆಳೆಯುವುದನ್ನು ಕರ್ನಾಟಕದ ಮಲೆನಾಡು ಪ್ರದೇಶದಲ್ಲಿ ವಿಶೇಷವಾಗಿ ಕಾಣಬಹುದು. ಬತ್ತದ ಗದ್ದೆಗಳಲ್ಲಿಯೂ ಸಹ ಅಲ್ಲಲ್ಲಿ ಕೊಳೆಯು ಚೆನ್ನಾಗಿ ಚಿಗುರಿ, ಅನೇಕ ವೇಳೆ ಅದು ಪ್ರಥಮ ಬೆಳೆಯೋ ಅಥವಾ ಕೊಳೆಯೋ ಎನ್ನುವ ಸಂದೇಹ ಬರುವುದೂ ಉಂಟು. ೧೯೪೩ನೇ ಇಸವಿಯಲ್ಲೇ ಹೊಸಕೋಟೆಯ ಹತ್ತಿರವಿರುವ ಬೆಂಡಿಗನಹಳ್ಳಿಯ ಚೆನ್ನಬೋರೇಗೌಡರು ಬತ್ತದ ಕೂಳೆ ಬೆಳೆ ಮಾಡಿ, ಒಂದು ಎಕರೆಗೆ ಸುಮಾರು ೭.೭ ಕ್ವಿಂಟಾಲ್ ಇಳುವರಿ ಪಡೆದಿರುವ ವರದಿ ಬಂದಿತ್ತು. ಅಂದರೆ ಕೂಳೆಯಿಂದ ಬೆಳೆ ತೆಗೆಯುವುದು ಆಶ್ವರ್ಯವೇನಲ್ಲ ಎಂದಾಯ್ತು. ಇನ್ನು ಮುಂದೆ ಬತ್ತದಲ್ಲಿ ಕೂಳೆ ಬೆಳೆ ಪದ್ಧತಿಯು ಅನುಷ್ಠಾನಕ್ಕೆ ಬರುವಷ್ಟು ಲಾಭದಾಯಕ ಎನಿಸಿ, ಉತ್ಪಾದನೆಯನ್ನು ಹೆಚ್ಚಿಸಲು ನೆರವಾಗಬಹುದೇ ಎಂಬುದನ್ನು ಪರಿಶೀಲಿಸುವುದು ಸೂಕ್ತ.
ಸಂಶೋಧನೆ
ಕೂಳೆ ಬೆಳೆ ಬೇಸಾಯದ ಮೇಲೆ ಸಂಶೋಧನೆಯ ಪ್ರಯತ್ನ ೧೯೪೮ರಲ್ಲಿ ಮೊದಲು ಭಾರತದಲ್ಲೇ ಆರಂಭವಾಯಿತು. ಆದರೆ ಜಪಾನ್, ಅಮೆರಿಕಾ ಮತ್ತು ಕೊಲಂಬಿಯಾದಲ್ಲಿ ಈ ಬಗ್ಗೆ ಹೆಚ್ಚು ಸಂಶೋಧನೆ ನಡೆದಿದೆ ಎಂದು ಹೇಳಬಹುದು. ಅಂತರರಾಷ್ಟ್ರೀಯ ಬತ್ತದ ಸಂಶೋಧನಾ ಕೇಂದ್ರದಲ್ಲಿ ಶ್ರೀಯುತ ಬಹಾರ್ ಮತ್ತು ದೇವದತ್ತ ಇವರು ಈ ಬಗ್ಗೆ ವಿಷಯ ಸಂಗ್ರಹಣೆ ಮತ್ತು ಕೆಲವು ಪ್ರಯೋಗಗಳನ್ನು ನಡೆಸಿರುವುದನ್ನು ಇಲ್ಲಿ ಪ್ರಸ್ತಾಪಿಸುವುದು ಸೂಕ್ತ. ಬತ್ತ ಬೆಳೆಯುವ ಏಷಿಯಾದ ಶೇ. ೧೪ರಷ್ಟು ಭೂಮಿಯಲ್ಲಿ ಮಾತ್ರ ಎರಡನೇ ಬೆಳೆಗೆ ನೀರಿನ ಸೌಲಭ್ಯವಿದೆ. ಉಳಿದೆಡೆಗಳಲ್ಲಿ ಅಲ್ಪಾವಧಿ ತಳಿಗಳನ್ನೂ ಸಹ ಬೆಳೆಯಲಾಗುವುದಿಲ್ಲ. ಅಲ್ಲದೆ ಕೆಲವು ಗದ್ದೆಗಳಲ್ಲಿ ಇತರೇ ಖುಷ್ಕಿ ಫಸಲು ಸಾಧ್ಯವಾಗುವುದಿಲ್ಲ. ಇಂತಹ ಸನ್ನಿವೇಶಗಳಲ್ಲಿ ಬತ್ತದ ಕೂಳೆಬೆಳೆ ಸಾಧ್ಯ ಎಂದು ಅಭಿಪ್ರಾಯಪಡಲಾಗಿದೆ.
ಕೂಳೆ ಫಸಲಿನಿಂದ ಬತ್ತದ ಉತ್ಪಾದನೆಯಲ್ಲಿ ಹೆಚ್ಚಿಸುವ ಪ್ರಯತ್ನ ಮೊಟ್ಟಮೊದಲು ಕಾರ್ಯರೂಪಕ್ಕೆ ಬಂದದ್ದು ೧೯೫೬ ರಲ್ಲಿ. ಟೆಕ್ಸಾಸ್ ಗಲ್ಫ್‌ನಲ್ಲಿ. ಅಲ್ಲಿ ಉಚಿತ ಸಂಶೋಧನೆಯಿಂದ ೧೯೬೫ರ ವೇಳೆಗೆ ಸುಮಾರು ೩೩ ಲಕ್ಷ ಹೆಕ್ಟೇರುಗಳ ಶೇ. ೬೪ರಷ್ಟು ಪ್ರದೇಶದಲ್ಲಿ ಕೂಳೆ ಬೆಳೆ ಪದ್ಧತಿ ಆಚರಣೆಗೆ ಬಂತು. ಅಲ್ಲಿನ ಮಳೆ ೩೫ ರಿಂದ ೫೫ ಅಂಗುಲ, ಮಣ್ಣು ಮರಳು ಮಿಶ್ರಿತ ಜೇಡಿ, ನೇರ ಬಿತ್ತನೆ ಪದ್ಧತಿ ಇವು ಮುಖ್ಯಾಂಶಗಳು. ಬೆಳೆದ ತಳಿಗಳೆಂದರೆ ಸೆಂಚುರಿ ಪಾಟ್ನಾ ೩೧, ಬ್ಲೂ ಬೊನೆಟ್ ೫೦ ಮತ್ತು ಬೆಲ್ಲೆ ಪಾಟ್ನಾ. ಈ ಸನ್ನಿವೇಶಗಳಲ್ಲಿ ನೀರು ಮತ್ತು ರಸಗೊಬ್ಬರಗಳ ಬಳಕೆಯಿಂದ ಹೆಕ್ಟೇರಿಗೆ ೨.೦-೨.೩ ಟನ್ ಇಳುವರಿಯನ್ನೂ, ನೀರು ಮತ್ತು ರಸಗೊಬ್ಬರಗಳಿಲ್ಲದೆ ಹೆಕ್ಟೇರಿಗೆ ಒಂದೇ ಟನ್ ಇಳುವರಿಯನ್ನೂ ಪಡೆಯಲಾಯಿತು.
ಕರ್ನಾಟಕ ಕೃಷಿ ವಿಶ್ವವಿದ್ಯಾಲಯದ ಅಂಗವಾದ ಮಡಿಕೇರಿ ಬತ್ತದ ಸಂಶೋಧನಾ ಕೇಂದ್ರದಲ್ಲಿ ೧೯೭೬ರಲ್ಲಿ ಕೂಳೆಬೆಳೆ ಸಾಧ್ಯತೆಯ ಬಗ್ಗೆ ಒಂದು ಪ್ರಯೋಗ ನಡೆಸಲಾಯಿತು. ಮಳೆಗಾಲದಲ್ಲಿ ಬೆಳೆದಿದ್ದ ಇಂಟಾನ್ ತಳಿಯನ್ನು ಜನವರಿ ೩೦ನೇ ತಾರೀಖು ಕಟಾವು ಮಾಡಿ, ಯಾವ ವಿಧವಾದ ಗೊಬ್ಬರವನ್ನೂ ಕೊಡದೆ, ೧೦೯ ದಿವಸಗಳಲ್ಲಿ ಒಂದು ಹೆಕ್ಟೇರಿಗೆ ೧.೭ ಟನ್ ಇಳುವರಿ ಪಡೆಯಲು ಸಾಧ್ಯವಾಯಿತು. ಇದೇ ಇಂಟಾನ್ ತಳಿಯಿಂದ ಕೊಡಗು ಮತ್ತು ಶಿವಮೊಗ್ಗ ಜಿಲ್ಲೆಗಳಲ್ಲಿ ರೈತರು ಕೂಳೆಬೆಳೆ ತೆಗೆದುಕೊಂಡ ಸಂಗತಿಗಳು ವರದಿಯಾಗಿವೆ. ಈ ರೈತರು ರಸಗೊಬ್ಬರಗಳನ್ನು ಉಪಯೋಗಿಸಿ, ೨ ಟನ್‌ಗಿಂತಲೂ ಹೆಚ್ಚು ಇಳುವರಿ ಪಡೆದಿರುವುದಾಗಿ ತಿಳಿದುಬಂದಿದೆ. ಶಿವಮೊಗ್ಗ ಮತ್ತು ಕೊಡಗು ಜಿಲ್ಲೆಗಳಲ್ಲಿ ಗ್ರಾಸಿಸ್ಟಂಟ್ ಮತ್ತು ಟುಂಗ್ರೋ ನಂಜು ರೋಗಗಳು ಇಲ್ಲದಿರುವುದು ಕೂಳೆಬೆಳೆ ತೆಗೆಯಲು ನೆರವಾಗುವ ಸಂಗತಿ. ತಳಿಗಳ ಬಗ್ಗೆ ಎಲ್ಲಾ ದೇಶಗಳಲ್ಲಿಯೂ ಇನ್ನೂ ಹೆಚ್ಚಿನ ಸಂಶೋಧನೆ ನಡೆಯಬೇಕಾಗಿದೆ. ಸದ್ಯದಲ್ಲಿ ಕೂಳೆಬೆಳೆಗೆ ಉತ್ತಮ ಎನಿಸಿರುವ ತಳಿಗಳೆಂದರೆ ಆರ್. ೨೮ ಮತ್ತು ಐಆರ್ ೨೦೬೧-೬೩೨-೩-೧. ಮನಿಲಾದಲ್ಲಿ ಇವು ಕಟಾವು ಮಾಡಿದ ಸುಮಾರು ೬೫ ದಿವಸಗಳಲ್ಲಿ ಕೂಳೆಬೆಳೆ ಆಗಿ ಕೊಯ್ಲಿಗೆ ಸಿದ್ದವಾಗಿದ್ದವು. ಕರ್ನಾಟಕದಲ್ಲಿ ಇಂಟಾನ್ ಮತ್ತು ಎಸ್. ೬೮೪ ತಳಿಗಳಿಂದ ಕೂಳೆಬೆಳೆ ತೆಗೆಯಲು ಸಾಧ್ಯವಾಗಬಹುದೆಂಬ ಅನುಭವಗಳಿವೆ. ಈ ತಳಿಗಳು ಬೇಸಿಗೆಗೆ ಬರುವುದಿಲ್ಲ. ಇಂಟಾನ್ ಕೂಳೆಬೆಳೆ ಮಲೆನಾಡಿನಲ್ಲಿ ಕಟಾವು ಮಾಡಿದ ೧೦೦ ದಿನಗಳಲ್ಲಿಯೂ ಮೈದಾನ ಪ್ರದೇಶಗಳಲ್ಲಿ ಇನ್ನೂ ಮುಂಚಿತವಾಗಿಯೂ ಕೊಯ್ಲಿಗೆ ಸಿದ್ಧವಾಗುತ್ತದೆ. ಈ ಬಗ್ಗೆ ಇನ್ನೂ ಹೆಚ್ಚಿನ ಸಂಶೋಧನೆ ಅಗತ್ಯವಿದೆ. ರೋಗ ಕೀಟಗಳು ಪ್ರಥಮ ಬೆಳೆಗಿಂತಲೂ ಕೂಳೆಬೆಳೆಗೆ ಹೆಚ್ಚು ಹಾನಿ ಉಂಟು ಮಾಡುತ್ತದೆ. ಅದರಲ್ಲೂ ನಂಜುರೋಗಗಳ ಹಾವಳಿ ವಿಪರೀತ. ಕೂಳೆಬೆಳೆ ಪ್ರಚಾರಕ್ಕೆ ಬರಲು ಕೆಲವು ಪ್ರದೇಶಗಳಲ್ಲಿ ನಂಜುರೋಗವೇ ದೊಡ್ಡ ಅಡಚಣೆಯಾಗಿದೆ ಎಂದು ಹೇಳಬಹುದು. ಆದ್ದರಿಂದ ಕೂಳೆಬೆಳೆಗೆ ಯೋಗ್ಯವೆನಿಸುವ ತಳಿಗೆ ನಂಜುರೋಗ ನಿರೋಧಕ ಶಕ್ತಿ ಬಹಳ ಮಹತ್ವದ್ದು. ಪ್ರಥಮ ಬೆಳೆಯಲ್ಲಿ ಸೋಂಕಿದ್ದರೂ ಸಹ ರೋಗದ ಚಿಹ್ನೆಗಳು ವೇದ್ಯವಾಗದಿರಬಹುದು. ಆದರೆ ಕೂಳೆಬೆಳೆಯಲ್ಲಿ ರೋಗವು ಉಲ್ಬಣಿಸಿ ಹಾನಿಯುಂಟು ಮಾಡಬಲ್ಲುದು. ಬೇರೆ ರೋಗಗಳ ಬಗ್ಗೆ ಹೆಚ್ಚು ವರದಿಗಳಿಲ್ಲ. ಈ ಬಗ್ಗೆ ಇನ್ನೂ ಹೆಚ್ಚಿನ ಮಾಹಿತಿ ಸಂಗ್ರಹಿಸಬೇಕಾಗಿದೆ. ಕೀಟಗಳ ಬಗ್ಗೆಯೂ ಸಹ ಹೆಚ್ಚು ಮಾಹಿತಿ ಸಿಕ್ಕುತ್ತಿಲ್ಲ. ಕೂಳೆ ಬೆಳೆಯು ಸಾಮಾನ್ಯವಾಗಿ ಅಕಾಲದ ಬೆಳೆ ಆಗಿ ಅಥವಾ ಕೆಲವೇ ತಾಕುಗಳಲ್ಲಿ ಬೆಳೆಯಲ್ಪಡುವುದರಿಂದ ಕೀಟಗಳ ಹಾವಳಿ ಕಡಿಮೆ ಇರಬಹುದು. ಆದರೆ ಇಲಿ, ಹೆಗ್ಗಣ ಮತ್ತು ಹಕ್ಕಿಗಳ ಕಾಟ ಹೆಚ್ಚು ಕಾಣಿಸಿಕೊಳ್ಳುವ ಸಾಧ್ಯತೆ ಇದೆ.
ಕೂಳೆಬೆಳೆ ಪ್ರಯತ್ನದಲ್ಲಿ ಮೊದಲನೇ ಬೆಳೆಯನ್ನು ಕಟಾವು ಮಾಡುವಾಗ ಎಷ್ಟು ಎತ್ತರ ಕೂಳೆ ಬಿಡಬೇಕು ಎನ್ನವುದರ ಬಗ್ಗೆ ಒಂದೆರಡು ಪ್ರಯೋಗಗಳು ನಡೆದಿವೆ. ಅತಿ ಕಡಿಮೆ ಕೂಳೆ ಉಳಿಸಿದರೆ ಕೆಲವು ಗುಣಿಗಳು ಚಿಗುರದೆ ಒಣಗಿ ಹೋಗುವುದಾಗಿಯೂ ಅತಿ ಉದ್ದವಾಗಿ ಕೂಳೆ ಉಳಿಸಿದರೆ ರೋಗಗಳಿಗೆ ಹೆಚ್ಚು ಆಸ್ಪದ ಕಲ್ಪಿಸಿದಂತಾಗುವುದೆಂದೂ ಅಭಿಪ್ರಾಯ ಪಡಲಾಗಿದೆ. ಈವರೆಗಿನ ಅನುಭವದ ಪ್ರಕಾರ ೧೫ ಸೆ.ಮೀ ಕೂಳೆ ಉಳಿಸಿ ಕಟಾವು ಮಾಡುವುದು ಉತ್ತಮವೆಂದು ಗೊತ್ತಾಗಿದೆ. ಕಟಾವು ಮಾಡಿದ ೧೨ ದಿವಸಗಳ ನಂತರ ಅಥವಾ ಕೂಳೆಯು ೧೦-೧೫ ಸೆ.ಮೀ. ಎತ್ತರ ಬೆಳೆದ ಮೇಲೆ ಗದ್ದೆಗೆ ನೀರು ಕೊಡುವುದರಿಂದ ಬೆಳೆಗೆ ಅನುಕೂಲವಾಗುವುದೆಂದು ತಿಳಿದುಬಂದಿದೆ.
ಭಾರತ, ಜಪಾನ್, ಫಿಲಿಫೀನ್ಸ್ ಮತ್ತು ಅಮೆರಿಕಾ ದೇಶಗಳಲ್ಲಿ ನಡೆಸಿದ ಪ್ರಯೋಗಗಳಿಂದ ಕೂಳೆಬೆಳೆಗೆ ರಸಗೊಬ್ಬರಗಳ ಪೂರೈಕೆ ಬಗ್ಗೆ ಸ್ವಲ್ಪ ಮಾಹಿತಿ ದೊರೆತಿದೆ. ಪ್ರಥಮ ಬೆಳೆಗೆ ಸಾಕಷ್ಟು ಸಾರಜನಕ, ರಂಜಕ ಮತ್ತು ಪೊಟ್ಯಾಶ್ ಗೊಬ್ಬರಗಳನ್ನು ಉಪಯೋಗಿಸಿದ್ದಲ್ಲಿ, ಕೂಳೆ ಬೆಳೆಗೆ ರಂಜಕ ಮತ್ತು ಪೊಟ್ಯಾಶ್ ಗೊಬ್ಬರಗಳ ಅವಶ್ಯಕತೆ ಇರಲಾರದು. ಆದರೆ ಸಾರಜನಕವನ್ನು ಕೊಡುವುದರಿಂದ ಇಳುವರಿಯು ಗಣನೀಯವಾಗಿ ಹೆಚ್ಚಾಯಿತು. ಹೆಕ್ಟೇರಿಗೆ ೬೦ ಕಿ.ಗ್ರಾಂ. ಸಾರಜನಕ ಹಾಕಿ ಒಂದೊಂದು ಕಿ.ಗ್ರಾ ಸಾರಜನಕಕ್ಕೂ ೧೧೦-೧೨ ಕಿ.ಗ್ರಾಂ. ಹೆಚ್ಚು ಇಳುವರಿ ಪಡೆಯಲಾಯಿತು. ಇದು ಮೊದಲನೇ ಬೆಳೆಯಲ್ಲಿ ಸಿಕ್ಕುವಷ್ಟೇ ಪ್ರಮಾಣದ್ದಾಗಿರುವುದು ಗಮನಾರ್ಹ. ಕೂಳೆಬೆಳೆಯ ಬಗ್ಗೆ ಹೆಚ್ಚಿನ ಸಂಶೋಧನೆ ನಡೆದು ವೈಜ್ಞಾನಿಕವಾಗಿ ಬೆಳೆಯುವವರೆಗೂ ಇಳುವರಿಯನ್ನು ನಿರ್ಧರಿಸುವುದು ಕಷ್ಟ. ಎಷ್ಟರ ಮಟ್ಟಿಗೆ ಪ್ರಥಮ ಬೆಳೆಯು ರೈತನಿಗೆ ಕೈಗೂಡಿತು. ಯಾವ ತಳಿಯನ್ನು ಪ್ರಥಮ ಬೆಳೆಗೆ ಉಪಯೋಗಿಸಲಾಗಿತ್ತು. ನೀರಿನ ಸರಬರಾಜು ಮತ್ತು ಸುಧಾರಿತ ಬೇಸಾಯ ಪದ್ಧತಿ ಮುಂತಾದ ಈ ಅಂಶಗಳಿಂದ ಮಾತ್ರ ಇಳುವರಿಯನ್ನು ನಿರ್ಧರಿಸಲು ಸಾಧ್ಯವಾಗಬಹುದು. ಹೆಕ್ಟೇರಿಗೆ ೧ ರಿಂದ ೩ ಅಥವಾ ಸರಾಸರಿ ೬ ಟನ್ ಇಳುವರಿ ಪಡೆಯಲು ಸಾಧ್ಯವೆಂದು ಅಭಿಪ್ರಾಯ ಪಡೆಯಬಹುದು.
ಕೂಳೆಬೆಳೆಗೆ ತಗಲುವ ಖರ್ಚು ಬಹಳ ಕಡಿಮೆ. ಮೊದಲನೇ ಬೆಳೆಗೆ ಬೇಕಾಗುವ ಕೇವಲ ಶೇ. ೫೦ ರಷ್ಟು ಶ್ರಮ ಮತ್ತು ಶೇ. ೪೦ ರಷ್ಟು ನೀರಿನಿಂದ ಒಂದು ಕೂಳೆಬೆಳೆಯನ್ನು ತೆಗೆಯಬಹುದು. ಹೆಚ್ಚು ಖರ್ಚಿಗೆ ಕಾರಣವಾದ ಭೂಮಿ ತಯಾರಿ, ಬೀಜದ ಖರ್ಚು, ಸಸಿ ಮಡಿ ತಯಾರಿ ಮತ್ತು ಪೋಷಣೆ, ನಾಟಿ ಖರ್ಚು, ರಂಜಕ ಮತ್ತು ಪೊಟ್ಯಾಶ್ ಗೊಬ್ಬರಗಳ ಖರ್ಚು ಕೂಳೆ ಪೋಷಣೆ, ನಾಟಿ ಖರ್ಚು, ರಂಜಕ ಮತ್ತು ಪೊಟ್ಯಾಶ್ ಗೊಬ್ಬರಗಳ ಖರ್ಚು ಕೂಳೆ ಬೆಳೆಯಲ್ಲಿ ಇರುವುದಿಲ್ಲ. ನೀರಿನ ನಿಯಂತ್ರಣ, ಕಾವಲು ಮುಂತಾದವುಗಳಿಗೂ ಸಹ ಖರ್ಚು ಕಡಿಮೆಯಾಗುತ್ತದೆ. ಆದ್ದರಿಂದ ಉತ್ಪಾದನೆಗೆ ತಗಲುವ ವೆಚ್ಚ ಕಡಿಮೆಯಾಗಿರುತ್ತದೆ. ಕೂಳೆಬೆಳೆ ತೆಗೆಯುವುದರಿಂದ ಪರೋಕ್ಷವಾಗಿಯೂ ಅನೇಕ ಅನುಕೂಲಗಳಿವೆ. ಕೂಳೆಬೆಳೆಯು ರೈತರ ಬಿಡುವಿನ ಕಾಲದಲ್ಲೇ ಬರುವುದರಿಂದ ಬಿಡುವು ವೇಳೆಯನ್ನು ಉತ್ಪಾದನೆಗೆ ಉಪಯೋಗಿಸಿದಂತಾಗುತ್ತದೆ. ಕೂಳೆ ಬೆಳೆ ಯೋಜನೆ ಹಾಕಿಕೊಂಡಾಗ ಮೊದಲನೆ ಬೆಳೆಯನ್ನು ಸಕಾಲಕ್ಕೆ ಕಟಾವು ಮಾಡುವುದು ಅನಿವಾರ್ಯ. ಆದ್ದರಿಂದ ತಡವಾಗಿ ಕೊಯ್ಲು ಮಾಡಿದಾಗ ಕಾಳು ಉದುರಿ ಮತ್ತು ಕಾಳಿನ ಒಳಗೆ ಬಿರುಕು ಉಂಟಾಗಿ ಬತ್ತವನ್ನು ಗಿರಣಿಗೆ ಕೊಟ್ಟಾಗ ಅಕ್ಕಿ ನುಚ್ಚಾಗಿ ನಷ್ಟವುಂಟಾಗುತ್ತದೆ. ಕೂಳೆ ಬೆಳೆಯಿಂದ ಯಾವ ತೊಡಕೂ ಇಲ್ಲ ಎಂದಲ್ಲ. ಕೂಳೆಬೆಳೆ ತೆಗೆದುಕೊಂಡಾಗ ಬೀಳು ಉಳುಮೆ ಸಾಧ್ಯವಾಗದಿರಬಹುದು. ಅಲ್ಲದೆ ಬೆಲೆಯ ಪರಿವರ್ತನೆಗೆ ಅಡಚಣೆಯಾಗಬಹುದು. ತಾಕುಗಳು ವಿರಳವಾದುದರಿಂದ ನೀರು ಕಟ್ಟುವುದು. ಹಕ್ಕಿ ಮತ್ತು ದನಗಳನ್ನು ಕಾಯುವುದು ಕಷ್ಟವೆನಿಸಬಹುದು. ಆದಾಗ್ಯೂ ಕ್ಷೇತ್ರ ಬಡಾವಣೆ ಇಲ್ಲದೆ ಬತ್ತದ ಉತ್ಪಾದನೆ ಹೆಚ್ಚಿಸಲು ಕೂಳೆ ಬೆಳೆ ಪದ್ಧತಿಯು ಹೆಚ್ಚು ಫಲಕಾರಿಯಾಗಬಲ್ಲದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಲವಣಬಾಧಿತ ಮಣ್ಣಿಗೆ ಹೊಸ ಬತ್ತದ ತಳಿ “ಪ್ರಗತಿ”
ನೀರಾವರಿ ಪ್ರದೇಶಗಳಲ್ಲಿ ಬಸಿಗಾಲುವೆಗಳು ಸರಿಯಾಗಿಲ್ಲದಿದ್ದಲ್ಲಿ ಸತತ ನೀರಾವರಿ ಮತ್ತು ರಸಗೊಬ್ಬರಗಳನ್ನು ಉಪಯೋಗಿಸುವ ಕಾರಣದಿಂದಾಗಿ ಲವಣಗಳ ಪ್ರಮಾಣ ಹೆಚ್ಚಾಗಿ ಮಣ್ಣು, ಉಪ್ಪು ಮತ್ತು ಕ್ಷಾರದ ಬಾಧೆಗೊಳಗಾಗುತ್ತದೆ. ಇಂತಹ ಮಣ್ಣಿಗೆ ಜಯ, ಐ.ಆರ್. ೨೦, ಮಧು, ಪುಷ್ಪ, ವಿಕ್ರಮ್, ಶಕ್ತಿ ಬತ್ತಗಳು ಹೊಂದುವುದಿಲ್ಲ. ಉಪ್ಪು ಮತ್ತು ಕ್ಷಾ ಬಾಧಿತ ಗದ್ದೆಗಳು ವರ್ಷೇ ಹೆಚ್ಚುತ್ತಿರುವುದರಿಂದ ಈ ಬಾಧೆಗಳನ್ನು ಸಹಿಸಿಕೊಂಡು ಬರುವಂತಹ ಪ್ರಗತಿ ಎಂಬ ಹೊಸ ಬತ್ತದ ತಳಿಯು ೧೯೭೯ ರಲ್ಲಿ ರಾಜ್ಯದ ಕೃಷಿ ವಿಶ್ವವಿದ್ಯಾಲಯವು ನೀಡಿದ ಕೊಡುಗೆಯಾಗಿದೆ. ಈ ತಳಿಯ ವಿಶೇಷ ಗುಣಗಳು ಈ ಕೆಳಕಂಡಂತಿವೆ.
*ಬೆಳೆ ಅರೆಗಿಡ್ಡು ಮತ್ತು ಕೆಳಗೆ ಬೀಳುವುದಿಲ್ಲ.
*ಬೆಳೆ ನೆಟ್ಟಗೆ ಬೆಳೆಯುವುದರಿಂದ ನಿರ್ದಿಷ್ಟ ಪ್ರದೇಶದಲ್ಲಿ ಹೆಚ್ಚು ಗುಣಿ ನಾಟಿ ಮಾಡಬಹುದು.
*ಮುಂಗಾರು ಹಾಗೂ ಬೇಸಿಗೆಯಲ್ಲಿ ಬೆಳೆಯಬಹುದು.
* ಉಪ್ಪು ಮತ್ತು ಕ್ಷಾರ ಮಣ್ಣಿಗೆ ಹೊಂದಿಕೊಳ್ಳಬಲ್ಲದು.
* ಎಲೆ ಮೊನೆ ನೆಟ್ಟಗೆ ಚೂಪಾಗಿ ನೆಟ್ಟಗಿರುವುದರಿಂದ ಹಕ್ಕಿಗಳ ಹಾವಳಿ ಕಡಿಮೆ.
* ಸ್ವಲ್ಪ ಮಟ್ಟಿಗೆ ಸತುವಿನ ಕೊರತೆ ಮತ್ತು ಚಳಿಯನ್ನೂ ಸಹಿಸಿಕೊಳ್ಳಬಲ್ಲದು.
ಅದು ಮಳೆಗಾಲದಲ್ಲಿ ಸುಮಾರು ೧೩೦ ದಿವಸಗಳಲ್ಲಿ ಬೇಸಿಗೆಯಲ್ಲಿ ೧೩೫ ದಿವಸಗಳಲ್ಲಿ ಕೊಯ್ಲಿಗೆ ಬರುತ್ತದೆ. ಇದರ ಅವಧಿಯು ಕರಾವಳಿ ಪ್ರದೇಶದಲ್ಲಿ ಕಡಿಮೆಯಾಗುತ್ತದೆ. ಆದರೆ ಬೆಟ್ಟ ಪ್ರದೇಶಗಳಲ್ಲಿ ಹೆಚ್ಚಾಗುತ್ತದೆ. ಈ ತಳಿಯನ್ನು ಹಾಲುಬ್ಬಲು (ಎ.ಸಂ. ೩೧೭) ಮತ್ತು ಜಯ ತಳಿಯನ್ನು ಸಂಕಲನ ಮಾಡಿ ವಿ.ಸಿ. ಫಾರಂನ ಪ್ರಾದೇಶಿಕ ಸಂಶೋಧನಾ ಕೇಂದ್ರದಲ್ಲಿ ಕಂಡುಹಿಡಿಯಲಾಗಿದೆ. ಹೆಚ್ಚು ಬೆಂಕಿರೋಗ ಬರುವ ಪ್ರದೇಶಕ್ಕೆ ಈ ತಳಿಯು ಹೊಂದುವುದಿಲ್ಲವೆಂಬುದನ್ನು ಗಮನಿಸಬೇಕು.
ಬೇಸಾಯ ಕ್ರಮ
ಬಿತ್ತನೆ:ಎಕರೆಗೆ ೨೫ ಕೆಜಿ ಉತ್ತಮವಾದ ಗಟ್ಟಿಕಾಳುಗಳನ್ನು ಉಪಯೋಗಿಸಿ ಸಸಿಗಳನ್ನು ಚೆನ್ನಾಗಿ ಬೆಳೆಸಿ, ೨೫ ರಿಂದ ೩೫ ದಿವಸ ವಯಸ್ಸಿನ ಪೈರುಗಳನ್ನು ಬೇಸಿಗೆಯಲ್ಲಿ ಫೆಬ್ರವರಿ ೨೦ರ ಒಳಗಾಗಿ ಮತ್ತು ಮುಂಗಾರಿನಲ್ಲಿ ಆಗಸ್ಟ್ ೧೫ರ ಒಳಗೆ ನಾಟಿ ಮಾಡಬೇಕು.
ಉತ್ತಮ ಪೈರು ಬೆಳೆಸಿ
ಒಣ ಎತ್ತರಿಸಿದ ಮಡಿ ಸಸಿಮಡಿ ಪ್ರದೇಶವನ್ನು ಏರು ತಗ್ಗುಗಳು ಇಲ್ಲದಂತೆ ಸಮಮಾಡಿ ೪ ಅಡಿ ಅಗಲ, ೨೫ ಅಡಿ ಉದ್ದ ಮತ್ತು ೪ ಅಂಗುಲ ಎತ್ತರಿಸಿದ ೩೫ ಮಡಿಗಳನ್ನು ಸಿದ್ದಪಡಿಸಿ, ಪ್ರತಿಮಡಿಗೂ ೨೫ ಕೆಜಿ ಕೊಟ್ಟಿಗೆ ಗೊಬ್ಬರ, ೪೫೦ ಗ್ರಾಂ ಅಮೋನಿಯಂ ಸಲ್ಪೇಟ್ ೨೮೦ ಗ್ರಾಂ ಸೂಪರ್ ಫಾಸ್ಪೇಟ್ ಮತ್ತು ೭೫ ಗ್ರಾಂ ಮ್ಯೂರಿಯೇಟ್ ಆಫ್ ಪೊಟ್ಯಾಷ್ ಮಣ್ಣಿನಲ್ಲಿ ಬೆರೆಸಿ, ಎಕರೆಗೆ ಬೀಜೋಪಚಾರ ಮಾಡಿದ ೩೦ ಕೆಜಿ ಬಿತ್ತನೆ ಬೀಜವನ್ನು ಸಸಿ ಮಡಿಗಳಲ್ಲಿ ಸಮನಾಗಿ ಬಿತ್ತಿ ನಂತರ ಬೀಜಗಳು ಕಾಣಿಸದಂತೆ ಹುಡಿಯಾದ ಮಣ್ಣಿನಿಂದ ತೆಳುವಾಗಿ ಮುಚ್ಚಿ, ಮಡಿಗಳ ತುಂಬ ನೀರು ತುಂಬಿಸಿ ಸಾಕಷ್ಟು ತೇವವಿರುವಂತೆ ಅವಕಾಶ ಮಾಡಿ ಬಿತ್ತನೆ ಮಾಡುವ ೨೦ ದಿವಸಗಳ ನಂತರ ಪ್ರತಿ ಮಡಿಗೂ ೬೦ ಗ್ರಾಂ ಯೂರಿಯಾವನ್ನು ಮೇಲು ಗೊಬ್ಬರವಾಗಿ ಕೊಡಿ.
ಕೆಸರು ಮಡಿ: ಸಸಿ ಮಡಿ ಪ್ರದೇಶವನ್ನು ಚೆನ್ನಾಗಿ ಕೆಸರು ಮಾಡಿ ಸಮಮಾಡಿ. ರಂಜಕದ ರಸಗೊಬ್ಬರವನ್ನು ಎತ್ತರಿಸಿದ ಮಡಿಗಿಂತ ೩ ರಷ್ಟು ಹೆಚ್ಚು ಕೊಡಿ. ಮೊಳಕೆ ಕಟ್ಟಿದ ಬೀಜವನ್ನು ಚೆಲ್ಲಿ. ನೀರನ್ನು ತೆಳುವಾಗಿ ನಿಲ್ಲಿಸಿ, ಸಸಿ ಬೆಳೆದಂತೆ ಹೆಚ್ಚಿಸಿ, ಹೆಚ್ಚಾಗಿ ನೀರನ್ನು ನಿಲ್ಲಿಸಬೇಡಿ ಉಳಿದ ಕ್ರಮಗಳನ್ನು ಎತ್ತರಿಸಿದ ಮಡಿಯಲ್ಲಿ ತಿಳಿಸಿರುವಂತೆ ಅನುಸರಿಸಿ.
ನಾಟಿ ಮಾಡುವಿಕೆ: ಗದ್ದೆಯನ್ನು ೩-೪ ಬಾರಿ ಉಳುಮೆ ಮಾಡಿ ಎಕರೆಗೆ ೪ ಟನ್ ಕಾಂಪೋಸ್ಟ್ ಅಥವಾ ೨.೫ ಟನ್ ಹಸಿರೆಲೆ ಗೊಬ್ಬರವನ್ನು ನಾಟಿಗೆ ಮೂರು ವಾರಗಳ ಮುಂಚೆ ಸೇರಿಸಿ, ನಾಟಿಗೆ ಮುಂಚೆ ಭೂಮಿಯನ್ನು ಚೆನ್ನಾಗಿ ಕೆಸರು ಮಾಡಿ ಮಟ್ಟ ಮಾಡುವ ಮಣಿಯನ್ನು ಉಪಯೋಗಿಸಿ, ನೀರಿನ ನಿರ್ವಹಣೆಗೆ ಅನುಕೂಲವಾಗುವಂತೆ ಗದ್ದೆಯನ್ನು ಮಟ್ಟಮಾಡಿ, ಎಕರೆಗೆ ೨೦ ಕೆಜಿ ಸಾರಜನಕ, ೨೦ ಕೆಜಿ ರಂಜಕ ಮತ್ತು ೨೦ ಕೆಜಿ ಪೊಟ್ಯಾಷ್ ಒದಗಿಸುವ ರಸಗೊಬ್ಬರಗಳನ್ನು ನಾಟಿಗೆ ಮುಂಚೆ ಹಾಕಿ (೪೫ ಕೆಜಿ ಯೂರಿಯಾ, ೧೨೫ ಕೆಜಿ ಸೂಪರ್ ಫಾಸ್ಪೇಟ್ ಮತ್ತು ೩೫ ಕೆಜಿ ಮ್ಯೂರಿಯೇಟ್ ಆಫ್ ಪೊಟ್ಯಾಷ್).
೨೫-೩೫ ದಿವಸಗಳ ಸಸಿಯನ್ನು ನಾಟಿಗೆ ಉಪಯೋಗಿಸಿ ನಾಟಿ ಮಾಡುವ ಮೊದಲು ಸಸಿಗಳ ಬೇರುಗಳನ್ನು ಶೇ. ೧ ಸತುವಿನ ಸಲ್ಪೇಟ್ ದ್ರಾವಣದಲ್ಲಿ ಒಂದು ನಿಮಿಷ ಕಾಲ ಅದ್ದಿ. ನಂತರ ಸಾಲಿನಿಂದ ೬ ಅಂಗುಲ ಮತ್ತು ಸಸಿಯಿಂದ ಸಸಿಗೆ ೪ ಅಂಗುಲ ಅಂತರದಲ್ಲಿ ಪ್ರತಿ ಗುಣಿಗೆ ೪ ರಿಂದ ೫ ಸಸಿಗಳಂತೆ ನಾಟಿ ಮಾಡಿ. ಎರಡು ಅಂಗುಲಕ್ಕಿಂತ ಹೆಚ್ಚು ಆಳವಾಗಿ ನಾಟಿ ಮಾಡಬೇಡಿ. ಹಾಗೆ ನಾಟಿ ಮಾಡಿದಲ್ಲಿ ತೆಂಟೆ ಬರುವುದು ಕಡಿಮೆಯಾಗುತ್ತದೆ.
ಮೇಲು ಗೊಬ್ಬರ: ನಾಟಿಯಾದ ೨೦ ರಿಂದ ೨೫ ದಿವಸಗಳಲ್ಲಿ (ತೆಂಡೆ ಬರುವ ಸಮಯ ೪೦ ರಿಂದ ೫೦ ದಿನಗಳಲ್ಲಿ (ಬೆಳವಣಿಗೆ ಸಮಯ) ಮತ್ತು ೬೫-೭೫ ದಿನಗಳಲ್ಲಿ (ತೆನೆ ಮೂಡುವ ಕಾಲ) ಪ್ರತಿಸಾರಿ ೬.೫ ಕೆಜಿ ಸಾರಜನಕವನ್ನು (೧೫ ಕೆಜಿ ಯೂರಿಯಾ) ಮೇಲುಗೊಬ್ಬರವಾಗಿ ಕೊಡಿ. ಅವಶ್ಯವಿರುವ ಕಡೆ (ತೆಂಡೆ ಹೊದೆಯುವ ಶಕ್ತಿ ಕಡಿಮೆ ಇರುವ ಮಣ್ಣುಗಳಲ್ಲಿ) ನಾಟಿ ಮಾಡುವಾಗಲೇ ಸಾರಜನಕದ ಪ್ರಮಾಣವನ್ನು ಹೆಚ್ಚಿಸಬೇಕು.
ಕಳೆನಾಶಕಗಳ ಬಳಕೆ: ನಾಟಿ ಮಾಡಿದ ಒಂದು ವಾರದಲ್ಲಿ ಎಕರೆಗೆ ೬ ರಿಂದ ೮ ಕೆಜಿ ೨-೪ ಈಥೈಲ್ ಎಸ್ಟರ್ ಹರಳು ಅಥವಾ ೮ ಕೆಜಿ ಬೂಟಾಕ್ಲೋರ್ ಕರಳನ್ನು ಉದುರಿಸಿ, ಈ ಸಮಯದಲ್ಲಿ ಒಂದು ಅಂಗುಲಕ್ಕಿಂತ ಹೆಚ್ಚು ನೀರು ನಿಲ್ಲದಂತೆ ಎಚ್ಚರವಹಿಸಿ ಉಳಿದ ಕಳೆಗಳನ್ನು ಕೈಯಿಂದ ತೆಗೆದು, ಪೈರಿನ ಬುಡದ ಮಣ್ಣನ್ನು ಕೈಯಿಂದ ಕೆದರಿ. ಈ ರೀತಿ ಮಣ್ಣನ್ನು ಕೆದರುವುದರಿಂದ ಹೊಸ ಬೇರುಗಳು ಉತ್ಪತ್ತಿಯಾಗಲು ಅನುಕೂಲವಾಗುತ್ತದೆ. ಸಾಲು ನಾಟಿ ಕ್ರಮ ಅನುಸರಿಸಿದ ಕಡೆ ಕಳೆ ಯಂತ್ರವನ್ನು ಉಪಯೋಗಿಸಿ ಕಳೆಗಳನ್ನು ನಿಯಂತ್ರಿಸಬೇಕು.
ಬೆಳೆಗೆ ಸಾಕಷ್ಟು ನೀರು ಒದಗಿಸಿ: ಸಸ್ಯಗಳ ಅವಶ್ಯಕತೆ ಮತ್ತು ಮಣ್ಣಿನ ಮಾದರಿಯನ್ನು ಅನುಸರಿಸಿ ನೀರಿನ ಪೂರೈಕೆ ಮಾಡಿ, ಪೈರುಗಳು ಉದ್ದವಾಗಿ ಬೆಳೆಯುವವರೆಗೆ ನೀರನ್ನು ೨ ಅಂಗುಲಕ್ಕಿಂತ ಹೆಚ್ಚಿಗೆ ನಿಲ್ಲಿಸಬೇಡಿ. ಇದರಿಂದ ಪೈರು ಕೊಳೆಯುವುದು ತಪ್ಪುವುದಲ್ಲದೆ ಹೆಚ್ಚು ತೆಂಡೆ ಹೊಡೆಯಲು ಅನನುಕೂಲವಾಗುತ್ತದೆ. ಕೊಯ್ಲು ಮಾಡುವ ಸುಮಾರು ೧೨ ದಿವಸಗಳ ಮುಂಚೆ ನೀರನ್ನು ಬಸಿಯಿರಿ.
ಸಸ್ಯ ಸಂರಕ್ಷಣೆ: ಸಸ್ಯ ಸಂರಕ್ಷಣಾ ಕ್ರಮಗಳೂ ಇತರ ತಳಿಗಳಂತೆ ಇರಬೇಕು. ಅವಶ್ಯವಿದ್ದಲ್ಲಿ ಮಾತ್ರ ಸಿಂಪರಣೆ ಮಾಡಬೇಕು. ಬೆಂಕಿ ರೋಗವಿಲ್ಲದ ಪ್ರದೇಶಗಳಲ್ಲಿ ಇದನ್ನು ಬೆಳೆದಾಗ ರೋಗಗಳಿಗೆ ಯಾವ ವಿಧವಾದ ಸಿಂಪರಣೆಯ ಅವಶ್ಯಕತೆಯಿಲ್ಲ. ಆದರೆ ಆಯಾಯ ಪ್ರದೇಶಗಳಲ್ಲಿ ಕಂಡು ಬರುವ ಕೀಟಗಳ ವಿರುದ್ಧ ಸಸ್ಯ ಸಂರಕ್ಷಣಾ ಕ್ರಮಗಳನ್ನು ಕೈಗೊಳ್ಳಬೇಕಾಗಬಹುದು.
ಉತ್ತಮ ಫಸಲಿನಿಂದ ಸುಮಾರು ಎಕರೆಗೆ ೨೨೫ ಕ್ವಿಂಟಾಲ್ ಇಳುವರಿ ಪಡೆಯಬಹುದು. ಇದರ ಸಸ್ಯ ಅತಿ ಗಿಡ್ಡ ಅಲ್ಲವಾದುದರಿಂದ ಇತರ ಗಿಡಗಳಿಗಿಂತ ಹೆಚ್ಚು ಹುಲ್ಲು ಬರುತ್ತದೆ. ಇದರ ಕಾಳು ಅತಿ ಸಣ್ಣ ಇಲ್ಲದಿದ್ದರೂ ಸಣ್ಣ ಕಾಳಿನ ಗುಂಪಿಗೆ ಸೇರುತ್ತವೆ. ಸಸ್ಯದ ಎಲೆ ಅಗಲವಾಗಿ, ಚೂಪಾಗಿ, ಉದ್ದವಾಗಿ ಇರುವುದು, ಕಾಳಿನ ಮಧ್ಯೆ ಬಿಳುಪು ಇರುವುದು, ಈ ಗುಣಗಳನ್ನು ಗಮನಿಸಿದಲ್ಲಿ ಈ ತಳಿಯ ಪರಿಶುದ್ಧತೆಯನ್ನು ಕಾಪಾಡಿಕೊಂಡು ಹೋಗಲು ಸುಲಭವಾಗುತ್ತದೆ.
ಈವರೆಗೆ ಉಪ್ಪು ಮತ್ತು ಕ್ಷಾರ ಮಣ್ಣುಗಳಲ್ಲಿ ಬೆಳೆಯಲ್ಪಡುತ್ತಿದ್ದ ಯಾವುದೇ ನಾಡ ತಳಿಗಳಿಗಿಂತ ಶೇ. ೫೦ರಷ್ಟು ಹೆಚ್ಚು ಇಳುವರಿಯನ್ನು ನೀಡಬಲ್ಲ. ಈ ತಳಿಯು ಬಳ್ಳಾರಿ, ರಾಯಚೂರು, ಚಿತ್ರದುರ್ಗ ಮತ್ತು ಇತರ ಕಪ್ಪು ಮಣ್ಣು ಪ್ರದೇಶಗಳಲ್ಲಿ ಜನಪ್ರಿಯವಾಗುತ್ತಿದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಚೀನಾದಲ್ಲಿ ಬತ್ತದ ಉತ್ಪಾದನೆ
ಜಗತ್ತಿನ ಒಟ್ಟು ಬತ್ತ ಬೆಳೆಯುವ ೧೨೦ ಮಿಲಿಯ ಹೆಕ್ಟೇರ್‌ಗಳಲ್ಲಿ ಚೀನಾ ಮತ್ತು ಭಾರತ ದೇಶಗಳು ಪ್ರತಿಯೊಂದು ಮೂರನೇ ಒಂದು ಭಾಗವನ್ನು ಆಕ್ರಮಿಸಿವೆ. ವಿಶ್ವದ ಇತರ ಬತ್ತ ಬೆಳೆಯುವ ರಾಷ್ಟ್ರಗಳಲ್ಲಿ ಉಳಿದ ಮೂರನೆ ಒಂದು ಭಾಗ ಹಂಚಿಹೋಗಿದೆ. ಉತ್ಪಾದನೆಯಲ್ಲಿ ಚೀನಾಕ್ಕೆ ಪ್ರಥಮ ಸ್ಥಾನ ಲಭಿಸುತ್ತದೆ. ತನ್ನ ಸುಮಾರು ೩೦ ಮಿಲಿಯ ಹೆಕ್ಟೇರ್ ಬತ್ತ ಬೆಳೆಯುವ ಭೂಮಿಯಲ್ಲಿ ಅದು ೧೫೦ ಮಿಲಿಯ ಟನ್ನುಗಳಷ್ಟು ಬತ್ತವನ್ನು ಉತ್ಪಾದಿಸುತ್ತದೆ. ಹೆಚ್ಚು ಕಡಿಮೆ ಇಷ್ಟೆ ವಿಸ್ತಾರದ ಬತ್ತ ಬೆಳೆಯುವ ಭೂಮಿಯಲ್ಲಿ (೩೮ ಮಿಲಿಯ ಹೆಕ್ಟೇರ್) ಭಾರತವು ಉತ್ಪಾದಿಸುವ ಬತ್ತ ಕೇವಲ ೭೫ ಮಿಲಿಯ ಟನ್‌ಗಳಷ್ಟು. ಚೀನಾದ ಉತ್ಪಾದನೆ ಅರ್ಧದಷ್ಟು ಎಕರೆವಾರು ಉತ್ಪನ್ನದಲ್ಲಿ ಚೀನಾವು ಜಪಾನ್, ಕೊರಿಯಾ ದೇಶಗಳಿಗಿಂತ ಹಿಂದಿದೆ. ಜಪಾನ್, ಕೊರಿಯಾಗಳು ಎಕರೆಗೆ ೫-೬ ಟನ್ ಬತ್ತ ಉತ್ಪಾದಿಸಿದರೆ, ಚೀನಾ ಉತ್ಪಾದಿಸುವುದು ಎಕರೆಗೆ ೪ ಟನ್ ಬತ್ತ. ಭಾರತದ ಎಕರೆವಾರು ಉತ್ಪನ್ನ ಚೀನಾದ ಅರ್ಧದಷ್ಟು. ಅಂದರೆ ಎಕರೆಗೆ ಸುಮಾರು ೨ ಟನ್ ಬತ್ತ ಮಾತ್ರ. ಬತ್ತ ಬೆಳೆಯುವ ಪ್ರದೇಶಗಳ ವಿಸ್ತಾರ ಹಾಗೂ ವಿಭಿನ್ನ ಪರಿಸರಗಳನ್ನು ಪರಿಗಣಿಸುವಾಗ ಭಾರತ ಮತ್ತು ಚೀನಾದ ಪರಿಸ್ಥಿತಿಗಳು ಒಂದನ್ನೊಂದು ಹೋಲುತ್ತಿದೆ. ಈ ದೃಷ್ಟಿಯಲ್ಲಿ ಚೀನಾದ ಸಾಧನೆ ನಿಜಕ್ಕೂ ಪ್ರಶಂಸನೀಯ. ಭಾರತ ಮತ್ತು ಇತರ ಬತ್ತ ಬೆಳೆಯುವ ರಾಷ್ಟ್ರಗಳ ವಿಜ್ಞಾನಿಗಳು, ಆಡಳಿತಗಾರರು ಮತ್ತು ಆರ್ಥಿಕ ತಜ್ಞರು ಚೀನಾದ ಈ ಸಾಧನೆಗೆ ಕಾರಣವಾದ ಮುಖ್ಯ ಅಂಶಗಳೇನೆಂದು ಪತ್ತೆ ಹಚ್ಚಿ, ಅಂತಹ ಅಂಶಗಳನ್ನು ಅಳವಡಿಸಿಕೊಳ್ಳುವುದು ಸೂಕ್ತವಾಗಿದೆ.
ಮಣ್ಣು ಮತ್ತು ಬೆಳೆಯ ನಿರ್ವಹಣಾ ಕ್ರಮಗಳಿಗೆ ಮಹತ್ವ ಕೊಟ್ಟು ಯುಕ್ತವಾದ ತಾಂತ್ರಿಕತೆಯನ್ನು ಅಭಿವೃದ್ಧಿಪಡಿಸಿ, ಅದನ್ನು ಸಾಮಾನ್ಯ ಜನರ ಉಪಯೋಗಕ್ಕೆ ಆದಷ್ಟು ತ್ವರಿತವಾಗಿ ಮತ್ತು ಪರಿಣಾಮಕಾರಿಯಾಗಿ ಬಳಕೆಗೆ ಬರುವಂತೆ ಮಾಡಿದುದೆ ಚೀನಾದ ಬತ್ತದ ಕೃಷಿಯ ಯಶಸ್ಸಿಗೆ ಕಾರಣವಾಗಿರುವಂತೆ ತೋರುತ್ತದೆ. ಇಲ್ಲಿ ಕೆಲವು ಮುಖ್ಯ ಅಂಶಗಳನ್ನು ಗಮನಿಸಲಾಗಿದೆ.
ಕೃಷಿ ಕ್ಷೇತ್ರದ ವಿಂಗಡಣೆ:
ಚೀನಾದಲ್ಲಿ ಎಲ್ಲಾ ಕೃಷಿಯೋಗ್ಯ ಭೂಮಿಗಳನ್ನು ನಿರ್ದಿಷ್ಟ ಆಕಾರಕ್ಕೆ ತರಲಾಗಿದೆ. ಬತ್ತದ ಜಮೀನನ್ನು ಸಮತಟ್ಟು ಮಾಡುವುದಕ್ಕೆ ಹೆಚ್ಚಿನ ಮಹತ್ವ ಕೊಡಲಾಗಿದೆ. ಹೊಲಗಳನ್ನು ಆದಷ್ಟೂ ವಿಶಾಲವಾಗಿಟ್ಟು ಹೆಚ್ಚು ಕಡಿಮೆ ಒಂದೇ ಅಳತೆಯಲ್ಲಿರುವಂತೆ ರಚಿಸಲಾಗಿರುವುದರಿಂದ ಅನುಪಯುಕ್ತ ಭೂಪ್ರದೇಶವನ್ನು ಕಡಿಮೆ ಮಾಡುವುದು ಸಾಧ್ಯವಾಗಿದೆ. ಬಿತ್ತನೆಗೆ ಸಿದ್ದತೆ, ಅಂತರ ಬೇಸಾಯ, ನೀರಾವರಿ, ಸಸ್ಯ ಸಂರಕ್ಷಣಾ ಕ್ರಮಗಳು, ಕೊಯ್ಲು ಮುಂತಾದ ಎಲ್ಲ ರೀತಿಯ ಹೊಲಗೆಲಸಗಳಿಗೆ ಅನುಕೂಲವಾಗುವಂತೆ ಭೂವಿಂಗಡಣೆಯನ್ನು ಯೋಜಿಸಲಾಗುತ್ತದೆ. ಹೊಲದಲ್ಲಿರುವ ಬೆಳೆಯ ಹಂತಗಳು ಒಂದೇ ರೀತಿಯಲ್ಲಿ ಮುಂದುವರಿಯುವುದರಿಂದ ಕೊಯ್ಲು ನಡೆಸುವಾಗ ಮತ್ತು ಕೊಯ್ಲಿನ ನಂತರದಲ್ಲಿನ ಆಗುವ ಅನೇಕ ರೀತಿಯ ನಷ್ಟಗಳನ್ನು ಕಡಿಮೆ ಮಾಡಬಹುದು.
ಮಿಶ್ರತಳಿಗಳ ಉಪಯೋಗ:
ವಿಶ್ವದ ಬೇರೆ ಕಡೆಗಳಲ್ಲಿ ಗೋವಿನ ಜೋಳ, ಜೋಳ ಇತ್ಯಾದಿ ಬೆಳೆಗಳಲ್ಲಿ ಮಾತ್ರ ಮಿಶ್ರ ತಳಿಯ ಉಪಯೋಗ ಪ್ರಚಾರದಲ್ಲಿದೆ. ಬತ್ತದಲ್ಲಿ ಮಿಶ್ರತಳಿ ಸಾಧ್ಯವಿದೆ ಎಂಬುದು ಅನೇಕ ಮಂದಿಗೆ ಇನ್ನೂ ಗೊತ್ತೇ ಇಲ್ಲ. ಭಾರತದಲ್ಲಿ ಈಗ ಪ್ರಾರಂಭಿಕ ಪ್ರಯತ್ನಗಳಷ್ಟೆ ನಡೆದಿವೆ. (ಉದಾ:- ಪ್ರಾದೇಶಿಕ ಸಂಶೋಧನಾ ಕೇಂದ್ರ, ಮಂಡ್ಯ) ಚೀನಾದಲ್ಲಿ ಮಾತ್ರ ಬಹಳ ಹಿಂದೆಯೇ ಮಿಶ್ರ ತಳಿಗಳನ್ನು ಕಂಡು ಹಿಡಿದು, ಇಷ್ಟರಲ್ಲಿ ಅದನ್ನು ಆರ್ಥಿಕ ಮಟ್ಟದಲ್ಲಿ ಬಳಕೆಗೆ ತಂದೂ ಆಗಿದೆ. ೧೯೮೦ರಲ್ಲಿದ್ದಂತೆ ಸುಮಾರು ೫ ಮಿಲಿಯ ಹೆಕ್ಟೇರ್ ಪ್ರದೇಶದಲ್ಲಿ ಅಂದರೆ ಕರ್ನಾಟಕದ ಒಟ್ಟು ಬತ್ತ ಬೆಳೆಯುವ ಪ್ರದೇಶದ ನಾಲ್ಕು ಪಟ್ಟು ಅಥವಾ ತಮಿಳುನಾಡಿನ ಒಟ್ಟು ಬತ್ತದ ಜಮೀನಿನ ಎರಡು ಪಟ್ಟು ವಿಸ್ತಾರದ ಭೂಪ್ರದೇಶದಲ್ಲಿ ಚೀನಾವು ಮಿಶ್ರತಳಿ ಬತ್ತವನ್ನು ಬೆಳೆಸುತ್ತಿದೆ. ಸಾಂಪ್ರದಾಯಿಕ ತಳಿಗಳ ಬದಲು ಮಿಶ್ರತಳಿಗಳನ್ನು ಬೆಳಸುವುದರ ಮೂಲಕವೇ ಶೇ. ೨೦ ರಷ್ಟು ಹೆಚ್ಚುವರಿ ಉತ್ಪಾದನೆ ಸಾಧ್ಯವಾಗಿದೆ. ಸಾಮುದಾಯಿಕವಾಗಿ ಮಿಶ್ರತಳಿ ಬೀಜೋತ್ಪಾದನೆ ಕೈಗೊಳ್ಳುವಷ್ಟರ ಮಟ್ಟಿಗೆ ಆ ಉದ್ದಿಮೆ ಲಾಭದಾಯಕವಾಗಿದೆ. ಬೀಜೋತ್ಪಾದನೆಯಲ್ಲಿ ತೊಡಗಿರುವ ಸಮುದಾಯಗಳನ್ನು ಸಂಘಟಿಸಿ, ದೇಶದಾದ್ಯಂತ ವಾರ್ಷಿಕ ಬೀಜಗಳ ಬೇಡಿಕೆಯನ್ನು ಸಂಬಂಧಪಟ್ಟ ಸಾಮುದಾಯಿಕ ಮುಖಂಡನ ವಶದಲ್ಲಿ ಬಿತ್ತನೆಗೆ ಒಂದು ವರ್ಷ ಮುಂಚಿತವಾಗಿಯೆ ಸಂಗ್ರಹಿಸಿಡಲಾಗುವುದು.
ಗೊಬ್ಬರಗಳ ಬಳಕೆ:
ಸಾಮಾನ್ಯವಾಗಿ ಭಾರತದಲ್ಲಿ ಬತ್ತ ಬೆಳೆಯುವ ರೈತನಿಗೆ ಶಿಫಾರಸ್ಸು ಮಾಡಿದಷ್ಟೇ ಅಥವಾ ಹೆಚ್ಚು ಪ್ರಮಾಣದಲ್ಲಿ ರಾಸಾಯನಿಕ ಗೊಬ್ಬರಗಳನ್ನು ಚೀನಾದಲ್ಲಿ ಬಳಸಲಾಗುತ್ತಿದೆ. (೧೫೦-೬೫-೧೫೦ ಕಿ.ಗ್ರಾಂ. ಸಾ.ರಂ. ಪೊ/ಹೆಕ್ಟೇರಿಗೆ) ಪೊಟ್ಯಾಷ್ ಯಾವಾಗಲೂ ಹೆಚ್ಚಿನ ಪ್ರಮಾಣದಲ್ಲಿ ಉಪಯೋಗಿಸಲ್ಪಡುತ್ತದೆ. ಎಲ್ಲಾ ಬತ್ತದ ಗದ್ದೆಗಳಿಗೂ ಶಿಫಾರಸ್ಸು ಮಾಡಲಾದಷ್ಟು ರಸಗೊಬ್ಬರಗಳನ್ನು ಗೊಬ್ಬರ ಪೋಲಾಗದ ರೀತಿಯಲ್ಲಿ ಬೆಳವಣಿಗೆಯ ವಿವಿಧ ಹಂತಗಳಲ್ಲಿ ಅವಶ್ಯಕತೆಗೆ ಅನುಗುಣವಾಗಿ ಕೊಡಲಾಗುತ್ತದೆ. ಸಾವಯವ ಗೊಬ್ಬರಗಳ ಬದಲಾಗಿ ಅಲ್ಲ. ಜಪಾನ್ ಇನ್ನು ಕೆಲವು ದೇಶಗಳ ಅಭಿಪ್ರಾಯದ ಪ್ರಕಾರ ಬತ್ತಕ್ಕೆ ಸಾವಯವ ಗೊಬ್ಬರಗಳ ಅಗತ್ಯವಿಲ್ಲ. ಆದರೆ ಚೀನಾದ ಕೃಷಿ ವಿಜ್ಞಾನಿಗಳು ಈ ಮಾತನ್ನು ಒಪ್ಪುತ್ತಿಲ್ಲ. ಪ್ರತಿಯಾಗಿ ಮಣ್ಣಿನ ಗುಣಧರ್ಮವನ್ನು ಕಾಪಾಡಿಕೊಂಡು ಬರಲು ಸಾವಯವ ಗೊಬ್ಬರಗಳನ್ನು ಬಳಕೆ ತೀರಾ ಅವಶ್ಯ ಎಂದು ಪ್ರತಿಪಾದಿಸುತ್ತಾರೆ. ಎಲ್ಲೆಲ್ಲಿ ಎಷ್ಟೆಷ್ಟು ಸಾಧ್ಯವೋ ಅಷ್ಟು ಸಾವಯವ ಗೊಬ್ಬರವನ್ನು ತಯಾರಿಸಲಾಗುವುದು ಮುಖ್ಯ. ಬೆಳೆಗೆ ಮೊದಲು, ಮುಖ್ಯ ಬೆಳೆಯ ಜೊತೆಗೆ ಅಥವಾ ಬೆಳೆಯಿಂದ ಬೆಳೆಗೆ ಇರುವ ನಡುವಣ ಕಾಲದಲ್ಲಿ ಸಾಧ್ಯವಾದ ಕಡೆಯೆಲ್ಲ ಹಸಿರೆಲೆ ಗೊಬ್ಬರದ ಬೆಳೆಗಳನ್ನು ಬೆಳೆಸಲು ಪ್ರಯತ್ನಿಸಲಾಗುವುದು. ಕಳೆ, ಕಸ, ಕಡ್ಡಿಗಳು, ಮಲ, ಮೂತ್ರ, ಗಂಜಲ ಇತ್ಯಾದಿ ಸಾವಯವ ಪದಾರ್ಥಗಳು ಯಾವ ಮೂಲದ್ದೇ ಆಗಿರಲಿ ಅವೆಲ್ಲವನ್ನೂ ಗೊಬ್ಬರದ ತಯಾರಿಕೆಯಲ್ಲಿ ಬಳಸಲಾಗುವುದು. ಚೆನ್ನಾಗಿ ಪಚನಗೊಂಡ ಗೊಬ್ಬರವನ್ನು ಹೆಕ್ಟೇರಿಗೆ ೧೫-೨೦ ಟನ್ನುಗಳ ಪ್ರಮಾಣದಲ್ಲಿ ಬತ್ತದ ಗದ್ದೆಗೆ ಸೇರಿಸಲಾಗುತ್ತದೆ. ಹೀಗೆ ಮಣ್ಣಿನ ಸತ್ವವನ್ನು ಉಳಿಸಿಕೊಳ್ಳಲು ಸೇಂದ್ರಿಯ ಚಕ್ರವನ್ನು ಬಹಳ ಪರಿಣಾಮಕಾರಿಯಾಗಿ ಚೀನಾದಲ್ಲಿ ಬಳಸಲಾಗಿದೆ.
ಸಾಂದ್ರ ಬೇಸಾಯ:
ಚೀನಾದಲ್ಲಿ ಸಾಂದ್ರ ಬೇಸಾಯ ಪದ್ಧತಿಯಲ್ಲಿ ಬೆಳೆಸಲಾಗುತ್ತಿದೆ. ಉತ್ತರ ಚೀನಾದಲ್ಲಿ ಬೇಸಿಗೆ ಬತ್ತದ ಒಂದು ಬೆಳೆಯನ್ನೂ, ಯಾಂಗ್ಸೆ ನದಿಮುಖಜ ಭೂಮಿಯಲ್ಲಿ ಬತ್ತದ ಎರಡು ಬೆಳೆಗಳನ್ನೂ ಮತ್ತು ದಕ್ಷಿಣ ಚೀನಾದಲ್ಲಿ ಮೂರು ಬೆಳೆಗಳನ್ನೂ ಬೆಳೆಯುತ್ತಾರೆ. ಗೋಧಿ ಹಾಗೂ ಇನ್ನಿತರ ಬೆಳೆಗಳನ್ನು ಚಳಿಗಾಲದಲ್ಲಿ ಪರ್ಯಾಯ ಬೆಳೆಯಾಗಿ ಬೆಳೆಸುತ್ತಾರೆ. ಜಪಾನಿಕಾ ಬತ್ತವನ್ನು ಶೀತ ಹೆಚ್ಚಿರುವ ಕಾಲದಲ್ಲೂ ಚೀನಾದ ಮಧ್ಯೆ ಹಾಗೂ ಉತ್ತರದ ಕೆಲವು ಭಾಗಗಳಲ್ಲಿ ಬೆಳೆಸಲಾಗುತ್ತಿದೆ. ಹ್ಯೂನಾನ್ ಪ್ರಾಂತ್ಯದಲ್ಲಿ ಬತ್ತ ಹಾಗೂ ಬತ್ತದ ಕೂಳೆ ಬೆಳೆಯ ಬೆಳೆ ಪರ್ಯಾಯ ಪದ್ಧತಿಯನ್ನು ಅನುಸರಿಸಲಾಗುತ್ತಿದೆ. ಹಸಿರೆಲೆ ಗೊಬ್ಬರದ ಬೆಳೆಯ ಬೀಜವನ್ನು ಬತ್ತದ ಕೊಯ್ಲಿಗೆ ಮೊದಲಾಗಿಯೆ ಬಿತ್ತಲಾಗುವುದು ಹೀಗೆ ಚೀನಾ ದೇಶದಲ್ಲೆಲ್ಲಾ ಅಡ್ಡಾಡಿ ಬರುವಾಗ ವರ್ಷವಿಡೀ ಎಲ್ಲೂ ಖಾಲಿ ಬಿದ್ದ ಭೂಮಿಯು ಕಾಣಬರುವುದಿಲ್ಲ.
ಕಡಿಮೆ ಬಾಧೆ:
ಲವಣಬಾಧೆ ಮತ್ತು ವಿಷಬಾಧೆಯಗಳಂತಹ ರಾಸಾಯನಿಕ ಬಾಧೆಗಳು, ಅತಿ ಕಡಿಮೆ ಮತ್ತು ಅತಿ ಹೆಚ್ಚು ಉಷ್ಣಾಂಶಗಳಂತಹ ಭೌತಿಕ ಬಾಧೆಗಳು ಹಾಗೂ ಕೀಟ ರೋಗಗಳಂತಹ ಜೈವಿಕ ಬಾಧೆಗಳು ಬತ್ತ ಬೆಳೆಯುವ ಪ್ರದೇಶಗಳಲ್ಲಿ ಒಂದಿಲ್ಲೊಂದು ರೂಪದಲ್ಲಿ ಕಾಣಸಿಗುವುದು ತೀರಾ ಸಾಮಾನ್ಯ. ಆದರೆ ಈ ವಿಷಯದಲ್ಲಿ ಚೀನಾದ ಬತ್ತದ ಬೆಳೆಗಾರರು ಅದೃಷ್ಟ ಶಾಲಿಗಳು. ಅಲ್ಲಿ ಈ ರೀತಿ ಬಾಧೆಗಳು ಕಾಣಸಿಗುವುದು ಅಪರೂಪ. ಹೆಚ್ಚು ಸಾವಯಮ ಗೊಬ್ಬರಗಳನ್ನು ಬಳಸಿ ಮಣ್ಣಿನ ಗುಣಲಕ್ಷಣಗಳು ಹಾಳಾಗದಂತೆ ಕಾಪಾಡಿಕೊಂಡು ಬರುತ್ತಿರುವುದೇ ಈ ರೀತಿ ಕಡಿಮೆ ಬಾಧೆಗಳಿರುವುದಕ್ಕೆ ಮುಖ್ಯ ಕಾರಣ. ಚೀನಾದ ಭೌಗೋಳಿಕ ಸ್ಥಾನದಿಂದಾಗಿ ಅಲ್ಲಿ ಅತಿ ಉಷ್ಣತೆಯ ಸಮಸ್ಯೆ ಉದ್ಭವಿಸುವುದು ಸಾಧ್ಯವೇ ಇಲ್ಲ. ಇನ್ನು ಕಡಿಮೆ ಉಷ್ಣತೆಯು ಉತ್ತರ ಭಾಗಗಳಲ್ಲಿ ತೀವ್ರತರ ಸಮಸ್ಯೆಯಾಗಿದ್ದರೂ ಕೂಡ ಶೀತ ನಿರೋಧಕ ಜಪಾನಿಕಾ ಬತ್ತಗಳನ್ನು ಬೆಳೆಯುವ ಮೂಲಕ ತಕ್ಕ ಪರಿಹಾರ ದೊರೆತಿದೆ. ಬತ್ತ ಬೆಳೆಯುವ ರಾಷ್ಟ್ರಗಳಲ್ಲಿ ಕಾಣುವ ಎಲ್ಲಾ ರೋಗಗಳೂ ಇಲ್ಲಿದ್ದರೂ, ಹತೋಟಿಯಲ್ಲಿರುವುದರಿಂದ ನಷ್ಟ ಸಂಭವಿಸುವುದು ಕಡಿಮೆ. ಕೀಟಗಳಲ್ಲಿ ಎಲೆ ಸುರುಳಿಯ ಹಾವಳಿ ತೀವ್ರತರವಾಗಿದೆ. ತಾಂತ್ರಿಕ ಮಾಹಿತಿಯುಳ್ಳ ತಜ್ಞರು ಇರುವುದು ಮಾತ್ರವಲ್ಲದೆ ಸಾಮಾನ್ಯ ರೈತರು ಸಹಾ ಕೀಟ ಹಾವಳಿಯ ಲಕ್ಷಣಗಳು ಹಾಗೂ ಅವುಗಳ ಹತೋಟಿಯ ಕುರಿತು ತರಬೇತಿ ಪಡೆದಿರುವುದರಿಂದ ಕಾಲ ಕಾಲದಲ್ಲಿ ಬೆಳೆಗಳ ನಿರೀಕ್ಷಣೆ ನಡೆಸಿ, ಸೂಕ್ತ ರಕ್ಷಣಾ ಕ್ರಮಗಳನ್ನು ಕೈಗೊಂಡು ಕೀಟ ಹಾವಳಿಯನ್ನು ನಿಯಂತ್ರಣದಲ್ಲಿಡಲಾಗಿದೆ. ಹೊಲದ ಬದುಗಳಲ್ಲಿ, ನೀರು ಹರಿಯುವ ಮತ್ತು ಬಸಿ ನೀರಿನ ಕಾಲುವೆಗಳಲ್ಲಿ ಬೆಳೆಯುವ ಕಳೆಗಳನ್ನು ನಾಶ ಮಾಡಿ, ದ್ವಿದಳ ಧಾನ್ಯ ತರಕಾರಿಗಳಂತಹ ಉಪಯೋಗಿ ಸಸ್ಯಗಳನ್ನು ಬೆಳೆಸುವುದರೊಂದಿಗೆ ಮುಖ್ಯ ಜಮೀನಿನಲ್ಲಿ ಕಳೆ ಕಸ ತೆಗೆದು ಸದಾ ಚೊಕ್ಕಟವಾಗಿ ಇಟ್ಟುಕೊಳ್ಳುವುದರಿಂದ ಕಳೆ ಹಾನಿಯು ಕನಿಷ್ಠ ಮಟ್ಟದಲ್ಲಿದೆ.
ಬತ್ತದ ಉತ್ಪಾದನೆ ಚೀನಾದಲ್ಲಿ ಹೆಚ್ಚಾಗಿರಲು ಇನ್ನೂ ಕೆಲವು ಕಾರಣಗಳಿವೆ. ಶೇ. ೯೦ ರಷ್ಟು ಬತ್ತದ ಪ್ರದೇಶ ನಿಶ್ಚಿತ ನೀರಾವರಿಯನ್ನು ಹೊಂದಿದೆ. ಹೀಗಾಗಿ ಮಳೆಯ ಮೇಲೆ ಅವಲಂಭಿಸಬೇಕಾಗಿಲ್ಲ. ಬೀಜದ ಶುದ್ಧತೆ ಮತ್ತು ಕ್ರಮಬದ್ಧ ಬೇಸಾಯ ಪದ್ಧತಿಗೆ ಆದ್ಯತೆ ನೀಡಾಗಿದೆ. ರೈತ ತಾನು ಕಾಲಾನುಕ್ರಮಗಳಿಂದ ಬೆಳೆಸುವ ಬೆಳೆಗಳ ವಿವಿಧ ಹೊಲಗೆಲಸಗಳನ್ನು ಪಟ್ಟಿಮಾಡಿ, ಬೇಕಾಗುವ ಬೀಜಗೊಬ್ಬರ ಇತ್ಯಾದಿ ಅವಶ್ಯಕತೆಗಳನ್ನು ಬಹಳ ಮುಂದಾಗಿಯೇ (೧೦-೧೫ ತಿಂಗಳು) ಸಂಬಂಧಪಟ್ಟವರಿಗೆ ತಿಳಿಸಿ, ಇವನ್ನು ಪೂರೈಸುವಂತೆ ಮನವಿ ಸಲ್ಲಿಸುತ್ತಾನೆ. ಆದ್ದರಿಂದ ಕಾಲಕ್ಕೆ ಸರಿಯಾಗಿ ಅವಶ್ಯಕ ವಸ್ತುಗಳು ಒದಗಿಬರುತ್ತವೆ. ಮಳೆಯ ಮೇಲೆ ಅವಲಂಬನೆ ಇಲ್ಲದ ಕಾರಣ, ಕಾಲಕಾಲದಲ್ಲಿ ಹೊಲಗೆಲಸಗಳನ್ನು ಕೈಗೊಳ್ಳಲು ಯಾವ ಅಡ್ಡಿಯೂ ಇರುವುದಿಲ್ಲ. ಹೆಚ್ಚುವರಿ ಉತ್ಪಾದನೆಯನ್ನು ಹಂಚುವ ರೀತಿಯನ್ನೂ ಕೊಯ್ಲಿಗೆ ಮೊದಲೇ ಯೋಜಿಸಿರಲಾಗುತ್ತದೆ.
ತಾಂತ್ರಿಕ ಜ್ಞಾನ ಪ್ರವಹನ:
ಕೃಷಿಯಲ್ಲಿ ಜ್ಞಾನವಿಕಾಸ ಹಾಗೂ ಅದರ ಬಳಕೆ ಇವುಗಳ ನಡುವಣ ಅಗಾಧ ಅಂತರವನ್ನು ಕಿರಿದುಗೊಳಿಸುವ ಪ್ರಯತ್ನದಲ್ಲಿ ಚೀನಾ ತುಂಬ ಪ್ರಗತಿ ಸಾಧಿಸಿದೆ.
ಸಂಶೋಧನಾ ಕೇಂದ್ರಗಳಲ್ಲಿ ನಡೆಯುವ ಹೊಸ ಸಂಶೋಧನೆಗಳ ತಿರುಳ ತಡವಿಲ್ಲದೆ ರೈತರ ಉಪಯೋಗಕ್ಕೆ ಬರುವಂತೆ ವ್ಯವಸ್ಥೆ ಮಾಡಲಾಗಿದೆ. ಉದಾ:- ಹೇಳುವುದಾದರೆ ೧೯೭೬ರಲ್ಲಿ ಆವಿಷ್ಕಾರವಾದ ಬತ್ತದ ಮಿಶ್ರ ತಳಿಯು ೧೯೮೦ರಲ್ಲಿ ಸುಮಾರು ೫ ಮಿಲಿಯ ಹೆಕ್ಟೇರ್‌ಗಳಲ್ಲಿ ಅಳವಡಿಕೆಯಾಗಿತ್ತು. ಮಿಶ್ರತಳಿ ಬೀಜೋತ್ಪಾದನೆಯಲ್ಲಿ ಅನುಸರಿಸಬೇಕಾದ ಯೋಜನಾಬದ್ಧ ಕಾರ್ಯಕ್ರಮ, ಬಹುಸಂಖ್ಯೆಯಲ್ಲಿ ಬೇಕಾಗುವ ತಜ್ಞರು ಹಾಗೂ ನುರಿತ ಹೊಲದ ಸಿಬ್ಬಂದಿಗಳು ಇತ್ಯಾದಿಗಳನ್ನು ತ್ವರಿತವಾಗಿ ಹೊಂದಿಸಿಕೊಳ್ಳಲು ಅನನುಕೂಲವಿರುವ ಪರಿಸ್ಥಿತಿಯಲ್ಲೂ ಇವೆಲ್ಲವನ್ನೂ ಶೀಘ್ರವಾಗಿ ಅನುವು ಮಾಡಿಕೊಂಡದ್ದು ವಿಕ್ರಮವೇ ಸರಿ. ಹೊಸ ತಾಂತ್ರೀಕತೆಯ ತ್ವರಿತ ಹಾಗೂ ದೊಡ್ಡ ಮಟ್ಟದ ಅಳವಡಿಕೆಗೆ ಪೂರಕವಾದ ಕೆಲವೊಂದು ನಿಸ್ಸಂದೇಹ ಕಾರಣಗಳೆಂದರೆ: –
೧. ಪ್ರತಿ ಹಂತದಲ್ಲೂ ನಿರ್ಣಯ ತೆಗೆದುಕೊಳ್ಳಲು ಕಾಲ ವಿಳಂಬ ಮಾಡದಿರುವುದು.
೨. ಕಠಿಣ ಶ್ರಮ ಹಾಗೂ ಹೆಚ್ಚಿನ ಉತ್ಪಾದನೆಗೆ ಹೆಚ್ಚು ಸಂಬಳದ ಪ್ರೇರೇಪಣೆ.
೩. ಉತ್ಪಾದನೆಯ ಮೂಲ ಹಂತದಲ್ಲೇ ವಿಜ್ಞಾನಿಗಳ, ಬೋಧಕರ ಹಾಗೂ ಕೃಷಿ ಕೆಲಸಗಾರರ ಸಮಾಗಮ.
೪. ನಿರ್ಣಯ ಮಾಡಲ್ಪಟ್ಟ ಬೇಸಾಯ ಕ್ರಮಗಳನ್ನು ತಪ್ಪದೇ ಪಾಲಿಸುವಲ್ಲಿ ಕೃಷಿಕರು ತೋರಿಸುವ ಕಠಿಣ ಶಿಸ್ತು.
ಇಲ್ಲಿ ಒತ್ತಿ ಹೇಳಬೇಕಾದ ಒಂದು ಅಂಶವೆಂದರೆ ಚೀನಾ ದೇಶದಲ್ಲಿ ರೈತನ ಜಮೀನಿನಲ್ಲಿ ಪ್ರಯೋಗ ಸಿದ್ಧವಾದ ಅನುಭವಗಳಷ್ಟೇ ಕೃಷಿ ಇಲಾಖೆಯ ಹಾಗೂ ಕೃಷಿ ಕಾಲೇಜಿನ ಮಂದಿಯಿಂದ ಗಮನಾರ್ಹ ವಿಚಾರಗಳೆಂದು ಪರಿಗಣಿಸಲ್ಪಡುತ್ತವೆ.
ಬತ್ತದ ಕೃಷಿಯಲ್ಲಿ ಚೀನಿಯರ ಯಶಸ್ಸಿಗೆ ಕಾರಣವಾದ ಎಲ್ಲಾ ಅಂಶಗಳನ್ನು ಅಲ್ಲದೆ ಹೋದರೂ ಕೆಲವನ್ನಾದರೂ ಭಾರತದಲ್ಲಿ ಪ್ರಯತ್ನಿಸಿ ನೋಡಬಹುದೇನೋ. ನಮ್ಮ ದೇಶದ ಬತ್ತದ ಉತ್ಪಾದನೆಯನ್ನು ಶೀಘ್ರದಲ್ಲೇ ಹೆಚ್ಚಿಸುವ ಅಗತ್ಯವಿರುವುದರಿಂದ ಈ ರೀತಿಯ ಪ್ರಯತ್ನ ನಡೆಸಲೇಬೇಕಾಗಿದೆ. ನೀರಾವರಿ ಸೌಕರ್ಯವನ್ನು ಹೆಚ್ಚಿಸುವುದು, ಶುದ್ಧ ಬೀಜ ಮತ್ತು ಇತರ ಕೃಷಿ ಅಗತ್ಯ ವಸ್ತುಗಳ ಪೂರೈಕೆಗೆ ವ್ಯವಸ್ಥೆ ಮಾಡುವುದು ಈ ಎಲ್ಲ ವಿಚಾರಗಳಲ್ಲೂ ಸಂಬಂಧಪಟ್ಟ ಆಡಳಿತಗಾರರು ಜವಾಬ್ದಾರಿ ವಹಿಸಿಕೊಂಡು ಉತ್ಪಾದನೆ ಹೆಚ್ಚಿಸುವ ಉದ್ದೇಶವನ್ನು ಸಾಧಿಸಲು ರೈತರಿಗೆ ನೆರವಾಗಬೇಕು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬತ್ತದಲ್ಲಿ ಹೊಸ ಸಂಶೋಧನೆಗಳು
ಪ್ರಪಂಚದ ಕೃಷಿ ಬೆಳೆಗಳ ಪೈಕಿ ಅತ್ಯಂತ ಪ್ರಮುಖವಾದದೆಂದರೆ ಬತ್ತ. ವಿಶ್ವದ ಅನೇಕ ರಾಷ್ಟ್ರಗಳಲ್ಲಿ ಬತ್ತದ ಸಂಶೋಧನೆಯ ಫಲವಾಗಿ ಉತ್ಪಾದನೆಯನ್ನು ದ್ವಿಗುಣಗೊಳಿಸಲು ಸಾಧ್ಯವಾಗಿದೆ. ದಿನೇ ದಿನೇ ಏರುತ್ತಿರುವ ಜನಸಂಖ್ಯೆಯ ಆಹಾರ ಪೂರೈಕೆಗೆ ಇನ್ನೂ ಹೆಚ್ಚಿನ ಸಂಶೋಧನೆ ನಡೆದು ಉತ್ಪಾದನೆಯನ್ನು ಮತ್ತಷ್ಟು ಹೆಚ್ಚಿಸಬೇಕಾಗಿದೆ. ರಾಜ್ಯದ ಕೃಷಿ ವಿಶ್ವವಿದ್ಯಾಲಯ ಮತ್ತು ಅಂತರ ರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರ, ಮನಿಲಾ, ಫಿಲಿಪೈನ್ಸ್ ಇಲ್ಲಿ ಬತ್ತದ ಉತ್ಪಾದನೆಯನ್ನು ಹೆಚ್ಚಿಸಲು ಹೊಸ ಹೊಸ ಮಾರ್ಗಗಳನ್ನು ಹುಡುಕುವಲ್ಲಿ, ಇತ್ತೀಚೆಗೆ ಹಾಕಿಕೊಂಡ ಯೋಜನೆಗಳ ಫಲಿತಾಂಶವು ಆಶಾದಾಯಕವಾಗಿದೆ. ಇಂತಹ ಕೆಲವು ಇತ್ತೀಚಿನ ಸಂಶೋಧನೆಗಳ ಮಾಹಿತಿ ನೀಡುವುದೇ ಈ ಲೇಖನದ ಮುಖ್ಯ ಉದ್ದೇಶವಾಗಿದೆ.
ದೋಷಪೂರಿತ ಮಣ್ಣು:
ಬತ್ತ ಬೆಳೆಯುವ ಅನೇಕ ರಾಷ್ಟ್ರಗಳಲ್ಲಿ ಲಕ್ಷಾಂತರ ಹೆಕ್ಟೇರುಗಳಲ್ಲಿ ಒಂದಲ್ಲ ಒಂದು ರೀತಿ ಮಣ್ಣಿನ ದೋಷದಿಂದ ಕೂಡಿರುವುದರಿಂದ ಈವರೆಗೆ ಬಿಡುಗಡೆ ಮಾಡಿರುವ ಯಾವ ಅಧಿಕ ಇಳುವರಿ ತಳಿಯನ್ನೂ ಬೆಳೆಯಲಾಗುತ್ತಿಲ್ಲ. ಅಂದರೆ ಸದ್ಯದಲ್ಲಿ ಬಳಕೆಯಲ್ಲಿರುವ ಅಧಿಕ ಇಳುವರಿ ತಳಿಗಳು ಮಣ್ಣಿನ ದೋಷಗಳನ್ನು ಸಹಿಸಿಕೊಂಡು ಬೆಳೆಯಬಲ್ಲ ಶಕ್ತಿ ಹೊಂದಿಲ್ಲವೆಂದಾಯ್ತು. ಹೆಚ್ಚು ಪ್ರಮಾಣದಲ್ಲಿ ಸಾಂಧ್ರ ಬೇಸಾಯ ಮತ್ತು ಬಹು ಬೆಳೆ ಪ್ರಚಾರಕ್ಕೆ ಬರುತ್ತಿರುವ ಕಾರಣ ಇನ್ನೂ ಲಕ್ಷಾಂತರ ಹೆಕ್ಟೇರುಗಳು ಸದ್ಯಕ್ಕೆ ಸರಿಯಾಗಿದ್ದರೂ ಇನ್ನು ಮುಂದು ಮಣ್ಣಿನ ದೋಷಕ್ಕೆ ತುತ್ತಾಗುವ ವಿಪರೀತವಾಗಿರುವುದರಿಂದ ಉಳಿದ ಹವಾಗುಣವೆಲ್ಲಾ ಬತ್ತದ ಕೃಷಿಗೆ ಹಿತವಾಗಿದ್ದರೂ ಸಹ ಈವರೆಗೂ ಬೇಸಾಯಕ್ಕೆ ಅಳವಡಿಸಲಾಗಿಲ್ಲ. ಸೂಕ್ತ ರಾಸಾಯನಿಕ ಉಪಚಾರ ಮತ್ತು ನಿರೋಧಕ ಶಕ್ತಿ ಹೊಂದಿರುವ ತಳಿಗಳ ಅಭಿವೃದ್ಧಿಯಿಂದ ಮೇಲ್ಕಂಡ ಮೂರು ವರ್ಷದ ಗದ್ದೆಗಳಲ್ಲೂ ಬತ್ತದ ಉತ್ಪಾದನೆಯನ್ನು ಹೆಚ್ಚು ಪಡೆಯಲು ಸಾಧ್ಯ ಎಂಬುದು ಇದೀಗ ಗೊತ್ತಾಗಿರುವ ಸಂಶೋಧನಾ ಫಲಿತಾಂಶಗಳಲ್ಲಿ ಅಡಗಿರುವ ಸಂದೇಶ.
ಬತ್ತ ಬೆಳೆಯುವ ಮಣ್ಣಿನಲ್ಲಿ ಕಂಡು ಬರುವ ದೋಷಗಳನ್ನು “ಕೊರತೆ” ಮತ್ತು ತೀಕ್ಷ್ಣತೆ ಎಂದು ಎರಡು ಗುಂಪುಗಳಾಗಿ ವಿಂಗಡಿಸಬಹುದು. ಸತು, ರಂಜಕ, ಗಂಧಕ ಮತ್ತು ಕಬ್ಬಿಣ ಇವುಗಳ ಕೊರತೆ ಹಾಗೂ ಕಬ್ಬಿಣ, ಅಲ್ಯುಮಿನಿಯಂ, ಚೌಳು ಕ್ಷಾರ ಬೋರಾನ ಮುಂತಾದವುಗಳ ತೀಕ್ಷ್ಣತೆ ಇವುಗಳಲ್ಲಿ ಮುಖ್ಯವಾದವು.
ಯಾವುದೇ ಅಂಶಗಳ ಕೊರತೆ ಅಥವಾ ತೀಕ್ಷ್ಣತೆ ಅತಿಯಾದಾಗ ರಾಸಾಯನಿಕ ಉಪಚಾರ (Chemical Amendment) ಹಾಗೂ ನಿರೋಧಕ ತಳಿಗಳ ಬಳಕೆ ಈ ಎರಡೂ ವಿಧಾನಗಳಿಂದ ಉತ್ಪಾದನೆಯನ್ನು ಹೆಚ್ಚಿಸಬಹುದು. ಈ ದೋಷಗಳು ಅಲ್ಪ ಅಥವಾ ಸಾಧಾರಣ ಪ್ರಮಾಣದಲ್ಲಿ ಕಾಣಿಸಿಕೊಂಡಾಗ ಕೇವಲ ನಿರೋಧಕ ತಳಿಗಳ ಬಳಕೆಯಿಂದಲೇ ಉತ್ಪಾದನೆಯನ್ನು ಹೆಚ್ಚಿಸಬಹುದು. ತಳಿ ಬದಲಾವಣೆ ಬಿಟ್ಟರೆ ಬೇರೆ ಯಾವ ಖರ್ಚು ತಗಲುವುದಿಲ್ಲವಾದ್ದರಿಂದ ಸಣ್ಣ ಹಿಡುವಳಿದಾರನಿಗೆ ಈ ಮಾಹಿತಿ ಹೆಚ್ಚು ಪ್ರಯೋಜನಕಾರಿ.
ಸತುವಿನ ಕೊರತೆಯಲ್ಲಿ ಚೆನ್ನಾಗಿ ಬೆಳೆಯಬಲ್ಲ ತಳಿಗಳೆಂದರೆ ಐ.ಆರ್. ೩೪ ಮತ್ತು ಐ.ಆರ್. ೪೬೮೩-೫೪-೨ ಕಬ್ಬಿಣದ ಕೊರತೆಗೆ ನಿರೋಧಕ ಗುಣ ಹೊಂದಿರುವ ತಳಿಗಳೆಂದರೆ ಐ.ಆರ್. ೩೫, ಐ.ಆರ್. ೭೭೬೦-೪-೮-೨ ಮತ್ತು ಐ.ಆರ್. ೨೪ ರಂಜಕದ ಕೊರತೆಯಲ್ಲೂ ಕಡ್ಡಾಯವಾಗಿ ಬೆಳೆಯಬಲ್ಲ ಬತ್ತಗಳೆಂದರೆ ಯ.ಆರ್. ೩೪, ಬಿ.ಆರ್. ೫೧-೯೧-೬ (ಬಿರ್ರಿಸಾಲಿ) ಮತ್ತು ರಾಶಿ (ಐಇಟಿ ೧೪೪೪) ಗಂಧಕದ ಕೊರತೆಯನ್ನು ಸಹಿಸಬಲ್ಲ ತಳಿಗಳನ್ನು ಇನ್ನೂ ಹುಡುಕಿ ತೆಗೆಯಬೇಕಾದರೆ.
ಚೌಳು ಹಾಗೂ ಕ್ಷಾರಗಳಿಗೆ ನಿರೋಧಕ ಶಕ್ತಿಯಿರುವ ತಳಿಗಳೆಂದರೆ ಸದ್ಯಕ್ಕೆ ಐ.ಆರ್. ೩೬, ಪ್ರಗತಿ, ಮಂಗಳ. ಇನ್ನೂ ಉತ್ತಮ ತಳಿಗಳು ಇದೀಗ ಪರೀಕ್ಷೆಯ ಕೊನೆಯ ಹಂತಗಳಲ್ಲಿ ಐ.ಎಂ.ಆರ್. ೩೬೩, ಎಂ.ಆರ್. ೩೫೮ ಇವು ಅವುಗಳಲ್ಲಿ ಕೆಲವು ಕಬ್ಬಿಣದ ಖಾರ ಅಥವಾ ತೀಕ್ಷ್ಣತೆಗೆ ಸರಿಹೋಗುವ ತಳಿಗಳೆಂದರೆ ಮಷೂರಿ (ಗೌರಿ) ಮತ್ತು ಐ.ಆರ್. ೪೨.
ಕೂಳೆ ಬೆಳೆಯಿಂದ ಬತ್ತದ ಉತ್ಪಾದನೆ:
ಇನ್ನು ಮೇಲೆ ಕ್ಷೇತ್ರ ಬಡಾವಣೆಯ ಮೂಲಕ ಉತ್ಪಾದನೆಯನ್ನು ಹೆಚ್ಚಿಸುವ ಸಾಧ್ಯತೆ ಬಹಳ ಕಡಿಮೆ. ಉತ್ಪಾದನೆಯ ಹೆಚ್ಚಳ ಹೊಸ ಮಾರ್ಗಗಳ ಅನ್ವೇಷಣೆಯಲ್ಲಿ ಕೂಳೆ ಬೆಳೆ ಪದ್ಧತಿ ಆಶಾದಾಯಕವೆನಿಸಿದೆ. ಏಷ್ಯಾದಲ್ಲಿ ಬತ್ತ ಬೆಳೆಯಲ್ಪಡುತ್ತಿರುವ ಶೇ. ೧೪ರಷ್ಟು ಭೂಮಿಯಲ್ಲಿ ಮಾತ್ರ ಎರಡನೇ ಬೆಳೆಗೆ ನೀರಿನ ಸೌಲಭ್ಯವಿದೆ. ಉಳಿದೆಡೆಗಳಲ್ಲಿ ನೀರಿನ ಕೊರತೆಯಿಂದ ಅಲ್ಪಾವಧಿ ತಳಿಗಳನ್ನೂ ಸಹ ಬೆಳೆಯಲಾಗುವುದಿಲ್ಲ. ಅಲ್ಲದೆ ಕೆಲವು ಗದ್ದೆಗಳಲ್ಲಿ ಇತರೇ ಖುಷ್ಕಿ ಫಸಲು ಬೆಳೆಯಲ್ಲಿ ಬತ್ತದ ಗದ್ದೆಯ ಅಹಿತವೆನಿಸುತ್ತದೆ. ಮತ್ತೆ ಕೆಲವು ಕಡೆ ಎರಡನೇ ಬತ್ತದ ಬೆಳೆಗೆ ಸಾಕಾಗುವಷ್ಟು ನೀರಿದ್ದರೂ ಸಹ, ಕಾಲಾವಧಿ ಕಡಿಮೆಯಿದ್ದು, ಮಳೆ ಶುರುವಾಗುವ ಅಥವಾ ಮುಂದಿನ ಬೆಳೆ ಬಿತ್ತುವ ಮುನ್ನ ಎರಡನೇ ಬೆಳೆ ತೆಗೆಯಲು ಸಾಧ್ಯವಾಗುವುದಿಲ್ಲ. ಇಂತಹ ಪ್ರದೇಶಗಳಲ್ಲಿ ಬತ್ತದ ಕೂಳೆಯಿಂದ ಬಹಳ ಕಡಿಮೆ ಖರ್ಚಿನಲ್ಲಿ ಒಂದು ಬೆಳೆಯನ್ನು ತೆಗೆಯಬಹುದೆಂದು ಕರ್ನಾಟಕದ ಮಡಿಕೇರಿ ಮತ್ತು ಮೂಡಿಗೆರೆ (ಕೊಡಗು ಮತ್ತು ಚಿಕ್ಕಮಗಳೂರು ಜಿಲ್ಲೆಗಳಲ್ಲಿ) ಸಂಶೋಧನಾ ಕೇಂದ್ರಗಳಲ್ಲಿ ಹಾಗೂ ಫಿಲಿಪೈನ್ಸ್ ಅಂತರ ರಾಷ್ಟ್ರೀಯ ಸಂಶೋಧನಾ ಕೇಂದ್ರ ಇಲ್ಲಿ ನಡೆಸಿದ ಸಂಶೋಧನೆಯಿಂದ ತಿಳಿದು ಬಂದಿದೆ. ಕರ್ನಾಟಕದಲ್ಲಿ ಜನಪ್ರಿಯವಾಗಿರುವ ಇಂಟಾನ್, ಕೊಲೆಂಬಿಯಾ, ಡೊಮಿನಿರ್ಕ ರಿಪಬ್ಲಿಕ್‌ನಲ್ಲಿ ಬೆಳೆಯಲ್ಪಡುತ್ತಿರುವ ಮಿಂಗೋಲೊ, ಟೆಕ್ಸಾಸ್‌ನಲ್ಲಿ ಬೆಳೆಯಲ್ಪಡುತ್ತಿರುವ ಬೆಲ್ಲೆ ಪಾಟ್ನಾ ಹಾಗೂ ಗಲ್ಪಿರೋಸ್ ತಳಿಗಳು ಕೂಳೆ ಬೆಳೆಗೆ ಸೂಕ್ತವಾದ ತಳಿಗಳು ಅಭಿವೃದ್ಧಿ ಕೈಗೊಳ್ಳಲಾಗಿದೆ.
ಕೂಳೆ ಬೆಳೆಯು ಚೆನ್ನಾಗಿ ಬರಬೇಕಾದರೆ ಪ್ರಥಮ ಬೆಳೆಯು ಚೆನ್ನಾಗಿದ್ದಿರಬೇಕು. ಬೆಲೆಯನ್ನು ಒಣಗುವ ಮುನ್ನ ಸಕಾಲಕ್ಕೆ ಕೊಯ್ಲು ಮಾಡಬೇಕು. ಸುಮಾರು ೧೦-೧೨ ಸೆ.ಮೀ. ಕೂಳೆ ಉಳಿಸಿ ಕಟಾವು ಮಾಡಬೇಕು. ಕಟಾವು ಮಾಡುವ ೧೦-೧೨ ದಿನಗಳ ಮುನ್ನ ನೀರನ್ನು ಬಸಿದು ಕೂಳೆಯ ಮುಳುಗುವಷ್ಟು ಪ್ರಥಮ ಎತ್ತರಕ್ಕೆ ಬೆಳೆದ ನಂತರ ನೀರು ನೀಡಬೇಕು. ಪ್ರಥಮ ಬೆಳೆಗೆ ಸಾಕಷ್ಟು ರಂಜಕ ಮತ್ತು ಪೊಟ್ಯಾಷ್ ಕೊಟ್ಟಿದ್ದರೆ ಕೂಳೆಬೆಳೆಗೆ ಅವುಗಳ ಅವಶ್ಯಕತೆ ಇಲ್ಲ. ಆದರೆ ಸಾರಜನಕವನ್ನು ಮೇಲ್ಗೊಬ್ಬರವಾಗಿ ಕಟಾವಾದ ಸುಮಾರು ಒಂದು ತಿಂಗಳ ನಂತರ ಕೊಟ್ಟು, ಇತರೇ ಬೇಸಾಯ ಕ್ರಮಗಳನ್ನು ಮೊದಲನೇ ಬೆಳೆಯಂತೆಯೇ ಮಾಡಬೇಕು. ಕೂಳೆ ಬೆಳೆಯನ್ನು ಹೊಸದಾಗಿ ಹಾಕಿದ ನಂತರ ಎರಡನೇ ಬೆಳೆಗಿಂತ ಮುಂಚೆ ಬರುವುದಲ್ಲದೆ ಗದ್ದೆಯ ತಯಾರಿ ಮತ್ತು ನಾಟಿಗೆ ತಗಲುವ ಖರ್ಚು ಇರುವುದಿಲ್ಲ. ಹೀಗೆ ಪ್ರಥಮ ಮತ್ತು ಕೂಳೆ ಬೆಳೆಗಳ ಎರಡು ಖರ್ಚನ್ನು ಕೂಡಿಸಿ, ಎರಡರ ಉತ್ಪಾದನೆಯನ್ನು ಗಣನೆಗೆ ತೆಗೆದುಕೊಂಡರೆ ಆಗ ಉತ್ಪಾದನಾ ವೆಚ್ಚ ಕಡಿಮೆಯಾಗುತ್ತದೆಂದು ತಿಳಿದು ಬಂದಿದೆ. ಈ ಕೂಳೆ ಬೆಳೆ ಪದ್ಧತಿಯ ಉಷ್ಣಾಂಶವು ಕಡಿಮೆ ಇರುವ ಪ್ರದೇಶಗಳಲ್ಲಿ ಮಾತ್ರ ಸಾಧ್ಯವಾದೀತು ಎಂದು ತಿಳಿದು ಬಂದಿದೆ.
ಮುಸುಕಿನ ಜೋಳ, ಜೋಳ ಕಂಬು (ಸಜ್ಜೆ) ತರಕಾರಿ ಬೆಳೆಗಳು, ಹೂ ಸಸ್ಯಗಳಲ್ಲಿ ಹೈಬ್ರಿಡ್ ತಳಿಗಳ ಬಳಕೆ ಸರ್ವೇಸಾಮಾನ್ಯವಾಗಿದೆ. ಸ್ವಪರಾಗ ಕ್ರಿಯೆಗೆ ಒಳಪಟ್ಟ ಬತ್ತದಲ್ಲಿಯೂ ಸಹ ಇಂತಹ ತಳಿಗಳ ಅಭಿವೃದ್ಧಿ ಸಾಧ್ಯವೆಂದು ೧೯೭೨ರಲ್ಲಿ ರಾಜ್ಯದ ಕೃಷಿ ವಿಶ್ವವಿದ್ಯಾಲಯದ ಬತ್ತದ ಸಂಶೋಧಕರು ನಡೆಸಿದ ಪರೀಕ್ಷೆಗಳಿಂದ ತಿಳಿದುಬಂದಿತ್ತು. ಇದೀಗ ಪರಾಗಕ್ರಿಯೆ ನೈಸರ್ಗಿಕವಾಗಿ ನಡೆಯುವಂತೆ ನಪುಂಸಕ ಬತ್ತಗಳನ್ನು ಕರ್ನಾಟಕದಲ್ಲಿಯೇ ಸೃಷ್ಟಿಸಲಾಗಿದೆ.
ಈ ಆವಿಷ್ಕಾರದಿಂದ ಭಾರತದಲ್ಲಿ ಬತ್ತದ ಮಿಶ್ರ ತಳಿಗಳನ್ನು ಸೃಷ್ಟಿಸುವ ಕೆಲಸಕ್ಕೆ ತುಂಬಾ ವೇಗ ಲಭ್ಯವಾಗುವುದೆಂದು ನಿರೀಕ್ಷಿಸಲಾಗಿದೆ. ಬತ್ತದ ಸಸಿಯ ಪುರುಷ ಭಾಗ ನಿರ್ವೀಯವಾಗಿರುವುದರಿಂದ ಅದರ ಹೆಣ್ಣು ಭಾಗ ಪರಕೀಯ ಪರಾಗ ಸ್ಪರ್ಶದಿಂದಲೇ ಫಲಿಸಬೇಕಾಗುತ್ತದೆ. ಸಂಕರಣಕ್ಕಾಗಿ ಪುರುಷ ಭಾಗಗಳನ್ನು ಕಿತ್ತೊಗೆಯುವ ನಾಜೂಕಾದ ಕೆಲಸದ ಅಗತ್ಯವೇ ಉಳಿಯುವುದಿಲ್ಲ. ಆದರೆ ಈ ಜಾತಿಯ ಪುನರುತ್ಪತ್ತಿ, ಬೀಜ ಮೂಲಕ ಆಗಬಾರದು. ಇನ್ನೊಂದು ಈ ಜಾತಿಯಿಂದ ಇದರ ಹೆಣ್ಣು ಭಾಗ ಫಲಿತವಾದರೆ ಹುಟ್ಟಿದ ಕಾಳುಗಳಲ್ಲಿ ಪುನಃ ಸ್ತ್ರೀ ಎರಡೂ ಭಾಗಗಳು ಸಚೇತನವಾಗುತ್ತದೆ.
ಈ ಸಮಸ್ಯೆಯನ್ನು ಬೀಜದ ಬದಲು ಸಸಿಯ ಕೊಳೆಯಿಂದ ಸಸಿಗಳ ಪುನರುತ್ಪತ್ತಿ ಮಾಡಿ ಪರಿಹರಿಸಲಾಯಿತು. ಹೀಗೆ ಹೆಚ್ಚಿಸಿದ ಸಸಿಗಳಲ್ಲಿ ಪೂರ್ತಿ ಪುರುಷ ಭಾಗ ನಿರ್ವಿಯವಾಗಿರುವುದರಿಂದ ಅವು ಕೂಡ ನೈಸರ್ಗಿಕ ವಾಸೆಕ್ಟಮಿ ಹೊಂದಿದೆ ಜಾತಿಯವೇ ಆಗುತ್ತವೆ.
ಈ ಪುರುಷ ಸತ್ವಹೀನ ಸಸಿಯ ಆವಿಷ್ಕಾರ ಬರೇ ಅನ್ವಿತ ಕೃಷಿ ಸಂಶೋಧನೆ ಎನ್ನುವುದಕ್ಕಿಂತಲೂ ಮೂಲಭೂತ ಸ್ವರೂಪದ್ದಾಗಿದೆ ಎನ್ನಬಹುದು. ಆದರೆ ತತ್‌ಕ್ಷಣ ಪ್ರಯೋಜನಗಳನ್ನು ಪಡೆಯಲಿಕ್ಕೂ ಇದು ಸಹಾಯವಾಗಬಲ್ಲುದು, ಏಕೆಂದರೆ ಹಳೇ ಪದ್ಧತಿಯ ಸುತ್ತು ಬಳಸಿನ ನಪುಂಸಕತ್ವವನ್ನು ಕಾಪಾಡುವ ಅನುವಂಶಿಕ ಗುಣ ಏತರಿಂದ ಬರುತ್ತದೆ ಮತ್ತು ಯಾವ ರೀತಿಯಲ್ಲಿ ನಪುಂಸಕತ್ವ ಕಾಪಾಡುವ ಅನುವಂಶಿಕ ಗುಣ ಏತರಿಂದ ಬರುತ್ತದೆ ಮತ್ತು ಯಾವ ರೀತಿಯಲ್ಲಿ ನಪುಂಸಕತ್ವ ಕಳೆದು ಪುನಃ ಪುರುಷತ್ವ ಅದಕ್ಕೆ ಲಭಿಸುತ್ತದೆ ಎಂಬ ಅಂಶಗಳನ್ನು ಕಂಡುಹಿಡಿದು ಬಿಟ್ಟರೆ ಹೈಬ್ರಿಡ್ ಅಕ್ಕಿ ಜಾತಿಯನ್ನು ವ್ಯಾಪಾರಿ ಪ್ರಮಾಣದಲ್ಲಿ ಕೃಷಿ ಮಾಡುವುದು ಪ್ರಾರಂಭವಾಗಲು ಏನೂ ತಡವಾಗದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಆಯಿತು ಹಸಿರು ಕ್ರಾಂತಿ ಹೋಯಿತೆ ಚಿಂತೆ ?
ಭಾರತದಲ್ಲಿ ಹಸಿರು ಕ್ರಾಂತಿಗಾಗಿ ಶ್ರಮಿಸಿದ ಸರ್ವರೂ ಕಳೆದು ಒಂದೆರಡು ದಶಕಗಳಲ್ಲಿ ಉಂಟಾಗಿರುವ ಕೃಷಿ ಉತ್ಪಾದನಾ ಪ್ರಗತಿಯತ್ತ ನೋಡಿ ಸಂತೋಷ ಸಮಾಧಾನದ ನಿಟ್ಟುಸಿರು ಬಿಡುವರು ಎನ್ನವುದು ನಿಸ್ಸಂದೇಹ. ೧೯೬೦-೬೧ನೇ ಸಾಲಿನಲ್ಲಿ ಅಂದರೆ ಹಸಿರು ಕ್ರಾಂತಿಗೆ ಮುನ್ನ ಉತ್ಪಾದನೆಯಾಗುತ್ತಿದ್ದ ೭೩ ದಶಲಕ್ಷ ಟನ್ ಆಹಾರ ಧಾನ್ಯಗಳು ೧೯೮೦ರಲ್ಲಿ ೧೬೦ ದಶಲಕ್ಷ ಟನ್ ಏರಿರುವುದು ನಿಜಕ್ಕೂ ಪ್ರಶಂಸನೀಯ. ಈ ಜಯವು ಸ್ವಲ್ಪ ಮಟ್ಟಿಗೆ ಉಸಿರಾಡಲು ಅವಕಾಶ ಕೊಟ್ಟಿದೆಯಾದರೂ ಇಂತಹ ಪ್ರಗತಿಯನ್ನು ಸಾಧಿಸಿದೆವೆಂಬ ಆನಂದದಿಂದ ನಾವು ಹೆಚ್ಚು ಕಾಲ ಕೈ ಕಟ್ಟಿ ಕುಳಿತುಕೊಳ್ಳುವಂತಿಲ್ಲ. ಏಕೆಂದರೆ ಜನಸಂಖ್ಯೆಯು ಹತೋಟಿ ಮೀರಿ ಏರುತ್ತಿರುವುದು ಒಂದು ಕಾರಣವಾದರೆ ಕೃಷಿ ಉತ್ಪಾದನೆಯಲ್ಲಿ ವಿವಿಧ ಹಂತಗಳ ಹಿಂದೆ ಅರಿಯದ ಹೊಸ ಹೊಸ ಸಮಸ್ಯೆಗಳು ಉದ್ಭವಿಸುತ್ತಿರುವುದು ಮತ್ತು ಅಂತಹ ಸಮಸ್ಯೆಗಳು ಇದೀಗ ಹೆಚ್ಚು ಕಾಣಿಸಿಕೊಳ್ಳುತ್ತಿರುವುದು ಇನ್ನೊಂದು ಕಾರಣ. ಈ ಸಮಸ್ಯೆಗಳಿಗೆ ಕೂಡಲೇ ಪರಿಹಾರ ಹುಡುಕದಿದ್ದಲ್ಲಿ ಆಹಾರೋತ್ಪಾದನೆಯನ್ನು ಮತ್ತಷ್ಟು ಹೆಚ್ಚಿಸುವುದಿರಲಿ, ಈಗ ಇರುವ ಉತ್ಪಾದನಾ ಮಟ್ಟವನ್ನು ಇನ್ನು ಮುಂದೆಯೂ ಕಾಪಾಡಲು ಸಾಧ್ಯವೆ ಎನ್ನುವ ಶಂಕೆ ಮೂಡಿ ಬರುತ್ತಿದೆ. ಇಂತಹ ಪರಿಸ್ಥಿತಿಯಲ್ಲಿ ಈಗ ಸಾಧಿಸಲ್ಪಟ್ಟಿರುವ ಹಸಿರು ಕ್ರಾಂತಿಗೆ ಸ್ಥಿರವಾದ ಅಂಶಗಳು ಯಾವುವು? ಈವರೆಗೆ ಕಂಡು ಬಂದಿರುವ ಹೊಸ ಸಮಸ್ಯೆಗಳು ಯಾವುವು? ಇನ್ನು ಮುಂದೆ ಉದ್ಭವಿಸಬಹುದಾದ ಸಮಸ್ಯೆಗಳಾಗಿರಬಹುದು? ಇವುಗಳು ಹಿಮ್ಮೆಟ್ಟುವಂತೆ ಮಾಡಲು ಪರಿಹಾರ ಮಾರ್ಗಗಳೇನು? ಈ ಬಗ್ಗೆ ಸೂಕ್ತ ವಿಶ್ಲೇಷಣೆ, ಚರ್ಚೆ ಮತ್ತು ಆಧುನಿಕ ಸಂಶೋಧನಾ ಹಾಗೂ ಅಭಿವೃದ್ಧಿ ವಿಸ್ತರಣಾ ಯೋಜನೆಗಳ ಬಗ್ಗೆ ಹೆಚ್ಚು ಲಕ್ಷ್ಯ ಅನಿವಾರ್ಯ ಎಂಬುದು ವಿವಾದತೀತ. ಇದಕ್ಕಾಗಿ ಕರ್ನಾಟಕ ರಾಜ್ಯವನ್ನು ಹಾಗೂ ಇಲ್ಲಿನ ಪ್ರಮುಖ ಬೆಳೆಗಳಲ್ಲಿ ಒಂದಾದ ಬತ್ತದ ಉತ್ಪಾದನೆಯನ್ನು ಪ್ರಧಾನ ಉದಾಹರಣೆಗಾಗಿ ತೆಗೆದುಕೊಂಡು ಮೇಲ್ಕಂಡ ವಿಷಯವನ್ನು ಚರ್ಚಿಸುವುದೇ ಈ ಲೇಖನದ ಮುಖ್ಯ ಉದ್ದೇಶವಾಗಿದೆ.
ಕರ್ನಾಟಕದಲ್ಲಿ:
೧೯೬೫ನೇ ಸಾಲಿನಲ್ಲಿ ಕರ್ನಾಟಕದಲ್ಲಿ ಬತ್ತದ ಒಟ್ಟು ಉತ್ಪಾದನೆಯು ೧೪ ಲಕ್ಷ ಟನ್‌ಗಳಾಗಿದ್ದು, ೧೯೮೦ರಲ್ಲಿ ಇದು ೨೩ ಲಕ್ಷ ಟನ್‌ಗಳಿಗೆ ಟನ್‌ಗಳಿಗೆ ಏರಿದೆ. ಅಂದರೆ ಒಂದೂವರೆ ದಶಕದಲ್ಲಿ ಶೇ. ೬೫ರಷ್ಟು ಉತ್ಪಾದನೆ ಹೆಚ್ಚಿದೆ ಎಂದಾಯ್ತು. ಇದರಲ್ಲಿ ಶೇ. ೫ರಷ್ಟು ಮಾತ್ರ ವಿಸ್ತೀರ್ಣ ಬಡಾವಣೆಯಿಂದ ಸಾಧ್ಯವಾಯಿತು ಎನ್ನಲು ಅಂಕಿ ಅಂಶಗಳ ಆಧಾರವಿದೆ. ಉಳಿದ ಶೇ. ೬೦ರಷ್ಟು ಇಳುವರಿ ಸಂಭವಿಸಿದ ಬಗೆ ಹೇಗೆ? ಇದು ಸ್ವಾರಸ್ಯಮಯ. ಇದಕ್ಕೆ ಇಳುವರಿ ತಳಿಗಳ ಬಳಕೆ, ಅವುಗಳಿಗೆ ಬೇಕಾದ ಬೇಸಾಯ ಹಾಗೂ ಸಸ್ಯ ಸಂರಕ್ಷಣಾ ಕ್ರಮಗಳ ಬಗ್ಗೆ ಸಂಪಾದಿಸಲ್ಪಟ್ಟು ಹೊಸ ಹೊಸ ಜ್ಞಾನದ ಅನುಕರಣೆ ಹೆಚ್ಚು ಮಹತ್ವದ್ದೂ ಸಾಕಷ್ಟು ಆಧಾರವಿರುವುದನ್ನು ಇನ್ನು ಮುಂದೆ ಕಾಣಬಹುದು.
ವೈಶಿಷ್ಟ್ಯ:
ಕರ್ನಾಟಕ ಪ್ರಮುಖ ಆಹಾರ ಬೆಳೆಗಳಲ್ಲೆಲ್ಲಾ (ಬತ್ತ, ರಾಗಿ, ಜೋಳ, ಮುಸುಕಿ ಜೋಳ, ಸಜ್ಜೆ, ಸೂರ್ಯಕಾಂತಿ, ಅವರೆ ಇತ್ಯಾದಿ) ಅಧಿಕ ಇಳುವರಿ ತಳಿಗಳು ಪ್ರಚಾರ‍ಕ್ಕೆ ಬಂದಿವೆ. ಇವುಗಳನ್ನೆಲ್ಲಾ ಸಾಧಾರಣ ಅಧಿಕ ಇಳುವರಿ ತಳಿಗಳು ಮತ್ತು ಶಕ್ತಿಮಾನ್ ಅಧಿಕ ಇಳುವರಿ ತಳಿಗಳು ಎಂದು ವಿಂಗಡಿಸಬಹುದು. ಶಕ್ತಮಾನ್ ಇಳುವರಿ ತಳಿಗಳು ಜೋಳ, ಮುಸುಕಿನ ಜೋಳ, ಸಜ್ಜೆ ಮತ್ತು ಸೂರ್ಯಕಾಂತಿ ಹೀಗೆ ಕೆಲವು ಬೆಳೆಗಳಲ್ಲಿ ಮಾತ್ರ ಕಂಡು ಹಿಡಿಯಲ್ಪಟ್ಟು ಹೆಚ್ಚು ಪ್ರದೇಶಗಳಲ್ಲಿ ಬೆಳೆಯಲ್ಪಡುತ್ತಿವೆ. ಅಧಿಕ ಇಳುವರಿ ತಳಿಗಳು ಯಾವ ಗುಂಪಿಗೆ ಸೇರಿರಲಿ. ಅವುಗಳಲ್ಲಿ ಕೆಲವು ವಿಶಿಷ್ಟ ಗುಣಗಳಿವೆ. ಬತ್ತದ ಉದಾಹರಣೆಯನ್ನು ತೆಗೆದುಕೊಂಡು ಹೇಳುವುದಾದರೆ ಇವು ದಪ್ಪ ಹಾಗೂ ಗಟ್ಟಿಯಾದ ಕಾಂಡವನ್ನು ಹೊಂದಿದ್ದು, ಕಡಿಮೆ ಎತ್ತರ (ಗಿಡ್ಡ) ಬೆಳೆಯುವುದರಿಂದ ಕೆಲವು ಅಹಿತ ಸನ್ನಿವೇಶ (ಹೆಚ್ಚು ಫಲವತ್ತತೆ, ಗಾಳಿ, ಮಳೆ) ಸಂಭವಿಸಿದರೂ ಬೆಳೆ ಬಿದ್ದು, ನಷ್ಟ ಉಂಟಾಗುವುದಿಲ್ಲ. ತಂಡೆ (ಹಿಳ್ಳೆ)ಗಳು ಹೆಚ್ಚು ಸಂಖ್ಯೆಯಲ್ಲಿ ಕುದುರಿ ಅಗಲವಾದ ಹೆಚ್ಚು ಹಸಿರು ಮತ್ತು ನೆಟ್ಟಗೆ ನಿಲ್ಲುವ ಎಲೆಗಳನ್ನು ಹೊಂದಿದ್ದು, ಸೂರ್ಯ ರಶ್ಮಿಯನ್ನು ಚೆನ್ನಾಗಿ ಉಪಯೋಗಿಸಿಕೊಂಡು ಹೆಚ್ಚು ದ್ಯುತಿಸಂಶ್ಲೇಷಣೆಗೆ ಸ್ಥಿರವಾಗಿ, ಅಧಿಕ ಸಂಖ್ಯೆಯಲ್ಲಿ ಚೆನ್ನಾಗಿ ತುಂಬಿದ ಕಾಳು ಉತ್ಪಾದನೆಯಾಗಿ ಹೆಚ್ಚು ಇಳುವರಿಗೆ ಕಾರಣವಾಗುತ್ತದೆ. ಬೇಗ ಕೊಯ್ಲಿಗೆ ಬುರುವುದು, ಹಗಲಿನ ಅವಧಿ ಹೆಚ್ಚು ಕಡಿಮೆ ಇದ್ದರೂ ಎಲ್ಲಾ ಕಾಲಾವಧಿಯಲ್ಲೂ ಸಮನಾಗಿ ಹೂ ಬಿಟ್ಟು ಕಾಳು ಕಟ್ಟುವುದು (Photoperiod insensitive) ಸಸ್ಯ ಗೊಬ್ಬರದ ಪ್ರಮಾಣ ಹಾಗೂ ನಿರ್ವಹಣೆ ಹೆಚ್ಚುದಂತೆಲ್ಲಾ ಇಳುವರಿಯೂ ಹೆಚ್ಚುವುದು. (Fertilizer and Management retposive) ಅಹಿತ ವಾತಾವರಣ (Environmentalatress) ಇವುಗಳನ್ನು ಎದುರಿಸಿ (resostance) ಫಸಲು ಬೆಳವಣಿಗೆ ಮತ್ತು ಕಾಳಿನ ಇಳುವರಿ ಇವುಗಳಲ್ಲಿ ಅಷ್ಟಾಗಿ ಏರಿಳಿತ ಕಂಡು ಬರದಿರುವುದು. (Stabilitiy of performance) ಆಧುನಿಕ ತಳಿಗಳ ಗುಣಲಕ್ಷಣಗಳೆನ್ನಬಹುದು. ಇದಕ್ಕೆ ವೈಪರಿಕ್ತವಾಗಿ ನಾಡ ತಳಿಗಳು ಗೊಬ್ಬರ ಅಥವಾ ಪೋಷಣೆ ಸಿಕ್ಕಾಗ ಸಸ್ಯವು ಜೊಂಡಾಗಿ ಬೆಳೆದು, ಬಿದ್ದು ಹೋಗುವುದು ಅಥವಾ ರೋಗಕ್ಕೆ ಬಲಿಯಾಗುವುದೇ ಹೊರತು ಗೊಬ್ಬರ ಅಥವಾ ಪೋಷಣೆ ಇವುಗಳ ಪರಿಣಾಮ ತೆನೆಯ ಗಾತ್ರದ ಅಥವಾ ಕಾಳುಗಳ ಸಂಖ್ಯೆಯ ಮೇಲೆ ಉಂಟಾಗುವುದಿಲ್ಲ. ಈ ಗುಣಗಳಿಂದಲೇ ಆಧುನಿಕ ತಳಿಗಳು ಭೂಮಿಯ ಮೇಲೆ ನಿಂತ ಪ್ರತಿ ಒಂದು ದಿನಕ್ಕೆ ಒಂದು ಎಕರೆಗೆ ೨೦ ರಿಂದ ೩೦ ಕಿ.ಗ್ರಾಂ. ಕಾಳನ್ನು ನೀಡುವ ಶಕ್ತಿ ಹೊಂದಿದೆ. ನಾಡ ತಳಿಗಳು ಇದರಲ್ಲಿ ಅರ್ಧ ಅಥವಾ ಇನ್ನೂ ಕಡಿಮೆ ದಿನದ ಇಳುವರಿ ಮಾತ್ರ ಕೊಡಬಲ್ಲವು ಎಂಬುದನ್ನು ಇಲ್ಲಿ ತಿಳಿಸಬಹುದು.
ಹೊಸ ತಳಿಗಳು:
ತಳಿ ಸುಧಾರಣೆಯಲ್ಲಿ ಮೊದಲು ಕೇವಲ ಇಳುವರಿ ಹೆಚ್ಚಿಸುವುದು ಮಾತ್ರ ಪ್ರಧಾನ ಧ್ಯೇಯವಾಗಿತ್ತು. ಅಂತೆಯೇ ೧೯೬೫ರಲ್ಲಿ ಟಿ.ಎನ್.ಐ.ಆರ್.೮ ಟಿ. ೬೫ ಮತ್ತು ೧೯೬೫ರಲ್ಲಿ ಜಯ ತಳಿಗಳು ಪ್ರಚಾರಕ್ಕೆ ಬಂದವು. ಇಷ್ಟರಲ್ಲಿ ಹೊಸ ತಳಿಗಳು ಅನ್ನಕ್ಕೆ ಯೋಗ್ಯವಲ್ಲ ಎಂಬ ಕೂಗು ಕೇಳಿಬಂತು. ಆದ್ದರಿಂದ ೧೯೬೯ ರಿಂದ ಈಚೆಗೆ ಕಾಳಿನ ಗುಣ (ಕಾಳಿನ ಗಾತ್ರ, ಅನ್ನ) ಕ್ಕೆ ಗಮನವಿಟ್ಟು ಐ.ಆರ್. ೨೦ ಮಧು, ಪುಷ್ಪ, ಸೋನಾ, ಪ್ರಕಾಶ, ವಾಣಿ ತಳಿಗಳನ್ನೂ ಕಂಡು ಹಿಡಿದೂ ಬಿಡುಗಡೆ ಮಾಡಲಾಯಿತು. ಹೀಗೆ ಪ್ರತಿ ವರ್ಷವೂ ಅಧಿಕ ಇಳುವರಿ, ತಳಿಗಳ ಬಳಕೆ ಹೆಚ್ಚುತ್ತಾ ಬಂತು. ೧೯೬೮ನೇ ಸಾಲಿನಲ್ಲಿ ಕೇವಲ ಶೇ. ೭ರಷ್ಟು ಪ್ರದೇಶದಲ್ಲಿ ಮಾತ್ರ ಹೊಸ ತಳಿಗಳು ಬೆಳೆಯಲ್ಪಡುತ್ತಿದ್ದು, ೧೯೭೫ರಲ್ಲಿ ಶೇ. ೩೦ಕ್ಕೆ ಏರಿತು. ಇಷ್ಟರಲ್ಲಿ ಸಾಂಧ್ರ ಬೇಸಾಯ ಪದ್ಧತಿ, ಅಂದರೆ ಅಧಿಕ ಇಳುವರಿ ತಳಿಗಳ ಬಳಕೆ, ಬಹುಬೆಳೆ, ಮಿಶ್ರಬೆಳೆ, ತುರ್ತು ಬೆಳೆ ಇಂತಹ ಹೊಸ ಪದ್ಧತಿಗಳ ಅನುಕರಣೆ ಇವುಗಳಿಂದ ರಸಗೊಬ್ಬರಗಳ ಬಳಕೆ ಹೆಚ್ಚಾಗಿ ತಾಕುಗಳಿಗೆ ವಿಶ್ರಾಂತಿ ಕಡಿಮೆಯಾಗಿ ರೋಗ ಕೀಟಗಳ ಹಾವಳಿಯೂ ಹೆಚ್ಚಾಯಿತು. ಅಷ್ಟರಲ್ಲೇ ಮುನ್ನೆಚ್ಚರಿಕೆ ವಹಿಸಿ ರೋಗ ಮತ್ತು ಕೀಟ ನಿರೋಧಕ ತಳಿಗಳನ್ನು (ಕೀಟ ನಿರೋಧಕ: ವಿಕ್ರಮ ಫಲ್ಗುಣ ಶಕ್ತಿ, ಜೆ.ಎಂ.ಆರ್ ೧೭. ರೋಗ ನಿರೋಧಕ: ಇಂಟಾನ್) ಕಂಡು ಹಿಡಿದು ಬಿಡುಗಡೆ ಮಾಡಲಾಯಿತು. ಇವುಗಳಿಂದ ೧೯೭೯ ಹೊತ್ತಿಗೆ ಹೊಸ ತಳಿಗಳು ಸುಮಾರು ಶೇ.೪೦ರಷ್ಟು ಪ್ರದೇಶವನ್ನು ಆಕ್ರಮಿಸಿಕೊಂಡವು. ಈ ಮಟ್ಟವು ಸ್ಥಗಿತಕೊಳ್ಳುವ ಮುನ್ನ ಚಳಿ ನಿರೋಧಕ ಮಂಗಳ ಲವಣ ನಿರೋಧಕ ಪ್ರಗತಿ ತಳಿಗಳನ್ನೂ ಸೂಕ್ತ ಸಲಕರಣೆಗಳಿಂದ ಹುಡುಕಿ ತೆಗೆದು ಬಿಡುಗಡೆ ಮಾಡಲಾಗಿ ಇನ್ನಷ್ಟು ಪ್ರದೇಶಗಳಲ್ಲಿ ಹೊಸ ತಳಿಗಳು ಶೋಭಿಸಲು ಸಾಧ್ಯವಾಯಿತು. ಹೀಗೆ ೧೯೮೧ನೇ ಸಾಲಿನಲ್ಲಿ ಸುಮಾರು ಶೇ. ೫೫ರಷ್ಟು ಪ್ರದೇಶದಲ್ಲಿ ಹೊಸ ತಳಿಗಳು ಉತ್ತಮ ಬೇಸಾಯ ಕ್ರಮಗಳೊಡನೆ ಬೆಳೆಯಲ್ಪಟ್ಟು ರಾಜ್ಯದಲ್ಲಿ ೨೩ ಲಕ್ಷ ಟನ್ ಬತ್ತ ಉತ್ಪಾದನೆಗೆ ಕಾರಣವಾಗಿರುವುದನ್ನು ಒಪ್ಪಬೇಕು. ಅಧಿಕ ಇಳುವರಿ ತಳಿಗಳು ಇನ್ನಷ್ಟು ಪ್ರದೇಶವನ್ನು ಪ್ರವೇಶಿಸಬಹುದೆ? ಎನ್ನುವ ಪ್ರಶ್ನೆಗಳು ಈ ಸಂದರ್ಭವನ್ನು ಉದ್ಭವಿಸಬಹುದಾದಂತಹವು. ಕಳೆದ ಐದು ವರ್ಷಗಳಲ್ಲಿ ನಮ್ಮ ನೆರೆಯ ಕೇರಳ ರಾಜ್ಯದಲ್ಲಿ ಅಧಿಕ ಇಳುವರಿ ತಳಿಗಳ ಬಳಕೆ ಕಡಿಮೆಯಾಗಿರುವುದು ಮತ್ತು ಉತ್ಪಾದನಾ ಮಟ್ಟ ಸ್ಥಗಿತಗೊಂಡಿರುವುದು ಇಲ್ಲಿ ಉದಾಹರಿಸುವುದು ಸೂಕ್ತ. ಈಗ ಗೋಚರಕ್ಕೆ ಬರುತ್ತಿರುವ ಬೇಸಾಯದಲ್ಲಿ ಕಂಡು ಬರುತ್ತಿರುವ ಹೊಸ ಹೊಸ ತಾಂತ್ರಿಕ ಹಾಗೂ ಸಾಮಾಜಿಕ ಆರ್ಥಿಕ ಸಮಸ್ಯೆಗಳನ್ನು ಗಮನಿಸಿದರೆ ಇಂದಿನ ಉತ್ಪಾದನಾ ಮಟ್ಟವನ್ನೂ ಕಾಪಾಡುವುದೂ ಸಹ ಕಷ್ಟವಾಗಬಹುದೆನ್ನಿಸುತ್ತದೆ.
ಹೊಸ ಸಮಸ್ಯೆಗಳು:
ಇದೀಗ ಅಂದರೆ ಅಧಿಕ ಇಳುವರಿ ತಳಿಗಳ ಹಾಗೂ ಸಾಂಧ್ರ ಬೇಸಾಯ ಪದ್ಧತಿಯ ಸತತ ಬಳಕೆ ಸುಮಾರು ವರ್ಷಗಳಿಂದ ಸಾವಯವ ಗೊಬ್ಬರಗಳ ಕೊರತೆ ಇರುವುದು. ಕಳಪೆ ಬೀಜದ ಬಳಕೆಯಿಂದ ತಳಿಗಳು ಬೇಗ ಕ್ಷೀಣಿಸುತ್ತಿರುವುದು. ಮಣ್ಣಿನ ಫಲವತ್ತತೆ ಕಾಪಾಡಲು ಬೇಕಾದ ಬಸಿಕಾಲುವೆ, ಲಘು ಪೋಷಕಾಂಶ ಮುಂತಾದವುಗಳಿಂದ ಪೋಷಿಸದಿರುವುದು ಇತ್ಯಾದಿ ಕಾರಣಗಳಿಂದ ಹೊಸ ಹೊಸ ಮಣ್ಣಿನ ದೋಷಗಳು (ಸತು, ಕಬ್ಬಿಣ, ರಂಜಕ, ಇವುಗಳ ಕೊರತೆ, ಲವಣ, ಕಬ್ಬಿಣ, ಅಲ್ಯೂಮಿನಿಯಂ, ಬೋರಾನ) ಇವುಗಳ ತೀಕ್ಷ್ಣತೆ (Deficiencies and Toxicity of Nutroents) ನಂಜು ರೋಗಗಳು (Virus diseases) ಕೆಲವು ಸಾಧಾರಣ ಕೀಟಗಳು ಇದ್ದಕ್ಕಿದ್ದಂತೆ ಹೆಚ್ಚು ಹಾನಿಕಾರಕವಾಗಿ ಪರಿವರ್ತನೆ ಹೊಂದುತ್ತಿರುವುದು ನಿರಾಶಾದಾಯಕವೆನ್ನಬಹುದು. ಈ ಸಮಸ್ಯೆಗಳಿಗೆ ಕೂಡಲೇ ಪರಿಹಾರ ಹಿಡಿಯದಿದ್ದಲ್ಲಿ ಉತ್ಪಾದನೆ ಕುಗ್ಗಿದರೆ ಆಶ್ಚರ್ಯವೇನಿಲ್ಲ.
ಹೊಸ ಗುರಿ:
ನಾಳಿನ ಆಹಾರ ಧಾನ್ಯಗಳ ಬೇಡಿಕೆಯನ್ನು ಪೂರೈಸಬೇಕಾದರೆ ನಾವು ಹಿಂದೆ ಸಾಧಿಸಿರುವುದಕ್ಕಿಂತಲೂ ಹೆಚ್ಚಿನ ಪ್ರಗತಿಯನ್ನು ಇನ್ನು ಮುಂದೆ ಸಾಧಿಸಬೇಕಾಗುತ್ತದೆ ಎಂಬುದು ಈವರೆಗಿನ ಚರ್ಚೆಯಿಂದ ಮನದಟ್ಟಾಗಿದೆ. ನಾಳಿನ ತಳೀಕರಣದ ಬಗ್ಗೆ ಯೋಚಿಸಿದಾಗ ಮುಖ್ಯವಾಗಿ ನಾಲ್ಕು ಹಂತಗಳಿಗೆ ಹೆಚ್ಚು ಗಮನ ಕೊಡಬೇಕಾಗುತ್ತದೆ. ಮೊದಲನೆಯದು ಇನ್ನು ಬಗೆ ಹರೆಯದಿರುವ ಸಂಶೋಧನಾ ಸಮಸ್ಯೆಗಳು (research gaps) ಉದಾಹರಣೆಗೆ ಬತ್ತದ ಬರ ತಡೆದುಕೊಳ್ಳುವ (Drought tolerant) ತಳಿಗಳ ಬಹಳ ದಿನಗಳ ಕೋರಿಕೆ ಇದೆ. ಲಕ್ಷಾಂತರ ಹೆಕ್ಟೇರುಗಳಲ್ಲಿ ನೀರಿನ ಕೊರತೆಯಿಂದ ಫಸಲು ಕೈಗೆ ಬಾರದಿರುವುದು ಇಂದಿಗೂ ಒಂದು ದೊಡ್ಡ ಸಮಸ್ಯೆಯಾಗಿಯೇ ಉಳಿದಿದೆ. ಎರಡನೆಯದು ಅಧಿಕ ಇಳುವರಿ ತಳಿಗಳ ಬಳಕೆ ಇರುವಲ್ಲಿ ಇಳುವರಿಯ ಮಟ್ಟ ಕುಗ್ಗದಂತೆ ಇತ್ತೀಚೆಗೆ ಕಂಡು ಬರುತ್ತಿರುವ ಹೊಸ ಸಮಸ್ಯೆಗಳಿಗೆ ನಿರೋಧಕ ಬೆಳೆ ತಳಿಗಳನ್ನು (Resistant Crops/verieties) ಹುಡುಕಿ ತೆಗೆದು ಬಳಕೆಗೆ ತರುವುದು. ರಾಜ್ಯದ ಕೃಷಿ ವಿಶ್ವವಿದ್ಯಾನಿಲಯ ಮತ್ತು ಅಂತರರಾಷ್ಟ್ರೀಯ ವಿವಿಧ ಬೆಳೆ ಸಂಶೋಧನಾ ಕೇಂದ್ರಗಳ ಜಂಟಿ ಸಂಶೋಧನೆಯಿಂದ ಇಂತಹ ಅಭಿವೃದ್ಧಿ ಸಾಧ್ಯವೆಂದು ತಿಳಿದು ಬಂದಿದೆ. ಮೂರನೆಯದು ವರ್ಷಗಳಿಂದಲೂ ಎಲ್ಲಾ ತಾಂತ್ರಿಕ ಜ್ಞಾನವನ್ನು ಉಪಯೋಗಿಸಿಕೊಂಡು ಹೆಚ್ಚು ಇಳುವರಿ ತೆಗೆಯುತ್ತಿದ್ದು, ತಟಸ್ಥವಾಗಿರುವ ಇಳುವರಿ ಮಟ್ಟವನ್ನು ಮತ್ತು ಏರಿಸುವುದು (Breaking the yield barrier) ಇಂತಹ ಸಾಧನೆ ಚೈನಾದ ಬತ್ತದ ಉತ್ಪಾದನೆಯಲ್ಲಿ ಉಂಟಾಗಿರುವುದು ಶ್ಲಾಘನೀಯ. ಸ್ವಪರಾಗ ಕ್ರಿಯೆಗೆ ಒಳಪಟ್ಟು ಬೆಳೆಗಳಲ್ಲಿ (Self pollinated crops) ಶಕ್ತಿಮಾನ್ ತಳಿಗಳ ಉತ್ಪಾದನೆ ಸಾಧ್ಯವಾಗಲಾರದು ಎಂದು ಬೇರೂರಿದ್ದ ಕೆಲವರ ಅಭಿಪ್ರಾಯ ತಪ್ಪೆಂದು ಇಂದು ಚೈನಾದಲ್ಲಿ ೬೦ ಲಕ್ಷ ಹೆಕ್ಟೇರುಗಳಲ್ಲಿ ಬೆಳೆಯಲ್ಪಡುತ್ತಿರುವ ಶಕ್ತಿಮಾನ್ ಬತ್ತದ ತಳಿಗಳಿಂದ ಖಚಿತವಾಗಿದೆ. ಅಂತೆಯೇ ಶಕ್ತಿಮಾನ್ ಅಧಿಕ ಇಳುವರಿ ತಳಿಗಳು ಸಾಧಾರಣ ಅಧಿಕ ಇಳುವರಿ ತಳಿಗಳಿಗಿಂತ ಶೇ. ೨೫ರಷ್ಟು ಹೆಚ್ಚು ಇಳುವರಿ ನೀಡಬಲ್ಲವು ಎಂಬುದೂ ಖಚಿತವಾಗಿದೆ. ಇಂತಹ ಶಕ್ತಿಮಾನ್ ತಳಿಗಳ ಅಭಿವೃದ್ಧಿಗೆ ಬೇಕಾದ ನಪುಂಸಕ (Mole Sterile) ಬತ್ತಗಳನ್ನು ಕರ್ನಾಟಕದಲ್ಲಿ ಕಂಡು ಹಿಡಿಯಲ್ಪಟ್ಟಿರುವುದು ಆಶಾದಾಯಕವಾಗಿದೆ. ಚೈನಾ ಮತ್ತು ಪಿಲಿಫೈನ್ಸ್‌ನಿಂದ ತರಿಸಿಕೊಂಡ ನಪುಂಸಕ ಬತ್ತಗಳು ಸಹ ಇಲ್ಲಿ ಪ್ರಯೋಗದಲ್ಲಿದೆ. ಇದೇ ರೀತಿ ಅನೇಕ ಸ್ವಪರಾಗ ಕ್ರಿಯೆಗೆ ಒಳಪಟ್ಟ ಇತರ ಫಸಲುಗಳಲ್ಲಿಯೂ ರಾಗಿ, ಗೋಧಿ, ನವಣೆ, ಮುಂತಾದ ಬೆಳೆಗಳಲ್ಲಿ ಸಹ ಶಕ್ತಿಮಾನ್ ತಳಿಗಳ ಅಭಿವೃದ್ಧಿಗೆ ಪ್ರಯತ್ನಿಸಿದರೆ ಸಫಲವಾದೀತು. ನಾಲ್ಕನೆಯದು ಸಾಮಾಜಿಕ ಆರ್ಥಿಕ ಪರಿಸ್ಥಿತಿಗೆ ಸೇರಿದ್ದು. ಕಳೆದ ವರ್ಷಗಳಿಂದ ಸಾಮಾಗ್ರಿಗಳ ಬೆಲೆ ಏರುತ್ತಲೇ ಬಂದು ಇಂದು ಅವು ದುಬಾರಿ ಎನಿಸಿವೆ. ಆದರೆ ಕೃಷಿ ಉತ್ಪಾದಿತ ಧಾನ್ಯಗಳಿಗೆ ಸರಿಯಾದ ಬೆಲೆ ಸಿಕ್ಕುತ್ತಿಲ್ಲ. ಆದ್ದರಿಂದ ರೈತರಿಗೆ ನಿರುತ್ಸಾಹ ಉಂಟಾಗಿದೆ. ಅದರಲ್ಲೂ ಸಣ್ಣ ಮತ್ತು ಅತಿ ಸಣ್ಣ ರೈತರಿಗೆ ಬೇಸಾಯವೆಂದರೆ ಕಣ್ಣು ಬಿಡುವಂತಾಗಿದೆ. ಈ ಸಮಸ್ಯೆಯ ಪರಿಹಾರಕ್ಕೆ ಮಧ್ಯಮ ಅಥವಾ ಕಡಿಮೆ ಫಲವತ್ತತೆಯಲ್ಲಿ (low to moderate input conditions) ಉತ್ತಮ ಇಳುವರಿ ಕೊಡಬಲ್ಲ ತಳಿಗಳ ಅಭಿವೃದ್ಧಿ ಹಾಗೂ ಅವುಗಳ ಬೇಸಾಯ ಕ್ರಮದ ಬಗ್ಗೆ ಹೆಚ್ಚಿನ ಸಂಶೋಧನೆ ನಡೆಯಬೇಕಾಗಿದೆ.
ಬೀಜ ಕ್ರಾಂತಿ:
ಆಧುನಿಕ ಬೇಸಾಯದಲ್ಲಿ ತಳಿಗಳ ಪಾತ್ರ ಇತರ ಯಾವುದೇ ಅಂಶಕ್ಕಿಂತ ಹೆಚ್ಚು ಮಹತ್ವದ್ದು ಎಂದು ಒಪ್ಪಲೇಬೇಕಾಗಿದೆ. ಹಸಿರು ಕ್ರಾಂತಿಯನ್ನು ಕೆಲವರು ಬೀಜದ ಕ್ರಾಂತಿಯೆಂದು ಕರೆದದ್ದೂ ಉಂಟು. ಆದರೆ ನಿಜವಾದ ಬೀಜ ಕ್ರಾಂತಿ ಆಗಬೇಕಾದರೆ ಇನ್ನು ಬಹಳ ಶ್ರಮವಹಿಸಬೇಕಾಗಿದೆ. ಉತ್ತಮ ಬೀಜ ದೊರೆಯದೆ ಲಕ್ಷಾಂತರ ಎಕರೆಗಳಲ್ಲಿ ಫಸಲು ಕೊಟ್ಟಿರುವುದು, ಬೀಜದ ಅಭಾವದಿಂದ ನಾಡ ತಳಿಗಳನ್ನೇ ನೆಡುವ ಪರಿಸ್ಥಿತಿ ಬಂದಿರುವುದು ಎಲ್ಲೆಲ್ಲಿಯೂ ಕೇಳಬರುತ್ತಿರುವ ಕೂಗಾಗಿದೆ. ಅಧಿಕ ಇಳವರಿ ತಳಿಗಳ ಸಂಖ್ಯೆ ಏರಿದಂತೆಲ್ಲಾ ಉತ್ತಮ ಬೀಜದ ಕೊರತೆಯು ಹೆಚ್ಚುತ್ತಾ ಬಂದಿದೆ. ಇಂತಹ ಬೀಜ ಅಭಾವ ಪರಿಸ್ಥಿತಿಯಿಂದ ಎಲ್ಲೆಲ್ಲಿಯೂ ಕಳಪೆ ಬೀಜಗಳ ಬಳಕೆ ಹೆಚ್ಚಾಗಿ ತಳಿಗಳು ಅವುಗಳ ನಿಜವಾದ ಉತ್ಪಾದನಾ ಸಾಮರ್ಥ್ಯವನ್ನು ಕಳೆದುಕೊಂಡಿದೆ. ಹೆಚ್ಚು ಇಳುವರಿ, ಪ್ರತಿಕೂಲ ಸನ್ನಿವೇಶಕ್ಕೆ ನಿರೋಧಕ ಶಕ್ತಿ, ಇವುಗಳನ್ನು ಒಂದು ಪೀಳಿಗೆಯಿಂದ ಮುಂದಿನ ಪೀಳಿಗೆಗೆ ಕೊಂಡೊಯ್ಯುವ ವಂಶವಾಹಿಗಳು ಕಳೆದು ಹೋಗಿ ತಳಿಗಳು ದುರ್ಬಲಗೊಳ್ಳುತ್ತವೆ. ಸದ್ಯದಲ್ಲಿ ರಾಜ್ಯದ ಬೇಸಾಯಕ್ಕೆ ಒಳಪಟ್ಟ ಶೇ. ೧೦ರಷ್ಟು ಪ್ರದೇಶಕ್ಕೆ ಸಾಕಾಗುವಷ್ಟು ಬೀಜ ದೊರೆಯದಿರುವುದು ಶೋಚನೀಯ. ಇದೀಗ ರಾಷ್ಟ್ರೀಯ ಬೀಜ ಯೋಜನೆ ಕೃಷಿ ವಿ.ವಿ. ಮತ್ತು ರಾಜ್ಯದ ನಿಗಮಗಳ ಮೂಲಕ ಈ ದಿಶೆಯಲ್ಲಿ ಪರಿಸ್ಥಿತಿ ಸುಧಾರಿಸುವ ಸಲುವಾಗಿ ರೂಪಿಸಲ್ಪಟ್ಟಿವೆ. ಆದರೂ ಈ ಯೋಜನೆಗಳು ತಜ್ಞರಿಗೆ ಹೆಚ್ಚಿನ ಮಟ್ಟದಲ್ಲಿ ವ್ಯವಸ್ಥಿತಗೊಂಡು ಬೀಜೋತ್ಪಾದನೆಯಲ್ಲಿ ಬೇಕಾದ ತರಬೇತಿ ಕೊಟ್ಟು, ಖಾಸಗಿ ಮತ್ತು ಸಾರ್ವಜನಿಕ ಬೀಜೋತ್ಪಾದನೆಗೆ ತುರ್ತು ಕ್ರಮವಹಿಸಿ ಅವು ನ್ಯಾಯದ ಬೆಲೆಯಲ್ಲಿ ಮತ್ತು ಸಕಾಲದಲ್ಲಿ ರೈತರಿಗೆ ಸಿಗುವಂತೆ ಮಾಡಲು ಉತ್ತೇಜನ ನೀಡಿದ್ದೆ ಆದರೆ ಇದುವರೆಗೆ ಸಾಧಿಸಿರುವ ಮತ್ತು ಇನ್ನು ಮುಂದೆ ಸಾಧಿಸಲ್ಪಡುವ ತಳೀಕರಣ ಮತ್ತು ಇತರ ಕೃಷಿ ಶ್ರಮ ಸಾರ್ಥಕವಾದೀತು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಮಳೆಗಾಲದ ಬತ್ತದ ಬೆಳೆಗೆ ತಳಿ ಆಯ್ಕೆ ಮತ್ತು ಬೀಜ ಸಿದ್ಧತೆ
ಮುಂಗಾರು ಬತ್ತದ ಬೆಳೆಗೆ ಸಿದ್ಧತೆ ನಡೆಸಿಕೊಳ್ಳಬೇಕಾದ ಸಮಯವಿದು. ರಾಜ್ಯದಲ್ಲಿ ಸುಮಾರು ಎಲ್ಲೆಡೆಯಲ್ಲೂ ಬತ್ತ ಒಂದು ಮುಖ್ಯವಾದ ಬೆಳೆ. ಅದರಲ್ಲೂ ಕರಾವಳಿ (ದಕ್ಷಿಣ ಕನ್ನಡ, ಉತ್ತರ ಕನ್ನಡ) ಮಲೆನಾಡು (ಕೊಡಗು, ಚಿಕ್ಕಮಗಳೂರು, ಹಾಸನ, ಶಿವಮೊಗ್ಗ, ಧಾರವಾಡ ಮತ್ತು ಉತ್ತರ ಕನ್ನಡ ಜಿಲ್ಲೆಯ ಕೆಲವು ಭಾಗಗಳು) ಪ್ರದೇಶಗಳಲ್ಲಿ ನೀರಾವರಿ ಬತ್ತದ ಬಿತ್ತನೆ ಇನ್ನೂ ತಡವಾಗುತ್ತದೆ. ಮೈದಾನ ಪ್ರದೇಶಗಳಲ್ಲಿ ಅಣೆಕಟ್ಟುಗಳಿಗೆ ಮತ್ತು ಕೆರೆಗಳಿಗೆ ನೀರು ತುಂಬಿ ಬರುವ ತನಕ ಕಾಯಬೇಕು. ಆದರೆ ಕರಾವಳಿ, ಮಲೆನಾಡು ಮತ್ತು ಗಡಿನಾಡು ಮತ್ತು ಪ್ರದೇಶಗಳಲ್ಲಿ ಮಳೆ ಬಂದ ಕೂಡಲೇ ಬಿತ್ತನೆ ಆರಂಭವಾಗುತ್ತದೆ. ಆದ್ದರಿಂದ ಸೂಕ್ತ ತಳಿಯ ಬೀಜವನ್ನು ಸಿದ್ಧಪಡಿಸಿಕೊಳ್ಳುವುದು ಸೂಕ್ತ.
ತಳಿಗಳ ಆಯ್ಕೆ:
೧. ಕರಾವಳಿ ಪ್ರದೇಶದ ಪ್ರಥಮ ಬೆಳೆಗೆ ಅದರಲ್ಲೂ ಆಕಸ್ಮಾತ್ ಸ್ವಲ್ಪ ಹಿಂಗಾಲವಾಗಿ ಬಿತ್ತನೆ ಮಾಡಿದರೆ ಕಣೆ ನೊಣಗಳ ಹಾವಳಿ ತಪ್ಪಿದ್ದಲ್ಲ ಆದ್ದರಿಂದ ಕೆಳಕಂಡಂತೆ ತಳಿಗಳನ್ನು ಆಯ್ಕೆ ಮಾಡಿ ಬೀಜವನ್ನು ಸಿದ್ಧಪಡಿಸಬೇಕು.
ಬೆಟ್ಟ ಭೂಮಿಗಳಿಗೆ: ಜಿಎಂಆರ್ ೧೭
ಮಜಲು ಭೂಮಿಗಳಿಗೆ: ಶಕ್ತಿ, ಫಲ್ಗುಣ, ವಿಕ್ರಮ
ಬಯಲು ಭೂಮಿಗಳಿಗೆ: ಫಲ್ಗುಣ
ಈ ತಳಿಗಳನ್ನಲ್ಲದೇ ಬೇರೆ ಯಾವುದೇ ತಳಿಯನ್ನು ಬೆಳೆಯ ಬೇಕಾದ ಸಂದರ್ಭ ಒದಗಿದಲ್ಲಿ ಕ್ರಿಮಿನಾಶಕಗಳ ಬಳಕೆ ಅನಿವಾರ್ಯವೆಂದು ತಿಳಿಯಬೇಕು.
೨. ಮಲೆನಾಡು ಪ್ರದೇಶದಲ್ಲಿ ಬೆಳೆಯಲು ಸೂಕ್ತವಾದುದು ಇಂಟಾನ್ ಬತ್ತ. ೧೯೮೨ ರಲ್ಲಿ ಕೆಲವು ಕಡೆ ಬೆಂಕಿ ರೋಗ ಕಾಣಿಸಿಕೊಂಡಿತ್ತು. ಅಂತಹ ಕಡೆ ನಾಲ್ಕು ಅಂಶಗಳನ್ನು ಗಮನಿಸುವುದರಿಂದ ಇಂಟಾನ್ ಬೆಳೆ ಲಾಭದಾಯಕವಾದೀತು.
ಅ) ಕಳೆದ ವರ್ಷ ಬೆಂಕಿ ರೋಗ ಬಂದಿದ್ದಲ್ಲಿ ಸಂರಕ್ಷಣೆಗೊಳ್ಳಲು ಸಿದ್ದರಾಗಿರಬೇಕು.
ಆ) ಗೌರಿ ಸಣ್ಣ, ಜೀರಿಗೆ ಸಣ್ಣ ಮುಂತಾದ ರೋಗಕ್ಕೆ ಹೆಚ್ಚು ತುತ್ತಾಗುವ ತಳಿಗಳನ್ನು ಆಸುಪಾಸಿನಲ್ಲಿ ಬೆಳೆಯಬಾರದು.
ಇ) ಬೆಂಕಿ ರೋಗ ಬಿದ್ದ ತಾಕಿನಿಂದ ಬೀಜವನ್ನು ಉಪಯೋಗಿಸಬಾರದು.
ಈ) ಮಣ್ಣಿನಲ್ಲಿ ಪೋಷಕಾಂಶಗಳ ಕೊರತೆ (ರಂಜಕ, ಸುಣ್ಣ) ಅಥವಾ ತೀಕ್ಷ್ಣತೆ (ಕಬ್ಬಿನ ಅಲ್ಯೂಮಿನಿಯಂ)ಗಳಿದ್ದರೆ ಸರಿಪಡಿಸಬೇಕು. ಇಲ್ಲದಿದ್ದರೆ ಇಂಟಾನ್ ಬೆಳೆಯಬಾರದು.
ಕಾರಣಾಂತರ ಜುಲೈನಲ್ಲಿ ನಾಟಿ ಮುಗಿಯದಿದ್ದರೆ ಇಂಟಾನ್ ಬಿಟ್ಟು ಇತ್ತೀಚಿನ ಹೊಸ ಮ್ಯುಟೆಂಟ್ ಮುಂತಾದ ತಳಿಗಳನ್ನು ಪ್ರಯೋಗಿಕವಾಗಿ ಬೆಳೆಯಬಹುದು.
೩. ಅರೆ ಮೆಲನಾಡು ಪ್ರದೇಶಗಳಲ್ಲಿ ತಗ್ಗು ಭೂಮಿಗಳಲ್ಲಿ ಮತ್ತು ಮಲೆನಾಡಿನ ಕಡೆಗೆ ಬರುವ ತಾಕುಗಳಲ್ಲಿ ಇಂಟಾನ್ ಬತ್ತ ಬೆಳೆಯಲು ಯೋಜನೆ ಹಾಕಬೇಕು. ಮೈದಾನದ ಅಂಚಿನಲ್ಲಿ ಬರುವ ಪ್ರದೇಶಗಳಲ್ಲಿ ವಾಣಿ, ಪ್ರಕಾಶ್, ಜಯ ಬತ್ತ ಬೆಳೆಯಲು ಸಿದ್ಧತೆ ನಡೆಸಬೇಕು. ಸಾಕಷ್ಟು ಮಳೆ ಬರುವುದು ನಿಧಾನವಾದಲ್ಲಿ ಪುಷ್ಪ ತಳಿಯನ್ನೂ ಮತ್ತಷ್ಟು ಮಳೆ ಬರುವುದು ನಿಧಾನದಲ್ಲಿ ಮಂಗಳ ತಳಿಯನ್ನು ಬೆಳೆಯಲು ಸಿದ್ಧಪಡಿಸಿಕೊಳ್ಳಬೇಕು. ಗಡಿನಾಡಿನ ಮಕ್ಕಿ ಭೂಮಿಗಳಲ್ಲಿ ನೀರಿನ ಅಭಾವ ಮತ್ತು ಕಬ್ಬಿಣದ ಕೊರತೆ ಕಾಣಿಸಿಕೊಳ್ಳುವುದುಂಟು. ಅಂತಹ ಭೂಮಿಗಳಲ್ಲಿ ರಾಸಿ ತಳಿಯನ್ನು ಬೆಳೆಯುವುದರಿಂದ ಬೆಳೆಯು ಸಂಪೂರ್ಣ ನಾಶವಾಗುವುದನ್ನು ತಪ್ಪಿಸಬಹುದು. ರಾಸಿ ತಳಿಯಲ್ಲಿ ಇವೆರಡು ಕೊರತೆಗಳನ್ನು ಸ್ವಲ್ಪ ಮಟ್ಟಿಗೆ ತಡೆದುಕೊಳ್ಳಬಲ್ಲ ಶಕ್ತಿ ಇರುವುದನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದು. ಗಡಿನಾಡಿನ ಅರೆ ಮಕ್ಕಿ (ಮಧ್ಯಮ mid lands) ಭೂಮಿಗಳಲ್ಲಿ ಜಯ, ಪ್ರಕಾಶ್ ಮತ್ತು ವಾಣಿ ತಳಿಗಳನ್ನು ಬೆಳೆಯುವುದು ಸೂಕ್ತ.
೪. ಮೈದಾನ ಪ್ರದೇಶದಲ್ಲಿ ಜೂನ್ ತಿಂಗಳಲ್ಲೇ ಬಿತ್ತನೆ ಮುಗಿಸುವ ಅನನುಕೂಲ ಉಳ್ಳವರು, ಜಯ, ಪ್ರಕಾಶ್, ವಾಣಿ, ಐ.ಆರ್. ೨೦ ತಳಿಗಳ ಬೀಜವನ್ನು ಸಿದ್ಧಪಡಿಸಿಟ್ಟುಕೊಳ್ಳಬೇಕು. ಕಾರಣಾಂತರದಿಂದ (ಬಹು ಬೆಳೆ ಯೋಜನೆ ಮುಂತಾದವು) ಬೇಗ ಬೆಳೆ ಕೊಯ್ಲು ಮಾಡಬೇಕಾಗಿದ್ದಲ್ಲಿ ಅಂತಹವರು, ಪುಷ್ಪ, ಮಧು ಮಂಗಳ, ಬತ್ತಗಳನ್ನು ಬೆಳೆಯಲು ಅನುವಾಗಬೇಕು. ತುಂಬ ಸಣ್ಣ ಕಾಳನ್ನು ಇಷ್ಟ ಪಡುವವರು ಪುಷ್ಪ ಮತ್ತು ಮಂಡ್ಯಾ ವಾಣಿ ತಳಿಗಳನ್ನು ಬೆಳೆಯಬಹುದು. ಹೆಚ್ಚು ಗೊಬ್ಬರ ಹಾಕಲು ಸಾಧ್ಯವಿಲ್ಲದವರು ದೀರ್ಘಾವಧಿಯಾದರೆ ಇಂಟಾನ್ ತಳಿಯನ್ನು, ಬೆಂಕಿ ರೋಗದ ಭಯವಿಲ್ಲದಿದ್ದರೆ ಗೌರಿ ಸಣ್ಣ (mahsuri) ತಳಿಯನ್ನೂ, ಅಲ್ಪಾವಧಿಯಾದರೆ ಪುಷ್ಪಾ ಅಥವಾ ಮಂಗಳ ತಳಿಯನ್ನು ಆಯ್ಕೆ ಮಾಡಬೇಕು. ಪಂಪ್ ಸೆಟ್ ಗಳ ಆಶ್ರಯದಲ್ಲಿ ಬತ್ತ ಬೆಳೆಯುವವರು, ಮಂಗಳ ಮತ್ತು ರಾಶಿ ತಳಿಗಳಲ್ಲಿ ಒಂದನ್ನು ಆರಿಸಬೇಕು.
ಬೀಜೋಪಚಾರ:
ತಳಿಯ ಆಯ್ಕೆಯಾದ ನಂತರ ಅದರ ಮಾರುಕಟ್ಟೆಯಲ್ಲಿ ಪರೀಕ್ಷಿತ ಬೀಜ ಅಥವಾ ಸ್ವತಃ ಉತ್ಪಾದಿಸಲಾದ ಶುದ್ಧವಾದ ಬೀಜವನ್ನು ನಾಟಿ ಮಾಡುವುದಾದರೆ ಎಕರೆಗೆ ೨೫ ಕೆ.ಜಿ. ಯಂತೆಯೂ ತೆಗೆದಿಟ್ಟು ಮೊಳೆಯುವಿಕೆ ಶೇ. ೮೦ಕ್ಕಿಂತಲೂ ಮೇಲ್ಪಟ್ಟಿದೆಯೆಂದು ಖಚಿತ ಮಾಡಿಕೊಳ್ಳಬೇಕು. ಉಪ್ಪು ನೀರಿನಲ್ಲಿ ತೇಲಿಸಿ ಹಗುರವಾದ ಬೀಜಗಳಿಂದ ಹೊರತಾಗಿರುವಂತೆ ಮಾಡಿ, ನೆರಳಲ್ಲಿ ಒಣಗಿಸಿ ಔಷಧಿಯಿಂದ ಉಪಚರಿಸಿಟ್ಟುಕೊಂಡಿದ್ದರೆ ಸಕಾಲ ನಾಟಿ ಸಾಧ್ಯವಾದೀತು ಹಾಗೂ ಕಾಲ ಮೀರಿದರೆ ಕಾಲ ಎಂಬ ಅನುಭವದ ನುಡಿಯ ಫಲವನ್ನು ಪಡೆದಂತಾಯಿತು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಪಾರ್ಥೇನಿಯಂ ಕಳೆಯ ಜೈವಿಕ ಹತೋಟಿ
ಪಾರ್ಥೇನಿಯಂ ಅತಿ ಶೀಘ್ರವಾಗಿ ಹಬ್ಬುವ ಕಳೆ. ಇದು ಸಸ್ಯ ಒಂದಕ್ಕೆ ೮೦೦೦-೧೫೦೦೦ ಬೀಜಗಳನ್ನು ಉತ್ಪಾದಿಸಿ ಗಾಳಿ, ನೀರು ಮತ್ತು ಪ್ರಾಣಿಗಳ ಮೂಲಕ ಬೀಜ ಪ್ರಸಾರ ಮಾಡಬಲ್ಲದಾದ್ದರಿಂದ ಪರಿಸರದ ಮೇಲೆ ತನ್ನ ಪ್ರಭುತ್ವವನ್ನು ಸ್ಥಾಪಿಸಿದೆ. ಅಲ್ಲದೆ ಈ ಸಸಿ ಹೊರ ಸೂಸುವ ರಾಸಾಯನಿಕ ದ್ರವಗಳಿಂದ ಹಾನಿಗೊಳಗಾದ ಇತರೇ ಸಸ್ಯಗಳು ಇದರೊಡನೆ ಸೆಣಸದೇ ಹಿಮ್ಮೆಟ್ಟುತ್ತವೆ.

ಪಾರ್ಥೇನಿಯಂನಿಂದಾಗುವ ಹಾನಿ:
ಹಲವಾರು ಸಸ್ಯಗಳಂತೆಯೇ ಪಾರ್ಥೇನಿಯಂ ಸಹ ನಿರುಪದ್ರವಿಯಾಗಿದ್ದರೆ ಬಹುಶಃ ಯಾರೂ ಇದರ ಹತೋಟಿಯ ಬಗ್ಗೆ ಯೋಚಿಸುತ್ತಿರಲಿಲ್ಲ. ಈ ಸಸ್ಯದಿಂದಾಗುವ ಹಾನಿಗಳ ಬಗ್ಗೆ ತಿಳಿಯದವರು ವಿರಳ. ಇದರ ಹಸಿ ಅಥವಾ ಒಣಗಿದ ಭಾಗಗಳ ಸೋಂಕು ಎಷ್ಟೋ ಜನರಿಗೆ ಚರ್ಮ ರೋಗವನ್ನು ತರುತ್ತದೆ. ಪಾರ್ಥೇನಿಯಂ ಸಸ್ಯದ ಅಸಂಖ್ಯಾತ ಪರಾಗ ಕಣಗಳು ಉಸಿರಾಡುವ ಗಾಳಿಯ ಮೂಲಕ ಸೇವಿಸಲ್ಪಟ್ಟಾಗ ಮೂಗು ಮತ್ತು ಶ್ವಾಸನಾಳಕ್ಕೆ ಸಂಬಂಧಿಸಿದ ರೈನೆಟಿಸ್ ಎಂಬ ರೋಗಕ್ಕೆ ಕಾರಣವಾಗುತ್ತದೆ ಎಂದು ತಿಳಿದು ಬಂದಿದೆ. ಇದನ್ನು ಜಾನುವಾರುಗಳು ತಿಂದರೂ ಅವುಗಳ ಆರೋಗ್ಯಕ್ಕೆ ಹಾನಿ ಉಂಟಾಗುತ್ತದೆ.

ಅತ್ಯಂತ ವೇಗದಲ್ಲಿ ಎಲ್ಲಾ ಬೀಳು ಜಮೀನುಗಳನ್ನು ಖಾಲಿ ನಿವೇಶನಗಳನ್ನೂ ತೋಟಗಳನ್ನೂ ಹಾಗೂ ರೈಲು, ರಸ್ತೆ ಬದಿಗಳನ್ನೂ ಆಕ್ರಮಿಸುವ ಈ ಸಸ್ಯದ ಬೆಳವಣಿಗೆಯಿಂದ ಮೇವಿನ ಉತ್ಪಾದನೆ ಕಡಿಮೆಯಾಗುತ್ತದೆ. ಅಲ್ಲದೆ ಇತರ ಅನೇಕ ಸಸ್ಯ ಜಾತಿಗಳ ಕಣ್ಮರೆಯಾಗುತ್ತವೆ. ಅಜಾಗರೂಕತೆಯಿಂದ ಇದನ್ನು ಕೃಷಿ ಜಮೀನಿನಲ್ಲಿ ಬೆಳೆಯಲು ಬಿಟ್ಟರೆ ಬೆಳೆಗಳ ಇಳುವರಿ ಬಹಳವಾಗಿ ಕುಗ್ಗುತ್ತದೆ. ಅದೇ ರೀತಿ ಈ ಸಸ್ಯ ಕಾಡಿನಲ್ಲಿ ಹಬ್ಬುತ್ತಾ ಹೋದರೆ ಗಿಡಮರಗಳ ಬೆಳವಣಿಗೆಯೂ ಕುಗ್ಗುವುದೆಂದು ವರದಿಯಾಗಿದೆ ಆದುದರಿಂದ ಪಾರ್ಥೇನಿಯಂ ನಿಯಂತ್ರಣ ಅನಿವಾರ್ಯ.
ಪ್ರಚಲಿತವಿರುವ ಹತೋಟಿ ವಿಧಾನಗಳು:
ರೈತನಿಗೆ ಭಯಂಕರ ಪಿಡುಗಾದ ಈ ಕಳೆಯ ನಿಯಂತ್ರಣಕ್ಕೆ ಹಲವಾರು ವಿಧಾನಗಳನ್ನು ಕಂಡು ಹಿಡಿಯಲಾಗಿದೆ. ಭೌತಿಕ, ರಾಸಾಯನಿಕ ಹಾಗೂ ಜೈವಿಕ ನಿಯಂತ್ರಣ ವಿಧಾನಗಳು ಈವರೆಗೆ ಸೂಚಿಸಲ್ಪಟ್ಟಿವೆ. ಭೌತಿಕ ವಿಧಾನದಲ್ಲಿ ಈ ಕಳೆಯನ್ನು ಹೂ ಬಿಡುವುದಕ್ಕಿಂತ ಮುಂಚೆಯೇ ಕಿತ್ತು ಪೆಟ್ರೋಲ್ ಅಥವಾ ಸೀಮೆಎಣ್ಣೆಯನ್ನು ಸುರಿದು ಸುಡುವುದು ರೂಢಿಯಲ್ಲಿದೆ. ರಾಸಾಯನಿಕ ವಿಧಾನದಲ್ಲಿ ವಿವಿಧ ಕಳೆನಾಶಕಗಳನ್ನು ಸಿಂಪಡಿಸುವುದರಿಂದ ಹತೋಟಿ ಮಾಡಲಾಗುತ್ತದೆ. ಈ ಎರಡೂ ವಿಧಾನಗಳೂ ಸೀಮಿತ ಸ್ಥಳದಲ್ಲಿ ನಿರ್ದಿಷ್ಟ ಸಮಯದವರೆಗೆ ಮಾತ್ರ ಕಳೆಯನ್ನು ಹತೋಟಿ ಮಾಡಬಲ್ಲವು.
ಜೈವಿಕ ನಿಯಂತ್ರಣ ಈ ಕಳೆಯ ಹತೋಟಿಗೆ ವೈರಸ್ ಶಿಲೀಂದ್ರ, ಮೈಕೋಪ್ಲಾಸ್ಮಾದಂತಹ ಜೀವಿಗಳ ಬಳಕೆಯ ಬಗ್ಗೆ ಪರಿಶೀಲನೆ ನಡೆದಿದೆ. ಅಲ್ಲದೆ ಪಾರ್ಥೇನಿಯಂನನ್ನು ಕಬಳಿಸುವ ಕೀಟಗಳನ್ನು ಕಂಡು ಹಿಡಿಯುವಲ್ಲಿ ನಡೆಸಲಾಗುತ್ತಿದೆ. ಜೈವಿಕ ನಿಯಂತ್ರಣದ ಇನ್ನೊಂದು ಮುಖ್ಯವಾದ ಅಡೆತಡೆ ತತ್ವವನ್ನು ಆಧರಿಸಿ ಪಾರ್ಥೇನಿಯಂ ಅನ್ನು ಪದಚ್ಯುತಿಗೊಳಿಸಬಲ್ಲ ಉಪಯುಕ್ತ ಸಸ್ಯಗಳನ್ನು ಬೆಳೆಸುವುದರ ಬಗ್ಗೆ ನಡೆದ ಸಂಶೋಧನೆಗಳ ಆಧಾರದ ಮೇಲೆ ಪಾರ್ಥೇನಿಯಂ ಹತೋಟಿಯ ಈ ಹೊಸ ವಿಧಾನವನ್ನು ರೂಪಿಸಲಾಗಿದೆ.
ಹೊಸ ವಿಧಾನ:
ಈ ಜೈವಿಕ ವಿಧಾನದಲ್ಲಿ ಪಾರ್ಥೇನಿಯಂ ಈಗಾಗಲೇ ಅಧಿಕವಾಗಿ ಹಬ್ಬಿರುವ ಕಡೆ ಬೇರೊಂದು ಸಸ್ಯವನ್ನು ಬೆಳೆದ ಪಾರ್ಥೇನಿಯಂ ಕಳೆಯನ್ನು ಹತೋಟಿಗೆ ತರಲಾಗುತ್ತದೆ. ಪಾರ್ಥೇನಿಯಂ ಹತೋಟಿಯಲ್ಲಿಡಲು ಬಳಸುವ ಸಸ್ಯ ಕೆಲವು ವಿಶೇಷ ಗುಣಗಳನ್ನು ಹೊಂದಿರಬೇಕು. ಮೊದಲನೆಯದಾಗಿ ಈ ಸಸ್ಯ ನಿರುಪದ್ರವಿಯಾಗಿರಬೇಕು. ಜೊತೆಗೆ ಪಾರ್ಥೇನಿಯಂ ನಂತಹ ಕಳೆಯನ್ನು ಯಶಸ್ವಿಯಾಗಿ ನಿಯಂತ್ರಿಸುವಂತಿರಬೇಕು. ದನಕರುಗಳು ಇದನ್ನು ತಿನ್ನುವಂತಿರಬಾರದು. ಇಷ್ಟೇ ಅಲ್ಲದೆ ಅವಶ್ಯ ಬಿದ್ದರೆ ಇದನ್ನು ಸುಲಭವಾಗಿ ನಿಯಂತ್ರಿಸುವಂತಿರಬೇಕು. ಪರಿಸರ ಮಾಲಿನ್ಯಕ್ಕೆ ಎಡೆಕೊಡಬಾರದು. ಈ ಎಲ್ಲ ಅಂಶಗಳನ್ನು ಗಮನದಲ್ಲಿಟ್ಟುಕೊಂಡು ಅನೇಕ ಪ್ರದೇಶಗಳಲ್ಲಿ ಸಸ್ಯ ಹೊಂದಾಣಿಕೆ ಸಮೀಕ್ಷೆ ನಡೆಸಿದಾಗ ಹಲವು ಸಸ್ಯಗಳು ಉಪಯುಕ್ತವೆಂದು ಕಂಡುಬಂದಿತು. ಅವುಗಳಲ್ಲಿ ಪ್ರಮುಖವಾದ ಸಸ್ಯಗಳೆಂದರೆ ಟೆಪ್ರೋಸಿಯಾ ಪರ್ಪುರಿಯಾ (Tephrosia purpurea) ಕ್ಯಾಸಿಯಾ ಟೋರಾ (Cassia tora) ಮತ್ತು ಕ್ಯಾಸಿಯಾ ಸೆರಿಸಿಯಾ (Cassia sericia) ಅಥವಾ ಹೆಸರು ತಗಸೆ ಈ ಮೂರು ಸಸ್ಯಗಳಲ್ಲಿ ಮೇಲೆ ಬಯಸಿದ ಗುಣವಿಶೇಷಗಳಿದ್ದರೂ ಹೆಸರು ತಗಸೆಯು ಇನ್ನುಳಿದ ಸಸ್ಯಗಳಿಗಿಂತ ಹೆಚ್ಚು ಪರಿಣಾಮಕಾರಿ ಎಂಬುದು ಕಂಡು ಬಂದಿದೆ.
ಹೆಸರು ತಗಸೆಯ ಲಕ್ಷಣಗಳು:
ದಕ್ಷಿಣ ಅಮೇರಿಕಾದ ಮೂಲ ನಿವಾಸಿಯಾದ ಹೆಸರು ತಗಸೆ (ಕ್ಯಾಸಿಯಾ ಸೆರಿಸಿಯಾ)ಯು ಕಳೆದ ದಶಕದಲ್ಲಿ ಮಹಾರಾಷ್ಟ್ರದ ಮೂಲಕ ನಮ್ಮ ರಾಜ್ಯಕ್ಕೆ ಬಂದಿರಬಹುದು. ಸುಮಾರು ೧೫-೧೮ ಸೆ.ಮೀ. ಎತ್ತರ ಬೆಳೆಯಬಲ್ಲ ಲೆಗ್ಯುಮಿನೋಸಿ ಕುಟುಂಬದ ಸೀಸಾಲ್ಪಿನಿಯಾ ಉಪಕುಟುಂಬದ ಈ ಕಡೆಯ ಸಂಯುಕ್ತ ಪತ್ರಗಳಲ್ಲಿ ಸಾಮಾನ್ಯವಾಗಿ ೮.೧೦ ಉಪ ಪತ್ರಗಳಿವೆ. ಮೂಲಿಕೆಯ ನಂತರ ಸುಮಾರು ೪೫ ದಿನಗಳಲ್ಲಿ ಈ ಸಸ್ಯ ಹೂ ಬಿಡಲಾರಂಭಿಸುತ್ತದೆ. ಇದರ ಒಣಗಿದ ಕಾಯಿಗಳನ್ನು ೧೨೦ ರಿಂದ ೨೧೦ ದಿನಗಳವರೆಗೆ ಬಿಡಿಸಬಹುದು. ನೀರಿನ ಕೊರತೆಯಿಲ್ಲದಿದ್ದರೆ ಸುಮಾರು ೨೭೦ ದಿನಗಳವರೆಗೆ ಸತತವಾಗಿ ಕಾಯಿ ಬಿಡುವುದನ್ನು ಮುಂದುವರಿಸುತ್ತದೆ.
ರೆಂಬೆಯಲ್ಲಿ ೩-೪ ಸೆ.ಮೀ. ಉದ್ದದ ೪-೬ ಕಾಯಿಗಳಿರುತ್ತದೆ. ಪ್ರತಿ ಕಾಯಿಯಲ್ಲಿನ ಬೀಜಗಳ ಸಂಖ್ಯೆಯು ೮ ರಿಂದ ೧೧ ಇದ್ದು, ಗಟ್ಟಿಯಾದ ಕವಚವನ್ನು ಹೊಂದಿರುವುದರಿಂದ ಬೀಜವು ಸುಪ್ತಾವಸ್ಥೆಯಲ್ಲಿರುತ್ತದೆ. ಬೇಕೆನಿಸಿದಾಗ ಈ ಸುಪ್ತಾವಸ್ಥೆಯನ್ನು ಸೂಕ್ತ ಬೀಜೋಪಚಾರದ ಮೂಲಕ ಹೋಗಲಾಡಿಸಿ ಮೊಳಕೆ ಬರುವಂತೆ ಮಾಡಬಹುದು.
ಹೆಸರು ತಗಸೆಯ ಪ್ರಭಾವ:
ಈ ಬೆಳೆಯು ಮೊದಲ ವರ್ಷದ ಅವಧಿಯಲ್ಲಿ ಭೌತಿಕ ಪೈಪೋಟಿಯಿಂದ ಪಾರ್ಥೇನಿಯಂ ಅನ್ನು ತಕ್ಕಮಟ್ಟಿಗೆ ನಿಯಂತ್ರಿಸಿದರೂ ಮುಂಬರುವ ವರ್ಷಗಳಲ್ಲಿ ಇದರ ಎಲೆಗಳು ಉತ್ಪಾದಿಸುವ ರಾಸಾಯನಿಕ ದ್ರವಗಳ ಹೊರಸೂಸುವಿಕೆಯಿಂದ ಪಾರ್ಥೇನಿಯಂ ಬೀಜದ ಮೊಳಕೆಯ ಮೇಲೆ ಹಾಗೂ ಕಳೆಯ ಬೆಳವಣಿಗೆಯ ಮೇಲೆ ವಿಪರೀತ ಪರಿಣಾಮವಾಗುತ್ತದೆ. ಸುಮಾರು ೪-೫ ವರ್ಷಗಳಲ್ಲಿ ಇದು ಪಾರ್ಥೇನಿಯಂ ಹತೋಟಿಯನ್ನು ಶೇ. ೯೫ರಷ್ಟು ಸಾಧಿಸಬಲ್ಲದು. ಜನಗಳು ತಿನ್ನಲಾರದ ಈ ಸಸ್ಯ ಪಾರ್ಥೇನಿಯಂ ಪೈಪೋಟಿಯನ್ನು ಯಶಸ್ವಿಯಾಗಿ ತಾಳುತ್ತದೆ.
ಹೆಸರು ತಗಸೆಯನ್ನು ಬೆಳೆಯುವ ವಿಧಾನ:
ಅ) ಬೀಜೋತ್ಪಾದನೆಯ ಸಲುವಾಗಿ: ಈ ಸಸ್ಯವನ್ನು ಬೆಳೆಸುವುದು ಸುಲಭದ ಕೆಲಸ. ಬೀಜೋತ್ಪಾದನೆಯ ಸಲುವಾಗಿ ಬೇರೆ ಬೆಳೆಗಳಿಗೆ ತಯಾರಿಸುವಂತೆಯೇ ಭೂಮಿಯನ್ನು ತಯಾರಿಸಬೇಕು. ಸುಮಾರು ೨೦ ಸೆ.ಮೀ. ಅಂತರ ೨-೪ ಸೆ.ಮೀ. ಆಳದ ಸಾಲುಗಳಲ್ಲಿ ಗಿಡದಿಂದ ಗಿಡಕ್ಕೆ ೮-೧೦ ಸೆ.ಮೀ. ದೂರದಲ್ಲಿ ಉಪಚರಿಸಿದ ಬೀಜಗಳನ್ನು ಕೂರಿಗೆಯಿಂದ ಬಿತ್ತಬೇಕು. ಇದಕ್ಕೆ ಬೇಕಾಗುವ ಆಳು ಮತ್ತು ಉಪಕರಣಗಳಿಲ್ಲದಿದ್ದಲ್ಲಿ ರಾಗಿ ಅಥವಾ ಎಳ್ಳುಗಳಂತೆ ಎರಚಿ ಬಿತ್ತನೆ ಮಾಡಬಹುದು. ಎಕರೆಗೆ ಸುಮಾರು ೫ ರಿಂದ ೮ ಕಿ.ಗ್ರಾಂ ಬೀಜ ಬೇಕಾಗುತ್ತದೆ. ಮಳೆಗಾಲದ ಆರಂಭಕ್ಕೆ ಅಂದರೆ ಜೂನ್ ತಿಂಗಳ ಮೊದಲ ಭಾಗದಲ್ಲಿ ಬಿತ್ತಿದರೆ ನೀರಾವರಿ ಅವಶ್ಯಕತೆ ಇಲ್ಲ. ಬೇರೆ ಸಮಯದಲ್ಲಿ ಅವಶ್ಯವೆನಿಸಿದರೆ ನೀರು ಕೊಡಬಹುದು. ಬಿತ್ತನೆ ಮಾಡಿದ ೧೨೦ ದಿನಗಳ ನಂತರ ಪ್ರತಿ ೧೫ ದಿನಗಳಿಗೊಂದಾವರ್ತಿ ಕಾಯಿ ಸಂಗ್ರಹಿಸಬಹುದು. ಹೆಚ್ಚು ಪ್ರದೇಶದಲ್ಲಿ ಬೆಳೆದಿದ್ದರೆ ೧೫೦-೧೬೦ ದಿನಗಳ ಅವಧಿಯ ಬೆಳೆಯನ್ನು ಬುಡದ ಹತ್ತಿರ ಕತ್ತಿರಿಸಿ, ಒಣಗಿಸಿ ಇಡೀ ಗಿಡದಿಂದ ಕಾಯಿಗಳನ್ನು ಬಡಿದು ಬೇರ್ಪಡಿಸಿ ಬೀಜ ಸಂಗ್ರಹಿಸಬಹುದು.
ಆ) ಪಾರ್ಥೇನಿಯಂ ಹತೋಟಿಯ ಸಲುವಾಗಿ: ಮಳೆಗಾಲದ ಮೊದಲನೆಯ ಮಳೆಗಿಂತ ಮುಂಚೆ ಅಥವಾ ಮಳೆಯಾದ ಒಂದು ದಿನದ ನಂತರ ಪಾರ್ಥೇನಿಯಂ ಆವರಿತ ಸ್ಥಳದಲ್ಲಿ ೧೦ ರಿಂದ ೧೫ ಸೆ.ಮೀ. ಅಂತರದ ೨-೪ ಸೆ.ಮೀ. ಆಳದ ಸಾಲುಗಳಲ್ಲಿ ಸಸಿಯಿಂದ ಸಸಿಗೆ ಸುಮಾರು ಸೆ.ಮೀ. ಅಂತರವಿರುವಂತೆ ಉಪಚರಿಸಿದ ಬೀಜಗಳನ್ನು ಬಿತ್ತಬೇಕು. ಈ ಮೊದಲೇ ಹುಟ್ಟಿಕೊಂಡಿರುವ ಪಾರ್ಥೇನಿಯಂ ಅನ್ನು ತೆಗೆಯಬೇಕು. ಹೆಸರು ತಗಸೆ ಸಸ್ಯವು ಮೊದಲು ಪಾರ್ಥೇನಿಯಂ ಜೊತೆಗೆ ಬೆಳೆದು ನಿಲ್ಲುತ್ತದೆ. ಈ ತಗಸೆಯಿಂದ ಬೀಜಗಳನ್ನು ಸಂಗ್ರಹಿಸದೆ ಹಾಗೆ ಬಿಡುವುದು ಉತ್ತಮ. ಮೊದಲ ವರ್ಷದ ಸಸ್ಯಗಳಿಂದ ಉತ್ಪಾದಿತ ಕಾಯಿಗಳು ತಾವಾಗಿಯೇ ಉದುರಿ, ಆ ಜಾಗದಲ್ಲಿ ಮಣ್ಣಿನಲ್ಲಿ ಸೇರಿಕೊಂಡಿರುತ್ತವೆ. ಕ್ರಮೇಣ ಬೀಜದ ಸುಪ್ತಾವಸ್ಥೆ ನೈಸರ್ಗಿಕವಾಗಿ ಮುರಿದು, ಮುಂದಿನ ಮಳೆಗಾಲದಲ್ಲಿ ಬೀಜಗಳು ಮೊಳೆತು ಬೆಳೆಯುತ್ತವೆ. ಪ್ರತಿವರ್ಷವೂ ಈ ಕ್ರಿಯೆ ನಡೆಯುತ್ತಲೇ ಇರುತ್ತದೆ. ಎರಡನೆಯ ವರ್ಷ ಬರಬಹುದಾದ ಕೆಲವು ಪಾರ್ಥೇನಿಯಂ ಸಸ್ಯಗಳನ್ನು ಕಿತ್ತು ಹಾಕಿ ಹೆಸರು ತಗಸೆ ಸಸ್ಯ ಬೆಳೆಯಲು ಅವಕಾಶ ಕಲ್ಪಿಸಿದಲ್ಲಿ ಪಾರ್ಥೇನಿಯಂ ನಿಯಂತ್ರಣವನ್ನು ತ್ವರಿತಗೊಳಿಸಬಹುದು.
ಜೈವಿಕ ವಿಧಾನದ ಅನುಕೂಲಗಳು:
ಪಾರ್ಥೇನಿಯಂಗೆ ಹೋಲಿಸಿದರೆ ಹೆಸರು ತಗಸೆ ಅತ್ಯಲ್ಪ ಪ್ರಮಾಣದಲ್ಲಿ ಹಾಗೂ ವರ್ಷದ ಕೆಲವೇ ತಿಂಗಳುಗಳಲ್ಲಿ ಹೂ ಬಿಡುತ್ತದೆ. ಇದರ ಎಲೆಗಳಿಂದ ಹಸಿರು ಗೊಬ್ಬರ ತಯಾರಿಸಬಹುದು. ಒಣಗಿದ ಕಾಂಡ ಉಪಯುಕ್ತವಾದ ಉರುವಲಾಗುತ್ತದೆ. ಇದೆಲ್ಲಕ್ಕಿಂತ ಹೆಚ್ಚಿನ ಲಾಭವೆಂದರೆ ಬೇರೆ ವಿಧಾನಗಳಿಂದ ಸಾಧಿಸಲಾರದಂತಹ ಪಾರ್ಥೇನಿಯಂ ಹತೋಟಿಯನ್ನು ಈ ಕ್ರಮದಿಂದ ಸುಲಭವಾಗಿ ಸಾಧಿಸಬಹುದು.
ಈ ಸಸ್ಯವು ಮುಂದೆ ಪಾರ್ಥೇನಿಯಂನಂತೆ ಒಂದು ದೊಡ್ಡ ಪಿಡುಗಾಗಬಹುದೇನೋ ಎಂದು ಭಯಪಡುವ ಕಾರಣವಿಲ್ಲ. ಹೆಚ್ಚು ತೂಕವಿರುವ ಈ ಸಸ್ಯದ ಬೀಜಗಳು ಪಾರ್ಥೇನಿಯಂ ಬೀಜಗಳಂತೆ ಗಾಳಿಯಿಂದ ಪ್ರಸಾರವಾಗುವುದಿಲ್ಲ. ಮಳೆಯ ನೀರಿನ ಜೊತೆಗೆ ಹಾಗೂ ವಾಹನಗಳ ಚಕ್ರಗಳಿಗೆ ಅಂಟಿಕೊಂಡು ಪ್ರಸಾರವಾಗುವ ಈ ಸಸ್ಯವನ್ನು ಬೆಳವಣಿಗೆಯ ಯಾವ ಹಂತದಲ್ಲಾದರೂ ಬರೀ ಕೈಯಿಂದಲೇ ಕಿತ್ತು ನಿಯಂತ್ರಿಸಬಹುದು.
ವ್ಯವಸಾಯ ಯೋಗ್ಯ ಜಮೀನುಗಳಲ್ಲಿ ರೈತರು ಸ್ವಲ್ಪ ಮಟ್ಟಿಗಾದರೂ ಪಾರ್ಥೇನಿಯಂ ಅನ್ನು ನಿಯಂತ್ರಿಸುತ್ತಾರೆ. ಆದರೆ ಪಾಳುಬಿದ್ದ ಜಮೀನು, ರಸ್ತೆಯ ಬದಿಗಳು, ಗೋಮಾಳ ಮುಂತಾದ ಪ್ರದೇಶಗಳಲ್ಲಿ ಪಾರ್ಥೇನಿಯಂ ನಿಯಂತ್ರಣ ಅಷ್ಟಾಗಿ ಆಗುವುದಿಲ್ಲ. ಇದಕ್ಕೆ ಸುಲಭ ಉಪಾಯವೆಂದರೆ ಕ್ಯಾಸಿಯಾ ಬೆಳೆಯವುದು.
ಕ್ಯಾಸಿಯಾ ಗಿಡವು ರಾಜ್ಯದ ಬಿಜಾಪುರ, ಬೆಳಗಾವಿ, ಧಾರವಾಡ, ಬಳ್ಳಾರಿ ಹಾಗೂ ಗುಲ್ಬರ್ಗ ಜಿಲ್ಲೆಗಳಲ್ಲಿ ಬೆಳೆಯುತ್ತಿರುವುದರಿಂದ ಈ ಸಸ್ಯ ಮಳೆ ಹೆಚ್ಚಿರುವ ಪ್ರದೇಶಗಳಲ್ಲೂ ಹಾಗೂ ಒಣಹವೆಯ ಪ್ರದೇಶಗಳಲ್ಲಿಯೂ ದೃಡವಾಗಿ ಬೆಳೆಯಬಲ್ಲದೆಂಬುದು ಬಹುಮುಖ್ಯ ಅಂಶ. ಈ ಸಸ್ಯದ ಪ್ರಸರಣ ಕಾರ್ಯ ನಿಸರ್ಗದಲ್ಲಿ ಬಹಳ ನಿಧಾನವಾಗೇ ಇರುವುದರಿಂದ ಕೃತಕವಾಗಿ ಇದರ ಪ್ರಸರಣವನ್ನು ಹೆಚ್ಚಿಸಿ, ಆದಷ್ಟು ಬೇಗನೆ ಪಾರ್ಥೇನಿಯಂ ಅನ್ನು ಸುಲಭವಾಗಿ ನಿಯಂತ್ರಿಸಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಕೃಷಿ ಉತ್ಪಾದನೆಯಲ್ಲಿ ಸುಧಾರಿತ ಬೀಜದ ಪಾತ್ರ
ಬೀಜವೆಂದರೆ ತಕ್ಷಣ ಜ್ಞಾಪಕಕ್ಕೆ ಬರುವುದು ಯಾವುದಾದರೊಂದು ಕಾಳು. ಆದರೆ ನಿಜವಾದ ಅರ್ಥದಲ್ಲಿ ಕಾಳು, ಕಾಂಡ, ಎಲೆ ಹೂವಿನ ಒಂದು ಭಾಗ, ಅಂದರೆ ಒಂದು ಪೀಳಿಗೆಯಿಂದ ಮುಂದಿನ ಪೀಳಿಗೆಗೆ ಕಾರಣವಾಗುವ ಒಂದು ಮಾಧ್ಯಮ ಮುಂತಾದವುಗಳನ್ನು ಬೀಜವೆನ್ನಬಹುದು.
ಅಂಡಾಣು, ಪರಾಗರೋಣು ಇವುಗಳು (ಸಂಯೋಜನೆಯಿಂದ) ಕರಾಡಿ ತಾಯಿ ಸಸ್ಯದ ಮೇಲೆ ಬೆಳೆದು ಬರುವ ಕಾಳು ಯೋಗ್ಯ ಸ್ಥಿತಿಗಳು (ನೀರು, ಗಾಳಿ, ಶಾಖ) ದೊರಕಿದಾಗ ಮೊಳೆಯುವ ಗುಣ ಹೊಂದಿದ್ದರೆ, ಅದಕ್ಕೆ ಬೀಜವೆಂಬುದು ಸಾಮಾನ್ಯವಾಗಿ ಬಳಕೆಯಲ್ಲಿದೆ. ಬೀಜವೆಲ್ಲಾ ಧಾನ್ಯವಾಗಬಹುದು. ಆದರೆ ಕಾಳೆಲ್ಲಾ ಬೀಜವಾಗಲಾರದು.
ಕೃಷಿ ಫಸಲಿಗೆ ಅನೇಕ ಸಾಮಾಗ್ರಿಗಳು ಬೇಕು. ಅದರಲ್ಲಿ ಅತ್ಯಂತ ಮುಖ್ಯವಾದುದು ಬೀಜ. ಅತ್ಯಂತ ಅಗ್ಗವಾದ ಮುಖ್ಯವಾದುದು ಬೀಜ. ಬೀಜ ಕೆಟ್ಟರೆ ಬೇರೆ ಯಾವ ರೀತಿಯಿಂದಲೂ ಬೆಳೆಯು ಸುಧಾರಿಸುವಂತೆ ಮಾಡಲು ಸಾಧ್ಯವಾಗುವುದಿಲ್ಲ. ಬೇರೆ ಎಲ್ಲಾ ರೀತಿಯ ಖರ್ಚು ವ್ಯರ್ಥವೆನ್ನಬಹುದು. ಬೀಜ ಚೆನ್ನಾಗಿದ್ದರೂ ಸಹ ತಳಿಯ ಆಯ್ಕೆಯಲ್ಲಿ ಎಡವಿದರೆ ಮತ್ತೇ ಸುಧಾರಿಸಿಕೊಳ್ಳುವ ಮಾರ್ಗವಿಲ್ಲ.
ಶುದ್ಧವಾದ ಬೀಜ ಉಪಯೋಗಿಸದಿದ್ದಲ್ಲಿ, ತಳೀಕರಣ ಮತ್ತು ಇತರ ಜ್ಞಾನ ಸಂಪಾದನೆಯೆಲ್ಲಾ ವ್ಯರ್ಥವಾಗುತ್ತದೆ. ಎಲ್ಲರಿಗೂ ಪರಿಷ್ಕೃತ ಬೀಜ ದೊರಕಿಸಬೇಕೆಂದು ರಾಜ್ಯ ಸರ್ಕಾರ, ಕೇಂದ್ರ ಸರ್ಕಾರ, ವಿಶ್ವ ಆಹಾರ ಯೋಜನೆಗಳೆಲ್ಲಾ ಪ್ರಯತ್ನಿಸುತ್ತಾ ಇವೆ. ಆದರೆ ಅಂತಹ ಒಂದು ಸುದಿನ ಬರಲು ಇನ್ನು ಅನೇಕ ದಶಕಗಳೇ ಬೇಕಾಗುತ್ತದೆ. ಅಲ್ಲಿಯ ತನಕ ರೈತರು ತಮಗೆ ಬೇಕಾದ ಬೀಜವನ್ನು ಎಲ್ಲೆಲ್ಲಿ ಸಾಧ್ಯವೋ ಅಲ್ಲಲ್ಲಿ ಅವರವರೇ ಬೆಳೆದುಕೊಂಡರೆ ಕಡಿಮೆ ಖರ್ಚಿನಿಂದ ಹೆಚ್ಚು ಉತ್ಪಾದನೆ ಸಾಧಿಸಬಹುದು.
ಉತ್ತಮ ಬೀಜದ ಗುಣಗಳು:
೧. ಬೀಜವು ಸೂಕ್ತ ತಳಿಗೆ ಸೇರಿದ್ದಾಗಿರಬೇಕು.
೨. ತಳಿಯಲ್ಲಿರುವ ಉತ್ತಮ ಗುಣಗಳಿಗೆ ಕಾರಣವಾದ ವಂಶವಾರುಗಳು ಸುರಕ್ಷಿತವಾಗಿರಬೇಕು. (Genetic Purity Maintained).
೩. ಬೀಜವು ಚೆನ್ನಾಗಿ ತುಂಬಿ ದೃಢಕಾಯವಾಗಿರಬೇಕು.
೪. ಬೀಜವು ಬೆರಕೆಯಿಂದ ಹೊರತಾಗಿರಬೇಕು.
೫. ರೋಗ, ನಂಜು, ಕೀಟಗಳು ಸೋಂಕಿನಿಂದ ಹೊರತಾಗಿರಬೇಕು.
೬. ಮೊಳಕೆ ಬರುವ ಪ್ರಮಾಣ ತೃಪ್ತಿಕರವಾಗಿರಬೇಕು.
೭. ಬೀಜೋಪಚಾರವಾಗಿರಬೇಕು. (ಔಷಧಿ, ಕಾವು ಇತ್ಯಾದಿ).
೮. ಕಾಳಿನ ಸುಪ್ತಾವಸ್ಥೆ ಅಂತ್ಯಗೊಂಡಿರಬೇಕು. ಪರಿಷ್ಕೃತ ತಾಯಿ ಹಾಗೂ ಮೂಲ ಬೀಜಗಳಲ್ಲಿ ಮೇಲ್ಕಂಡ ಗುಣಗಳು ಅಡಕವಾಗಿರುತ್ತದೆ ಎನ್ನಬಹುದು.
ಉತ್ತಮ ಬೀಜದಿಂದ ಪ್ರಯೋಜನಗಳು
೧. ಬೆಳೆಯುವ ಪೈರಿಗೆ ಬೀಜದಿಂದ ಹೆಚ್ಚು ಆಹಾರ ಲಭಿಸುತ್ತದೆ.
೨. ಸಸಿಗಳು ಹೆಚ್ಚು ತೂಕ ಮತ್ತು ಬೇರು ಹೊಂದಿ ದೃಢಕಾಯವಾಗಿರುತ್ತದೆ.
೩. ಅಹಿತ ವಾತಾವರಣಗಳನ್ನು (ನೆರೆ, ಬರ ಉಷ್ಣ, ಚಳಿ) ಸಹಿಸಬಲ್ಲವು.
೪. ರೋಗ, ನಂಜು, ಕೀಟ ತಗಲುವ ಸಾಧ್ಯತೆ ಕಡಿಮೆ.
೫. ಫಸಲು ಒಮ್ಮಟ್ಟಕ್ಕೆ ಬೆಳೆದು ಒಮದೇ ಸಲ ಕೊಯ್ಲಿಗೆ ಬರುತ್ತದೆ. ಕೊಯ್ಲು ನಂತರದ ನಷ್ಟ ಕಡಿಮೆಯಾಗುತ್ತದೆ.
೬. ಹೆಚ್ಚು ಇಳುವರಿ ಸಿಗುತ್ತದೆ.
೭. ಧಾನ್ಯ/ಬೀಜಕ್ಕೆ ಹೆಚ್ಚು ಬೆಲೆ ಸಿಗುತ್ತದೆ.
೮. ನಿವ್ವಳ ಆದಾಯ ಹೆಚ್ಚಾಗಿರುತ್ತದೆ.
ಕಳಪೆ ದರ್ಜೆ ಬೀಜದಿಂದಾಗುವ ಪರಿಣಾಮ
೧. ಕಡಿಮೆ ಮೊಳಕೆಯಿಂದ: ಬೆಳೆಯು ವಿರಳವಾಗಿದ್ದು, ಕಡಿಮೆ ಇಳುವರಿಗೆ ಕಾರಣವಾಗಿ, ಕಳೆಗಳಿಗೆ ಹೆಚ್ಚು ಆಸ್ಪದ ಕೊಟ್ಟಂತಾಗುತ್ತದೆ. ಸಸಿ ಹೂವು ಬಿಡುವುದು ಮತ್ತು ಕೊಯ್ಲಿಗೆ ಬರುವುದರಲ್ಲಿ ಹಿಂದೆ ಮುಂದೆ ಆಗಿ ನಷ್ಟ ಸಂಭವಿಸುತ್ತದೆ.
೨. ಬೆರಕೆಯಿಂದ: ಬೆರಕೆಯನ್ನು ತಾಕಿನಿಂದ ತೆಗೆದಾಗ ಸಸ್ಯಗಳ ಸಂಖ್ಯೆ ಕಡಿಮೆಯಾಗಿ ಇಳುವರಿ ಕುಗ್ಗುತ್ತದೆ. ತೆಗೆಯದಿದ್ದ ಕಾಳು ಬೆರಕೆಯಾಗುತ್ತದೆ. ಫಸಲು ಒಮ್ಮಟ್ಟಕ್ಕೆ ಬರುವುದಿಲ್ಲ. ರೋಗ ರುಜಿನಗಳಿಗೆ ಹೆಚ್ಚು ಅವಕಾಶ ಕಲ್ಪಿಸಿದಂತಾಗುತ್ತದೆ. ಇಳುವರಿ ಕುಗ್ಗುತ್ತದೆ. ಮುಂದಿನ ಬೆಳಗು ತೊಂದರೆಯಾಗುತ್ತದೆ.
೩. ಬೀಜೋಪಚಾರವಿಲ್ಲದಾಗ: ರೋಗ, ನಂಜು, ಕೀಟಗಳು ಜಾಸ್ತಿಯಾಗಿ ಬೆಳೆಯು ಕೈಗೂಡದಿರಬಹುದು ಅಥವಾ ಸಸ್ಯ ಸಂರಕ್ಷಣೆಗೆ ಮಿತಿ ಮೀರಿ ಖರ್ಚು ಮಾಡಬೇಕಾಗಿ ಬರುತ್ತದೆ. ಕೆಲವು ಸಂದರ್ಭಗಳಲ್ಲಿ ಸಸ್ಯ ಸಂರಕ್ಷಣಾ ಸಾಮಾಗ್ರಿಗಳು ಅಥವಾ ಅವುಗಳನ್ನು ಬಳಸುವ ಸಾಧನಗಳು ದೊರೆಯದೆ ಫಸಲು ನಾಶವಾಗಬಹುದು. ಕಾವು (incubation) ಸಾಲದೆ ಹೋದಾಗ ಎಲೆ ಕವಚ ಉದ್ದವಾಗಿ ಸಸ್ಯವು ದುರ್ಬಲಗೊಳ್ಳುತ್ತ ಬೆಳವಣಿಗೆ ಕುಂಠಿತಗೊಳ್ಳುತ್ತದೆ.
೪. ತಳಿಯ ಆಯ್ಕೆ ತಪ್ಪಾದಾಗ: ಫಸಲು ಸಂಪೂರ್ಣ ನಾಶವಾಗಬಹುದು. ಅಥವಾ ಬೆಳೆಯು ಹೂ ಬಿಡದೆ ನಾಶವಾಗಬಹುದು. ಅಥವಾ ಬೆಳೆಯು ಹೂ ಬಿಡದೆ ಹೋಗಬಹುದು. ಮಣ್ಣು ಅಥವಾ ಹವಾಗುಣಕ್ಕೆ ಹೊಂದದ ತಳಿಯಾಗಿರಬಹುದು. ಅವಧಿಯಲ್ಲಿ ಹೆಚ್ಚು ಕಡಿಮೆಯಾಗಿ ಫಸಲು ಯೋಜನೆ ನಿರ್ವಹಿಸಲು ಅಡ್ಡಿಯಾಗಬಹುದು.
ಬೀಜದ ವರ್ಗಗಳು ಮತ್ತು ಉತ್ಪಾದನೆ:
೧. ದೈಹಿಕ ಸಂತಾನೋತ್ಪತ್ತ(sexual)ಯಾಗಿ ಉತ್ಪಾದಿಸಿದ ಬೀಜಗಳಲ್ಲಿ ಅನುವಂಶಿಕ ಗುಣಗಳು ದುರ್ಬಲಗೊಳ್ಳಬಹುದು. ಇದಕ್ಕೆ ಮುಂಜಾಗ್ರತೆ ವಹಿಸಬೇಕು.
೨. ವಾರ್ದಿಕ ಸಂತಾನೋತ್ಪತ್ತಿ: ವಾರ್ದಿಕ ಸಂತಾನೋತ್ಪತ್ತಿಯಲ್ಲಿ ಅನುವಂಶಿಕ ಗುಣಗಳು ಬದಲಾವಣೆ ಹೊಂದುವುದಿಲ್ಲ. ಆದರೆ ರೋಗ, ಕೀಟ, ನಂಜು ಇವುಗಳ ಸೋಂಕು ಸುಲಭವಾಗಿ ಮುಂದಿನ ಸಂತತಿಗೆ ಹೋಗಬಹುದು. ಆದ್ದರಿಂದ ಅದಕ್ಕೆ ತಕ್ಕ ಮುನ್ನೆಚ್ಚರಿಕೆ ವಹಿಸಬೇಕು. ದೈಹಿಕ ಸಂತಾನೋತ್ಪತ್ತಿಯಲ್ಲಿ ಎರಡು ವಿಧಗಳಿವೆ.
ಅ) ಶಕ್ತಿಮಾನ್ ಬೀಜೋತ್ಪಾದನೆ: ತಾಂತ್ರಿಕ ಸಲಹೆ ದೊರೆಯದಿದ್ದಲ್ಲಿ ರೈತರಿಗೆ ಕಷ್ಟ.
ಆ) ಸಾಧಾರಣ ಬೀಜೋತ್ಪಾದನೆ: ಇದು ರೈತರಿಗೆ ಸುಲಭ.
ರೈತರಿಗೆ ಬೇಕಾಗುವ ಬೀಜವನ್ನು ರೈತರೇ ಉತ್ಪಾದಿಸಿಕೊಳ್ಳಲು ಸಾಧ್ಯವೇ?
ಬತ್ತ, ರಾಗಿ ಮುಂತಾದ ಸ್ವಪರಾಗಕ್ರಿಯೆಗೊಳಪಟ್ಟ ಫಸಲುಗಳಲ್ಲಿ ಸಾಧಾರಣ ತಳಿಗಳ ಬೀಜವನ್ನು ರೈತರೇ ಉತ್ಪಾದಿಸಿಕೊಳ್ಳಲು ಸಾಧ್ಯ. ಇದರಿಂದ ಕಡಿಮೆ ಖರ್ಚಿನಲ್ಲಿ ಉತ್ತಮ ಬೀಜವನ್ನು ಸಂಪಾದಿಸಿದಂತಾಗುತ್ತದೆ. ರೈತರು ಇಂತಹ ಒಂದು ಯೋಜನೆಯನ್ನು ಹಾಕಿಕೊಂಡರೆ ಕೆಳಕಂಡ ಕ್ರಮಗಳು ಸಹಕಾರಿಯಾಗಬಹುದು.
೧. ಮೂಲ ತಾಯಿ ಬೀಜವನ್ನು ಸಂಶೋಧನಾ ಕೇಂದ್ರಗಳಿಂದ ಪಡೆಯಬೇಕು.
೨. ಬಿತ್ತನೆಯನ್ನು ಸಕಾಲದಲ್ಲಿ ಮಾಡಬೇಕು.
೩. ಉತ್ಪಾದನಾ ತಾಕಿನಲ್ಲಿ ಅದೇ ಫಸಲನ್ನು ಹಿಂದೆ ಬೆಳೆದಿರಬಾರದು. ಆಕಸ್ಮಾತ್ ಬೆಳೆದಿದ್ದು, ಬೇರೆ ತಾಕು ಸಿಗದಿದ್ದಲ್ಲಿ, ಆ ತಾಕನ್ನು ನೀರು ಹಾಯಿಸಿ ಅಲ್ಲಿರಬಹುದಾದ ಬೀಜಗಳನ್ನು ಮೊಳಕೆ ಬರುವಂತೆ ಮಾಡಿ, ಉತ್ತು, ಸಸಿಗಳನ್ನು ನಾಶಪಡಿಸಬೇಕು.
೪. ಬೇರೆ ತಳಿಯಿಂದ ಪರ ಪರಾಗಸ್ಪರ್ಶವಾಗದಷ್ಟು ಅಂತರದಲ್ಲಿ ಬೀಜೋತ್ಪಾದನಾ ತಾಕನ್ನು ನಿರ್ಧರಿಸಬೇಕು.

೫. ನೀರು, ಗೊಬ್ಬರ, ಸಸ್ಯ ಸಂರಕ್ಷಣೆ ಶಿಫಾರಸ್ಸಿನಲ್ಲಿರುವಂತೆ ಕೊಡಬೇಕು.
೬. ಬೆರಕೆ ಸಸ್ಯ/ತಳಿಗಳನ್ನು ಆದಿಯಿಂದ ಕೊಯ್ಲಿನವರೆಗೂ ತೆಗೆದು ನಾಶಪಡಿಸುತ್ತಿರಬೇಕು.
೭. ಕಳೆಗಳಿಗೆ ಅವಕಾಶ ಕೊಡಬಾರದು.
೮. ಸಕಾಲದಲ್ಲಿ ಕೊಯ್ಲು ಮಾಡಿ, ಕಾಳು ಒಡೆಯದಂತೆ ಒಕ್ಕಣೆ ಮಾಡಿ, ಚೆನ್ನಾಗಿ ಒಣಗಿಸಿ, ಬಿಡಿಸಿದ ಕಾಳನ್ನು ನಿರ್ದಿಷ್ಟ ತೇವಾಂಶಕ್ಕೆ ಬರುವವರೆಗೆ ಒಣಗಿಸಬೇಕು. (ಬತ್ತ, ರಾಗಿ, ಗೋಧಿ, ಸಜ್ಜೆ, ಜೋಳ ಇತ್ಯಾದ ೧೨% ದ್ವಿದಳ ಧಾನ್ಯಗಳು ೯%, ಎಣ್ಣೆ ಕಾಳುಗಳು ೯%, ತರಕಾರಿ ಬೀಜಗಳು ೭%).
೯. ಈ ರೀತಿ ಒಣಗಿದ ಬೀಜವನ್ನು ಸೂಕ್ತ ಕ್ರಿಮಿ/ಶಿಲೀಂದ್ರ ನಾಶಕಗಳಿಂದ ಉಪಚರಿಸಿ ದಾಸ್ತಾನು ಮಾಡಬೇಕು.
೧೦. ದಾಸ್ತಾನುವಿನಲ್ಲಿ ಹೆಚ್ಚು ಶಾಖ, ಶೀತವಿಲ್ಲದೆ ಸಮತೋಲನ ವಾತಾವರಣವನ್ನು ಕಲ್ಪಿಸಬೇಕು ಮತ್ತು ಇಲಿ, ಹೆಗ್ಗಣ ಮತ್ತು ಇತರೇ ಕೀಟಗಳ ಹಾವಳಿಯಿಂದ ಕಾಪಾಡಬೇಕು.
೧೧. ಒಂದಕ್ಕಿಂತ ಹೆಚ್ಚಿನ ತಳಿಗಳ ಬೀಜಗಳನ್ನು ಒಂದೇ ಕಡೆ ದಾಸ್ತಾನು ಮಾಡಿದ್ದಲ್ಲಿ, ಗುರುತಿನ ಚೀಟಿಗಳನ್ನು ಅಂಟಿಸಿ, ಇವುಗಳನ್ನು ಕಳೆದು ಹೋಗದಂತೆ ನೋಡಿಕೊಳ್ಳಬೇಕು.
೧೨. ಮೇಲ್ಕಂಡ ಯಾವುದೇ ಹಂತದಲ್ಲಿ ಬೆರಕೆ ಸೇರದಂತೆ ಎಚ್ಚರಿಕೆ ವಹಿಸಬೇಕು.
ಒಮ್ಮೆ ತಂದ ಪರಿಷ್ಕೃತ/ಮೂಲ/ತಾಯಿ ಬೀಜವನ್ನು ಎಷ್ಟು ಸಾರಿ ಬಿತ್ತನೆ ಮಾಡಬಹುದು?
ಇದು ಬೀಜದ ಶುದ್ಧತೆಯನ್ನು ಕಾಪಾಡಿಕೊಳ್ಳುವುದರ ಮೇಲೆ ಹೋಗುತ್ತದೆ. ಸಂಶೋಧನಾ ಕೇಂದ್ರದಿಂದ ತಂದ ಮೂಲ/ತಾಯಿ ಬೀಜವನ್ನು ಬೀಜೋತ್ಪಾದನಾ ಕ್ರಮಗಳನ್ನು ಅನುಸರಿಸದಿದ್ದಲ್ಲಿ ೨-೩ ಬೆಳೆಗಳು ತೆಗೆಯುವುದರೊಳಗಾಗಿ ಬೀಜವು ತಳಿಯ ಗುಣಗಳನ್ನು ಕಳೆದುಕೊಳ್ಳುತ್ತದೆ.
ಶಕ್ತಿಮಾನ್ ಬೀಜ, ಸಾಧಾರಣ ಬೀಜ ಇವೆರಡಕ್ಕೂ ಇರುವ ವ್ಯತ್ಯಾಸವೇನು?
ಶಕ್ತಿಮಾನ್ ಬೀಜೋತ್ಪಾದನೆಯಲ್ಲಿ ಹೆಣ್ಣು ಮತ್ತು ಗಂಡು ತಳಿಗಳನ್ನು ಒಂದು ನಿರ್ದಿಷ್ಟ ಪ್ರಮಾಣದಲ್ಲಿ ಅಕ್ಕ ಪಕ್ಕದಲ್ಲಿ ಬೆಳೆದು ಹೆಣ್ಣು ಸಸ್ಯಗಳ ಮೇಲೆ ಅಭಿವೃದ್ಧಿಗೊಳಿಸಿ ಉತ್ಪಾದಿಸಲಾಗುತ್ತದೆ. ಇದು ಶಕ್ತಿಮಾನ್ ತಳಿ/ತಳಿಗಳಿಗೆ ಮಾತ್ರ ಅವಶ್ಯಕ. ಇಂತಹ ಬೀಜವನ್ನು ಒಮ್ಮೆ ಮಾತ್ರ ಉಪಯೋಗಿಸಲು ಸಾಧ್ಯ. ಆದರೆ ಸಾಧಾರಣ ತಳಿಗಳ ಬೀಜವನ್ನು ಒಮ್ಮೆ ಉತ್ಪಾದಿಸಿ, ಶುದ್ಧತೆ ಕಾಪಾಡಿಕೊಂಡರೆ ೩-೬ ಬೆಳೆಗಳವರೆಗೂ ಉಪಯೋಗಿಸಬಹುದು. ಇದರ ಬಗ್ಗೆ ಆಗಲೇ ಮಾಹಿತಿ ನೀಡಲಾಗಿದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ವಿಸ್ಮಯಕಾರಿ ತರಕಾರಿ ಬತ್ತ
ಇದಕ್ಕೆ ನೀವು ಅಲ್ಪಾವಧಿಯ ಕಲ್ಪವೃಕ್ಷ ಎನ್ನಬಹುದು. ನೋಡಲು ಇದು ಥೇಟ್ ಬತ್ತದ ಸಸಿಯ ಹಾಗೆ ಕಾಣುತ್ತದೆ. ಕೆಸರು ತುಂಬಿದ ಚೌಗು ನೆಲದಲ್ಲಿ ಬೆಳೆಸಿದರೆ ಇದು ಜೊಂಡು ಹುಲ್ಲಿನಲ್ಲಿಯೇ ದರ್ಭೆಯ ಕಂತೆಯಂತೆಯೇ ಕಾಣುತ್ತದೆ. ಸೊಂಪಾಗಿ ಬೆಳೆದರೆ ಒಂದಾಳೆತ್ತರ ನಿಲ್ಲುತ್ತದೆ. ಬತ್ತದ ಅಥವಾ ಜೋಳದ ಗಿಡದ ಹಾಗೆ ವರ್ಷಕ್ಕೆ ಒಮ್ಮೆ ಹೂಗೊಂಚಲ ತೆನೆ ಬಿಡುತ್ತದೆ. ಆದರೆ ಕಾಳು ಕಟ್ಟುವುದಿಲ್ಲ.
ಇಲ್ಲಿದೆ ಸೃಷ್ಟಿ ವೈಚಿತ್ರ‍್ಯ ಕೀಟಗಳ ಮೂಲಕ ತೆನೆಗೆ ಪರಾಗ ಸ್ಪರ್ಶ ಆಗುವ ಬದಲು, ಈ ಸಸ್ಯದ ಮೇಲೆ ಒಂದು ಬಗೆಯ ಶಿಲೀಂದ್ರ ಬೂಷುಂ ಗಾಳಿಯ ಮೂಲಕ ಬಂದು ದಾಳಿ ಮಾಡುತ್ತದೆ. ತೆನೆ ಕಟ್ಟುವ ಬದಲು ಈ ಸಸ್ಯದ ಆಗಾರಾಂಶವೆಲ್ಲ ಒಂದೆಡೆ ಸೇರಿ ಕಾಂಡದ ಕೆಲವು ಗಿಣ್ಣುಗಳು ಊದಿಕೊಳ್ಳುತ್ತವೆ. ಅಷ್ಟು ಭಾಗ ಮಾತ್ರ ಕಬ್ಬಿನ ಹಾಗೆ ಅಥವಾ ಮುಸುಕಿನ ಜೋಳದ ಹಾಗೆ ಅಥವಾ ಕೇದಗೆ ಮೊಗ್ಗಿನ ಹಾಗೆ ಉಬ್ಬಿಕೊಳ್ಳುತ್ತದೆ.

ಉಬ್ಬಿದ ಕಾಂಡವನ್ನು ಕತ್ತರಿಸಿ ತಂದು, ಎಲೆಗಳನ್ನು ಬೇರ್ಪಡಿಸಿ ಹೆಚ್ಚಿ ತರಕಾರಿಯ ಹಾಗೆ ಕುದಿ ನೀರಿನಲ್ಲೋ ಆವಿಯಲ್ಲೋ ಬೇಯಿಸಿ, ಉಪ್ಪು, ಖಾರ, ಇತರ ಸಾಂಬಾರ್ ಸಾಮಗ್ರಿ ಬೆರೆಸಿ, ಹುಳಿ, ಪಲ್ಯ ಏನಾದರೂ ಮಾಡಿ ಅಥವಾ ಸಣ್ಣಗೆ ಹಾಲು ಸಕ್ಕರೆ ಎಲಕ್ಕಿ ಲವಂಗ ಸೇರಿಸಿ ಸಿಹಿ ತಿಂಡಿ ಮಾಡಿ ರುಚಿಕರ ಹಾಗೂ ಪೌಷ್ಠಿಕ ಹೊಸ ಆಹಾರ ಇದು.
ಏಳು ವರ್ಷಗಳ ಹಿಂದೆ ಥಾಯ್‌ಲ್ಯಾಂಡ್‌ನ ಗದ್ದೆ ಬದುವಿನಲ್ಲಿ ಓಡಾಡುತ್ತಿದ್ದಾಗ ಈ ವಿಚಿತ್ರ ಸಸ್ಯ ನನ್ನ ಗಮನಕ್ಕೆ ಬಂತು. ಕೆಲಸಕ್ಕೆ ಬಾರದ ಗೊಡ್ಡು ಹುಲ್ಲಿನ ಸಸ್ಯ ಎಂದುಕೊಂಡೆ. ೧೯೮೧ರಲ್ಲಿ ಚೀನಾಕ್ಕೆ ಹೋದಾಗ, ಅಲ್ಲಿನ ಜನ ಇದೇ ಹುಲ್ಲಿನ ಕಾಂಡ ಭಾಗವನ್ನು ತರಕಾರಿಯಂತೆ ಬಳಸುವುದನ್ನು ಗಮನಿಸಿದೆ. ಇದನ್ನು ನಮ್ಮಲ್ಲೂ ಯಾಕೆ ಬೆಳೆಯಬಾರದು ಎಂದು ಅವರಿವರನ್ನು ಕೇಳಿದೆ. ತಳಿಯನ್ನು ತರಿಸಿಕೊಳ್ಳಲು ಯತ್ನಿಸಿದೆ. ನಮ್ಮಲ್ಲಿಲ್ಲದ ಸಹಸ್ರಾರು ಇತರ ಬಗೆಯ ಸಸ್ಯಗಳ ಕಡೆಗೂ ನಮ್ಮೆಲ್ಲರ ಗಮನ ಹಂಚಿಹೋಗಿದ್ದರಿಂದ ಹೇಗೋ ನನ್ನ ಆಸೆ ಕೈಗೂಡಿರಲಿಲ್ಲ.
ಕಳೆದ ವರ್ಷ ಅಕ್ಟೋಬರ್‌ನಲ್ಲಿ ಮತ್ತೆ ಚೀನಾಕ್ಕೆ ಹೋದಾಗ ನನ್ನ ಜೊತೆ ಕೃಷಿ ಇಲಾಖೆಯ ಕಮೀಷನರ್ ಡಾ. ಟಿ.ವಿ. ಸಂಪತ್ ಇದ್ದರು. ಜತೆಗೇ ರಾಷ್ಟ್ರೀಯ ಸಸ್ಯ ತಳಿ ಸಂಪನ್ಮೂಲ ಮಂಡಳಿಯ ನಿರ್ದೇಶನ ಡಾ. ಆರ್.ಎಸ್. ಪರೋಡ ಕೂಡ ಇದ್ದರು. ಮತ್ತೊಮ್ಮೆ ಈ ತರಕಾರಿ ಬತ್ತದಿಂದ ಮಾಡಿದ ತಿಂಡಿ ತಿನಿಸು ತಿನ್ನುವ ಯೋಗ ಬಂತು. ಈ ಅವಕಾಶ ನಾನು ಬಿಡಲಿಲ್ಲ. ತಿಂಡಿ ತಿಂದ ಇತರ ಅಧಿಕಾರಿಗಳೂ ಪ್ರಸನ್ನರಾಗಿ, ಹೇಗಾದರೂ ಈ ತಳಿಯನ್ನು ನನಗೆ ಖಂಡಿತ ರವಾನೆ ಮಾಡುವ ವ್ಯವಸ್ಥೆ ಮಾಡುವುದಾಗಿ ಆಶ್ವಾಸನೆ ಇತ್ತರು.
ಅಷ್ಟರೊಳಗಾಗಲೇ ನನಗೆ ಮಣಿಪುರದ ಸಂಶೋಧಕ ವಿದ್ಯಾರ್ಥಿಯೊಬ್ಬರ ಮೂಲಕ ಈ ಸಸ್ಯದ ಒಂದು ಪ್ರಭೇಧವನ್ನು ತರಿಸಿಕೊಳ್ಳಲು ಸಾಧ್ಯವಾಯಿತು. ಬೆಂಗಳೂರಿನ ನಮ್ಮ ಕೃಷಿ ವಿ.ವಿ. ಯಲ್ಲಿ ಇದು ಸೊಂಪಾಗಿ ಬೆಳೆದಿದೆ. ರಾಜ್ಯದ ಇತರ ಕೃಷಿ ಸಂಶೋಧನಾ ಕೇಂದ್ರಗಳಲ್ಲಿ ವಿಶೇಷವಾಗಿ ಬ್ರಹ್ಮಾವರ ಮಡಿಕೇರಿ, ಮೂಡಿಗೆರೆ ಹಾಗೂ ಮಂಡ್ಯದಲ್ಲಿ ಇದನ್ನು ಅಲ್ಲೆಲ್ಲ ಇದು ಯಶಸ್ವಿಯಾಗಿ ಬೆಳೆಯುವ ಬಗ್ಗೆ ಖಾತ್ರಿಯಿದೆ. ಅರಣ್ಯ ಇಲಾಖೆಯ ವಶದಲ್ಲಿರುವ ಅಡ್ಲು ಭೂಮಿಗಳಲ್ಲಿ ಇದನ್ನು ಕೆಸುವಿಗೆ ಹಾಗೆ ಬೆಳೆಯಲು ಬಿಡಬಹುದು.
ಬತ್ತ ಎಂದು ಹೇಳಿದರೂ ಇದು ಬತ್ತದ ಗುಂಪಿಗೆ ಸೇರಿದ ಸಸ್ಯವಲ್ಲ. ಬತ್ತಕ್ಕೆ ವೈಜ್ಞಾನಿಕ ಹೆಸರು “ಒರೈಸಾ ಸಟಯವಾ ಎಲ್” ಎಂದು ಇದ್ದರೆ, ಈ ತರಕಾರಿ ಬತ್ತಕ್ಕೆ “ಜೈಜೇನಿಯಾ ಸ್ಪೀಷಿಸ್”(Zizania spp) ಎನ್ನುತ್ತಾರೆ. ಇದರಲ್ಲೂ ನಾಲ್ಕು ಪ್ರಭೇದಗಳಿವೆ. ಅಮೆರಿಕಾದಲ್ಲಿ ಬೆಳೆಯುವ ಇದರ ಒಂದು ಪ್ರಭೇದ ತನ್ನ ತೆನೆಯಲ್ಲಿ ಕಾಳುಗಳನ್ನು ಬೆಳೆಸಿಕೊಳ್ಳುತ್ತದೆ. ಅಲ್ಲಿನ ರೈತರು ಇದನ್ನು ಬೀಜದ ಮೂಲಕವೇ ಪ್ರಸಾರ ಮಾಡುತ್ತಾರೆ. ರೆಡ್ ಇಂಡಿಯನ್ ಜನಾಂಗದವರು ಅನಾದಿ ಕಾಲದಿಂದಲೂ ಇದನ್ನು ಅಕ್ಕಿ ಕಾಳಿನ ಹಾಗೆ ಆಹಾರದಲ್ಲಿ ಬಳಸುತ್ತಿದ್ದಾರೆ.
ನಮ್ಮಲ್ಲಿಗೆ ಬಂದ ಪ್ರಭೇದಕ್ಕೆ ಕಾಳಿನ ತೆನೆ ಬಿಡುವ ಸಾಮರ್ಥ್ಯ ಇಲ್ಲ ಏಕೆಂದರೆ ತೆನೆಯಲ್ಲಿ ಗಂಡು ಹಾಗೂ ಹೆಣ್ಣು ಹೂಗಳು ಏಕಕಾಲದಲ್ಲಿ ಅರಳುವುದಿಲ್ಲ. ಹಾಗಾಗಿ ಪರಾಗ ಸ್ಪರ್ಶ ಆಗುವುದಿಲ್ಲ. ಅದು ತೆನೆಯ ದುರಾದೃಷ್ಟ ಇರಬಹುದು. ಆದರೆ ನಮಗೆ ಅದೇ ವರದಾನವಾಗಿದೆ. ಕಾಳಿನಲ್ಲಿ ಆಹಾರ ಶೇಖರಣೆ ಆಗುವ ಬದಲು ಗೆಣ್ಣಿನಲ್ಲೇ ಅದು ತಡೆಗಟ್ಟುತ್ತವೆ. ಅನ್ನಕ್ಕೆ ಆಗಬೇಕಾದುದು ಪಲ್ಯಕ್ಕೆ ಆಗುತ್ತದೆ.
ಸ್ವಾದದಲ್ಲಿ ಇದು ಸುಮಾರಾಗಿ ನವಿಲಕೋಸನ್ನು ಹೋಲುತ್ತದೆ. (ನವಿಲಕೋಸಿಗೆ ಮಲೆನಾಡಿನ ಕೆಲವು ಕಡೆ ನವಿಲಕೋಲು ಎನ್ನುತ್ತಾರೆ. ಮೂಲತಃ ಇದು ನೋಲ್ ಖೋಲ್ Knol khol ಎಂಬ ಪದದ ತದ್ಭವ) ಬೇಯಿಸಿದಾಗ ಈ ತರಕಾರಿ ಬತ್ತ ನವಿಲಕೋಸಿನಷ್ಟು ಮಿದುವಾಗುವುದಿಲ್ಲ ಆದರೆ ಇನಷ್ಟು ಸ್ವಾದಿಷ್ಟವಾಗುತ್ತದೆ.
ಈ ಸಸ್ಯದ ಸಂತನಾಭಿವೃದ್ಧಿ ಕೂಡ ಕಷ್ಟದ್ದೇನಲ್ಲ. ಇದರ ತೆಂಡೆಗಳನ್ನು ಅಂದರೆ ಬೇರಿನ ಬಳಿ ಮೂಡಿ ಬರುವ ಅಂಕುರಗಳನ್ನು ಚೌಗು ಪ್ರದೇಶದಲ್ಲಿ ಅಥವಾ ಕೆಸರು ಗುಂಡಿಯ ಅಂಚಿಗೆ ನೆಟ್ಟರೆ ಸಾಕು. ತಂತಾನೇ ಹಿಂಡಾಗಿ ಬೆಳೆಯುತ್ತದೆ. ಆದರೆ ಸುಧಾರಿತ ಕೃಷಿ ವಿಧಾನಗಳಿಂದ ಉತ್ತಮ ಮಟ್ಟದ ತರಕಾರಿ ಫಸಲಿಗೆಂದೇ ವ್ಯವಸ್ಥಿತವಾಗಿ ಇದನ್ನು ಬೇಸಾಯ ಮಾಡಲು ಸಾಧ್ಯವಿದೆ (ಅಂಕುರ ಸಿಗುವ ಸ್ಥಳ: ಬೀಜ ತಾಂತ್ರಿಕತೆ ವಿಭಾಗ, ಕೃಷಿ ವಿ.ವಿ. ಜಿ.ಕೆ.ವಿ.ಕೆ ಬೆಂಗಳೂರು) ಡಿಸೆಂಬರ್‌ನಿಂದ ಹಿಡಿದು ಜೂನ್‌ವರೆಗಿನ ಯಾವ ತಿಂಗಳಲ್ಲಿ ನೆಟ್ಟರೂ ಸುಲಭವಾಗಿ ಸಂಖ್ಯಾಭಿವೃದ್ಧಿ ಹೊಂದಬಲ್ಲ ಗುಣ ಈ ಸಸ್ಯಕ್ಕಿದೆ. ಇದರ ಮೇಲೆ ದಾಳಿ ಎಸಗಿ ಗಿಣ್ಣುವಿನಲ್ಲಿ ಆಹಾರ ಶೇಖರಣೆ ಆಗಲು ಕಾರಣವಾದ ಶಿಲೀಂಧ್ರವೂ ನಮ್ಮಲ್ಲಿ ಎಲ್ಲ ಕಡೆ ವ್ಯಾಪಕವಾಗಿದೆ.
ಮನೆಯ ಆಚೀಚಿನ ಕೊಚ್ಚೆ ಗುಂಡಿಯನ್ನು ಮುಚ್ಚಿ ಹಾಕಿ ಹಸಿರು ಶೋಭಿಸುವಂತೆ ಮಾಡಿ, ಪರಿಸರದ ಶುದ್ಧೀಕರಣಕ್ಕೆ ಸಹಾಯಕವಾಗುವ ಈ ಸಸ್ಯ ಎಲೆ ಕಾಂಡಗಳನ್ನು ಎಮ್ಮೆಗಳಂತೂ ಖುಷಿಯಿಂದ ತಿನ್ನುತ್ತವೆ. ಎಲೆ ಕಾಂಡಗಳನ್ನು ಕತ್ತರಿಸಿ ಒಣಗಿಸಿ ದನಗಳ ಮೇವಾಗಿ ಪರಿವರ್ತಿಸಲು ಸಾಧ್ಯವೋ ಎಂಬುದರ ಬಗ್ಗೆ ಪಶುವೈದ್ಯಕೀಯ ಕಾಲೇಜಿನಲ್ಲಿ ಪ್ರಯೋಗ ನಡೆಯಲಿಕ್ಕಿದೆ. ದನಗಳು ಇದನ್ನು ಮೆಚ್ಚಿಕೊಳ್ಳದಿದ್ದರೆ ನಷ್ಟವೇನೂ ಇಲ್ಲ ಬತ್ತ ಇನ್ನಷ್ಟು ಸೊಂಪಾಗಿ ಬೆಳೆದುಕೊಂಡಿರುತ್ತದೆ.
ಎಲ್ಲಕ್ಕಿಂತ ಮುಖ್ಯವೆಂದರೆ ನಮ್ಮ ರಾಜ್ಯವೆಂದರೆ ನಮ್ಮ ರಾಜ್ಯದಲ್ಲಿ ೬೪ ಸಾವಿರ ಹೆಕ್ಟೇರ್ ಭೂಮಿಯಲ್ಲಿ ಈಗ ಚೌಗು ತುಂಬಿಕೊಂಡು ಯಾರಿಗೂ ಬಳಕೆಗೆ ಬಾರದ ಒದ್ದೆ ಮರುಭೂಮಿಯಾಗಿದೆ. (ರಾಷ್ಟ್ರಮಟ್ಟದಲ್ಲಿ ಚೌಗು ಪ್ರದೇಶದ ಒಟ್ಟು ವಿಸ್ತೀರ್ಣ ೮೮೧ ಸಾವಿರ ಹೆಕ್ಟೇರು) ಈ ಸಸ್ಯವನ್ನು ಅಲ್ಲೆಲ್ಲ ಬೆಳೆಯಲು ಬಿಟ್ಟರೆ ಅದೇ ಒಂದು ಅತ್ಯತ್ತಮ ಸಂಪನ್ಮೂಲ ಆದೀತಲ್ಲವೆ?
ಅಂದ ಹಾಗೆ ಸಸ್ಯಕ್ಕೊಂದು ನಾಮಕರಣ ಆಗಬೇಕಲ್ಲ. ನೋಲ್ ಖೋಲ್ ಎಂಬುದು ನವಿಲುಕೋಸು ಆದ ಹಾಗೆ. ಈ ಜೈಜೇನಿಯಾವನ್ನು ಜೈ ಜೈ ಬತ್ತ ಎನ್ನೋಣವೆ?
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಮೂರಾಳೆತ್ತರ ಬೆಳೆ
ಬತ್ತವೆಂದ ಕೂಡಲೇ ಜ್ಞಾಪಕಕ್ಕೆ ಬರುವುದು ಸುಮಾರು ೨ ಅಡಿಯಿಂದ ೫ ಅಡಿ ಎತ್ತರವಿರುವ ಹರಡದೆ ನೆಟ್ಟಗೆ ಮೇಲ್ಮುಖವಾಗಿ ಕೆಂಟೆಗಳ ಸಮೇತ ಬೆಳೆಯುವ ಏಕದಳ ಸಸ್ಯ. ಆದರೆ ಬತ್ತ ಸಸ್ಯದ ಬೆಳವಣಿಗೆಯಲ್ಲಿರುವ ವೈಪರೀತ್ಯಗಳಿಗೆ ಕೊನೆ ಮೊದಲಿಲ್ಲ.
ಪ್ರಪಂಚದಲ್ಲಿ ಸುಮಾರು ಒಂದೂವರೆ ಲಕ್ಷ ಬತ್ತದ ತಳಿಗಳು ಇವೆಯೆಂದು ಅಂದಾಜು ಮಾಡಲಾಗಿದೆ. ಇವುಗಳ ಪೈಕಿ ಸುಮಾರು ೭೩,೦೦೦ ತಳಿಗಳನ್ನು ಫಿಲಿಫೈನ್ಸ್‌ನಲ್ಲಿರುವ ಅಂತರರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರದಲ್ಲಿ ಈಗಾಗಲೇ ಸಂಗ್ರಹಿಸಿ ಕಾಪಾಡಿಕೊಂಡು ಬರಲಾಗುತ್ತಿದೆ. ಭಾರತದಲ್ಲಿಯೂ ಸಹ ಕಟಕ್‌ನಲ್ಲಿರುವ ಕೇಂದ್ರ ಬತ್ತ ಸಂಶೋಧನಾ ಕೇಂದ್ರದಲ್ಲಿ ಸುಮಾರು ೪೩೦೦೦ ತಳಿಗಳನ್ನು ಸಂಗ್ರಹಿಸಿ ಕಾಪಾಡಿಕೊಂಡು ಬರಲಾಗುತ್ತಿದೆ. ಇಂತಹ ಸಂಗ್ರಹಣೆಯಲ್ಲಿ ಸುಮಾರು ೧೫-೨೨ ಅಡಿ ಎತ್ತರ ಬೆಳೆಯಬಲ್ಲ ಕೆಲವು ಪ್ರಭೇದಗಳಿವೆ ಮತ್ತು ಅವು ಬೆಳೆಯುವ ರೀತಿ ಅಚ್ಚರಿಯುಂಟು ಮಾಡುವಂತಹದು.
ಕರ್ನಾಟಕ ರಾಜ್ಯದಲ್ಲಿ ಗೇರುಸೊಪ್ಪೆ ಮತ್ತು ದಕ್ಷಿಣ ಜಿಲ್ಲೆಗಳ ಕೆಲವು ಕೆರೆ ಬಾಜುಗಳನ್ನು ಬಿಟ್ಟರೆ ಉಳಿದ ಭಾಗಗಳ ಬತ್ತದ ತಳಿಗಳು ಸಾಮಾನ್ಯವಾಗಿ ೨ ರಿಂದ ೫ ಅಡಿ ಮಾತ್ರ ಬೆಳೆಯಬಲ್ಲ ಸಾಮರ್ಥ್ಯ ಹೊಂದಿರುತ್ತದೆ. ಆದರೆ ಪಶ್ಚಿಮ ಬಂಗಾಳ, ಈಶಾನ್ಯ ಭಾರತದ ಅಸ್ಸಾಂ ಮತ್ತು ಇತರ ರಾಜ್ಯಗಳ ಕೆಲವು ಪ್ರದೇಶಗಳಲ್ಲಿ ಆಳವಾಗಿ ನಿಂತಿರುವ ಅಥವಾ ಹರಿಯುವ ನೀರಿನಲ್ಲಿ (ನೆರೆ ಪ್ರವಾಹ ಪೀಡಿತ ಪ್ರದೇಶಗಳಲ್ಲಿ) ಕೆಲವು ವಿಶೇಷ ಜಾತಿ ಬತ್ತಗಳು ಬೆಳೆಯುತ್ತವೆ. ಥಾಯ ಲ್ಯಾಂಡ್ ಮತ್ತು ಬಾಂಗ್ಲಾದೇಶಗಳಲ್ಲಿ ಇಂತಹ ಬತ್ತಗಳು ಸಾವಿರಾರು ಹೆಕ್ಟೇರು ಪ್ರದೇಶಗಳಲ್ಲಿ ಬೆಳೆಯುತ್ತಿವೆ.
ಪ್ರವಾಹ ಪೀಡಿತ ಪ್ರದೇಶಗಳಲ್ಲಿ ಅಥವಾ ಆಳವಾದ ನೀರಿನಲ್ಲಿ ಬತ್ತಗಳು ಬೆಳೆಯುವ ರೀತಿ ನಿಜಕ್ಕೂ ಸೋಜಿಗ. ಇವು ನೀರಿನ ಮಟ್ಟಕ್ಕೆ ಅನುಗುಣವಾಗಿ ಬೆಳೆಯುತ್ತವೆ. ಅಂದರೆ ನೀರಿನ ಮಟ್ಟ ೨ ಅಡಿ ಇದ್ದರೆ ಇವು ಎರಡೂವರೆ ಅಡಿ ಮಾತ್ರ ಬೆಳೆಯುತ್ತದೆ. ೧೦ ಅಡಿ ಇದ್ದರೆ ಹತ್ತೂವರೆ ಅಡಿ ಬೆಳೆಯುತ್ತದೆ. ನೀರಿನ ಮಟ್ಟ ೧೫೫ ಅಡಿ ಬೆಳೆಯುತ್ತದೆ. ಹೀಗೆ ಸುಮಾರು ೨೨ ಅಡಿ ಎತ್ತರ ಬೆಳೆಯಬಲ್ಲ ಸಾಮರ್ಥ್ಯವುಳ್ಳ ಬತ್ತದ ಪ್ರಭೇಧಗಳಿವೆ.
ವಿಶೇಷ ಜಾತಿಯ ಮುಳುಗು ಅಥವಾ ತೇಲು ಬತ್ತಗಳು ನೀರಿನ ಮಟ್ಟಕ್ಕಿಂತಲೂ ಅರ್ಧ ಅಡಿ ಅಥವಾ ಇನ್ನು ಹೆಚ್ಚು ಬೆಳೆದು ನೀರಿನ ಮೇಲೆ ಕಾಣಿಸಿಕೊಳ್ಳುವುದು ವಿಶೇಷ ಗುಣ. ಒಂದು ದಿವಸಕ್ಕೆ ೧೬ ಸೆ.ಮೀ. ಎತ್ತರ ಬೆಳೆಯಬಲ್ಲ ಈ ತಳಿಗಳಲ್ಲಿ ವಿಶೇಷ ವಂಶವಾಹಿಗಳಿರುವುದೇ ಈ ಸೋಜಿಗ ಸ್ವಭಾವಕ್ಕೆ ಕಾರಣ.
ಮುಳುಗು ಬತ್ತಗಳ ಇನ್ನೊಂದು ವಿಶೇಷ ಗುಣವೆಂದರೆ ಪ್ರವಾಹಬಾರದಿದದ್ದರೆ ಅಥವಾ ಬಂದು ತಕ್ಷಣವೇ ಇಳಿದು ಹೋದ ಸಂದರ್ಭಗಳಲ್ಲಿ ಇತರ ಬತ್ತಗಳಷ್ಟೇ ಎತ್ತರಕ್ಕೆ ಬೆಳೆದು, ಹೂ ಬಿಟ್ಟು ಕಾಳು ಕಚ್ಚಿ ಕೊಯ್ಲಿಗೆ ಸಿದ್ಧಗೊಳ್ಳುತ್ತವೆ.
೨೨ ಅಡಿಗಳಷ್ಟು ಎತ್ತರ ಬೆಳೆಯುವ ಬತ್ತಗಳು ದಕ್ಷಿಣ ಭಾರತದಲ್ಲಿಲ್ಲ. ಆದರೆ ಸ್ವಲ್ಪ ಮಟ್ಟಿಗೆ ಅದರ ಗುಣ ಇರುವ ಬತ್ತಗಳು ದಕ್ಷಿಣದ ರಾಜ್ಯದಲ್ಲಿಯೂ ಇವೆ. ಕರ್ನಾಟಕದಲ್ಲಿ ಗೇರುಸೊಪ್ಪ ಪ್ರದೇಶದಲ್ಲಿ ಜಲಕಾಮಿನೀ ಮುಳುಗು ಬತ್ತಗಳು ಮತ್ತು ಕರಾವಳಿಯಲ್ಲಿ ಎಂ.ಟಿ.ಯು. ಬತ್ತಗಳು ಈಗಲೂ ಅಲ್ಲಲ್ಲಿ ಬೆಳೆಯುತ್ತಿವೆ. ಕೇರಳದಲ್ಲಿ ಕೊಳಪ್ಪಲ ಹಾಗೂ ಒರು ಮುಂಡಗನ್ ಹೆಸರಿನ ಬತ್ತಗಳು ಮತ್ತು ತಮಿಳುನಾಡಿನಲ್ಲಿ ಆರ್.ಎಸ್.ಆರ್. ಬತ್ತಗಳು ಇದೇ ಜಾತಿಗೆ ಸೇರಿದವೆನ್ನಬಹುದು.
ಬೇಸಾಯ ಕ್ರಮ:
ಪ್ರವಾಹ ಪೀಡಿತ ಪ್ರದೇಶಗಳಲ್ಲಿ ಮಳೆ ಬೀಳುವುದಕ್ಕಿಂತ ಮುಂಚೆ ಒಣ ಭೂಮಿಗೆ ಈ ಜಾತಿಯ ಬತ್ತದ ಬೀಜಗಳನ್ನು ಚೆಲ್ಲುವುದು ವಾಡಿಕೆಯಲ್ಲಿದೆ. ಈ ಪ್ರದೇಶಗಳಲ್ಲಿ ಮಳೆ ಬಿದ್ದು ಪೈರು ಒಂದು ಅಥವಾ ಎರಡು ಅಡಿ ಬೆಳೆಯುವಷ್ಟರಲ್ಲಿ ಪ್ರವಾಹ ಬರುವ ಸಂಭವ ಇರುತ್ತದೆ. ಪ್ರವಾಹ ಬಂದಾಗ ಸಸ್ಯ ತೀವ್ರ ವೇಗದಲ್ಲಿ ಬೆಳೆದು ನೀರಿನ ಮಟ್ಟದ ಮೇಲೆ ೪-೬ ಅಂಗುಲ ಬೆಳೆದು ತನ್ನ ಬೆಳವಣಿಗೆಗೆ ಬೇಕಾದ ಸೂರ್ಯರಶ್ಮಿಯನ್ನು ಪಡೆದುಕೊಳ್ಳುತ್ತದೆ. ಮಧ್ಯೆ ಗಿಣ್ಣುಗಳಲ್ಲಿ ಬೇರು ಹೊರಡಿಸಿ ತನಗೆ ಬೇಕಾದ ಪೋಷಕಾಂಶಗಳನ್ನು ನೀರಿನಿಂದ ಪಡೆಯುತ್ತದೆ. ಬುಡದಲ್ಲಿರುವ ಮಣ್ಣಿನಲ್ಲಿ ಬೇರು ಬೆಳೆಸಿಕೊಂಡಿರುವುದರಿಂದ ಹರಿಯುವ ನೀರಿನ ರಭಸಕ್ಕೆ ಸಸ್ಯಗಳು ಕೊಚ್ಚಿಹೋಗುವ ಸಾಧ್ಯತೆ ಇಲ್ಲ. ಈ ತಳಿಗಳಿಗೆ ಸಾವಯವ ಅಥವಾ ರಸಗೊಬ್ಬರಗಳ ಅವಶ್ಯಕತೆಯೇ ಇಲ್ಲ. ಏಕೆಂದರೆ ನೀರಿನಲ್ಲಿ ಸಾಕಷ್ಟು ಫಲವತ್ತತೆ ಇರುತ್ತದೆ. ನೀರಿನೊಡನೆ ಬಂದ ಫಲವತ್ತತೆ ಮಣ್ಣಿನಲ್ಲಿಯೂ ಸೇರಿಕೊಂಡಿರುತ್ತದೆ. ಇಂತಹ ಬೆಳೆಗಳಿಂದ ಎಕರೆಗೆ ೨-೩ ಕ್ವಿಂಟಾಲ್ ಬತ್ತ ಇಳುವರಿ ದೊರೆತರೇ ರೈತರು ತೃಪ್ತರಾಗುತ್ತಾರೆ.
ಕೊಯಿಲು:
ಸಾಧಾರಣವಾಗಿ ಬೆಳೆಯು ಕೊಯ್ಲಿಗೆ ಬರುವ ಸಮಯದಲ್ಲಿ ಪ್ರವಾಹ ಇಳಿದಿರುತ್ತದೆ. ಅಥವಾ ಸಂಫೂರ್ಣ ನೀರೇ ಇಲ್ಲದಂತಾಗಿರುತ್ತದೆ. ನೀರಿಲ್ಲದೆ ಸಂದರ್ಭದಲ್ಲಿ ಇತರ ಬತ್ತಗಳಂತೆಯೇ ಇದನ್ನು ಕೊಯ್ಲು ಮಾಡಿ ಒಕ್ಕಣೆ ಮಾಡುತ್ತಾರೆ. ಸ್ವಲ್ಪ ನೀರಿನಲ್ಲಿ ಚೀಲವನ್ನು ಬೆನ್ನಿಗೆ ಕಟ್ಟಿಕೊಂಡು ತೆನೆಗಳನ್ನು ಕತ್ತರಿಸಿ ಚೀಲದಲ್ಲಿ ಸಂಗ್ರಹಿಸಿ ಅನಂತರ ಒಣಗಿಸಿ ಒಕ್ಕಣೆ ಮಾಡುತ್ತಾರೆ. ಅತಿ ಆಳವಾದ ನೀರಾಗಿದ್ದಲ್ಲಿ ದೋಣಿಯಲ್ಲಿ ಹೋಗಿ ತೆನೆಗಳನ್ನು ಕೊಯ್ದು ಸಂಗ್ರಹಿಸಿ, ಒಣಗಿಸಿ ಅನಂತರ ಒಕ್ಕಣೆ ಮಾಡುತ್ತಾರೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಚಳಿಗಾಲಕ್ಕೆ “ಮುಕ್ತಿ”
ಹಸಿರು ಕ್ರಾಂತಿ ಆಯಿತು. ಬತ್ತದ ಉತ್ಪಾದನೆ ಇಮ್ಮಡಿಯಾಯಿತು. ಇದಕ್ಕೆ ಆರ್ಥಿಕ ಇಳುವರಿ ತಳಿಗಳೇ ಹೆಚ್ಚು ಮಟ್ಟಿಗೆ ಕಾರಣ. ಭಾರತದಲ್ಲಿ ಸುಮಾರು ೪೦೦ ಸುಧಾರಿತ ತಳಿಗಳು ಈಗಾಗಲೇ ಬಿಡುಗಡೆಯಾಗಿದ್ದು, ಕರ್ನಾಟಕ ರಾಜ್ಯದಲ್ಲೇ ೩೦ ಬಿಡುಗಡೆಯಾಗಿದೆ. ಆದರೆ ಚಳಿಗಾಲಕ್ಕೆ ಸರಿ ಹೊಂದುವಂತಹ ತಳಿ ಒಂದೂ ಇಲ್ಲ ಹಳೆ ತಳಿಗಳನ್ನೇ ಬೆಳೆಸಲು ಹೊರಟರೆ ಈಗ ರೋಗ ರುಜಿನಗಳು ಹೆಚ್ಚಾಗಿದ್ದು, ಅವುಗಳು ಕಟಾವಾಗುವ ಭರವಸೆ ಇಲ್ಲ. ಆದರೆ ಚಳಿಗಾಲದಲ್ಲಿ ಬತ್ತ ಬೆಳೆಯದೇ ಸುಮ್ಮನೆ ಕೂಡುವ ಹಾಗೂ ಇಲ್ಲ. ಏಕೆಂದರೆ ದಕ್ಷಿಣ ಕರ್ನಾಟಕದ ಜಿಲ್ಲೆಗಳಲ್ಲಿ ಕೆರೆ ನೀರು ತುಂಬುವುದೇ ಆಗಸ್ಟ್ ಸೆಪ್ಟೆಂಬರ್ ತಿಂಗಳುಗಳಲ್ಲಿ ಈ ಪ್ರದೇಶದಲ್ಲಿ ಎರಡು ಲಕ್ಷಕ್ಕು ಹೆಚ್ಚು ಹೆಕ್ಟೇರುಗಳಲ್ಲಿ ಬತ್ತ ಬೆಳೆಯಲು ಈ ಕೆರೆಯ ನೀರೇ ಆಶ್ರಯ. ಕಾರಾಣಾಂತರದಿಂದ (ನೆರೆ ಹಾವಳಿ, ತಡವಾದ ಮಳೆ ಇತ್ಯಾದಿ) ಬಿತ್ತನೆ ನಿಧಾನವಾದರೆ ಬತ್ತ ಚಳಿಗೆ ಸಿಕ್ಕಿ ಜೊಳ್ಳಾಗುವ ಪರಿಸ್ಥಿತಿ. ಪ್ರತಿ ವರ್ಷ ಒಂದಲ್ಲ ಒಂದು ಭಾಗದಲ್ಲಿ ಹೀಗೆ ಆಗುತ್ತಲೇ ಇದ್ದು, ಅನೇಕ ರೈತರು ತಮ್ಮ ಫಸಲನ್ನು ಕಳೆದುಕೊಳ್ಳುತ್ತಿದ್ದಾರೆ.
ಇಂತಹ ಪರಿಸ್ಥಿತಿಗೆ ಉತ್ತಮ ನೀಡುವ ಉದ್ದೇಶದಿಂದ ಅಂದರೆ ಚಳಿ ರೋಗಗಳನ್ನು ಎದುರಿಸಿ ತೃಪ್ತಿಕರವಾದ ಇಳುವರಿ ನೀಡಬಲ್ಲ ಬತ್ತದ ತಳಿಯನ್ನು ಸೃಷ್ಟಿಸಲೆಂದು ಕೃಷಿ ವಿದ್ಯಾಲಯದಲ್ಲಿ ೧೯೮೩ ರಲ್ಲಿ ಯೋಜನೆ ಹಾಕಲಾಯಿತು. ಆ ಯೋಜನೆಯ ಫಲ ಎಂದರೆ ಮುಕ್ತಿ ಬತ್ತದ ತಳಿಯ ಬಿಡುಗಡೆ.
ಹಾಲುಬ್ಬಲು, ಚೈನಾ (ಸಿ.ಎಚ್.೨, ಎಚ್.೫) ಬಂಗಾರ ಕಡ್ಡಿ (ಎಸ್-೭೦೫) ಇವು ಅನೇಕ ದಶಕಗಳಿಂದ ದಕ್ಷಿಣ ಕರ್ನಾಟಕದ ಜಿಲ್ಲೆಗಳ ಕೆರೆ ಪ್ರದೇಶಗಳಲ್ಲಿ ಬೆಳೆಯಲ್ಪಡುತ್ತಿದ್ದ ತಳಿಗಳು. ಹೆಕ್ಟೇರಿಗೆ ೨೦ ರಿಂದ ೨೫ ಕ್ವಿಂಟಾಲ್ ಬತ್ತ ಸಿಗುತ್ತಿದ್ದುದು ಎರಡು ದಶಕಗಳ ಹಿಂದಿನ ಕತೆ. ಈಗ ೧೦ ಕ್ವಿಂಟಾಲ್ ಸಹ ಬೆಳೆಯಲಾಗುವುದಿಲ್ಲ. ಇದಕ್ಕೆ ಕಾರಣ ವ್ಯಾಪಕವಾಗಿರುವ ಬೆಂಕಿ ರೋಗದ ಹಾವಳಿ. ಹೊಸ ತಳಿಗಳನ್ನು ಅಂದರೆ ಜಯಾ, ಯಾರ್ ೮, ಐಆರ್ ೨೦, ಪ್ರಕಾಶ್, ಮಂಡ್ಯ ವಿಜಯ ಇಂತಹವುಗಳನನ್ನು ಬೆಳೆದರೆ ಬೆಂಕಿ ರೋಗ ತಗುಲದಿದ್ದರೂ ಬೆಳೆ ಕೈಗೆ ಸೇರುವುದಿಲ್ಲ ಕಾರಣ ಈ ತಳಿಗಳೆಲ್ಲ ಚಳಿಗೆ ಸೂಕ್ಷ್ಮ ಉಷ್ಣಾಂಶ ಯಾವುದೇ ದಿನದ ಸಮಯದಲ್ಲಿ ೧೭ ಡಿಗ್ರಿಗಳಿಗಿಂತ ಕಡಿಮೆ ಇದ್ದಲ್ಲಿ ಬೆಳವಣಿಗೆ ಕುಂಠಿತಗೊಳ್ಳುತ್ತದೆ. ಸಸ್ಯ ಹಳದಿ ಬಣ್ಣಕ್ಕೆ ತಿರುಗುತ್ತದೆ. ತೆನೆ ಸರಿಯಾಗಿ ಹೊರಬರುವುದಿಲ್ಲ. ಪರಾಗ ಸ್ಪರ್ಶ ಸರಿಯಾಗಿ ನಡೆಯದೇ ಅಥವಾ ನಡೆದರೂ ಸಹ ಕಾಳು ಕಟ್ಟುವುದಿಲ್ಲ. ಫಸಲಾಗಿ ಸಿಗುವುದು ಜೊಳ್ಳು ಮಾತ್ರ ಕಾಳಲ್ಲ ಇದು ಸಾಮಾನ್ಯವಾಗಿ ಎಲ್ಲಾ ಗಿಡ್ಡ ಸಸ್ಯ ಸ್ವರೂಪ ಹೊಂದಿರುವ ಅಧಿಕ ಇಳುವರಿ ತಳಿಗಳಲ್ಲಿ ಕಂಡು ಬರುವುದು ನ್ಯೂನತೆ ಚಳಿಗಾಲದಲ್ಲಿ ಬೆಳೆದಾಗ.
ಚಳಿಗಾಲದಲ್ಲಿ ಚೆನ್ನಾಗಿ ಬೆಳೆದು ಹೆಚ್ಚು ಇಳುವರಿ ಕೊಡಬಲ್ಲ ತಳಿಯ ಸೃಷ್ಟಿಗೆ ಬೆಂಗಳೂರಿನಲ್ಲಿರುವ ಮುಖ್ಯ ಕೃಷಿ ಕೇಂದ್ರದಲ್ಲಿ ಮೂರು ಮಾರ್ಗಗಳನ್ನು ಅನುಸರಿಸಲಾಯಿತು. ನಾಡ ತಳಿಗಳನ್ನು ಕ್ಷಕಿರಣದ ಮೂಲಕ ಸುಧಾರಿಸುವುದು. ಸಂಕರಣ ಮಾಡಿ ಸುಧಾರಿಸುವುದೂ ಮತ್ತು ಚಳಿ ನಿರೋಧಕ ತಳಿಗಳನ್ನು ಬೇರೆ ಕಡೆಯಿಂದ ತರಿಸಿ ಪರೀಕ್ಷಿಸುವುದು ಅದಕ್ಕಾಗಿ ಅಂತರ ರಾಷ್ಟ್ರೀಯ ಬತ್ತ ಸಂಶೋಧನೆ ಕೇಂದ್ರದೊಡನೆ ಸಹಕಾರ ಮೂಡಿಸಿ ಬೆಂಗಳೂರಿನಲ್ಲಿ ಪರೀಕ್ಷೆಗಳನ್ನು ನಡೆಸಿ, ೧೯೮೩-೮೪ ರಲ್ಲಿ ಸಿ.ಟಿ.ಎಚ್. ೧ ಎಂಬ ಚಳಿ ನಿರೋಧಕ ತಳಿಯನ್ನು ಸುಮಾರು ೭೦೦ ತಳಿಗಳ ಮೇಲೆ ನಡೆಸಿದ ಪರೀಕ್ಷೆಯ ಆಧಾರದ ಮೇಲೆ ಹುಡುಕಿ ತೆಗೆಯಲಾಯಿತು. ಇದು ಇಂಡೋನೇಷಿಯಾದಲ್ಲಿ ಎರಡು ತಳಿಗಳ ಸಂಕರಣಾ ನಂತರ ಹೊರಬಿದ್ದ ಹೊಸ ತಳಿ ಚಳಿಗಾಲದಲ್ಲಿ ಕುಗ್ಗದೆ ಸರ್ವೇಸಾಮಾನ್ಯ ಎತ್ತರಕ್ಕೆ (೯೦ ಸೆ.ಮೀ.) ಬೆಳೆದು ಮತ್ತು ಬೆಂಕಿ ರೋಗಕ್ಕೆ ಜಗ್ಗದೆ ಬೆಳೆದು ತೃಪ್ತಿಕರವಾದ ಇಳುವರಿ ನೀಡಬಲ್ಲದು ಎಂದು ಬೆಂಗಳೂರು ಮತ್ತು ಮಂಡ್ಯದ ಕೃಷಿ ಸಂಶೋಧನಾ ಕ್ಷೇತ್ರಗಳಲ್ಲಿ (೧೯೮೪-೮೭) ನಡೆದ ಪರೀಕ್ಷೆಗಳಲ್ಲಿ ದೃಢವಾಯಿತು. ೧೯೮೭-೮೮ನೇ ಸಾಲಿನಲ್ಲಿ ರೈತರ ಗದ್ದೆಗಳಲ್ಲಿ ಚಳಿಗಾಲದಲ್ಲಿ ಬೆಳೆದಾಗ ಹೆಕ್ಟೇರಿಗೆ ೨೦-೩೫ ಕ್ವಿಂಟಾಲ್ ಇಳುವರಿ ಪಡೆದುದರಿಂದ ಈ ತಳಿಗೆ ಚಳಿ ತಡೆಯುವ ಶಕ್ತಿ ಇದೆ ಎಂದು ಖಚಿತವಾಯಿತು. ಅಖಿಲ ಭಾರತ ಬತ್ತ ಸುಧಾರಣಾ ಯೋಜನೆಯ ಆಶ್ರಯದಲ್ಲಿ ಬೆಳೆದಾಗ ಮೂಡಗೆರೆ, (ಚಿಕ್ಕಮಗಳೂರು ಜಿಲ್ಲೆ) ಹಿಮಾಚಲ ಪ್ರದೇಶ ಮತ್ತು ಜಮ್ಮು ಕಾಶ್ಮೀರದಲ್ಲಿ ನಡೆಸಿದ ಪರೀಕ್ಷೆಗಳಲ್ಲಿಯೂ ಸಹ ಇದು ಉತ್ತಮ ಫಲಿತಾಂಶ ನೀಡಿದಾಗ ಈ ತಳಿಯ ಚಳಿಗೆ ಹಿಂಜರಿಯದ ಸಾಮರ್ಥ್ಯವನ್ನು ಪುಷ್ಟೀಕರಿಸಿದಂತಾಯಿತು.
ಆಶಾದಾಯಕ
ಬೆಂಕಿ ರೋಗ ಒರೆಗೆ ಹಚ್ಚಲು ಈ ತಳಿಯನ್ನು ಪೊನ್ನಂಪೇಟೆಯಲ್ಲಿ ಬೆಳೆದು ನೋಡಲಾಯಿತು. ಬೇರೆ ತಳಿಗಳು ಸಂಪೂರ್ಣವಾಗಿ ನಾಶವಾದರೂ ಈ ತಳಿಗೆ ಸ್ವಲ್ಪ ಮಾತ್ರ ಬೆಂಕಿ ರೋಗ ಕಾಣಿಸಿಕೊಂಡದ್ದು, ಈ ತಳಿಯ ಉತ್ಪಾದನಾ ಶಕ್ತಿಯನ್ನು ಮತ್ತೂ ದೃಢೀಕರಿಸಿದಂತಾಯಿತು. ಬೆಂಗಳೂರು, ಮೈಸೂರು, ಮಂಡ್ಯ, ತುಮಕೂರು, ಚಿತ್ರದುರ್ಗ ಜಿಲ್ಲೆಗಳಲ್ಲಿ ಸೆಪ್ಟೆಂಬರ್‌ನಲ್ಲಿ ಈ ತಳಿಯನ್ನು ಪ್ರಯೋಗಾತ್ಮಕವಾಗಿ ನಾಟಿ ಮಾಡಿದಾಗ ಬೇರೆ ತಳಿಗಳು ಸಂಪೂರ್ಣ ಜೊಳ್ಳಾಗಿದ್ದರೂ ಈ ತಳಿ ಹೆಕ್ಟೇರಿಗೆ ೨ ರಿಂದ ೩ ಟನ್‌ಗಳಷ್ಟು ಇಳುವರಿ ಕೊಟ್ಟದ್ದು ಆಶಾದಾಯಕವೆನಿಸಿತು. ವಿಪರೀತ ಚಳಿಯಿಂದಾಗಿ ಯಾವ ತಳಿ ಸಹ ಒಂದು ಕಾಳನ್ನೂ ಕೊಡಲಾಗದ ಸಂದರ್ಭದಲ್ಲಿ ಈ ತಳಿ ೧.೨೮ ಟನ್ ಹೆಕ್ಟೇರು ಕಾಳನ್ನು ಕೊಟ್ಟಿದ್ದು, ಅನೇಕ ಪರೀಕ್ಷೆ ಮತ್ತು ವರದಿಗಳಿಂದ ಮನದಟ್ಟಾಯಿತು. ಸತತವಾಗಿ ೧೯೮೪ ರಿಂದ ಪರೀಕ್ಷಾ ತಾಕೂಗಳಲ್ಲಿ ಈ ತಳಿ ಇತರೇ ತಳಿಗಿಂತ ಎರಡರಷ್ಟೂ ಇಳುವರಿ ಕೊಟ್ಟಿದೆ. ಚೈನಾ ಬತ್ತ ಹೆಕ್ಟೇರಿಗೆ ಕೇವಲ ೧೫-೧೬ ಕ್ವಿಂಟಾಲ್ ಬತ್ತ ಕೊಟ್ಟಾಗ ಮುಕ್ತಿ ತಳಿ ೩೧.೫ ಕ್ವಿಂಟಾಲ್ ಇಳುವರಿ ಕೊಟ್ಟಿದೆ.
ಮೈಸೂರು ಜಿಲ್ಲೆಯ ಸಾವಿರಾರು ಎಕರೆ ಪ್ರದೇಶಗಳಲ್ಲಿ ಈ ತಳಿಯನ್ನು ಚಳಿಗಾಲದಲ್ಲಿ ಬೆಳೆಯಲಾಗುತ್ತಿದೆ. ಡಿಸೆಂಬರ್ – ಜನವರಿಯಲ್ಲಿ ಕೊಯ್ಲು ಮಾಡಿ ಏಪ್ರಿಲ್ ಮೇ ತಿಂಗಳಲ್ಲಿ ಮತ್ತೊಂದು ಕೂಳೆ ಬೆಳೆ ತೆಗೆಯಬಹುದು ಎಂದು ಗೊತ್ತಾಗಿದೆ. ಬೀಜವನ್ನು ಮಂಡ್ಯದ ಬಳಿ ಇರುವ ವಿ.ಸಿ. ಫಾರಂ ಅಥವಾ ಬೆಂಗಳೂರಿನಲ್ಲಿ ಕೃಷಿ ಸಸ್ಯಶಾಸ್ತ್ರ ವಿಭಾಗದ ಮುಖ್ಯಸ್ಥರೊಂದಿಗೆ ವ್ಯವಹರಿಸಿ ಪಡೆಯಬಹುದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಭಾರತದಲ್ಲಿ ಬೀಜೋದ್ಯಮ
ಕೃಷಿ ಉತ್ಪಾದನೆಯಲ್ಲಿ ಲಾಭದಾಯಕ ಇಳುವರಿಗೆ ಬೀಜ ಒಂದು ಮುಖ್ಯ ಆಧಾರ ಸ್ಥಂಭ. ಉತ್ತಮ ಬೀಜ ಆಧುನಿಕ ಕೃಷಿಯ ಯಶಸ್ಸನ್ನು ಬಹುಮಟ್ಟಿಗೆ ನಿರ್ಧರಿಸುತ್ತದೆ. ಆದರೂ ಬೀಜವು ಕೃಷಿಯ ಅತ್ಯಂತ ಅಗ್ಗದಾಯಕ ಸಂಪನ್ಮೂಲಗಳಲ್ಲಿ ಒಂದು. ಪುರಾತನ ಕಾಲದಿಂದಲೂ ಉತ್ತಮ ಬೀಜದ ಮಹತ್ವವನ್ನು ಅರಿತ ರೈತರು ಆರೋಗ್ಯ ಮತ್ತು ದೃಢಶಾಲಿಯಾದ ಬೆಳೆಗಳಿಂದ ಬೀಜವನ್ನು ಸಂಗ್ರಹಿಸುವುದಕ್ಕೆ ಮಹತ್ವ ಕೊಡುತ್ತಿದ್ದರು. ಉತ್ತಮ ಬೀಜದ ಉಲ್ಲೇಖಗಳನ್ನು ಸಂಸ್ಕೃತ ಸಾಹಿತ್ಯದಲ್ಲಿ ಕಾಣಬಹುದು. ಅನುವಂಶಿಕತೆ ಮತ್ತು ಸಸ್ಯತಳಿ ಅಭಿವೃದ್ಧಿಯ ಜೊತೆ ಬೀಜ ಪ್ರಗತಿಯ ಸುಧಾರಣೆಗಳೂ ಬೆಳೆದವು. ಶುದ್ಧ ತಳಿ ಆಯ್ಕೆ, ಸಂಸ್ಕರಣ ಬೀಜ, ಮ್ಯುಟೆಷನ್ ಮತ್ತು ಪಾಲಿಪ್ಲಾಯಿಡಿ (Polypoidisation) ಮುಂತಾದ ತಾಂತ್ರಿಕ ಜ್ಞಾನಗಳ ಅಳವಡಿಕೆ ತಳಿಗಳಲ್ಲಿ ಉತ್ತಮ ಪ್ರಗತಿಯನ್ನುಂಟು ಮಾಡಿದೆ.
ಭಾರತದಲ್ಲಿ ಆಧುನಿಕ ಬೀಜದ ಕಲ್ಪನೆಯ ಮೂಲ ೧೯೨೮ರ ರಾಯಲ್ ಕೃಷಿ ಆಯೋಗದೊಡನೆ ಪ್ರಾರಂಭವಾಯಿತು. ಈ ಆಯೋಗವು ಸುಧಾರಿಸಿದ ಬೀಜದ ಉತ್ಪಾದನೆಗೆ ಸಲಹೆ, ರೈತರ ಗದ್ದೆಗಳಲ್ಲಿ ಬೀಜ ಪರೀಕ್ಷೆ ಮಾಡುವುದು ಮತ್ತು ಭೂ ಪರೀಕ್ಷೆಯ ಆಧಾರದ ಮೇಲೆ ಹೆಚ್ಚಿನ ಪ್ರಮಾಣದಲ್ಲಿ ವಿವಿಧ ತಳಿ ಬೀಜಗಳ ವಿತರಣೆ ಮಾಡುವುದು ಮುಂತಾದ ಕಾರ್ಯಗಳನ್ನು ಆರಂಭಿಸಿತು. ಇತ್ತೀಚಿನ ವರ್ಷಗಳಲ್ಲಿ ತಳೀಕರಣ ಮತ್ತು ಬೀಜೋದ್ಯಮದಲ್ಲಿ ಬಹಳ ಪ್ರಗತಿ ಉಂಟಾಗಿದೆ. ಅರವತ್ತರ ದಶಕದಲ್ಲಿ ಬೀಜದ ಅನೇಕ ಸಮಸ್ಯೆಗಳನ್ನು ನಿವಾರಿಸುವುದಕ್ಕಾಗಿ ಕೇಂದ್ರೀಕೃತ ಪ್ರಯತ್ನವನ್ನು ಆರಂಭಿಸಲಾಯಿತು. ಮೊದಲನೆಯ ಮತ್ತು ಎರಡನೆಯ ಪಂಚವಾರ್ಷಿಕ ಯೋಜನೆಯಲ್ಲಿ ಬೀಜೋತ್ಪಾದನೆ ಮತ್ತು ಅದರ ವಿತರಣೆಯನ್ನು ಬಲಪಡಿಸಲು ಹಲವಾರು ಕ್ರಮಗಳನ್ನು ಕೈಗೊಳ್ಳಲಾಯಿತು.
೧೯೬೧ರಲ್ಲಿ ಭಾರತವು ಅಂತರರಾಷ್ಟ್ರೀಯ ಬೀಜ ಪರೀಕ್ಷಾ ಸಂಸ್ಥೆಯ ಸದಸ್ಯ ಮುಸುಕಿನ ಜೋಳ, ಜೋಳ ಮತ್ತು ಸಜ್ಜೆಗಳ ಸಂಕರಣ ತಳಿಗಳು ಬಿಡುಗಡೆಯಾಗಲಾರಂಭಿಸಿದವು. ಈ ಸಂಕರಣ ತಳಿ ಬೀಜಗಳ ರಕ್ಷಣೆ, ಬೀಜೋತ್ಪಾದನೆ ಮತ್ತು ವಿತರಣೆಯ ಸಲುವಾಗಿ ೧೯೬೩ರಲ್ಲಿ ರಾಷ್ಟ್ರೀಯ ಬೀಜ ನಿಗಮವು ಸ್ಥಾಪಿತವಾಯಿತು. ಸಂಕರಣ ಬೀಜಗಳನ್ನು ಉತ್ಪಾದಿಸಿ, ಸಕಾಲಕ್ಕೆ ರೈತರಿಗೆ ಸಿಗುವಂತೆ ಮಾಡುವುದು ಅದರ ಪ್ರಾಥಮಿಕ ಉದ್ದೇಶವಾಗಿತ್ತು. ಅಂದಿನಿಂದ ಬೀಜೋತ್ಪಾದನೆ, ಪರಿಷ್ಕರಣೆ, ದಾಸ್ತಾನು, ಸಾಗಣೆ, ಮಾರುಕಟ್ಟೆ ಮತ್ತು ಉತ್ತಮ ವಿತರಣೆಯ ಜವಾಬ್ದಾರಿಯನ್ನು ರಾಷ್ಟ್ರೀಯ ಬೀಜ ನಿಗಮವು ವಹಿಸಿಕೊಂಡಿತು. ಇದರ ಭಾರವನ್ನು ಕಡಿಮೆ ಮಾಡಲು ರಾಜ್ಯ ಬೀಜ ನಿಗಮಗಳು ಕೆಲವು ರಾಜ್ಯಗಳಲ್ಲಿ ಸ್ಥಾಪಿಸಲ್ಪಟ್ಟಿವೆ. ಅದರಲ್ಲಿ ಕರ್ನಾಟಕ ರಾಜ್ಯವು ಒಂದು.
ಆಧುನಿಕ ತಳಿಗಳು ಮತ್ತು ಕೃಷಿ ಉತ್ಪಾದನೆ:
ಭಾರತದಲ್ಲಿ ಆಹಾರ ಧಾನ್ಯಗಳ ಉತ್ಪಾದನೆಗಳ ಯೋಜನೆಯಲ್ಲಿ ೧೯೬೬-೬೭ರಲ್ಲಿ ಹೆಚ್ಚು ಇಳುವರಿ ತಳಿಗಳ ಕಾರ್ಯಕ್ರಮ ತ್ವರಿತಗತಿಯಿಂದ ಪ್ರಾರಂಭವಾಯಿತು. ಸಮೃದ್ಧಿ (ಕೃಷಿ) ವರ್ಷ ಎಂದು ಪರಿಗಣಿಸಲಾದ ೧೯೬೪-೬೫ ರಲ್ಲಿ ಸಾಧಿಸಲಾದ ೮೯.೪ ಮಿಲಿಯನ್ ಟನ್‌ಗಳ ಉತ್ಪಾದನೆ ೧೯೭೩-೭೪ರಲ್ಲಿ ೧೦೪.೭ ಮಮಿಲಿಯನ್ ಟನ್ ಗಳಷ್ಟಕ್ಕೆ ಏರಿತು. ಹೀಗೆ ಅಧಿಕ ಇಳುವರಿ ತಳಿಗಳು ಬೆಳೆಯಲ್ಪಟ್ಟು ವರ್ಷ, ವಿಸ್ತೀರ್ಣ/ಕ್ಷೇತ್ರ ಉತ್ಪಾದನೆಯ ಒಂದು ಪಕ್ಷಿನೋಟ ಕೆಳಕಂಡಂತಿವೆ:
	ವರ್ಷ
	ವಿಸ್ತೀರ್ಣ/ಕ್ಷೇತ್ರ (ಮಿಲಿಯನ್)
ಹೆಕ್ಟೇರುಗಳಲ್ಲಿ
	ಉತ್ಪಾದನೆ (ಟನ್‌ಗಳಲ್ಲಿ)

	೧೯೬೬-೬೭
	೧.೮೯
	–

	೧೯೭೩-೭೪
	೨೭.೩
	೧೦೪.೭

	೧೯೭೮-೭೯
	೪೧.೧
	೧೩೧.೩೭

	೧೯೮೪-೮೫
	೫೬.೦
	೧೫೫.೬


ಬೀಜ ಕಾಯ್ದೆ:
ಹೆಚ್ಚು ಪ್ರದೇಶದಲ್ಲಿ ಬೆಳೆಯಲ್ಪಡುತ್ತಿರುವ ತಳಿ ಬೀಜಗಳ ಗುಣಮಟ್ಟ ಕಾಪಾಡಲೆಂದು ೧೯೬೬ರಲ್ಲಿ ರಾಷ್ಟ್ರದಲ್ಲಿ ಬೀಜ ಕಾಯ್ದೆ ಜಾರಿಗೆ ಬಂತು. ಇದರಂತೆ ಪ್ರಕಟಿತ (notified) ತಳಿಗಳ ಬೆಳೆಗಳಿಗಾಗಿ ಉತ್ಪಾದಿಸಿದ ಬೀಜ ಕಡಿಮೆ ಗುಣಮಟ್ಟದಾದರೆ (ಮೊಳಯುವಿಕೆ, ಅನುವಂಶಿಕ ಮತ್ತು ಭೋತಿಕ ಶುದ್ಧತೆ ಕಡಿಮೆ ಇದ್ದಲ್ಲಿ) ಯಾವ ವ್ಯಕ್ತಿಯೂ ಅಂಥ ಬೀಜಗಳನ್ನು ಮಾರಬಾರದು ಅಥವಾ ಮಾರಾಟಕ್ಕೆ ಕೊಡಬಾರದೆಂದು ೧೯೬೬ರ ಬೀಜ ಕಾನೂನು ಮತ್ತು ಅದರ ನಿಯಮಗಳು ತಿಳಿಸುತ್ತವೆ.
ಈ ಕಾಯ್ದೆಯಡಿಯಲ್ಲಿ ಬೀಜ ಪ್ರಮಾಣ ಐಚ್ಚಿಕವಾದುದು ಮತ್ತು ಮಾರಾಟ ಮಾಡಿದ ಎಲ್ಲ ಬೀಜಗಳು ಪ್ರಮಾಣಿತವಾಗಿರಬೇಕಾಗಿಲ್ಲ. ಆದರೂ ಪ್ರಮಾಣೀಕರಿಸಿದ ಬೀಜಗಳಿಗಾಗಿ ರೈತರದು ಹೆಚ್ಚು ಬೇಡಿಕೆಯಿದೆ. ರಾಷ್ಟ್ರೀಯ ಬೀಜ ಸಮಿತಿ (Central Seed Committee) ಅನುಭವ ಹಾಗೂ ಸಂಶೋಧನೆಯ ಆಧಾರದ ಮೇಲೆ ರಾಷ್ಟ್ರೀಯ ಬೀಜ ನಿಗಮದೊಡನೆ ಚರ್ಚಿಸಿ ಅನೇಕ ಬೆಳೆಗಳಿಗೆ ಗುಣಮಟ್ಟದ ಪ್ರಮಾಣವನ್ನು ನಿರ್ಧರಿಸಿದೆ. ೧೯೭೧ರಲ್ಲಿ ಸರಕಾರವು ಬೀಜ ಪ್ರಮಾಣದ ಕನಿಷ್ಟ ಗುಣಮಟ್ಟವನ್ನು ಪ್ರಕಟಿಸಿತು. ಈ ಗುಣಮಟ್ಟದ ಪ್ರಮಾಣ ಮೇಲಿಂದ ಮೇಲೆ ತಿದ್ದುಪಡಿಯಾಗುತ್ತಿರುತ್ತದೆ. ಸರಕಾರವು ರಾಜ್ಯ ಸರಕಾರಗಳಿಗೆ ಬೀಜ ಕಾಯ್ದೆ ಮಾಡುವಲ್ಲಿ ಬೇಕಾಗುವ ಅನುಕೂಲತೆಗಳು ಮತ್ತು ಒಂದೇ ಸಮನಾದ ಗುಣಮಟ್ಟ ಮತ್ತು ಕಾರ್ಯ ವಿಧಾನವನ್ನು ಸಾಧಿಸುವಲ್ಲಿ ಅನುಕೂಲವಾಗಲೆಂದು ಕೇಂದ್ರಿಯ ಬೀಜ ಪ್ರಮಾಣ ಸಂಸ್ಥೆಯನ್ನು ಸ್ಥಾಪಿಸಿದೆ.
ಬೀಜ ಗುಣಮಟ್ಟದ ನಿಯಂತ್ರಣ:
ಎಲ್ಲ ಹಂತಗಳಲ್ಲಿಯೂ ಹೆಚ್ಚು ಇಳುವರಿ ಕೊಡುವ ತಳಿಗಳ ಅನುವಂಶಿಕ ಶುದ್ದಿಕೆಯನ್ನು ಕಾಪಾಡಿಕೊಳ್ಳಲು ಪ್ರಯತ್ನ ಮಾಡಲಾಗುತ್ತಿದೆ. ಬೀಜ ತಾಂತ್ರಿಕತೆಯ ಅನೇಕ ವಿಷಯಗಳಾದ ಬೀಜ ಬೇರ್ಪಡೆ ಅಂತರ (Isolation) ಅನುವಂಶಿಕ ಶುದ್ಧತೆ, ಬೀಜ ರೋಗಶಾಸ್ತ್ರ ಬೀಜ ಶರೀರ ಕ್ರಿಯಾಶಾಸ್ತ್ರ, ಪರಿಷ್ಕರಣೆ, ಪ್ಲಾಕಿಂಗ್ ಮತ್ತು ದಾಸ್ತಾನು ಮುಂತಾದವುಗಳ ಮೇಲೆ ಸಂಶೋಧನೆಯನ್ನು ಕೃಷಿ ವಿಶ್ವವಿದ್ಯಾನಿಲಯದಲ್ಲಿ ಪ್ರಾರಂಭಿಸಲಾಗಿದೆ. ರಾಷ್ಟ್ರೀಯ ಬೀಜ ಯೋಜನೆ ಮತ್ತು ದಿಲ್ಲಿಯ ಭಾರತೀಯ ಕೃಷಿ ಸಂಶೋಧನ ಕೇಂದ್ರ, ತಮಿಳುನಾಡು ಕೃಷಿ ವಿ.ವಿ. ಮತ್ತು ಪಂತನಗರದ ಗೋವಿಂದ ವಲ್ಲಭಪಂತ ಕೃಷಿ ವಿವಿ ಮತ್ತು ತಾಂತ್ರಿಕ ವಿವಿ ಯೋಜನೆಯಡಿಯಲ್ಲಿ ಸುಮಾರು ೧೧ ವಿ.ವಿ.ಗಳಲ್ಲಿ ಸಂಶೋಧನೆಯನ್ನು ಪ್ರಾರಂಭಿಸಲಾಗಿದೆ.
ರೈತರಿಗೆ ವಿತರಣೆ ಮಾಡಲೆಂದು ಇಟ್ಟಿದ್ದ ಬೀಜ, ಸ್ಥಳಗಳಿಂದ ತಂದ ನಮೂನೆಗಳನ್ನು ಮತ್ತು ಪ್ರಮಾಣ ಪಡೆಯಲಿರುವ ತಾಕುಗಳ ನಮೂನೆಗಳನ್ನು ಬೀಜ ಪರೀಕ್ಷಕರು ಪರೀಕ್ಷಿಸಲೆಂದು ರಾಜ್ಯ ಸರಕಾರವು ರಾಜ್ಯ ಬೀಜ ಪರೀಕ್ಷಾ ಕೇಂದ್ರಗಳನ್ನು ಸ್ಥಾಪಿಸಿದೆ. ಭಾರತೀಯ ಕೃಷಿ ಸಂಶೋಧನಾ ಕೇಂದ್ರದಲ್ಲಿ ಸ್ಥಾಪಿಸಲಾದ ಕೇಂದ್ರ ಬೀಜ ಪರೀಕ್ಷಾ ಪ್ರಯೋಗಾಲಯವು ಇದಕ್ಕೆ ಆಧಾರಯುತವಾಗಿದೆ. ಈ ಪ್ರಯೋಗಾಲಯವು ರಾಜ್ಯ ಬೀಜ ಪರೀಕ್ಷಾ ಪ್ರಯೋಗಾಲಯಗಳ ಶೇ.೫ರಷ್ಟು ನಮೂನೆಗಳನ್ನು ಪರೀಕ್ಷಿಸುತ್ತದೆ. ಇದು ದೇಶದಲ್ಲೆಲ್ಲ ಬೀಜ ಪರೀಕ್ಷಾ ವಿಧಾನಗಳು ಒಂದೇ ರೀತಿಯಲ್ಲಿವೆಯೇ ಎಂಬುದನ್ನು ಅವಲೋಕಿಸುತ್ತದೆ.
ಕರ್ನಾಟಕ ರಾಜ್ಯ ಬೀಜ ಪ್ರಮಾಣ ಸಂಸ್ಥೆ ಬೀಜ ತಾಂತ್ರಿಕತೆ ಸಂಶೋಧನೆ:
ರಾಷ್ಟ್ರ ಮತ್ತು ರಾಜ್ಯಗಳಲ್ಲಿ ಹೊಸ ಹೊಸ ತಳಿಗಳು ಪ್ರತಿ ಬೆಳೆಯಲ್ಲೂ ಬಿಡುಗಡೆಯಾಗುತ್ತಿವೆ. ಸಂಕರಣ, ಸಾಧಾರಣ, ಸಂಯುಕ್ತ, ಸಂಯೋಗ, ಏಕೀಕೃತ, ಕಸಿಯೋಗ್ಯ ಮುಂತಾದ ತಳಿಗಳು ರಾಷ್ಟ್ರಮಟ್ಟದಲ್ಲಿ ಸಾವಿರಾರು ಮತ್ತು ರಾಜ್ಯಮಟ್ಟದಲ್ಲಿ ನೂರಾರು ಬಿಡುಗಡೆಯಾಗಿ ಸಾಕಷ್ಟು ಪ್ರಮಾಣದಲ್ಲಿ ಹರಡಿವೆ. ನೂತನ ತಳಿಗಳು ನಾಡ ತಳಿಗಳಿಗಿಂತ ಬೀಜ ಸಂಖ್ಯಾವೃದ್ಧಿ ವಿಧಾನಗಳಲ್ಲಿ ಹೊರತಾಗಿರುವುದರಿಂದ ವೈಜ್ಞಾನಿಕವಾಗಿ ತರಬೇತಿ ಪಡೆದ ಸಂಸ್ಥೆ ಮತ್ತು ಸಿಬ್ಬಂದಿಗಳಿಂದ ಮಾತ್ರ ಉತ್ತಮ ಬೀಜೋತ್ಪಾದನೆ ಸಾಧ್ಯ. ಬೀಜೋತ್ಪಾದನೆಯು ಏಕ ಪ್ರಮಾಣದಲ್ಲಿ ಸಾಗಬೇಕಾಗಿರುವುದರಿಂದ ಯಾವುದೇ ಒಂದು ಅಥವಾ ಎರಡು ಸಂಸ್ಥೆಗಳಿಂದ ಕೈಗೊಳ್ಳಲಾಗುವುದಿಲ್ಲ. ಆದ್ದರಿಂದ ಅನೇಕ ಸರ್ಕಾರಿ, ಖಾಸಗಿ ಮತ್ತು ಅಲ್ಲಲ್ಲಿನ ಮುಂದುವರೆದ ರೈತರು ಬೀಜೋತ್ಪಾದನೆಯಲ್ಲಿ ಪಾಲ್ಗೊಳ್ಳುತ್ತಿದ್ದಾರೆ. ಬೀಜದ ಗುಣಮಟ್ಟವನ್ನು ಕಾಪಾಡಿಕೊಂಡು ಬರಲು ಒಂದು ಸಂಸ್ಥೆಯ ಅವಶ್ಯಕತೆಯನ್ನು ಪೂರೈಸಲು ಕರ್ನಾಟಕ ರಾಜ್ಯ ಬೀಜ ಪ್ರಮಾಣ ಸಂಸ್ಥೆಯನ್ನು ರಾಜ್ಯದಲ್ಲಿ ೧೯೭೪-೭೫ರಲ್ಲಿ ರಾಷ್ಟ್ರದಲ್ಲೇ ಪ್ರಥಮವಾಗಿ ಸ್ಥಾಪಿಸಲಾಯಿತು. ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳ ಆರ್ಥಿಕ ನೆರವಿನಿಂದ ಸ್ಥಾಪಿಸಲ್ಪಟ್ಟ ಈ ಸಂಸ್ಥೆಗೆ ಲಾಭ ಮಾಡುವ ಗುರಿ ಇಲ್ಲ. ಭಾರತದಲ್ಲಿ ಜಾರಿಗೆ ಬಂದಿರುವ ಬೀಜ ಕಾಯ್ದೆಯ ಪ್ರಕಾರ ಈ ಸಂಸ್ಥೆ ಚಟುವಟಿಕೆಗಳನ್ನು ನಿರ್ಧರಿಸಲಾಗಿದೆ. ಉತ್ತಮ ಮಟ್ಟದ ಬೀಜಕ್ಕೆ ಇರಬೇಕಾದ ಗುಣಮಟ್ಟಗಳನ್ನು ಅರಿತು ನೊಂದಾಯಿಸಿದ ಬೀಜ ತಾಕುಗಳನ್ನು ನಿರ್ದಿಷ್ಟ ಕಾಲಗಳಲ್ಲಿಯೇ ಭೇಟಿ ಇತ್ತು, ಪರೀಕ್ಷಿಸಿ, ತೃಪ್ತಿಕರವಾದ ತಾಕುಗಳನ್ನು ಕೊಯ್ಲಿನವರೆಗೂ ನಂತರ ಪರೀಷ್ಕರಣವಾಗಿ ಬೀಜ ಪರೀಕ್ಷೆಯ ಫಲಿತಾಂಶಗಳನ್ನು ಪಡೆದು ಪ್ರಮಾಣಿಸಲಾಗುವುದು. ಹೀಗೆ ಲೋಪದೋಷಗಳಿರುವ ಬೀಜವನ್ನು ತಳ್ಳಿ ಹಾಕಲಾಗುವುದು. ಸಂಸ್ಥೆಯು ತನ್ನ ಚಟುವಟಿಕೆಯನ್ನು ಆರಂಭಿಸಿದ ಮೊದಲನೆಯ ವರ್ಷ (೧೯೭೪-೭೫) ೬೩೧೫ ಹೆಕ್ಟೇರು ಪ್ರದೇಶವನ್ನೊಳಗೊಂಡ ಬೀಜೋತ್ಪಾದನಾ ತಾಕನ್ನು ಪರಿಶೀಲಿಸಿ, ೬೫೧೭೯ ಕ್ವಿಂಟಲ್ ಉತ್ತಮ ಬೀಜೋತ್ಪಾದನೆಯಲ್ಲಿ ನೆರವು ನೀಡಿತ್ತು. ೧೯೮೧-೮೨ರಲ್ಲಿ ೭೪೧೧ ಹೆಕ್ಟೇರುಗಳನ್ನು ಪರೀಕ್ಷಿಸಿ ೬೨೭೯೮ ಕ್ವಿಂಟಾಲ್ ಬೀಜೋತ್ಪಾದನೆಗೆ ನೆರವಾಯಿತು. ರಾಜ್ಯದಲ್ಲಿ ಸದ್ಯಕ್ಕೆ ಕೆಲವೇ ಶಾಖೆಗಳಲ್ಲಿ ಕೆಲಸ ಮಾಡುತ್ತಿರುವ ಈ ಸಂಸ್ಥೆಯು ಇನ್ನೂ ವಿಸ್ತರಣೆಗೊಂಡು ಹೆಚ್ಚಿನ ಮಟ್ಟದಲ್ಲಿ ಉತ್ತಮ ಬೀಜದ ಉತ್ಪಾದನೆ ನಿರ್ವಹಿಸಬೇಕಾಗಿದೆ.
ಬೀಜ ತಾಂತ್ರಿಕತೆ ಸಂಶೋಧನೆ:
ಸಸ್ಯ ತಳಿ ಅಭಿವೃದ್ಧಿಕರಿಂದ ಉತ್ಪಾದಿಸಿದ ವಿವಿಧ ತಳಿಗಳ ಅನುವಂಶಿಕ ಶುದ್ಧತೆ, ತಳಿಯ ಆಯಸ್ಸು ಹೆಚ್ಚಿಸುವುದು ಮತ್ತು ಅಧಿಕ ಇಳುವರಿ ತಳಿಯ ಸಾಮರ್ಥ್ಯದ ಸಂಪೂರ್ಣ ಫಲವನ್ನು ಪಡೆಯಲು ಬೀಜ ತಾಂತ್ರಿಕತೆಯಲ್ಲಿ ಸಂಶೋಧನಾ ಪ್ರಗತಿ ಅವಶ್ಯಕ. ಅಂತೆಯೇ ಬೀಜ ತಾಂತ್ರಿಕ ಪ್ರತಿಷ್ಟಾನದ ಭಾಗಗಳಾದ ಅನುವಂಶಿಕ ಶುದ್ಧತೆ ಮತ್ತು ಇಲೈಡ್ ಬೀಜದ ರಕ್ಷಣೆ, ಬೀಜ ಮತ್ತು ಬೀಜ ಬೆಳೆಗಳ ಶರೀರ ಶಾಸ್ತ್ರ ಮತ್ತು ಕೃಷಿಶಾಸ್ತ್ರ, ಬೀಜರೋಗಶಾಸ್ತ್ರ ಮತ್ತು ಬೀಜ ಕೀಟಗಳು, ಬೀಜ ಪರಿಷ್ಕರಣೆ, ಒಣಗಿಸುವುದು ಮತ್ತು ದಾಸ್ತಾನು ಮಾಡುವುದಕ್ಕಾಗಿ ಯಂತ್ರದ ನಕ್ಷೆಗಳು ಮತ್ತು ಯಾಂತ್ರಿಕ ಬೆಳವಣಿಗೆ ಮುಂತಾದ ಕ್ಷೇತ್ರಗಳಲ್ಲೆಲ್ಲ ಸಂಶೋಧನೆಯನ್ನು ಪ್ರಾರಂಭಿಸಲಾಗಿದೆ.
ಯಾವುದೇ ತಳಿಯು ಕೆಡಲು ಅಂದರೆ ತನ್ನ ಇಳುವರಿ ಸಾಮರ್ಥ್ಯವನ್ನು ಕಳೆದುಕೊಳ್ಳಲು ಅನೇಕ ಕಾರಣಗಳಿದ್ದರೂ ಪ್ರಮುಖವಾದುದು ಅನನ್ಯ ಪರಾಗಸ್ಪರ್ಶ. ಈ ಕಾರಣದಿಂದ ಕುಗ್ಗಿದ ತಳಿಯ ಸಾಮರ್ಥ್ಯವನ್ನು ಯಾವ ರೀತಿಯಿಂದಲೂ ಸರಿಪಡಿಸಲಾಗುವುದಿಲ್ಲ. ಆದ್ದರಿಂದ ವೈಜ್ಞಾನಿಕವಾಗಿ ಸುರಕ್ಷಿತ ಅಂತರವನ್ನು ಪ್ರತಿ ಬೆಳೆಗೂ ನಿರ್ಧರಿಸಬೇಕು. ಇದಕ್ಕಾಗಿ ಸಾಕಷ್ಟು ಸಂಶೋಧನೆ ನಡೆಯಬೇಕು. ಬೀಜ ಸಂಖ್ಯಾಭಿವೃದ್ಧಿಯ ಪ್ರತಿ ಹಂತದಲ್ಲಿಯೂ ತಜ್ಞರಿಂದ ತಾಕುಗಳ ಪರೀಕ್ಷೆ ನಡೆಯಬೇಕು. ಹೋಲಿಕೆಯ ತಾಕುಗಳ ಪರೀಕ್ಷೆಯಲ್ಲಿ ಪ್ರತಿ ಬೀಜ ಸಂಬಂಧಿ ಸಂಸ್ಥೆಗಳ ಪ್ರತಿನಿಧಿಯಿರಬೇಕು. ಆಯಾ ಬೆಳೆಯ ಕೋ-ಆರ್ಡಿನೇಟರ್ ಸಸ್ಯ ತಳಿ ಅಭಿವೃದ್ಧಿಕರು, ರಾಷ್ಟ್ರೀಯ ಮತ್ತು ರಾಜ್ಯ ಬೀಜ ನಿಗಮಗಳ ಪ್ರತಿನಿಧಿ, ಬೀಜ ಪ್ರಮಾಣ ಸಂಸ್ಥೆಯ ಪ್ರತಿನಿಧಿಗಳು ಕೂಡಿ ತಾಕುಗಳ ಪರೀಕ್ಷೆಯನ್ನು ಮಾಡುತ್ತಾರೆ.
ಬೀಜ ಸಂಖ್ಯಾಭಿವೃದ್ಧಿಯ ಮಾದರಿ:
ಪ್ರಮಾಣಿತ ಬೀಜ ಕನಿಷ್ಟ ಗುಣಗಳನ್ನು ಮುಟ್ಟಲು ವೈಜ್ಞಾನಿಕವಾಗಿ ಮೂರು ಬೀಜ ವರ್ಗಗಳಿವೆ. ಅಭಿವೃದ್ಧಿಕ ಬೀಜ (breeder seed) ಮೂಲಬೀಜ (foundation seed) ಮತ್ತು ಪ್ರಮಾಣಿತ ಬೀಜ (certified seed). ಅಭಿವೃದ್ದಿಕ ಬೀಜ ಮತ್ತು ಮೂಲಬೀಜಗಳು ಸಾರ್ವಜನಿಕ ಸಂಸ್ಥೆಗಳಿಂದ ನಿರ್ವಹಿಸಲ್ಪಟ್ಟರೆ, ಪ್ರಮಾಣಿತ ಬೀಜಗಳು ಸಾರ್ವಜನಿಕ ಹಾಗೂ ಖಾಸಗಿ ವಲಯಗಳಿಂದಲೂ ನಿರ್ವಹಿಸಲ್ಪಡುತ್ತದೆ. ಪ್ರಮಾಣಿಸಿದ ಬೀಜದಿಂದಲೇ ಮತ್ತೊಂದು ಸಂತತಿ ಪ್ರಮಾಣಿಸಿದ ಬೀಜವನ್ನು ಉತ್ಪಾದಿಸುವ ಪದ್ಧತಿಯೂ ಕೆಲವು ದೇಶಗಳಲ್ಲಿ ಉಂಟು.
ಅಭಿವೃದ್ಧಿಕ ಬೀಜವು ಸಂಶೋಧನಾ ಕೇಂದ್ರಗಳಲ್ಲಿ ತಳಿ ತಜ್ಞರಿಂದ ಉತ್ಪಾದಿಸಲ್ಪಟ್ಟು, ಅತ್ಯಂತ ಶುದ್ಧವಾಗಿರುತ್ತದೆ. ಬೆಳೆಯ ಉತ್ಪಾದನಾ ಸಾಮರ್ಥ್ಯದ ಆಧಾರದ ಮೇಲೆ ಎರಡು ಹಂತಗಳಲ್ಲಿ ಉತ್ಪಾದನೆಯಾಗಬಹುದು. ಆಗ ಅದನ್ನು ಅಭಿವೃದ್ಧಿಕ ಬೀಜ ಹಂತ ಒಂದು, ಅಭಿವೃದ್ಧಿಕ ಬೀಜ ಹಂತ ಎರಡು (nuclus seed) ಎಂದು ಕರೆಯಲ್ಪಡುತ್ತದೆ. ಅಭಿವೃದ್ಧಿಕ ಬೀಜದಿಂದ ಬೆಳೆ ಬೆಳೆಸಿ ಮೂಲಬೀಜವನ್ನು ಉತ್ಪಾದಿಸಲಾಗುತ್ತದೆ. ಪ್ರಮಾಣಿಸಿದ ಬೀಜವನ್ನು ಮೂಲಬೀಜದಿಂದ ಅಧಿಕ ಪ್ರಮಾಣದಲ್ಲಿ ಉತ್ಪಾದಿಸಲಾಗುತ್ತದೆ. ಇದನ್ನು ಉತ್ಪಾದಿಸಲು ಬೀಜ ಪ್ರಮಾಣ ಸಂಸ್ಥೆಗೆ ಅರ್ಜಿ ಸಲ್ಲಿಸಿ, ನಿಯಮಗಳಿಗೆ ಬದ್ಧವಾಗಿ ಬೆಳೆ ಬೆಳೆದು ಹಂತ ಹಂತದಲ್ಲಿಯೂ ಪ್ರಮಾಣ ಸಂಸ್ಥೆ ಸಿಬ್ಬಂದಿಯ ಒಪ್ಪಿಗೆ ಪಡೆದು ಚೀಟಿಯನ್ನು ಪಡೆಯಬೇಕು.
ಈ ಮೂರು ವರ್ಗಗಳಲ್ಲದೆ ಚೀಟಿ ಲಗತ್ತಿಸಿದ ಬೀಜವನ್ನು ಬೀಜೋತ್ಪಾದಕರೂ ಒದಗಿಸಬಹುದು. ಇದಕ್ಕೆ ಲಗತ್ತಿಸಿರುವ ಚೀಟಿಯಲ್ಲಿ ತಳಿಯ ಹೆಸರು, ಮೊಳಕೆ ಪ್ರಮಾಣ ಮತ್ತು ಶುದ್ದತೆಯ ಬಗ್ಗೆ ವಿವರವಿರಬೇಕು.
ಭವಿಷ್ಯತ್ತಿನ ಯೋಜನೆಗಳು:
ರಾಷ್ಟ್ರೀಯ ಕೃಷಿ ಆಯೋಗದ ಪ್ರಕಾರ ಕ್ರಿ.ಶ. ೨೦೦೦ ರಷ್ಟೊತ್ತಿಗೆ ೨೦೦ ಮಿಲಿಯನ್ ಹೆಕ್ಟೇರುಗಳಲ್ಲಿ ಕ್ಷೇತ್ರದಲ್ಲಿ ಎಲ್ಲ ತರದ ಧಾನ್ಯ, ವಾಣಿಜ್ಯ, ತೋಟಗಾರಿಕೆ, ಪ್ಲಾಂಟೇಷನ್ ಮತ್ತು ಮೇವಿನ ಬೆಳೆಗಳಿಗೆ ೭೦ ಬೀಜ ಸಂಸ್ಥೆಗಳು ಬೇಕಾಗುತ್ತವೆ. ರಾಷ್ಟ್ರೀಯ ಮತ್ತು ರಾಜ್ಯಮಟ್ಟದಲ್ಲಿ ಸರಕಾರಿ ಮತ್ತು ಖಾಸಗಿಯವರನ್ನು ಕೂಡಿಸಿ ೫೦ ಮೂಲಬೀಜ ಸಂಸ್ಥೆಗಳು ಬೇಕಾಗುತ್ತದೆ. ಮತ್ತು ೩೬೦ ಪ್ರಮಾಣಿತ ಬೀಜ ಸಂಸ್ಥೆಗಳು ಬೇಕಾಗುತ್ತದೆ. ಇದಕ್ಕೆ ೩೦೦೦ ಬೀಜ ಪರಿಷ್ಕರಣ ಯೂನಿಟ್‌ಗಳು ಮತ್ತು ಅಷ್ಟೇ ಸಂಖ್ಯೆಯಲ್ಲಿ ದಾಸ್ತಾನು ಸೌಕರ್ಯಗಳು ಬೇಕಾಗುತ್ತವೆ.
ರಾಷ್ಟ್ರೀಯ ಕೃಷಿ ಆಯೋಗಕ್ಕೆ ಬೀಜೋದ್ಯಮವು ಹೆಚ್ಚಿನ ಪ್ರಮಾಣದಲ್ಲಿ ಬೆಳೆಯುವಂತೆ ಮಾಡುವುದಕ್ಕಾಗಿ ವಿಶ್ವಬ್ಯಾಂಕಿನ ನೆರವು ದೊರಕಿದೆ. ಈ ಯೋಜನೆಯಲ್ಲಿ ೧೬ ಕೃಷಿ ವಿ.ವಿ. ಯಲ್ಲಿ ೨೬ ಅಭಿವೃದ್ಧಿಕ ಬೀಜೋತ್ಪಾದನೆಯ ಶಾಖೆಗಳನ್ನು ೬ ರಾಷ್ಟ್ರೀಯ ಕೃಷಿ ಸಂಶೋಧನಾ ಕೇಂದ್ರಗಳನ್ನು ಕೃಷಿ ವಿಶ್ವವಿದ್ಯಾನಿಲಯಗಳಲ್ಲಿ ೨೪ ಮೂಲಬೀಜ ಉತ್ಪಾದನೆ ಶಾಖೆಗಳನ್ನು ಮತ್ತು ೧೦ ರಾಜ್ಯ ಬೀಜ ನಿಗಮಗಳನ್ನು ಸ್ಥಾಪಿಸುವಲ್ಲಿ ಸಹಾಯ ಮಾಡಿದೆ. ಅದಲ್ಲದೆ ೧೧ ಕೃಷಿ ವಿವಿಗಳಲ್ಲಿ ಬೀಜ ತಾಂತ್ರಿಕ ಸಂಶೊಧನಾ ಪ್ರಯೋಗಾಲಯಗಳು ಸ್ಥಾಪಿಸಲ್ಪಟ್ಟಿವೆ. ಅಭಿವೃದ್ಧಿಕ ಬೀಜ ಉತ್ಪಾದನಾ ಮತ್ತು ಪರಿಷ್ಕರಣ ಕೇಂದ್ರ (BSPUS) ಮೂಲಬೀಜ ಉತ್ಪಾದನಾ ಮತ್ತು ಪರಿಷ್ಕರಣ ಕೇಂದ್ರ (FSPUS) ಪ್ರಮಾಣಿತ ಬೀಜ ಉತ್ಪಾದನಾ ಮತ್ತು ಪರಿಷ್ಕರಣ ಕೇಂದ್ರ ಮತ್ತು ಬೀಜ ತಾಂತ್ರಿಕತೆ ಸಂಶೋಧನೆ (SRT)  ಪ್ರಯೋಗಾಲಯಗಳು ಅತ್ಯಾಧುನಿಕ ಸಲಕರಣೆ ಮತ್ತು ಸೌಲಭ್ಯಗಳನ್ನು ತಮ್ಮ ಕಾರ್ಯಕ್ಕಾಗಿ ಬಳಸಿಕೊಳ್ಳುತ್ತಿವೆ.
ಬೀಜ ಪ್ರಗತಿ ಕಾರ್ಯದಲ್ಲಿ ಒಳಗೊಂಡಿರುವ ಸಂಸ್ಥೆಗಳು:
ಸಾರ್ವಜನಿಕ ಮತ್ತು ಖಾಸಗಿ ಸಂಸ್ಥೆಗಳು ಬಹುದೊಡ್ಡ ಸಂಖ್ಯೆಯಲ್ಲಿ ಬೀಜ ಪ್ರಗತಿಯ ಕಾರ್ಯದಲ್ಲಿ ಮಗ್ನವಾಗಿದೆ. ಈ ಸಂಸ್ಥೆಗಳು ಮುಖ್ಯವಾಗಿ ಕೇಂದ್ರ ಮತ್ತು ರಾಜ್ಯ ಸರಕಾರಗಳು (ಕೃಷಿ ಶಾಖೆ), ಭಾರತೀಯ ಕೃಷಿ ಸಂಶೋಧನಾ ಪರಿಷತ್ತು, (ICAR) ರಾಜ್ಯ ಮತ್ತು ಕೇಂದ್ರ ಕೃಷಿ ಸಂಶೋಧನಾ ಕೇಂದ್ರಗಳು, ಕೃಷಿ ವಿಶ್ವವಿದ್ಯಾನಿಲಯಗಳು, ರಾಷ್ಟ್ರೀಯ ರಾಜ್ಯ ಬೀಜ ನಿಗಮಗಳು, ರಾಷ್ಟ್ರೀಯ ಮತ್ತು ರಾಜ್ಯ ಮಟ್ಟದ ಸಹಕಾರಿ ಮಾರುಕಟ್ಟೆ ಸಂಸ್ಥೆಗಳು, ಹಳ್ಳಿ, ತಾಲ್ಲೂಕು ಮತ್ತು ಜಿಲ್ಲಾ ಮಟ್ಟದ ಸಹಕಾರ ಮಾರುಕಟ್ಟೆ ಸಂಸ್ಥೆಗಳು, ಖಾಸಗಿ ಬೀಜ ಕಂಪನಿಗಳು ಮತ್ತು ಬೀಜ ನಿಗಮಗಳು, ಇದಲ್ಲದೆ ಪ್ರಗತಿಪರ ರೈತರು, ಬೀಜ ಬೆಳೆಯುವವರು ಮತ್ತು ವರ್ತಕರ ಸಂಘಗಳು ಇವೇ ಮುಂತಾದವು.
ಭಾರತೀಯ ಕೃಷಿ ಸಂಶೊಧನಾ ಪರಿಷತ್ತು ರಾಷ್ಟ್ರೀಯ ಕೃಷಿ ಸಂಶೋಧನಾ ಪರಿಷತ್ತು, ರಾಷ್ಟ್ರೀಯ ಕೃಷಿ ಸಂಶೋಧನಾ ಸಂಸ್ಥೆಗಳು, ಕೃಷಿ ವಿವಿ.ಗಳೊಂದಿಗೆ ಜೊತೆಗೂಡಿ ಬೀಜ ಸಂಶೋಧನೆ ಮತ್ತು ಸಂಶೋಧನೆಗೆ ಮಾರ್ಗದರ್ಶನ ಹಾಗೂ ಸಹಾಯ ನೀಡುತ್ತಿವೆ. ರಾಷ್ಟ್ರೀಯ ಬೀಜ ನಿಗಮವು ಭಾರತೀಯ ಕೇಂದ್ರಮಟ್ಟದ ಬೀಜೋದ್ಯಮದ ಏಕಮಾತ್ರ ಸಂಸ್ಥೆಯಾಗಿದೆ. ಅದು ಸ್ವತಃ ಉತ್ಪಾದನೆ, ಪರಿಷ್ಕರಣೆ ಮತ್ತು ಬೀಜ ಪ್ರಮಾಣ ಕಾರ್ಯಗಳಲ್ಲಿ ಮಗ್ನವಾಗಿದ್ದರೂ ಸಹ, ಅದು ಮಾರುಕಟ್ಟೆ ಮತ್ತು ಸೇವಾಸಂಘಟನೆ ಕಾರ್ಯಕರ್ತರ ಮೂಲಕ ಭವಿಷ್ಯದ ಬೀಜೋದ್ಯಮದ ಪ್ರಗತಿಯಲ್ಲಿ ಪ್ರಮುಖ ಪಾತ್ರ ವಹಿಸುತ್ತಿದೆ.
ರಾಜ್ಯ ಬೀಜ ನಿಗಮಗಳು, ಪಂಜಾಬ್, ಹರಿಯಾಣ, ರಾಜಸ್ಥಾನ, ಬಿಹಾರ, ಉತ್ತರ ಪ್ರದೇಶ, ಒರಿಸ್ಸಾ, ಮಹಾರಾಷ್ಟ್ರ, ಮಧ್ಯಪ್ರದೇಶ, ಆಂಧ್ರಪ್ರದೇಶ ಮತ್ತು ಕರ್ನಾಟಕದಲ್ಲಿ ಸ್ಥಾಪಿಸಲ್ಪಟ್ಟಿವೆ. ರಾಜ್ಯ ಬೀಜ ನಿಗಮಗಳ ನಿರ್ಮಾಣ ೬೦ರ ದಶಕದಲ್ಲಿ ಪಂತನಗರದಲ್ಲಿ ಮಾಡಿದ ಕೆಲಸಕ್ಕೆ ಅತ್ಯುತ್ತಮ ಕಾಣಿಕೆಯಾಗಿ ತಾರಾಯ್ ಪ್ರಗತಿ ನಿಯಮ (TDC) ಹುಟ್ಟಿತು. ಈಗ ಇದು ಭಾರತದಲ್ಲಿ ಬೀಜ ನಿಗಮದ ಮಾದರಿಯಾಗಿ ನಿಂತಿದೆ. ಬೀಜ ಕಾನೂನಿನ ಪ್ರವೇಶದಿಂದಾಗಿ ರಾಜ್ಯ ಸರಕಾರಗಳು ಬೀಜೋತ್ಪಾದನೆ ಮತ್ತು ಪ್ರಮಾಣ ನೋಡಿಕೊಳ್ಳುವ ಸಲುವಾಗಿ ತಮ್ಮ ಸ್ವಂತ ಬೀಜ ಪ್ರಮಾಣ ಸಂಸ್ಥೆಗಳನ್ನು ಸ್ಥಾಪಿಸಿದೆ.
ಸದ್ಯದಲ್ಲೇ ಉಳಿದ ರಾಜ್ಯ ಸರಕಾರಗಳೂ ತಮ್ಮ ಅವಶ್ಯಕತೆಗನುಸಾರವಾಗಿ ತಮ್ಮದೇ ಆದ ಬೀಜ ನಿಗಮಗಳನ್ನು ಮತ್ತು ಪ್ರಮಾಣ ಸಂಸ್ಥೆಗಳನ್ನು ಸ್ಥಾಪಿಸಲು ಅನುವಾಗುತ್ತಿವೆ.
ರಾಷ್ಟ್ರೀಯ ಬೀಜ ಯೋಜನೆ:
ರಾಷ್ಟ್ರೀಯ ಬೀಜ ಯೋಜನೆಯ ಅಡಿಯಲ್ಲಿ ಭಾರತೀಯ ಕೃಷಿ ಸಂಶೋಧನಾ ಪರಿಷತ್ತು ರಾಷ್ಟ್ರ ಮತ್ತು ಪ್ರಾಂತೀಯ ಮಟ್ಟದ ಅಭಿವೃದ್ಧಿಕ ಬೀಜಗಳ ಉತ್ಪಾದನೆ ಮತ್ತು ಗುಣಮಟ್ಟವನ್ನು ಗುರುತಿಸಿ ಸಂಘಟನೆ ನಡೆಸುತ್ತಿದೆ. ರಾಜ್ಯ ಮತ್ತು ಸ್ಥಳೀಯ ತಳಿಗಳ ಅಭಿವೃದ್ಧಿಕ ಬೀಜ ಉತ್ಪಾದನೆ ರಾಜ್ಯ ಕೃಷಿ ವಿವಿಗಳು ಮತ್ತು ಸಂಬಂಧಿಸಿದ ರಾಜ್ಯ ಬೀಜ ನಿಗಮಗಳ ಜವಾಬ್ದಾರಿಯಾಗಿದೆ. ರಾಷ್ಟ್ರೀಯ ಮತ್ತು ಪ್ರಾಂತೀಯ ಮಟ್ಟದ ಮೂಲಬೀಜ ತಳಿಗಳ ಉತ್ಪಾದನೆ ಮತ್ತು ಸಂಘಟನೆ ರಾಷ್ಟ್ರೀಯ ಬೀಜ ನಿಗಮದ ಕಾರ್ಯ ಇದಕ್ಕೆ ಪ್ರಮಾಣಿಕ ಬೀಜಗಳ ಉತ್ಪಾದನೆ, ಪರಿಷ್ಕರಣೆ, ದಾಸ್ತಾನು ಮತ್ತು ಮಾರುಕಟ್ಟೆ ಜವಾಬ್ದಾರಿ ಇದ್ದರೂ ಕುಡ ರಾಜ್ಯ ಬೀಜ ನಿಗಮಗಳಲ್ಲದೆ ಅಂತರ ರಾಜ್ಯ ಮಾರುಕಟ್ಟೆ ಮತ್ತು ರಾಜ್ಯಗಳಲ್ಲಿ ಮಾರಾಟದ ವ್ಯವಸ್ಥೆ ಕೂಡ ಇದರದೇ ಆಗಿದೆ. ರಾಷ್ಟ್ರೀಯ ಬೀಜ ನಿಗಮವು ರಾಷ್ಟ್ರೀಯ ಬೀಜ ಯೋಜನೆಗಳ ಬಗ್ಗೆ ತಾಂತ್ರಿಕ ವರ್ಗದವರಿಗೆ ಬೀಜ ಪರೀಕ್ಷೆ ಮತ್ತು ಪರಿಷ್ಕರಣೆಯಲ್ಲಿ ಅಲ್ಪಾವಧಿಯ ತರಬೇತಿಯನ್ನು ಕೊಡುವ ಕಾರ್ಯ ನಿರ್ವಹಿಸುತ್ತಿದೆ.
ರಾಷ್ಟ್ರೀಯ ಬೀಜ ಯೋಜನೆಗಳ ಅಡಿಯಲ್ಲಿ ೧೧ ಕೃಷಿ ವಿವಿಗಳಲ್ಲಿ ಬೀಜ ತಾಂತ್ರಿಕ ಸಂಶೋಧನೆ ಕೇಂದ್ರಗಳನ್ನು ಸ್ಥಾಪಿಸಲಾಗಿದೆ. ವಿಶ್ವ ಬ್ಯಾಂಕಿನ ಪರಿಣಿತರು ಇವೆಲ್ಲ ಪ್ರಯೋಗಾಲಯಗಳಿಗೆ ಬೇಕಾಗುವ ಸೌಕರ್ಯಗಳನ್ನು ನೀಡುತ್ತಿದ್ದಾರೆ. ಕೃಷಿ ವಿ.ವಿ. ಗಳು ಕಳುಹಿಸಿದ ಅಭ್ಯರ್ಥಿಗಳಿಗೆ ಬೀಜ ತಾಂತ್ರಿಕ ಜ್ಞಾನದಲ್ಲಿ ತರಬೇತಿಯನ್ನು ಭಾರತ ಮತ್ತು ಹೊರದೇಶದಲ್ಲಿ ನೀಡಲಾಗುತ್ತಿದೆ.
ಖಾಸಗಿ ವಲಯಗಳಲ್ಲಿ ಬೀಜೋದ್ಯಮ:
ಸಹಕಾರಿ ಸಂಸ್ಥೆಗಳು ಚಿಲ್ಲರೆಯಾಗಿ (Retail) ಬೀಜ ವಿತರಣೆ, ಬೀಜೋತ್ಪಾದನೆಯ ಬೆಳವಣಿಗೆ ಮತ್ತು ಪರಿಷ್ಕರಣೆಯ ಕಾರ್ಯದಲ್ಲಿ ಉತ್ತಮ ಸೇವೆ ಸಲ್ಲಿಸುತ್ತಿವೆ. ಈ ಉದ್ಯಮವು ಸಾರ್ವಜನಿಕ ಸಂಸ್ಥೆಗಳಿಗೆ ಮಾತ್ರ ಮೀಸಲಾಗಿಲ್ಲ. ಹೆಚ್ಚಿನ ಸಂಖ್ಯೆಯಲ್ಲಿ ರೈತರಿಗೆ ಬೇಕಾಗುವ ವಿವಿಧ ಬೀಜಗಳನ್ನು ಪರಿಣಾಮಕಾರಿಯಾಗಿ ಪೂರೈಸಲು ಖಾಸಗಿ ಸಂಸ್ಥೆಗಳೂ ಮುಂದೆ ಬಂದಿವೆ. ಇವು ದೇಶಕ್ಕೆ ಉತ್ತಮ ಸೇವೆ ಸಲ್ಲಿಸುತ್ತಿವೆಯಲ್ಲದೆ ಬೇರೆ ದೇಶಗಳಿಗೆ ಬೀಜಗಳನ್ನು ರಫ್ತು ಮಾಡುತ್ತಿವೆ.
ಭಾರತೀಯ ಕೃಷಿ ಅಭಿವೃದ್ಧಿ ಮತ್ತು ಪ್ರಮಾಣಿತ ಬೀಜೋತ್ಪಾದಕರ ಸಂಘ, ಅಖಿಲ ಭಾರತ ತರಕಾರಿ ಬೀಜೋತ್ಪಾದಕರು, ವರ್ತಕರು, ಮತ್ತಿತರ ಬೀಜ ಸಂಬಂಧಿ ಸಂಸ್ಥೆಗಳು ಬೀಜ ಸಂಸ್ಥೆಗಳ ಕಾರ್ಯಾಚರಣೆಯಲ್ಲಿ ತಲೆದೋರುವ ಅನೇಕ ಸಂಸ್ಥೆಗಳನ್ನು ಮತ್ತು ಅದಕ್ಕೆ ಪರಿಹಾರ ಕ್ರಮಗಳನ್ನು ಚರ್ಚಿಸುವ ಕೆಲಸ ಮಾಡುತ್ತಿವೆ.
ದೇಶವು ಕಳೆದ ೧೫ ದಾಖಲೆ ವರ್ಷಗಳಲ್ಲಿ ಸ್ವಾವಲಂಬಿಯಾಗಿದ್ದರೂ, ಬೀಜ ಕಾರ್ಯಕ್ರಮ ತೃಪ್ತಿಕರವಾಗಿಲ್ಲ. ಗೋಧಿ ಮತ್ತು ಬತ್ತಗಳ ಸುಧಾರಿಸಿದ ತಳಿಗಳನ್ನು ಹೆಚ್ಚಿನ ಕ್ಷೇತ್ರದಲ್ಲಿ ರಾಷ್ಟ್ರೀಯ ಮತ್ತು ರಾಜ್ಯ ಬೀಜ ನಿಗಮಗಳು, ಖಾಸಗಿ ಬೀಜ ಸಂಸ್ಥೆಗಳು ಬೆಳೆಸಿದ್ದರೂ ಸಹ, ದ್ವಿದಳ ಕಾಳುಗಳು, ಎಣ್ಣೆಕಾಳುಗಳು, ಜೋಳ, ಮೆಕ್ಕೆಜೋಳ ಮತ್ತು ಗೋಧಿಗಳ ಹೈಬ್ರಿಡ್ ತಳಿಗಳಲ್ಲಿ ಸುಧಾರಣೆ ಹೇಳಿಕೊಳ್ಳುವಷ್ಟಿಲ್ಲ. ಈ ಸಮತೋಲನದ ಬಗ್ಗೆ ಸಂಬಂಧಿಸಿದವರ ಲಕ್ಷ್ಯ ಸೆಳೆಯಬೇಕು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಬೀಜವಿಲ್ಲದ ಬತ್ತ
ಬೀಜವಿಲ್ಲದ ಸಂತಾನಾಭಿವೃದ್ಧಿ ಕೃಷಿಯಲ್ಲಿ ಅಪೂರ್ವವಾದ ಸಂಗತಿಯೇನೂ ಅಲ್ಲ. ಬೇರು ಕಾಂಡ, ಎಲೆ ಹೀಗೆ ಸಸ್ಯದ ಕೆಲವು ಭಾಗಗಳಿಂದ ಹೊಸ ಸಸ್ಯವನ್ನು ಪಡೆಯುವುದು ಅನಾದಿ ಕಾಲದಿಂದಲೂ ಬಳಕೆಯಲ್ಲಿದೆ. ಆದರೆ ಬತ್ತದಲ್ಲಿ ಮಾತ್ರ ಈ ರೀತಿಯ ಸಂತಾನಾಭಿವೃದ್ಧಿ ಹೊಸದೆಂದೇ ಹೇಳಬಹುದು. ಕೂಳೆ ಬೆಳೆ ಅಂದರೆ ಒಂದು ಬೆಳೆಯನ್ನು ಕೊಯ್ಲು ಮಾಡಿದಾಗ ಭೂಮಿಯಲ್ಲೇ ಉಳಿದಿರುವ ಕಾಂಡವು ಹಿತವಾದ ವಾತಾವರಣ ದೊರಕಿದಾಗ ಮತ್ತೆ ಚಿಗುರಿ ಮತ್ತೊಂದು ಹೊಸ ಬೆಳೆಯನ್ನೇ ನೀಡಬಲ್ಲ ಸಾಧ್ಯತೆಯ ಬಗ್ಗೆ ವಿವರಗಳನ್ನು ಪ್ರತ್ಯೇಕವಾಗಿ ಕೊಡಲಾಗಿದೆ. ಬೀಜ ಮತ್ತು ಕೂಳೆ ಇವೆರಡನ್ನೂ ಬಿಟ್ಟರೆ ಬೇರೆ ಯಾವ ಮಾರ್ಗವೂ ಹತ್ತದ ಸಸ್ಯ ಉತ್ಪಾದನೆಯಲ್ಲಿ ಸಾಧ್ಯವೆನಿಸಿರಲಿಲ್ಲ. ಆದರೆ ೧೯೬೭ ರಿಂದ ನಡೆಸಿದ ಸಂಶೋಧನೆಯಿಂದ ಬತ್ತದ ಸಸ್ಯದ ಯಾವುದೇ ಒಂದು ಭಾಗ (ಜೀವಕೋಶ) ಅಥವಾ ಪರಾಗದಿಂದ ಇಡೀ ಸಸ್ಯವನ್ನೇ ಬೆಳೆಸಬಲ್ಲ ಅತ್ಯಂತ ಆಧುನಿಕ ವಿಧಾನಗಳು ಪ್ರಯೋಗದಲ್ಲಿರುವುದು ಮತ್ತು ಕೆಲವು ಸಂಶೋಧಕರು ಈಗಾಗಲೇ ಸಫಲರಾಗಿರುವುದು ತಿಳಿದು ಬಂದಿದೆ. ಇದರ ಬಗ್ಗೆ ಈವರೆಗೆ ದೊರಕಿರುವ ಮಾಹಿತಿ ಕೆಳಕಂಡಂತಿವೆ.
ಸ್ವಚ್ಛಗೊಳಿಸಿದ ಬತ್ತದ ಬೀಜವನ್ನು ಒಂದು ನಿರ್ಧಿಷ್ಟ ರಾಸಾಯನಿಕ ವಸ್ತು ಮತ್ತು ೨, ೪ ಡಿ ಮಿಶ್ರಣದಲ್ಲಿಟ್ಟು ಕ್ಯಾಲಸ್ ಬೆಳೆಯುವಂತೆ ಮಾಡಬಹುದು. (ಯಮಾಡಾ, ಜನಾಕ ಮತ್ತು ಟಕಾಹಾಶಿ ೧೯೬೭) ಈ ಕ್ಯಾಲಸ್ ಅನ್ನು ಆಕ್ಸಿನ್ ರಹಿತ ಮಾಧ್ಯಮಕ್ಕೆ ವರ್ಗಾಯಿಸುವುದರಿಂದ ಸಸ್ಯದ ಕಾಂಡ ಮತ್ತು ಬೇರು ಬೆಳೆಯಲು ಅನುವಾಗುವಂತೆ ಮಾಡಬಹುದು. (ನಿಶಿ, ಯಮುಡಾ ಮತ್ತು ಟಕಾಹಾಶಿ ೧೯೬೮) ಹೀಗೆ ಒಮ್ಮೆ ಕ್ಯಾಲಸ್ ಬೆಳೆಸಿ ಅದರಿಂದ ಬಂದ ಸಸ್ಯದಿಂದ ಮತ್ತು ಕ್ಯಾಲಸ್ ಬೆಳೆಸಲು ಯತ್ನಿಸಿದರೆ, ಒಂದೆರಡು ಸಂತತಿಯ ನಂತರ ಈ ಸಸ್ಯವು ಮತ್ತೆ ಕ್ಯಾಲಸ್ ಹೊರಡಿಸುವ ಶಕ್ತಿಯನ್ನು ಕಳೆದುಕೊಳ್ಳುವುದು ಈ ವಿಧಾನದ ಅಭಿವೃದ್ಧಿಗೆ ಅಡಚಣೆಯಾಗಿದೆ. ಸಸ್ಯದ ಯಾವುದೇ ಒಂದು ಭಾಗದ ಜೀವಕೋಶವನ್ನು ಬಿಡಿಸಿ ತೆಗೆದು ಒಂದು ನಿರ್ದಿಷ್ಟ ಮಾಧ್ಯಮವನ್ನು ೨, ೪ ಡಿ ಜೊತೆ ಕೂಡಿಸಿ, ಅಥವಾ ನ್ಯಾಫ್ತಲೀಸ್ ಅಸಿಟೆಕ್ ಆಸಿಡ್ (ಎನ್.ಎ.ಎ.) ಜೊತೆ ಕೂಡಿಸಿ ಕ್ಯಾಲಸ್ ಬೆಳೆಯುವಂತೆ ಮಾಡಬಹುದು. ಪರಾಗದಿಂದ ಬೆಳೆದ ಕ್ಯಾಲಸ್ ನ ಜೀವಕೋಶಗಳಲ್ಲಿ ಕೇವಲ ಒಂದೊಂದೇ ವರ್ಣ ತಂತು ಮಾತ್ರ ಇದ್ದು, ಸಸ್ಯವು ಅಗುಣಿತವಾಗಿರುತ್ತದೆ. ಆದರೆ ಇತರೇ ಭಾಗದಿಂದ ಬೆಳೆಸಿದ ಕ್ಯಾಲಸ್‌ನಲ್ಲಿ ಕ್ಯಾಲಸ್ ಅಭಿವೃದ್ಧಿ ಹೊಂದುತ್ತಿರುವುದಾಗಿ ಒಂದು ಅಸಾಧಾರಣವಾದ ಒತ್ತಡವೇ ಕಾರಣ. ಆದರೂ ಪ್ರತಿಯೊಂದು ವರ್ಣತಂತು ಮತ್ತು ಜೀವವಾಹಿಗಳು ಎರಡೆರಡು ಇದ್ದು, (ದ್ವಿಗುಣಿತ, ವಿಭಿನ್ನಲಿಂಗಿ) ಸಂತಾನಾಭಿವೃದ್ಧಿಯಲ್ಲಿ ವ್ಯತ್ಯಾಸ ಕಂಡು ಬರುವುದಿಲ್ಲ ಎಂಬುದು ಗಮನಿಸಬೇಕಾದ ಅಂಶ. ಪರಾಗದಿಂದ ಉಂಟಾದ ಅಗುಣಿತ ಕ್ಯಾಲಸ್ ಅನ್ನು ಕ್ಯಾಲಿಸಿನ್ ರಾಸಾಯನದಿಂದ ಉಪಚರಿಸಿ ಅದನ್ನು ದ್ವಿಗುಣಿತವಾಗಿ ಮಾರ್ಪಡಿಸಬಹುದು. (ವೂ ಮತ್ತು ಸು. ೧೯೭೫) ಕೆಲವು ವೇಳೆ ಕ್ಯಾಲಸ್ ಬೆಳೆಸಿದಾಗ ಬಿಳಿ ಸಸಿಗಳೇ ಲಭ್ಯವಾಗುವುದೂ ಎಂದು ಅನುಭವವಾಗಿದೆ. ಆದರೆ ಕೆಲವು ತಳಿಗಳಲ್ಲಿ ಬಿಳಿ ಸಸಿಗಳು ಒಮ್ಮೆಯೂ ಕಾಣಿಸಿಕೊಳ್ಳದಿರುವುದು ಆಶಾದಾಯಕವಾದ ಸಂಗತಿ. ಕ್ಯಾಲಸ್ ಬೆಳೆಯುವ ಶಕ್ತಿಯಲ್ಲಿಯೂ ಸಹ ತಳಿಯಿಂದ ತಳಿಗೆ ಸಾಕಷ್ಟು ವ್ಯತ್ಯಾಸ ವೇದ್ಯವಾಗಿದೆ. ಉದಾ: ನೋರಿನ್ ೨೦ ತಳಿಯು ಇತರ ತಳಿಗಳಿಗಿಂತ ೪ರಷ್ಟು ಹೆಚ್ಚು ಕ್ಯಾಲಸ್ ಹೊರಡಿಸಿತು. ಒಟ್ಟಿನಲ್ಲಿ ಇಂಡಿಕಾ ತಳಿಗಳಿಗಿಂತ ಜಪಾನಿಕಾ ತಳಿಗಳ ಪರಾಗಗಳು ಹೆಚ್ಚು ಕ್ಯಾಲಸ್ ಹೊರಡಿಸುವ ಶಕ್ತಿ ಹೊಂದಿದೆ ಎಂದು ವರದಿಯಾಗಿದೆ.
ಕ್ಯಾಲಸ್ ಬೆಳವಣಿಗೆಗೆ ಸುಕ್ರೋಸ್ ಅತ್ಯಾವಶ್ಯಕ ಸಾಂದ್ರತೆ ಅಷ್ಟು ಮುಖ್ಯವಲ್ಲ. ಅದರ ಕ್ಯಾಲಸ್ ಹೆಚ್ಚು ಸಂಖ್ಯೆಯಲ್ಲಿ ಬೆಳೆಯಲು ನ್ಯಾಫ್ತಲಿನ್ ಅಸಿಟಿಕ್ ಆಮ್ಲ ಸಹಾಯಕಾರಿಯಾಗುತ್ತದೆ. ತಳೀಕರಣದಲ್ಲಿ ಕ್ಯಾಲಸ್ ಬೆಳವಣಿಗೆಯ ಪ್ರಯೋಜನವನ್ನು ಪಡೆಯಲು, ಮೊದಲು ಉತ್ತಮ ಪ್ರತಿಕ್ರಿಯೆ ತೋರುವ ತಳಿಗಳ ಆಯ್ಕೆ ಮುಖ್ಯವಾದ ಅಂಶ. ಬೆಳೆಯುವ ಮಾಧ್ಯಮಕ್ಕಿಂತ ಉತ್ತಮ ಪ್ರತಿಕ್ರಿಯೆ ತೋರುವ ತಳಿಗಳ ಆಯ್ಕೆಗೆ ಹೆಚ್ಚು ಪ್ರಾಮುಖ್ಯತೆ ಕೊಡಬೇಕು ಎಂದು ಅಭಿಪ್ರಾಯ ಪಡಲಾಗಿದೆ.
ಕ್ಯಾಲಸ್ ಬೆಳವಣಿಗೆಯ ತಳೀಕರಣದಲ್ಲಿ ಹೆಚ್ಚು ಪ್ರಯೋಜನವಾಗಬಲ್ಲ ರೀತಿಯೆಂದರೆ ವರ್ಣತಂತುಗಳ ಸಂಖ್ಯೆಯನ್ನು ದ್ವಿಗುಣಗೊಳಿಸುವಿಕೆ. ಎರಡು ತಳಿಗಳ ಸಂಕರಣದಿಂದ ಲಭಿಸಿದ ಮಿಶ್ರ ಸಸ್ಯ (ಎಫ್) ದ ಪರಾಗದಿಂದ ಕ್ಯಾಲಸ್ ಬೆಳೆಸಿ, ಒಂದು ತಳಿಯಿಂದ ೧೧ ವರ್ಣ ತಂತುಗಳು ಮತ್ತೊಂದು ತಳಿಯಿಂದ ಇನ್ನೊಂದು ವರ್ಣತಂತು ಕೂಡಿಕೊಂಡು ಎರಡೂ ತಳಿಗಳಲ್ಲಿಯೂ ಇರುವ ಉತ್ತಮ ಗುಣಗಳನ್ನು ಒಂದರಲ್ಲಿ ಸೇರಿಸುವಂತೆ ಇರುವಾಗ, ಇದರ ವರ್ಣ ತಂತುಗಳ ಸಂಖ್ಯೆಯನ್ನು ದ್ವಿಗುಣ ಗೊಳಿಸಿ, ಏಕೈಕ ರೀತಿಯ ಪೀಳಿಗೆಯನ್ನು ಕೊಡಬಲ್ಲ ಸಸ್ಯವನ್ನು (ಸಮಲಿಂಗ ದ್ವಿಗುಣಿತ ಸಸ್ಯ) ಪಡೆಯಲು ಸಾಧ್ಯ. ಇದನ್ನು ಸುಮಾರು ಒಂದು ವರ್ಣದ ಅವಧಿಯಲ್ಲಿ ಮುಗಿಸಬಹುದು. ಇಷ್ಟೇ ಕಾರ್ಯವನ್ನು ಸಾಂಪ್ರದಾಯಿಕ ರೀತಿಯಲ್ಲಿ ತಿರುವು ಸಂಕರಣದ ಮೂಲಕ ಸಾಧಿಸಬೇಕಾದರೆ ಮೂರು ವರ್ಷಗಳೂ ಸಾಲದಿರಬಹುದು ಎಂಬುದು ಗಮನಿಸಬೇಕಾದ ಅಂಶ. ಆದರೆ ಎರಡನೆಯ ತಳಿಯಿಂದ ಬಂದ ಒಂದು ವರ್ಣ ತಂತುವು ಉತ್ತಮ ಗುಣಗಳ ಜೊತೆಗೆ ಕೆಲವು ಅಹಿತ ಗುಣಗಳಿಗೆ ಕಾರಣವಾದ ಜೀವವಾಹಿಗಳನ್ನೂ ಒಳಗೊಂಡಿದ್ದರೆ ಆಗ ಸಾಂಪ್ರದಾಯಿಕ ವಿಧಾನವನ್ನು ಬಳಸಬೇಕಾಗುತ್ತದೆ. ಬತ್ತದಲ್ಲಿ ಇಂಡಿಕಾ ಜಪಾನಿಕಾ ಸಂಕರಣಗಳಿಂದ ಉತ್ತಮ ಗುಣಗಳನ್ನುಳ್ಳ ತಳೀಕರಣ ನಡೆಸಲು ಈ ವಿಧಾನವು ಬಹಳ ಸಹಕಾರಿಯಾಗಬಲ್ಲದೆನಿಸಿದೆ.
ಕ್ಯಾಲಸ್ ಬೆಳವಣಿಗೆಯ ಇನ್ನೊಂದು ಅನುಕೂಲವೆಂದರೆ ವೈವಿಧ್ಯತೆಯ ಸೃಷ್ಟಿ. ಅಧಿಕ ಸಂಖ್ಯೆಯಲ್ಲಿ ಜೀವಕೋಶಗಳಿಂದ ಕ್ಯಾಲಸ್ ಬೆಳೆಸಿದಾಗ ಪರಿಸ್ಥಿತಿಯ ಒತ್ತಡದಿಂದ ವೈವಿಧ್ಯತೆ ಕಂಡು ಬರುತ್ತದೆ. ಉತ್ಪರಿವರ್ತನೆಗೆ ಕಾರಣವಾಗುವ ರಾಸಾಯನಿಕ ವಸ್ತುಗಳನ್ನು ಬಳಸಿ ಈ ವೈವಿಧ್ಯತೆಯನ್ನು ಮತ್ತಷ್ಟು ಹೆಚ್ಚಿಸಬಹುದು. ನಂತರ ಸಂಶೋಧಕರು ಇಚ್ಚಿಸಿದ ಗುಣಗಳನ್ನು ಒಳಗೊಂಡ ಪ್ರಭೇಧಗಳನ್ನು ಆಯ್ಕೆ ಮಾಡಿ ಅಭಿವೃದ್ಧಿಗೊಳಿಸಬಹುದು. ಇದಕ್ಕೆ ನೆರವಾಗಲು ಕೆಲವು ನಿರ್ದಿಷ್ಟ ರಾಸಾಯನಿಕ ವಸ್ತುಗಳನ್ನು ಕ್ಯಾಲಸ್ ಬೆಳೆಯುವ ಮಾಧ್ಯಮಕ್ಕೆ ಸೇರಿಸಿದರೆ, ಹಳೆಯ ಗುಣವನ್ನು ಮಾತ್ರ ಹೊಂದಿರುವ ಜೀವಕೋಶಗಳು ನಶಿಸಿ ಹೋಗುವಂತೆಯೂ, ಕೇವಲ ಹೊಸ ಹಾಗೂ ವೈವಿಧ್ಯತೆಯುಳ್ಳ ಜೀವಕೋಶಗಳು ಕ್ಯಾಲಸ್ ಮಾತ್ರ ಬದುಕಿರುವಂತೆಯೂ ಮಾಡಲು ಸಾಧ್ಯವೆಂದು ಗೊತ್ತಾಗಿದೆ.
ಒಟ್ಟಿನಲ್ಲಿ ಇಂತಹ ಸಂಶೋಧನೆ ಪರಾಗದಿಂದ ಬೆಳೆದು ಬರುವ ಕ್ಯಾಲಸ್ ಬೇರೆ ಭಾಗಗಳಿಂದ ಬೆಳೆಸಿದ ಕ್ಯಾಲಸ್‌ಗಿಂತ ಉತ್ತಮವೆಂದು ಗೊತ್ತಾಗಿದೆ. ಇಂತಹ ಕ್ಯಾಲಸ್ ಅನ್ನು ಸುಲಭವಾಗಿ ಮತ್ತೆ ಕ್ಯಾಲಸ್ ಬೆಳೆಸಲು ಉಪಯೋಗಿಸಬಹುದು ಹಾಗೂ ವರ್ಣ ತಂತುಗಳನ್ನು ದ್ವಿಗುಣಗೊಳಿಸಿ ಸುಲಭವಾಗಿ ಸಸ್ಯವು ಒಮ್ಮಟ್ಟವುಳ್ಳ ಸಂತತಿಯನ್ನು ನೀಡುವಂತೆ ಮಾಡಬಹುದು. ಕ್ಯಾಲಸ್ ವಿಧಾನದಿಂದ ಲವಣ, ಕ್ಷಾರ, ರೋಗ ಮುಂತಾದ ಅಹಿತ ವಾತಾವರಣಗಳಿಗೆ ನಿರೋಧಕ ಶಕ್ತಿಯನ್ನು ಹೊಂದಿರುವ ತಳಿಗಳ ಸೃಷ್ಟಿ ಸಾಧ್ಯವಾದೀತು ಎಂಬುದಕ್ಕೆ ಆಧಾರಗಳಿವೆ. ಅಲ್ಲದೆ ಸಸ್ಯದಲ್ಲಿ ಇರಬಹುದಾದ ಪೋಷಕಾಂಶಗಳ ಅದರಲ್ಲೂ ಅವಶ್ಯಕ ಅಮೈನೋ ಆಮ್ಲಗಳ ಪ್ರಮಾಣವನ್ನು ಹೆಚ್ಚಿಸಲು ಸಾಧ್ಯವಾಗುವುದೆಂಬುದಕ್ಕೆ ಕ್ಯಾರೆಟ್, ಹೊಗೆಸೊಪ್ಪು ಮತ್ತು ಬತ್ತದ ಬೆಳೆಗಳಲ್ಲಿ ಕರುಹು ಸಿಕ್ಕಿದೆ. ಸಸ್ಯದ ಇಳುವರಿ, ಎತ್ತರ ಮುಂತಾದ ಗುಣಗಳನ್ನು ಪರೀಕ್ಷಿಸುವ ಮಾರ್ಗಗಳನ್ನು ಇನ್ನೂ ಹುಡುಕಬೇಕಾಗಿದೆ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ರುಚಿಯಾದ ಅನ್ನಕ್ಕೆ ಹೊಸ ಬತ್ತ
ಗೌರಿ ಸಣ್ಣ ಅಥವಾ ಮಷೂರಿ ಎಂಬ ಬತ್ತ ರಾಷ್ಟ್ರಾದ್ಯಂತ ಹಾಗೂ ಅನೇಕ ದೇಶಗಳಲ್ಲಿ ಜನಪ್ರಿಯ. ಇದು ಕರ್ನಾಟಕ ರಾಜ್ಯದ ತಳಿ ಶಿಫಾರಸ್ಸಿನ ಪಟ್ಟಿಯಲ್ಲಿಲ್ಲದಿದ್ದರೂ ರೈತರು ಪ್ರತಿ ಋತುವಿನಲ್ಲಿಯೂ ಸಾವಿರಾರು ಹೆಕ್ಟೇರುಗಳಲ್ಲಿ ಬೆಳೆಯುತ್ತಿದ್ದು, ಜನಪ್ರಿಯವಾಗಿದೆ. ಉತ್ತಮ ಗುಣಗಳಿದ್ದರೂ ಇದನ್ನು ರೈತರು ಬೆಳೆಯಲು ಸಂಬಂಧಪಟ್ಟವರು ಶಿಫಾರಸ್ಸು ಮಾಡುತ್ತಿಲ್ಲವೇಕೆ ಎಂಬುದು ಇಲ್ಲಿ ತಲೆದೋರಬಹುದಾದ ಪ್ರಶ್ನೆ. ಈ ತಳಿಯಲ್ಲಿ ಬೆಂಕಿ ರೋಗ ನಿರೋಧಕ ಶಕ್ತಿ ಇಲ್ಲ. ಆದ್ದರಿಂದ ಬೆಂಕಿ ರೋಗಕ್ಕೆ ತುತ್ತಾಗಿ ಇಡೀ ಬೆಳೆಯೇ ನಾಶವಾಗುವ ಸಂಭವವುಂಟು. ಅಲ್ಲದೆ ಇದರಲ್ಲಿರುವ ಮತ್ತೊಂದು ದೋಷವೆಂದರೆ ಬತ್ತ ಮಾಗುತ್ತಿರುವಾಗಲೇ ತೆನೆಯಿಂದ ಕಾಳು ಉದುರುವುದು, ಕೊಯ್ಲು ಸ್ವಲ್ಪ ತಡವಾದರೆ ಅಥವಾ ಕೊಯ್ಲಿನ ಸಮಯದಲ್ಲಿ ಮಳೆ ಗಾಳಿ ಇದ್ದಲ್ಲಿ ಇದರಿಂದಾಗಬಹುದಾದ ನಷ್ಟ ಗಣನೀಯ.
ಗೌರಿ ಸಣ್ಣ ತಳಿಯಲ್ಲಿರುವ ಈ ದೋಷಗಳನ್ನು ಅರಿತ ರಾಜ್ಯದ ಕೃಷಿ ವಿ.ವಿ. ಬತ್ತದ ಸಂಶೋಧಕರು ಮತ್ತು ಅಂತರ ರಾಷ್ಟ್ರೀಯ ಬತ್ತ ಸಂಶೋಧನಾ ಕೇಂದ್ರ ಇವರ ಜಂಟಿ ಆಶ್ರಯದಲ್ಲಿ ಈ ತಳಿಯ ಸುಧಾರಣೆಗೆಂದು ೧೯೭೮-೭೯ರಲ್ಲಿ ಒಂದು ಯೋಜನೆ ರೂಪಿತಗೊಂಡಿತು.
ಸುಧಾರಣೆ
ಗೌರಿ ಸಣ್ಣ ತಳಿಯನ್ನೂ ರಾಜ್ಯದಲ್ಲಿ ಜನಪ್ರಿಯವಾದ ಬೆಂಕಿ ರೋಗ ನಿರೋಧಕ ಶಕ್ತಿ ಹೊಂದಿರುವ ಇಂಟಾನ್ ತಳಿಯನ್ನೂ ಆಯ್ಕೆ ಮಾಡಿ ಸಂಕರಣ ಮಾಡಲಾಯಿತು. ಸಂಕರಣೋತ್ತರ ಎರಡು ಸಂತತಿಗಳನ್ನು (ಎಫ್ ೧ ಎಫ್ ೨) ಫಿಲಿಫೈನ್ಸ್ ಕೇಂದ್ರದಲ್ಲಿ ಬೆಳೆದು ನಂತರ ೧೯೮೦ರಲ್ಲಿ ಅದನ್ನು ರಾಜ್ಯದ ಪ್ರಾದೇಶಿಕ ಸಂಶೋಧನಾ ಕೇಂದ್ರ ಮಂಡ್ಯ ಮತ್ತು ಕೃಷಿ ವಿ.ವಿ. ಯ ಇತರ ಕೃಷಿ ಸಂಶೋಧನಾ ಕೇಂದ್ರಗಳಲ್ಲಿ ಪರೀಕ್ಷಿಸಿ, ಮುಂದಿನ ಸಂತತಿಗಳಲ್ಲಿ ಅಪೇಕ್ಷಿತ ಗುಣಗಳುಳ್ಳ ಸಸ್ಯಗಳ ಆಯ್ಕೆಯನ್ನು ಮುಂದುವರೆಸಿ ಅಂತಹ ಗುಣಗಳಿಗೆ ಕಾರಣವಾದ ವಂಶವಾಹಿನಿಗಳು ಸೇರಿಕೊಂಡಿರುವುದನ್ನು ಖಚಿತ ಪಡಿಸಿಕೊಳ್ಳಲಾಗಿ ತಾಯಿ ತಿಳಿಯಾದ ಗೌರಿ ಸಣ್ಣದೊಡನೆ ಹಾಗೂ ರಾಜ್ಯದಲ್ಲಿ ಶಿಫಾರಸ್ಸಿನಲ್ಲಿರುವ ಇತರ ತಳಿಗಳೊಡನೆ ಹೆಬ್ಬಾಳ, ಮಂಡ್ಯ, ಮಡಿಕೇರಿ, ಪೊನ್ನಂಪೇಟೆ, ಗಂಗಾವತಿ, ಸರ್ಸಿ ನಾಗೇನಹಳ್ಳಿ ಕತ್ತಲಗೆರೆ, ಹಿರಿಯೂರು ಹೊನ್ನವಿಲೆ ಮುಂತಾದ ಕೃಷಿ ಸಂಶೋಧನಾ ಕೇಂದ್ರಗಳಲ್ಲಿ ಪರೀಕ್ಷಿಸಲಾಯಿತು. ಈ ಸಂಶೋಧನೆಯ ಕೊಡುಗೆಯೇ ಈಗ ಬಿಡುಗಡೆ ಹಾದಿಯಲ್ಲಿರುವ ಇಂಟಾನ್ ಗೌರಿ ಬತ್ತ.
ಗುಣವಿಶೇಷ
ಅಧಿಕ ಇಳುವರಿ ತಳಿಗಳು ಆದಿಯಿಂದಲೂ ಹೊಂದಿದ್ದ ಕಾಳಿನ ಕೆಲವು ದೋಷಗಳಿಂದಾಗಿ ಕೆಲವು ಪ್ರದೇಶಗಳಲ್ಲಿ ಹೆಚ್ಚು ಹರಡಲು ಅಡ್ಡಿಯಾಗಿದ್ದ ಸಮಸ್ಯೆಯು ಈ ತಳಿಯಿಂದ ಸುಮಾರು ಮಟ್ಟಿಗೆ ನಿವಾರಣೆಯಾಗುವ ಸಂಭವವಿದೆ. ಇಂಟಾನ್ ಗೌರಿ ತಳಿಯ ಅವಧಿ ೧೩೦-೧೪೦ ದಿನಗಳಷ್ಟಿದ್ದು, ಕಾಳು, ಗೌರಿಸಣ್ಣ ಬತ್ತವನ್ನೇ ಹೋಲುತ್ತದೆ. ಅನ್ನವು ಉದುರಾಗಿ ರುಚಿಯಾಗಿರುವುದರಿಂದಲೂ ಕೆಲವು ರೋಗ ಮತ್ತು ಕೀಟಗಳಿಗೆ ಹೆಚ್ಚು ತುತ್ತಾಗದೆ ಮತ್ತು ಬೆಂಕಿ ರೋಗಕ್ಕೆ ಸಾಕಷ್ಟು ಪ್ರತಿರೋಧ ಶಕ್ತಿ ಹೊಂದಿರುವುದರಿಂದ ಇದು ಬಿಡುಗಡೆಗೆ ಮುನ್ನವೇ ಹೆಚ್ಚು ಜನಪ್ರಿಯವಾಗುತ್ತಿದೆ.
ರೈತರನ್ನು ಆಕರ್ಷಿಸುವ ಇತರ ಗುಣಗಳೆಂದರೆ ಜಯ ಮತ್ತು ಪ್ರಕಾಶ್ ತಳಿಗಳಿಗಿಂತಲೂ ೭-೧೦ ದಿವಸಗಳು. ನಿಧಾನವಾಗಿ ನಾಟಿ ಮಾಡಬಹುದು. ಬೆಂಕಿರೋಗಕ್ಕೆ ಗೌರಿಸಣ್ಣದಷ್ಟು ತುತ್ತಾಗುವುದಿಲ್ಲ. ಕಾಳು ಚೆನ್ನಾಗಿ ಮಾಗುವವರೆಗೂ ಉದುರುವುದಿಲ್ಲ. ಈವರೆಗೆ ಶಿಫಾರಸ್ಸಿನಲ್ಲಿರುವ ಎಲ್ಲಾ ತಳಿಗಳಿಗಿಂತಲೂ (ಇಂಟಾನ್ ಒಂದನ್ನು ಬಿಟ್ಟು) ಎತ್ತರವಾಗಿ ಅಂದರೆ ಗೌರಿ ಸಣ್ಣ ತಳಿಯಷ್ಟೇ ಬೆಳೆ ಬೆಳೆದು ಹೆಚ್ಚು ಹುಲ್ಲು ದೊರೆಯುತ್ತದೆ. ಮಾರುಕಟ್ಟೆಯಲ್ಲಿ ಮತ್ತು ಅಕ್ಕಿ ಗಿರಣಿಯಲ್ಲಿ ಕ್ವಿಂಟಾಲಿಗೆ ಇತರೇ ಸಣ್ಣ ಬತ್ತಗಳಿಗಿಂತ ೨೦-೨೫ ರೂಪಾಯಿ ಹೆಚ್ಚು ಸಿಗುತ್ತದೆ ಮತ್ತು ಇದನ್ನು ಗಿರಣಿಗೆ ಕೊಟ್ಟಾಗ ಅಷ್ಟಾಗಿ ನುಚ್ಚಾಗುವುದಿಲ್ಲ.
ಅಧಿಕ ಇಳುವರಿಯಲ್ಲಿ ವಿಕ್ರಮ ಸಾಧಿಸಿದ ಜಯ ತಳಿಯ ಸರಾಸರಿ ಶೇ. ೮೦-೮೫ ರಷ್ಟು ಇಳುವರಿ ಕೊಡಬಲ್ಲ ಈ ಹೊಸ ತಳಿಯು ಒಟ್ಟಿನಲ್ಲಿ ಹೆಚ್ಚು ಲಾಭದಾಯಕ. ರಾಜ್ಯದ ಸುಮಾರು ೧೨ ಸಂಶೋಧನಾ ಕೇಂದ್ರಗಳು ಸರಾಸರಿ ಇಳುವರಿ ಎಕರೆಗೆ ೨೦ ರಿಂದ ೩೦ ಕ್ವಿಂಟಾಲ್ ಇದ್ದು, ರೈತರು ಗದ್ದೆಗಳಲ್ಲಿ ಇಷ್ಟೇ ಅಥವಾ ಇದಕ್ಕೂ ಹೆಚ್ಚು ಇಳುವರಿ ಪಡೆದಿರುವ (ಮಂಡ್ಯ ಮತ್ತು ಮೈಸೂರು ಜಿಲ್ಲೆಗಳಲ್ಲಿ) ನಿದರ್ಶನಗಳಿವೆ. ಬತ್ತದಲ್ಲಿ ಅಕ್ಕಿಯ ಪ್ರಮಾಣ ನಾಡತಳಿಗಳು ಅಥವಾ ಕೆಲವು ಆಧುನಿಕ ತಳಿಗಳಿಗಿಂತ ಶೇ.೪-೫ರಷ್ಟು ಹೆಚ್ಚಾಗಿದೆ. ಪ್ರೋಟೀನ್ ಅಂಶವು ೮೦-೮೫ರಷ್ಟಿದೆ. ಇದೂ ಚೌಳು ಭೂಮಿಯಲ್ಲಿಯೂ ಚೆನ್ನಾಗಿ ಬರಬಹುದೆಂದು ಹೆಬ್ಬಾಳ ಮುಖ್ಯ ಸಂಶೋಧನಾ ಕೇಂದ್ರದಲ್ಲಿ ಒಂದು ವರ್ಷದ ಸಂಶೋಧನೆಯ ಸೂಚನೆಯಾಗಿದೆ.
ಜುಲೈ ತಿಂಗಳ ನಂತರ ದಕ್ಷಿಣ ಕರ್ನಾಟಕ ಜಿಲ್ಲೆಗಳಲ್ಲಿ ನಾಟಿ ಮಾಡಿದಲ್ಲಿ ಇಳುವರಿ ಕಡಿಮೆಯಾಗುತ್ತದೆ. ಬೇಸಿಗೆ ಬೆಳೆಯಲ್ಲಿ ಮುಂಗಾರು ಬೆಳೆಗಿಂತ ೫-೭ ದಿವಸಗಳು ಅವಧಿ ಹೆಚ್ಚಾಗುತ್ತದೆ. ಈ ತಳಿಯು ಇನ್ನೂ ರೈತರ ಗದ್ದೆಗಳಲ್ಲಿ ಪರೀಕ್ಷಿಸಲಾಗುತ್ತಿರುವುದರಿಂದ ಇದನ್ನು ಬಿಡುಗಡೆ ಮಾಡಲು ಸಮಯವಿದೆ ಮತ್ತು ರೈತರ ತಾಕಿನ ಪರೀಕ್ಷೆಗಳ ಫಲಿತಾಂಶಗಳನ್ನು ಅವಲಂಭಿಸಿದೆ.
ಒಂದು ಎಕರೆ ನಾಟಿ ಮಾಡಲು ೨೦-೨೫ ಕೆಜಿ ಬೀಜ ಬೇಕು. ಬೀಜವನ್ನು ಒಕ್ಕಣೆ ಮಾಡಿ ಚೆನ್ನಾಗಿ ಒಣಗಿಸಿದ ನಂತರ ಒಂದು ವಾರವಾಗಿದ್ದಲ್ಲಿ ಬೀಜವು ಬಿತ್ತನೆಗೆ ಸಿದ್ಧವಿದೆ ಎಂದು ತಿಳಿಯಬಹುದು. ೨೦-೨೨ನೇ ದಿನಗಳ ಪೈರುಗಳನ್ನು ೮ ಅಂಗುಲ ಅಂತರದ ಸಾಲುಗಳಲ್ಲಿ ೪ ಅಂಗುಲ ಅಂತರದಲ್ಲಿ ನಾಟಿ ಮಾಡಬೇಕು. ನಾಟಿ ಮಾಡಿದಾಗ ಒಂದು ಗುಣಿಗೆ ೨-೩ ಪೈರುಗಳನ್ನು ತೇಲಿಸಿ ನೆಡಮಾಡಬೇಕು. ಇದಕ್ಕೆ ಒಟ್ಟು ಬೇಕಾಗುವ ರಾಸಾಯನಿಕ ಗೊಬ್ಬರ ಎಕರೆಗೆ ೪೦:೨೦:೨೦ ಕೆಜಿ ಸಾರಜನಕ: ರಂಜಕ: ಪೋಟಾಷ್, ಸಂಪೂರ್ಣವಾಗಿಯೂ ಮತ್ತು ಸಾರಜನಕದ ಶೇ. ೫೦ ರಷ್ಟನ್ನು ನಾಟಿ ಮಾಡುವಾಗ ಹಾಕಬೇಕು. ಉಳಿದ ೫೦ರಷ್ಟು ಸಾರಜನಕವನ್ನು ೨ ಸಮಭಾಗವಾಗಿ ತೆಂಡೆ ಹೊಡೆಯುವಾಗ ಮತ್ತು ಗರ್ಭಾಂಕುವಾಗುವಾಗ ಮೇಲ್ಗೊಬ್ಬರವಾಗಿ ಕೊಡಬೇಕು. ಹೆಚ್ಚು ಮರಳು ಮಿಶ್ರಿತ ಭೂಮಿಯಲ್ಲಿ ಸಾರಜನಕವನ್ನು ಮಿಶ್ರಿತ ಭೂಮಿಯಲ್ಲಿ ಸಾರಜನಕವನ್ನು ಇನ್ನೂ ಹೆಚ್ಚಿನ ಹಂತಗಳಲ್ಲಿ ಕೊಡುವುದು ಒಳ್ಳೆಯದು.
ಎಚ್ಚರಿಕೆ
ಈ ತಳಿಗೆ ಚಳಿ ನಿರೋಧಕ ಶಕ್ತಿ ಇಲ್ಲದಿರುವುದರಿಂದ ಕರ್ನಾಟಕ ದಕ್ಷಿಣ ಜಿಲ್ಲೆಗಳಲ್ಲಿ ಜುಲೈ ತಿಂಗಳೊಳಗೆ ನಾಟಿ ಮಾಡಲು ಸಾಧ್ಯವಾದರೆ ಮಾತ್ರ ಬೆಳೆಯಬಹುದು. ಮಲೆನಾಡಿನಲ್ಲಿ ಹೆಚ್ಚು ಚಳಿ ಮತ್ತು ಬೆಂಕಿ ರೋಗವಿರುವುದರಿಂದ ತಳಿ ಅಲ್ಲಿ ಬೆಳೆಯಲು ಸೂಕ್ತವಲ್ಲ. ರಾಜ್ಯದ ಕರಾವಳಿಯಲ್ಲಿ ಗೌರಿಸಣ್ಣ ಬೆಳೆಯುವವರಿಲ್ಲವಾದ್ದರಿಂದ ಇದನ್ನು ಬೆಳೆದು ನೋಡಿಲ್ಲ. ಅತಿ ಹೆಚ್ಚು ರಸಗೊಬ್ಬರ ಕೊಡುವುದರಿಂದ ಬೆಳೆ ಬಿದ್ದು, ನಷ್ಟವಾಗುತ್ತದೆ. ನೀರು ಕಡಿಮೆ ಇದ್ದಲ್ಲಿ ಬೇಸಿಗೆಯಲ್ಲಿ ಇದನ್ನು ಬೆಳೆಯಬಾರದು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಕೃಷಿಯಲ್ಲಿ ಅಧಿಕ ಇಳುವರಿ ತಳಿಗಳ ಬಳಕೆಯ ಪರಿಣಾಮ
ಕೃಷಿ ವಿಜ್ಞಾನ ಇಂದು ಬಹುಬಗೆಯಾಗಿ ಮೈದುಂಬಿ ಬೆಳೆದು ಬಂದಿದೆ. ವ್ಯವಸಾಯೋತ್ಪಾದನೆ ಅಧಿಕೃತವಾಗಿ, ಶಕ್ತಿ ಗುಂದಿದ ರೈತ ಇಂದು ಚೇತರಿಸಿಕೊಂಡು ಬಲಿಷ್ಠವಾಗುವಂತಾಗಿದೆ. ಇದನ್ನೇ ಇನ್ನೊಂದು ಮಾತಿನಲ್ಲಿ ಹಸಿರು ಕ್ರಾಂತಿ ಎಂದು ಕರೆಯುವುದು. ಈ ಹಸಿರು ಕ್ರಾಂತಿಗೆ ಕಾರಣಗಳು ಅನೇಕ. ಇವುಗಳಲ್ಲಿ ಪ್ರಮುಖವಾದವು ಅಧಿಕ ಇಳುವರಿ ತಳಿಗಳ ಬಳಕೆ, ಆಧುನಿಕ ಬೇಸಾಯ ಕ್ರಮಗಳ ಅನುಕರಣೆ, ಹೊಸ ಬಹುಬೆಳೆ ಮತ್ತಿತರ ಯೋಜನೆಗಳನ್ನು ಅಳವಡಿಸುವುದು, ಸಕಾಲ ಸಸ್ಯ ಸಂರಕ್ಷಣೆ, ಆಧುನಿಕ ಕ್ರಮಗಳ ಬಳಕೆ ಇತ್ಯಾದಿ. ಹಸಿರು ಕ್ರಾಂತಿ ಆಯಿತು ಎನ್ನುವುದನ್ನು ಸುಮಾರು ಎಲ್ಲರೂ ಒಪ್ಪುತ್ತಾರೆ. ಆದರೆ ಉತ್ಪಾದನೆಯನ್ನು ಹೀಗೆ ಹೆಚ್ಚಿಸಲು ಕೈಗೊಂಡ ಮಾರ್ಗಗಳೆಲ್ಲವೂ ರೈತನಿಗೆ ನಿಶ್ಚಿಂತತೆಯನ್ನುಂಟು ಮಾಡತಕ್ಕವುಗಳೇ ಎಂಬುದು ವಿವಾದಾಸ್ಪದ. ಆಧುನಿಕ ತಳಿಗಳು ಹಾಗೂ ಬೇಸಾಯ ಮತ್ತು ಸಸ್ಯ ಸಂರಕ್ಷಣೆ ಕ್ರಮಗಳ ಪ್ರಯೋಜನ ತಾತ್ಕಾಲಿಕ ಎನ್ನುವವರು ಕೆಲವರಿದ್ದರೆ ಇವು ಕ್ರಮೇಣ ಮುಂದಿನ ಪೀಳಿಗೆಗೆ ಹಾನಿಯನ್ನುಂಟು ಮಾಡುತ್ತದೆ ಎಂಬುದು ಮತ್ತೆ ಕೆಲವರ ಅಭಿಪ್ರಾಯ. ಕೃಷಿ ಸಂಶೋಧನೆಯಲ್ಲಿನ ಪ್ರಗತಿ ಹಲವಾರು ದಶಕಗಳು (ಬಹಳ ಕಾಲ) ಪ್ರಯೋಜನಕಾರಿಯಾಗಬಲ್ಲದು ಎಂಬುದು ಕೆಲವು ಕೃಷಿ ಸಂಶೋಧಕರ ಅನಿಸಿಕೆಯಾದರೆ, ಮತ್ತೆ ಕೆಲವರ ದೃಷ್ಟಿಯಲ್ಲಿ ಇದು ಕೇವಲ ತಾತ್ಕಾಲಿಕ, ಆಧುನಿಕ, ಕೃಷಿ ಅನುಕರಣೆಯಿಂದ ಪ್ರಯೋಜನಕ್ಕಿಂತ ಹಾನಿಯೇ ಹೆಚ್ಚು ಎಂದು ಹೇಳುವವರೂ ಇಲ್ಲದಿಲ್ಲ.
ಈ ವಿಷಯವನ್ನು ಕುರಿತು ಆಳವಾಗಿ ವಿಚಾರ ಮಾಡಿದಾಗ ಎರಡು ವಾದಿಗಳಲ್ಲಿಯೂ ಸತ್ಯಾಂಶವಿದೆಯೆಂದು ತೋರುತ್ತದೆ. ಉದಾ: ಸಸ್ಯ ಸಂರಕ್ಷಣೆಗೆಂದು ಬಳಸುವ ಕೆಲವು ರಾಸಾಯನಿಕಗಳು ಹಾನಿಕಾರಕ ಕೀಟಗಳನ್ನಲ್ಲದೆ ಅವುಗಳನ್ನು ಪ್ರಕೃತಿ ನಿಯಮದಲ್ಲೇ ಹತೋಟಿಯಲ್ಲಿಡುವ ಉಪಯುಕ್ತ ಸ್ವಾಭಾವಿಕ ಶತೃ (ಪರತಂತ್ರ ಜೀವಿ ಹಾಗೂ ಭಕ್ಷಕ ಜೀವ)ಗಳನ್ನು ಸಹ ಕೊಂದು ಬಿಡುತ್ತದೆ. ಅಂತೆಯೇ ಬಹು ಬೆಳೆ ಪದ್ಧತಿಯಂತೆ. ಬೆಳೆಗಳನ್ನು ನಿಬಿಡವಾಗಿ ಬೆಳೆದು ಹೊಸ ಹೊಸ ಮಣ್ಣಿನ ಸಮಸ್ಯೆಗಳು ಉದ್ಭವಿಸಿರುವುದು ಸರ್ವವಿದಿತ. ಹದ ಮಾಡಿದ ಜಮೀನುಗಳಲ್ಲಿ ಮಿತಿ ಮೀರಿದ ಪ್ರಮಾಣದಲ್ಲಿ ನೀರನ್ನು ಉಪಯೋಗಿಸಿ, ಕೆಲವು ಫಸಲು ತೆಗೆದುಕೊಳ್ಳುವಷ್ಟರಲ್ಲಿ ಮಣ್ಣಿನ ದೋಷಗಳು (ಲವಣ ತೀಕ್ಷ್ಣತೆ ಮುಂತಾದವುಗಳು) ಉದ್ಭವಿಸಿ ಆ ಮಣ್ಣಿನ ಉತ್ಪಾದನೆ ಸಾಮರ್ಥ್ಯ ಕುಗ್ಗಿರುವುದುಂಟು. ಹೀಗೆ ಹಸಿರು ಕ್ರಾಂತಿಗೆ ಹೆಚ್ಚು ಪ್ರಮಾಣದಲ್ಲಿ ನೆರವಾದ ತಳಿಗಳ ಮತ್ತು ದುಷ್ಪರಿಣಾಮ ವಿಮರ್ಶೆಯನ್ನು ಈ ಲೇಖನದಲ್ಲಿ ಕಾಣಬಹುದು.
ಕ್ಷೀಣಿಸುತ್ತಿರುವ ತಳಿ ಸಂಪತ್ತು:
ಪ್ರಾಚೀನ ಕಾಲದಿಂದಲೂ ನಿಸರ್ಗದ ಕೊಡುಗೆಯಾಗಿ ಮತ್ತು ಮಾನವ ಪ್ರಯತ್ನದಿಂದಾಗಿ ಪ್ರತಿ ಬೆಳೆಯಲ್ಲಿಯೂ ಅಸಂಖ್ಯಾತ ತಳಿಗಳು ಉದ್ಭವಿಸಿದೆ. ಇಂತಹ ಒಂದು ಸಮೂಹ ಅಥವಾ ತಳಿ ಸಂಪತ್ತು ಸಮಗ್ರವಾಗಿ ಯಾವುದೇ ಪ್ರತಿಕೂಲ ಸನ್ನಿವೇಶಗಳನ್ನು ಸಹಿಸಬಲ್ಲ ವಂಶವಾಹಿನಿಗಳನ್ನು ಪಡೆದಿರುತ್ತದೆ. ಆಧುನಿಕ ತಳಿಗಳು ಹೆಚ್ಚು ಸನ್ನಿವೇಶಗಳಿಗೆ ಹೊಂದಿಕೊಳ್ಳುವ ಸಾಮರ್ಥ್ಯ ಹೊಂದಿರುವುದರಿಂದ ಇವುಗಳ ಪ್ರಚಾರದಲ್ಲಿ ಯತ್ನದಲ್ಲಿ ಹಳೆಯ ತಳಿಗಳು ಕಣ್ಮರೆಯಾಗುತ್ತಿವೆ. ಉದಾ: ಬತ್ತ ಒಂದರಲ್ಲೇ ೧.೫ ಲಕ್ಷಕ್ಕೂ ಹೆಚ್ಚು ತಳಿಗಳು ಪ್ರಪಂಚದ ವಿವಿಧ ಭಾಗಗಳಲ್ಲಿ ಇದ್ದವು ಎಂದು ಅಂದಾಜು ಮಾಡಲಾಗಿದೆ. ಆದರೆ ಇಂದು ಅವುಗಳೆಲ್ಲವೂ ಬಳಕೆಯಲ್ಲಿವೆಯೇ? ಎಂಬ ಪ್ರಶ್ನೆಗೆ ದೊರಕುವ ಉತ್ತರ ಅಸಮಾಧಾನ ತಂದೀತು. ಇತ್ತೀಚೆಗೆ ರಕ್ಷಿಸುವ ಗುರುತರ ಜವಾಬ್ದಾರಿಯನ್ನು ಹೊತ್ತಿವೆಯಾದರೂ ಈ ಕಾರ್ಯ ಎಷ್ಟರಮಟ್ಟಿಗೆ ಸಂಪೂರ್ಣವಾಗಿ ಈಡೇರುತ್ತದೆಂಬುದು ಸಂದೇಹಕ್ಕೆ ಎಡೆಗೊಡುತ್ತದೆ. ತಳೀಕರಣಕ್ಕೆ ಬೇಕಾಗುವ ಅಮೂಲ್ಯವಾದ ವಂಶವಾಹಿನಿಗಳನ್ನು ಪಡೆದ, ಕಾಲಾನುಕಾಲಕ್ಕೆ ಮತ್ತು ಹೊಸ ಹೊಸ ಸನ್ನಿವೇಶಗಳಿಗೆ ಹೊಂದಿಕೊಳ್ಳಬಲ್ಲ ತಳಿ ಅಭಿವೃದ್ಧಿ ಕಾರ್ಯದಲ್ಲಿ ಪುರಾತನ ತಳಿ ಸಂಪತ್ತಿನ ಕೊರತೆಯಿಂದಾಗಿ ಪ್ರಾಂತೀಯ ತಳಿ ಅಭಿವೃದ್ಧಿಕರು ಕಣ್ಣು ಕಣ್ಣು ಬಿಡುವಂತಾಗಬಹುದು. ಅಥವಾ ಅಂತರ ರಾಷ್ಟ್ರೀಯ ಕೇಂದ್ರ ಸಂಸ್ಥೆಗಳನ್ನು ಅವಲಂಭಿಸಬೇಕಾಗಬಹುದು. ಇಂತಹ ಅವಲಂಭನೆಯಿಂದಾಗಿ ಸಂಶೋಧನಾ ಪ್ರಗತಿ ಕುಂಠಿತವಾಗುವ ಸಂಭವವಿರುತ್ತದೆ. ಭಾರತದ ವಿವಿಧ ರಾಜ್ಯಗಳಲ್ಲಿನ ತಳಿ ಸಂಪತ್ತು ಕ್ಷೀಣಿಸಿರುವುದೇ ಇದಕ್ಕೆ ಒಳ್ಳೆಯ ನಿದರ್ಶನ.
ಈಗಾಗಲೇ ಪ್ರಸ್ತಾಪಿಸಿರುವಂತೆ ನೂರಾರು ನಾಡ ತಳಿಗಳನ್ನು ಬೆಳೆಯುತ್ತಿದ್ದ ಪ್ರದೇಶದಲ್ಲಿ ಬೆರಳಣಿಕೆಯಷ್ಟು ತಳಿಗಳನ್ನು ಮಾತ್ರ ಬೆಳೆಯುತ್ತಿರುವುದು ಮತ್ತು ಪ್ರಾಚೀನ ತಳಿಗಳ ಕುರುಹು ಇಲ್ಲದಂತಾಗುತ್ತಿರುವುದು ಸರ್ವವೇದ್ಯವಾಗಿದೆ. ಉದಾ: ಕೇವಲ ೯ ಜಿಲ್ಲೆಗಳನ್ನು ಒಳಗೊಂಡಿದ್ದ ಹಳೆಯ ಮೈಸೂರು ರಾಜ್ಯದಲ್ಲಿ ಸುಮಾರು ೨೦೦ಕ್ಕೂ ಹೆಚ್ಚು ಬತ್ತದ ತಳಿಗಳು ಲೆಕ್ಕಕ್ಕೆ ಸಿಕ್ಕಿದ್ದ ಹೆಸರುಗಳು ಈಗಲೂ ದಾಖಲೆಯಲ್ಲಿದೆ. ಆದರೆ ೧೯ ಜಿಲ್ಲೆಗಳನ್ನು ಒಳಗೊಂಡ ಇಂದಿನ ವಿಶಾಲ ಕರ್ನಾಟಕದಲ್ಲಿ ಕೇವಲ ೧೭ ಬತ್ತದ ತಳಿಗಳು ಮಾತ್ರ ಬಳಕೆಯಲ್ಲಿರುವುದು ಮತ್ತು ಅವುಗಳ ಬೀಜೋತ್ಪಾದನೆ ಮತ್ತು ಅವುಗಳ ಬಗ್ಗೆ ಗಮನ ಕೊಡುತ್ತಿರುವುದು ಆಳವಾಗಿ ಚಿಂತಿಸಬೇಕಾದ ವಿಷಯ. ಒಂದೆರಡು ತಳಿಗಳ ಮೇಲಿನ ಅವಲಂಬನೆಯಿಂದ ಆಗಬಹುದಾದ ಅನರ್ಥವನ್ನು ಇಲ್ಲಿ ನಿದರ್ಶಿಸಬಹುದು. ಒಂದೆರಡು ತಳಿಗಳಿರುವ ಸಂದರ್ಭದಲ್ಲಿ ನಿರೋಧಕ ಶಕ್ತಿ ದುರ್ಬಲಗೊಳ್ಳುವುದು ಆಗಾಗ್ಗೆ ಕಂಡು ಬಂದಿರುವ ಅನುಭವ. ಕರ್ನಾಟಕ ಮಲೆನಾಡು ಪ್ರದೇಶಕ್ಕೆ ವರವಾಗಿ ಬಂದ ಇಂಟಾನ್ ಬತ್ತದ ತಳಿಯು ಹಲವಾರು ವರ್ಷಗಳು ಲಾಭದಾಯಕವೆನಿಸಿತು. ಕೇವಲ ಮಲೆನಾಡು ಪ್ರದೇಶ ಒಂದರಲ್ಲೇ ಪ್ರತಿವರ್ಷ ೨-೩ ಲಕ್ಷ ಎಕರೆಗಳಲ್ಲಿ ೭-೮ ವರ್ಷಗಳು ಬೆಲೆಯಲ್ಪಟ್ಟ ಮತ್ತು ಈಗಲೂ ಬೆಳೆಯಲ್ಪಡುತ್ತಿರುವ ಈ ತಳಿಗೆ ಹೊಸದಾಗಿ (೧೯೮೨) ರಿಂದ ಬೆಂಕಿ ರೋಗ ಕಾಣಿಸಿಕೊಂಡಿದೆ. ಅದಕ್ಕಾಗಿ ಬದಲಾಗಿ ಶಿಫಾರಸ್ಸು ಮಾಡಬಲ್ಲ ಯಾವುದೇ ತಳಿಗಳು ಇಲ್ಲವಾದ ಕಾರಣ ರೈತರು ಮತ್ತು ವಿಸ್ತರಣಾಧಿಕಾರಿಗಳು ಕಂಗಾಲಾಗಿದ್ದಾರೆ ಮತ್ತು ಮಿತಿ ಮೀರಿದ ಖರ್ಚಿನಿಂದ ಸಸ್ಯ ಸಂರಕ್ಷಣೆ ಕೈಗೊಂಡು ಇದೇ ತಳಿಯನ್ನು ಮುಂದುವರಿಸಿ ಕೊಂಡು ಹೋಗಬೇಕಾಗಿದೆ. ಇಂತಹ ಸಂದರ್ಭಕ್ಕೆ ಇಂತಹ ಸನ್ನಿವೇಶಕ್ಕೆ ಬಾರದಂತೆ ನಾಲ್ಕಾರು ಸಮಾನ ತಳಿಗಳನ್ನು ಅಭಿವೃದ್ಧಿಗೊಳಿಸಿದ ವಿಜ್ಞಾನಿಯದೇ ತಪ್ಪಾಗಿರಲಿ ಅಥವಾ ಬೇರೆ ಯಾವುದೇ ತಪ್ಪಿರಲಿ ರೈತರ ಭಾಗಕ್ಕೆ ಹೆಚ್ಚು ಖರ್ಚು ತಗಲುವಂತಾಗಿದೆ. ಇದಕ್ಕೆ ಪರಿಹಾರ ದೊರಕುವವರೆಗೂ ರೈತನಿಗೆ ಇದು ಒಂದು ಚಿಂತೆಯಾಗಿ ಪರಿಣಮಿಸಿದೆ. ಒಂದೆರಡು ತಳಿಗಳ ಬಿಡುಗಡೆಯ ಹಾದಿಯಲ್ಲಿ ಅನಿವಾರ್ಯವಾದರೂ ಸರಿಸಮನಾದ ತಳಿಗಳ ಅಭಿವೃದ್ಧಿ ಮತ್ತು ಅವುಗಳ ಬಿಡುಗಡೆಗೆ ನೀಡಬೇಕಾದ ಮಹತ್ವವನ್ನು ಇದರಿಂದ ಅರಿತುಕೊಳ್ಳಬಹುದು.
ಅಧಿಕ ಇಳುವರಿ ತಳಿಗಳು ಸಣ್ಣ ರೈತರಿಗೆ ಸೂಕ್ತವೆ ?
ಕೆಲವು ಅಧಿಕ ಇಳುವರಿ ತಳಿಗಳು ಸಂಪನ್ಮೂಲಗಳನ್ನು ಅದ್ಧೂರಿಯಾಗಿ ಒದಗಿಸಿದಾಗ ಮಾತ್ರ ನೋಡಲು ಸೊಂಪಾಗಿ ಬೆಳೆದು ತೃಪ್ತಿಕರವಾಗಿ ಇಳುವರಿ ಕೊಡುತ್ತವೆ. ಮತ್ತೆ ಕೆಲವು ನಾಡತಳಿಯಷ್ಟೇ ಇಳುವರಿಯನ್ನು ಕೊಟ್ಟರೂ ಸಹ ಫಸಲು ತಾಕಿನಲ್ಲಿರುವಾಗ ಕೊರತೆಯಿಂದ ನೋಡಲು ನಿರಾಶೆಯಾಗುವಷ್ಟು ಕಳಪೆಯಾಗಿ ಕಾಣುತ್ತವೆ. ಸಾರಜನಕದ ಕೊರತೆಯಲ್ಲಿ ಜಯ, ಪಿ.ಆರ್. ೮ ಬತ್ತ ತಳಿಗಳನ್ನು ಬೆಳೆದಾಗ ಮತ್ತು ರಂಜಕದ ಕೊರತೆಯಲ್ಲಿ ಇಂಟಾನ್ ಬತ್ತದ ತಳಿಯನ್ನು ಬೆಳೆದಾಗ ಬೆಳೆಯು ಬಣ್ಣಗೆಟ್ಟಿರುವುದರ ಮೂಲಕ ಈ ವಿಷಯ ಚೆನ್ನಾಗಿ ಮನದಟ್ಟಾಗುತ್ತದೆ. ಸಣ್ಣ ಪುಟ್ಟ ಹಿಡುವಳಿದಾರರು ಕಡಿಮೆ ರಸಗೊಬ್ಬರವನ್ನು ಬಳಸಿದಾಗ ಇಂತಹ ಪರಿಸ್ಥಿತಿ ಒದಗಿರುವುದು ಆಗಾಗ್ಗೆ ಗಮನಕ್ಕೆ ಬಂದಿರುವ ವಿಷಯ.
ಪೋಷಕಾಂಶಗಳು ಮತ್ತು ಮಣ್ಣಿನ ಫಲವತ್ತತೆ:
ಅಧಿಕ ಇಳುವರಿ ತಳಿಗಳು ನಿರೀಕ್ಷಿಸುವಂತೆ ಮಣ್ಣಿನ ಫಲವತ್ತತೆಯನ್ನು ಹೆಚ್ಚು ಪ್ರಮಾಣದಲ್ಲಿ ಬಳಸಿಕೊಳ್ಳುತ್ತದೆ. ಈ ತಳಿಗಳಿಂದ ಒಂದೆರಡು ಬೆಳೆ ತೆಗೆದುಕೊಳ್ಳುವಷ್ಟರಲ್ಲಿ ಮಣ್ಣಿನ ಸಾರ ಕ್ಷೀಣಿಸಿ ದುರ್ಬಲಗೊಳ್ಳುತ್ತದೆ. ಅನಂತರದ ಬೆಳೆಗಳಲ್ಲಿ ಒಂದಲ್ಲ ಒಂದು ಪೋಷಕಾಂಶದ ಕೊರತೆ ಕಂಡು ಬಂದು ಫಸಲು ಬೆಳೆಯು ಹಂತದಲ್ಲೇ ಕುಂಠಿತಗೊಂಡು ನಿರಾಶೆಯುಂಟು ಮಾಡುತ್ತದೆ. ಇಂತಹ ಪರಿಸ್ಥಿತಿಗೆ ಸರಿಯಾದ ಕಾರಣ ತಿಳಿಯುವುದು ಕಷ್ಟ. ಕಾರಣ ತಿಳಿಯುವಷ್ಟರಲ್ಲಿ ಕ್ಲಿಷ್ಟ ಸಮಯ ಮುಗಿದಿರಬಹುದು. ಮತ್ತೆ ಕೆಲವು ಸಾರಿ ಕೊರತೆ ನೀಗಿಸಲು ಖರ್ಚು ದುಬಾರಿಯಾಗಿರಬಹುದು. ಅಂತಹ ಸಮಯದಲ್ಲಿ ಒಬ್ಬ ಸಾಧಾರಣ ರೈತ ಆರ್ಥಿಕ ಸಂಪನ್ಮೂಲಗಳ ಸುಲಭ ಸರಬರಾಜು ಇಲ್ಲದಿದ್ದಲ್ಲಿ ಆ ಪರಿಸ್ಥಿತಿಯನ್ನು ಯಾವುದೋ ಒಂದು ಶಾಪ ಅಥವಾ ಮಾರಿ ಎಂದು ನಿರಾಶನಾಗುವುದುಂಟು. ಆಧುನಿಕ ಬೇಸಾಯದಲ್ಲಿ ನುರಿತ ತಜ್ಞರ ಮೇಲ್ವಿಚಾರಣೆ ಮತ್ತು ಸಂಪನ್ಮೂಲ ಸಾಲ ಸೌಲಭ್ಯಗಳು ಸುಧಾರಿಸುವವರೆಗೆ ನಿಜವಾಗಿಯೂ ಶಾಪವಲ್ಲದ ಈ ಶಾಪ ಮುಂದುವರೆಯುತ್ತದೆಯಾದ್ದರಿಂದ ಶಾಪವೆನ್ನುವವರ ಬಾಯಿ ಮುಚ್ಚಿಸುವುದು ಕಷ್ಟ.
ಪ್ರತಿಕೂಲ ಸನ್ನಿವೇಶದಲ್ಲಿ:
ಇದುವರೆಗೆ ಬಿಡುಗಡೆಯಾಗಿರುವ ಅಧಿಕ ಇಳುವರಿ ತಳಿಗಳು ಫಲವತ್ತಾದ ಭೂಮಿ, ಉತ್ತಮ ಹವಾಮಾನಗಳಿಗೆ ಹೆಚ್ಚು ಏರುಪೇರುಗಳಿಲ್ಲದ ಸನ್ನಿವೇಶಗಳಿಗೆ ಮಾತ್ರ ಹೊಂದಿಕೊಳ್ಳುವಂತಹದಾಗಿದೆ. ಇದೀಗ ನಿರೋಧಕ ಶಕ್ತಿ ಹೊಂದಿರುವ ತಳಿಗಳು ಬಿಡುಗಡೆಯಾಗುತ್ತಿರುವೆಯಾದರೂ ಒಣ ಬೇಸಾಯ, ಬಾಧೆ ಪೀಡಿತ ಮಣ್ಣುಗಳು, ನೆರೆಗೆ ತುತ್ತಾಗುವ ಭೂಮಿ, ಹೆಚ್ಚು ನಂಜು, ಕೀಟ, ರೋಗಗಳು, ಚಳಿ, ಹಿಂಗಾಲ ಅಥವಾ ಅಕಾಲ ಬೆಳೆಗಳಿಗೆ ಹೊಂದಿಕೊಂಡು ಹೆಚ್ಚು ಇಳುವರಿ ಕೊಡಬಲ್ಲ ತಳಿಗಳು ಇನ್ನೂ ಹೆಚ್ಚು ಸಂಖ್ಯೆಯಲ್ಲಿ ಕಂಡು ಹಿಡಿಯಲ್ಪಟ್ಟು ಬಿಡುಗಡೆಯಾಗಬೇಕಾಗಿದೆ. (ಉದಾ: ಚಳಿಗಾಲಕ್ಕೆ ಅಂದರೆ ಅಕ್ಟೋಬರ್ ನಾಟಿಗೆ ಹೊಂದುವ ಬತ್ತ, ಹಿಂಗಾರು ಹಂಗಾಮಿಗೆ ಅಲ್ಪಾವಧಿ ಜೋಳ, ಕ್ಷಾರ ಚೌಳು ಮಣ್ಣಿಗೆ ಯೋಗ್ಯತಳಿ ಇತ್ಯಾದಿ) ನಾಡ ತಳಿಗಿಂತ ಅಧಿಕ ಇಳುವರಿ ತಳಿಗಳನ್ನು ವಿವೇಚನೆ ಇಲ್ಲದೆ ಪ್ರತಿಕೂಲ ಸನ್ನಿವೇಶಗಳಲ್ಲಿ ಬೆಳೆದಾಗ ಬೆಳೆ ನಾಶವಾಗುವುದು ಅನೇಕ ಬೆಳೆಗಳ ವಿಫಲ ವರದಿಗೆ ಒಂದು ಪ್ರಮುಖ ಕಾರಣವಾಗಿದೆ. ಚಳಿಗಾಲದಲ್ಲಿ ಅಥವಾ ಪುಣಜಿಯಲ್ಲಿ ದೊಡ್ಡಿ, ಹಾಲುಬ್ಬಲು, ಆಲೂರು-ಸಣ್ಣ ಬತ್ತಗಳ ಬದಲು ಯಾವುದೇ ಹೊಸ ತಳಿಯನ್ನು ಬೆಳೆದಾಗ, ಇಬ್ಬನಿ ರಾಗಿ ಬೆಳೆಯುತ್ತಿದ್ದಲ್ಲಿ, ಹೊಸ ರಾಗಿ ತಳಿಗಳನ್ನು ಬೆಳೆದಾಗ ಕಂಡು ಬರುವ ಅನುಭವ ಇದಕ್ಕೆ ಸಾಕ್ಷಿ. ಹೀಗೆ ಆಗದಿರಲು ಸೂಕ್ತ ತಳಿಗಳು ದೊರಕುವ ತನಕ ಸೂಕ್ತ ಮಾಹಿತಿ ಪ್ರಚಾರದ ಬಗ್ಗೆ ವಿಶೇಷ ಲಕ್ಷ್ಯ ಪೂರೈಸುವುದು ಅವಶ್ಯ.
ಅಧಿಕ ಇಳುವರಿ ತಳಿಗಳು ರೈತರಿಗೆ ವರ ಯಾವಾಗ ?
ಕೃಷಿ ಉತ್ಪಾದನೆಯನ್ನು ಹೆಚ್ಚಿಸುವುದರಲ್ಲಿ ಅಧಿಕ ಇಳುವರಿ ತಳಿಗಳ ಪಾತ್ರ ಅತ್ಯಂತ ಮಹತ್ವದ್ದು ಎಂಬುದನ್ನು ಯಾರೂ ಅಲ್ಲಗಳೆಯಲಾರರು. ಒಂದು ಹೆಕ್ಟೇರಿಗೆ ಕೇವಲ ೧೫ ರಿಂದ ೨೦ ಕ್ವಿಂಟಾಲ್ ಧಾನ್ಯ ಬೆಳೆಯುತ್ತಿದ್ದು, ಜಮೀನುಗಳಲ್ಲಿ ನೂತನ ತಳಿಗಳಿಂದ ಎರಡರಷ್ಟನ್ನು ಮೀರಿಸಿ, ಇಳುವರಿ ತೆಗೆಯಲಾಗುತ್ತಿದೆ. ನಾಡತಳಿಗಳು ಹೆಚ್ಚು ರಸಗೊಬ್ಬರ ಕೊಟ್ಟರೆ ಬಿದ್ದು ಹೋಗಿ ಫಸಲು ನಷ್ಟಕ್ಕೆ ಕಾರಣವಾಗುತ್ತಿದ್ದವು. ಆದರೆ ಅಧಿಕ ಇಳುವರಿ ತಳಿಗಳು ಹೆಚ್ಚು ತೆಂಡೆಯೊಡೆದು ಸೊಂಪಾಗಿ ಬೆಳೆದು ಹೆಚ್ಚು ಲಾಭಕ್ಕೆ ನೆರವಾಗುತ್ತಿವೆ. ರಾಜ್ಯದಲ್ಲಿ ವಿವಿಧ ಬೆಳೆಗಳಲ್ಲಿ ಬಳಕೆಯಲ್ಲಿರುವ ನೂತನ ತಳಿಗಳೇ ಇದಕ್ಕೆ ಸಾಕ್ಷಿ. ಭೂಮಿ ವಿಸ್ತರಣಾವಕಾಶವಿಲ್ಲದಿರುವಂತಹ ಹೆಚ್ಚು ಜನಸಂದಣಿ ಇರುವ ಭಾರತದಂತಹ ದೇಶಗಳಲ್ಲಿ ಇರುವಷ್ಟೇ ಭೂಮಿಯಲ್ಲಿ ಹೆಚ್ಚು ಇಳುವರಿ ಪಡೆಯುವ ಸಾಂದ್ರ – ಬೇಸಾಯ ಪದ್ಧತಿಯ ಪಾತ್ರ ಸಾಕಷ್ಟಿದ್ದರು ಅಂತಹ ಬೇಸಾಯಕ್ಕೆ ಪ್ರತಿಕ್ರಿಯೆ ಪಾತ್ರ ಸಾಕಷ್ಟಿದ್ದರೂ ಅಂತಹ ಬೇಸಾಯಕ್ಕೆ ಪ್ರತಿಕ್ರಿಯೆ ತೋರು ವಿನೂತನ ತಳಿಗಳಿಲ್ಲದಿದ್ದಲ್ಲಿ ಉತ್ಪಾದನೆಯಲ್ಲಿ ಹೆಚ್ಚಳ ಸಾಧಿಸಲು ಅಸಾಧ್ಯವಾಗುತ್ತಿತ್ತು. ಅಂತೆಯೇ ನೂತನ ತಳಿಗಳು ವರವಾಗಿದ್ದು, ಇಂದಿನ ಉತ್ಪಾದನಾ ಪ್ರಗತಿಯಲ್ಲಿ ಅವುಗಳ ಪಾತ್ರ ಅಪಾರವೆನ್ನುವುದು ನಿಸ್ಸಂದೇಹ.
ನಾಡತಳಿಗಳಲ್ಲಿದ್ದ ಇನ್ನೊಂದು ಎಂದರೆ ದೀರ್ಘ ಅವಧಿ. ಅಧಿಕ ಇಳುವರಿ ತಳಿಗಳ ಪೈಕಿ ಅಲ್ಪಾವಧಿ ತಳಿಗಳೇ ಹೆಚ್ಚು. ವರ್ಷಕ್ಕೆ ಎರಡು ಅಥವಾ ಮೂರು ಬೆಳೆಗಳನ್ನು ಬೆಳೆಯಲು (ಬಹು ಬೆಳೆ) ಅಥವಾ ಯಾವುದೇ ಕಾರಣದಿಂದ ಕಾಲಾವಧಿ ಕಡಿಮೆ ಇರುವಾಗ, ನೀರಿನ ಅಭಾವವಿದ್ದಾಗ, ಕಾಲ ಮಿಂಚಿ ಹೋದಾಗ ಅಲ್ಪಾವಧಿ ತಳಿಗಳ ಪಾತ್ರ ಮಹತ್ವದ್ದು. ಬೆಳೆಯೇ ಸಂಪೂರ್ಣವಾಗಿ ವಿಫಲವಾಗುವ ಸನ್ನಿವೇಶಗಳಲ್ಲಿ ಅಲ್ಪಾವಧಿ ಅಧಿಕ ಇಳುವರಿ ತಳಿಗಳಿಂದ ಮಾತ್ರ ಲಾಭದಾಯಕವಾದ ಫಸಲು ತೆಗೆಯಲು ಸಾಧ್ಯ ಎಂಬುದನ್ನು ಇಲ್ಲಿ ಗಮನಿಸಬೇಕು. ಬತ್ತದಲ್ಲಿ ಮಧು, ಮಂಗಳ, ರಾಗಿಯಲ್ಲಿ ಇಂಟಾಫ್ ೫, ೭ ಹರಳಿನಲ್ಲಿ ಅರುಣ, ತೊಗರಿಯಲ್ಲಿ ಎಚ್. ೨ ಸಿ, ಜೋಳದಲ್ಲಿ ಸಿ ಎಸ್.ಎಚ್. ೧ ಸಿ, ಎಸ್.ಎಚ್. -೬, ಎಸ್. ಬಿ – ೯೦೫ ಬಾರಲಿಯಲ್ಲಿ ಬಿ.ಜೆ. ೧ ಹತ್ತಿಯಲ್ಲಿ ಸೌಭಾಗ್ಯ, ಲಕ್ಷ್ಮೀ ವರಲಕ್ಷ್ಮೀ ಸೂರ್ಯಕಾಂತಿಯಲ್ಲಿ ಮಾ‌‌ಡ್ರೇನ್ ಅಲಸಂದೆಯಲ್ಲಿ ಎಸ್. ೪೮೮, ಹೀಗೆ ನೂತನ ಅಲ್ಪಾವಧಿ ಅಧಿಕ ತಳಿಗಳು ರಾಜ್ಯದ ಅಥವಾ ರಾಷ್ಟ್ರದ ಉತ್ಪಾದನೆ ಹೆಚ್ಚಿಸುವುದರಲ್ಲಿ ವಹಿಸಿರುವ ಪಾತ್ರ ಮಹತ್ತರವಾದದ್ದು. ಇತ್ತೀಚಿನ ರೋಗ ನಿರೋಧಕ, (ಸಿ.ಎಸ್.ಎಚ್. ೬, ಜೋಳ, ಕೀರ್ತಿಗೋಧಿ) ಕೀಟ ನಿರೋಧಕ (ವಿಕ್ರಮ, ಫಲ್ಗುಣ, ಕಣಿ ನಿರೋಧಕ ಬತ್ತ) ಚಳಿ ನಿರೋಧಕ (ಮಂಗಳ ಬತ್ತ, ಇಬ್ಬನಿ ರಾಗಿ) ಚೌಳು ಅಥವಾ ಕ್ಷಾರ ನಿರೋಧಕ (ಪ್ರಗತಿ – ಬತ್ತ, ಪ್ಯಾರಾ ಹುಲ್ಲು ಸಂಶೋಧನೆಯಲ್ಲಿರುವ ರಾಗಿ) ಮಸಗೆ ನಿರೋಧಕ (ಎಸ್.ಎ.ಆರ್. ಜೋಳ) ನೆರೆ ನಿರೋಧಕ (ಫಲ್ಗುಣ ರಾಜರಾಜನ್ ಬತ್ತಗಳು) ಬರ ನಿರೋಧಕ (ಶಕ್ತಿ ರಾಗಿ, ಲಕ್ಷ್ಮೀ ಹತ್ತಿ, ರಾಸಿ ಬತ್ತ) ಮುಂತಾದವುಗಳನ್ನು ಕಂಡು ಹಿಡಿಯಲ್ಪಟ್ಟಿರುವುದರಿಂದ ಹಿಂದೆ ಫಸಲೇ ಆಗದಿದ್ದಂತಹ ಕೆಲವು ಸನ್ನಿವೇಶಗಳಲ್ಲಿ ಈಗ ಲಾಭದಾಯಕ ಫಸಲು ಬೆಳೆಯಲು ಸಾಧ್ಯವಾಗಿದೆ.
ಬೆಳೆಯುತ್ತಿರುವ ಬೀಜೋತ್ಪಾದನೆ ಉದ್ಯಮ:
ಶಕ್ತಿಮಾನ್ ತಳಿಗಳು (ಸಂಕರನ ತ್ರಿಮುಖಿ ಸಂಕರಣ, ಬಹುಮುಖಿ ಸಂಕರಣ) ಸಂಯುಕ್ತ ತಳಿಗಳು, ಅವುಗಳಲ್ಲಿರುವ ಸುಪ್ತಾವಸ್ಥೆ ತೆಗೆಯುವುದು, ಪರಿಷ್ಕರಿಸುವುದು, ದಾಸ್ತಾನು ಮಾಡುವುದು, ಬೀಜ ಪ್ರಮಾಣ ಮುಂತಾದ ಹಂತಗಳಲ್ಲಿ ಬೀಜೋತ್ಪಾದನೆ ರಾಷ್ಟ್ರ ಮತ್ತು ರಾಜ್ಯ ಮಟ್ಟದಲ್ಲಿ ಒಂದು ಬೃಹತ್ ಉದ್ಯಮವಾಗಿ ಬೆಳೆಯುತ್ತಿದೆ. ಭಾರತದಲ್ಲಿ ಅದರಲ್ಲಿಯೂ ಕರ್ನಾಟಕದಲ್ಲಿ ಎಲ್ಲಾ ತರಹದ ಹವಾಮಾನಗಳು ಇರುವುದರಿಂದ ನಾನಾ ಬೆಳೆಗಳ ಬೀಜೋತ್ಪಾದನೆಗೆ ಯೋಗ್ಯವೆನಿಸಿರುವುದರಿಂದ ವಿದೇಶಿ ವಿನಿಮಯ ಸಂಪಾದಿಸಲು ಇದು ಹೆಚ್ಚು ಭವಿಷ್ಯವುಳ್ಳ ಉದ್ಯಮ. ಅದಕ್ಕೆ ಕಾರಣ ನೂತನ ಅಧಿಕ ಇಳುವರಿ ತಳಿಗಳ ಅಭಿವೃದ್ಧಿ ಮತ್ತು ಬಿಡುಗಡೆ.
ಈ ಹಿಂದೆ ಅಧಿಕ ಇಳುವರಿ ತಳಿಗಳು ಪ್ರತಿಕೂಲ ವಾತಾವರಣಕ್ಕೆ ಹೊಂದುವುದಿಲ್ಲವೆಂದು ಒಂದು ಕಡೆ. ಪ್ರತಿಕೂಲ ಸನ್ನಿವೇಶಕ್ಕೆ ಹೊಂದಿಕೊಂಡು ಹೆಚ್ಚು ಇಳುವರಿ ಕೊಡಬಲ್ಲ ಶಕ್ತಿ ಅಧಿಕ ಇಳುವರಿ ತಳಿಗಳಿಗೆ ಮಾತ್ರ ಉಂಟು ಎಂದು ವಾದಿಸಲಾಗಿದೆ. ಇದರಿಂದ ಓದುಗರಿಗೆ ಉಂಟಾಗಬಹುದಾದ ಗೋಜನ್ನು ಇಲ್ಲಿ ಪರಿಹರಿಸಬೇಕಾದುದು ಸರಿಯಷ್ಟೆ. ಪ್ರತಿಕೂಲ ಸನ್ನಿವೇಶಗಳು ಸಾವಿರಾರು ಇರುತ್ತವೆ. ಅನಾದಿ ಕಾಲದಿಂದಲೂ ಅವುಗಳಿಗೆ ಹೊಂದಿಕೊಂಡು ಬಂದಿರುವ ತಳಿಗಳು ಇರುತ್ತವೆ ಮತ್ತು ಸಾಧಾರಣ ಇಳುವರಿ ಕೊಡಬಲ್ಲವಾಗಿರುತ್ತವೆ. ಇಂತಹ ಕೆಲವೇ ಸನ್ನಿವೇಶಗಳಿಗೆ ಮಾತ್ರ ನೂತನ ತಳಿಗಳನ್ನು ಕಂಡು ಹಿಡಿಯಲಾಗಿದ್ದು, ವಿವೇಚನೆಯಿಲ್ಲದ ಎಲ್ಲಾ ಪ್ರತಿಕೂಲ ಸನ್ನಿವೇಶಗಳಲ್ಲಿ ಕೆಲವೇ ತಳಿಗಳನ್ನು ಬಳಸುವುದರಿಂದ ನಷ್ಟ ಉಂಟಾಗುತ್ತದೆ.
ಈ ದೃಷ್ಟಿಯಿಂದ ಅಧಿಕ ಇಳುವರಿ ತಳಿಗಳು ವರವೇ ಸರಿ. ಕೆಲವು ವೇಳೆ ಶಾಪವೆನಿಸಿರುವ ಸನ್ನಿವೇಶ ಸೂಕ್ತ ಮಾಹಿತಿಯ ಕೊರತೆಯಿಂದ ಮೂಡಿ ಬರುವ ಅಭಿಪ್ರಾಯ. ತಾಂತ್ರಿಕ ಜ್ಞಾನದ ಸದುಪಯೋಗ ಸರ್ವರಿಗೂ ದೊರಕಿದಲ್ಲಿ ಶಾಪ ವರವಾಗುವ ಸಂದರ್ಭಗಳುಂಟು. ತಳಿ ಸಂಪತ್ತನ್ನು ಕಾಪಾಡಿಕೊಂಡು ಹೋಗಲು ಬೇಕಾದ ಸೂಕ್ತ ಕ್ರಮಗಳನ್ನು ಕೈಗೊಂಡು ಹೊಸ ಹೊಸ ತಳಿಗಳನ್ನು ಪ್ರತಿಯೊಂದು ಸನ್ನಿವೇಶ ಋತುಗಳಿಗೆ ಅನುಗುಣವಾಗಿ ಒಂದಕ್ಕೂ ಹೆಚ್ಚು ಸಂಖ್ಯೆಯಲ್ಲಿ ಬಿಡುಗಡೆ ಮಾಡಿ, ಬೀಜ ಉತ್ಪಾದನೆಗೆ ಸಾಕಷ್ಟು ಮಾನ್ಯತೆ ನೀಡಿ ಶುದ್ಧವಾದ ಬೀಜ ಉತ್ಪಾದನೆಗೆ ಸರಬರಾಜು ಮಾಡಿ ಸಾಲ ಸೌಲಭ್ಯ ತಾಂತ್ರಿಕ ಜ್ಞಾನದ ಸೌಲಭ್ಯ ಒದಗಿಸಿ, ವಿಸ್ತರಣಾ ಕಾರ್ಯವನ್ನು ಯಶಸ್ವಿಯಾಗಿ ನಡೆಸಿದಲ್ಲಿ ಅಧಿಕ ಇಳುವರಿಗಳಿಂದಾಗುವ ಕುಂದು ಕೊರತೆಗಳನ್ನು ನೀಗಿಸಿದಲ್ಲಿ ವರವೇ ಸರಿ ಎನ್ನುವುದರಲ್ಲಿ ಯಾವುದೇ ಸಂದೇಹವಿಲ್ಲ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಮರಗಳ ಬೀಜೋತ್ಪಾದನೆಗೆ ಆದ್ಯತೆ
ಭಾರತವು ಕಳೆದ ವರ್ಷದವರೆಗೂ ಖಾದ್ಯತೈಲವನ್ನು ಭಾರಿ ಪ್ರಮಾಣದಲ್ಲಿ ಅಮದು ಮಾಡಿಕೊಳ್ಳುತ್ತಿತ್ತು. ಎಣ್ಣೆ ಬೀಜ ಸಸ್ಯಗಳ ಸುಧಾರಣೆ ಮತ್ತು ಬೆಳೆಗಾರರ ಸಹಕಾರಿ ಆಂದೋಲನದಿಂದಾಗಿ ಅಲ್ಪ ಸಮಯದಲ್ಲೇ ಖಾದ್ಯ ತೈಲ ಬೀಜಗಳ ಉತ್ಪಾದನಾ ಸ್ವರೂಪವೇ ಬದಲಾಗಿದೆ. ಎಪ್ಪತ್ತರ ದಶಕದಲ್ಲಿ ಭಾರತದ ತೈಲ ಬೀಜಗಳ ಉತ್ಪಾದನೆ ಸುಮಾರು ಒಂದು ಕೋಟಿ ಟನ್‌ಗಳಷ್ಟಿತ್ತು. ಆದರೀಗ ೧೬ ಕೋಟಿ ಟನ್‌ಗಳಿಗೆ ಏರಿದೆ. ಬೇಡಿಕೆ ಪೂರೈಸಲು ಪರದೇಶದಿಂದ ಸರಾಸರಿ ೧೫ ಲಕ್ಷ ಟನ್‌ಗಳಷ್ಟು ಖಾದ್ಯ ತೈಲವನ್ನು ಪ್ರತಿವರ್ಷ ಆಮದು ಮಾಡಿಕೊಳ್ಳಲಾಗುತ್ತಿತ್ತು. ಇದಕ್ಕಾಗಿಯೇ ಸುಮಾರು ೫೦೦ ಕೋಟಿ ರೂ.ಗಳಷ್ಟು ವಿದೇಶಿ ವಿನಿಮಯವನ್ನು ವ್ಯಯಮಾಡಬೇಕಾಗಿತ್ತು.
ಖಾದ್ಯ ತೈಲದ ಮೂಲ ಕೇವಲ ವ್ಯವಸಾಯ ಬೆಳೆಗಳು ಮಾತ್ರವಲ್ಲ ಅರಣ್ಯ ಸಸ್ಯ ಮೂಲದಿಂದ ಪಡೆಯುವ ತೈಲವು ಗಣನೀಯ ಪ್ರಮಾಣದಲ್ಲಿ ಉಪಯೋಗದಲ್ಲಿದೆ. ಭಾರತದಲ್ಲಿ ಇಂತಹ ಸಸ್ಯಗಳಿಂದ ವಾರ್ಷಿಕ ಉತ್ಪನ್ನಗಳನ್ನು ನಿಖರವಾಗಿ ಹೇಳಲು ಸಾಧ್ಯವಿಲ್ಲ. ಏಕೆಂದರೆ ಯಾವ ರಾಜ್ಯದಲ್ಲಿಯೂ ಸರಿಯಾಗಿ ಮಾಪನ ಮಾಡುವ ವ್ಯವಸ್ಥೆ ಇಲ್ಲ. ಜೊತೆಗೆ ಅರಣ್ಯ ಸಸ್ಯ ಬೀಜಗಳ ಉತ್ಪಾದನೆಯಲ್ಲಿನ ವ್ಯತ್ಯಾಸ ಖಾದಿ ಮತ್ತು ಗ್ರಾಮೀಣ್ಯ ಕೈಗಾರಿಕಾ ಕಮೀಷನ್ ಪ್ರಕಾರ ವಾರ್ಷಿಕವಾಗಿ ಮರಗಳ ಬೀಜ ತೈಲ ಉತ್ಪಾದನೆ ೭೬ ಲಕ್ಷ ಟನ್ ಎಂದು ಅಂದಾಜು ಖಾದ್ಯ ತೈಲ ಬೀಜಗಳ ಉತ್ಪಾದನೆಯಲ್ಲಿ ಇದು ಶೇ. ೩ ರಷ್ಟಾದರೂ ಮುಂಬರುವ ದಿನಗಳಲ್ಲಿ ಹೆಚ್ಚಿನ ಬೆಳವಣಿಗೆ ಕಾಣಬಹುದು.
ಮರಗಳ ಬೀಜಗಳಿಂದ ಪಡೆಯುವ ತೈಲವು ಆಹಾರ. ಔಷಧ, ಔದ್ಯೋಗಿಕ, ರಾಸಾಯನಿಕ ಮತ್ತು ಸಾವಯವ ಗೊಬ್ಬರಕ್ಕಾಗಿ ಉಪಯೋಗಿಸಲಾಗುತ್ತಿದೆ. ಇಂತಹ ಬೀಜಗಳ ಉಪಯೋಗದ ವ್ಯಾಪ್ತಿಯನ್ನು ಹೆಚ್ಚಿಸುವ ಪ್ರಯತ್ನಗಳು ಇತ್ತೀಚೆಗೆ ನಡೆದಿದೆ. ಸಾರ್ವತ್ರಿಕವಾಗಿ ಮರದ ಬೀಜಗಳ ಉತ್ಪಾದನೆ ಮತ್ತು ಉಪಯೋಗದ ಬಗ್ಗೆ ಅರಿವು ಕಡಿಮೆ. ಬೀಜ ಉತ್ಪಾದನೆಯು ಆಹಾರದ ಬೆಳೆಗಳಂತೆ ವ್ಯವಸ್ಥಿತ ಮತ್ತು ನಿಯಂತ್ರಿತವಾಗಿ ಇರದೆ ಇರುವುದರಿಂದ ಮರದ ಬೀಜಗಳ ಉತ್ಪಾದನೆ ಹೆಚ್ಚಾಗಿ ನಿಸರ್ಗಕ್ಕೆ ಬಿಟ್ಟುಕೊಡಬೇಕಾಗುತ್ತದೆ. ಹೆಚ್ಚೆಂದರೆ ಇಂತಹ ಮರಗಳ ಸಂಖ್ಯೆಯನ್ನು ವೃದ್ಧಿಸಿ ಉತ್ಪಾದನಾ ಪ್ರಮಾಣ ಏರಿಕೆಯನ್ನು ಎದುರು ನೋಡಬಹುದು.
ಸ್ಥಳೀಯ ಮರಗಳಿಂದ ಪಡೆಯುವ ಬೀಜಗಳು ಪ್ರಾಚೀನ ಕಾಲದಿಂದಲೂ ಒಂದಿಲ್ಲೊಂದು ಉಪಯೋಗದಲ್ಲಿದೆ. ಈಗ ಇಂತಹ ಬೀಜಗಳನ್ನು ಹೆಚ್ಚಾಗಿ ಸಾಬೂನು ಕೈಗಾರಿಕೆಯಲ್ಲಿ ಉಪಯೋಗಿಸುತ್ತಿದ್ದಾರೆ. ಇಂತಹ ಕೈಗಾರಿಕೆಗಳಿಂದ ಉಳಿಯುವ ಅನುಪಯೋಗಿ ಸಹ ಉತ್ಪನ್ನವಾದ ತೈಲರಹಿತ ಹಿಂದ್ದಿ (ಹಿಪ್ಪೆ)ಯು ಸತ್ವಭರಿತ ಸಾವಯವ ಗೊಬ್ಬರವೆಂದು ಇತ್ತೀಚೆಗೆ ತಿಳಿದುಬಂದಿದೆ. ಈ ಗೊಬ್ಬರದಲ್ಲಿ ಸಸ್ಯಗಳಿಗೆ ಬೇಕಾಗುವ ಅವಶ್ಯಕ ಪೋಷಕಾಂಶಗಳು ಇವೆ. ಇಂತಹ ಹಿಂಡಿಯಲ್ಲಿ ಹೆಚ್ಚಿನ ಪ್ರಮಾಣದಲ್ಲಿನ ಸಾರಜನಕವನ್ನು ಸುಲಭವಾಗಿ ಸಸ್ಯಗಳಿಗೆ ಸಾಗುತ್ತದೆ. ಭಾರತದಲ್ಲಿ ಉತ್ಪಾದನೆಯಾಗುವ ಇಂತಹ ಹಿಂಡಿಯ ಪ್ರಮಾಣವು ೩೮ ಲಕ್ಷ ಟನ್‌ಗಳಿದ್ದು, ಇದರಿಂದ ಸಿಗುವ ಸಾರಜನಕ (೮೭ ಸಾವಿರ ಟನ್) ಫಾಸ್ಪರಸ್ (೨೫ ಸಾವಿರ ಟನ್) ಮತ್ತು ಪೊಟಾಶ್ (೫೭ ಸಾವಿರ ಟನ್) ಗಳ ಒಟ್ಟು ಪ್ರಮಾಣವು ೧೭ ಲಕ್ಷ ಟನ್ ಗಳಾಗುತ್ತವೆ. ಇಷ್ಟು ಅಗಾಧ ಪ್ರಮಾಣದಲ್ಲಿ ಉತ್ಪತ್ತಿಯಾಗುವ ತೈಲರಹಿತ ಹಿಂಡಿಯನ್ನು ಫಲಪ್ರದವಾಗಿ ಸಾವಯವ ಗೊಬ್ಬರವನ್ನಾಗಿ ಪರಿವರ್ತಿಸಿಕೊಂಡರೆ ರಾಸಾಯನಿಕ ಗೊಬ್ಬರದ ಅವಶ್ಯಕತೆಯನ್ನು ಗಣನೀಯವಾಗಿ ಕಡಿಮೆಗೊಳಿಸಬಹುದು. ಈ ನಿಟ್ಟಿನಲ್ಲಿ ಸಂಶೋಧನಾ ಫಲಿತಾಂಶ ಹೊರಬರಬೇಕಾಗಿದೆ.
ಬೇವಿನ ರಸ:
ಸಾವಯವ ಕೃಷಿಯ ಬಗ್ಗೆ ಇತ್ತಿಚೆಗೆ ಹೆಚ್ಚಿನ ಒಲವು ಮೂಡತೊಡಗಿದೆ. ವಿವೇಚನಾರಹಿತ ರಾಸಾಯನಿಕ ಗೊಬ್ಬರ ಮತ್ತು ಕೀಟನಾಶಕಗಳ ಬಳಕೆಯಿಂದಾಗಿ ಪರಿಸರ ಮತ್ತು ಮಣ್ಣಿನ ಫಲವತ್ತತೆಯ ಮೇಲೆ ಪ್ರತಿಕೂಲ ಪರಿಣಾಮ ಬೀರಿ ಕೃಷಿ ಪದ್ಧತಿಯ ಮೇಲೆ ದುಷ್ಪರಿಣಾಮ ಬೀರಿದೆ. ರಾಸಾಯನಿಕಗಳ ದುರ್ಬಳಕ್ಕೆ ತಡೆದು ಬೇವಿನ ರಸವನ್ನೇ ರಾಮಬಾಣವಾಗಿ ಉಪಯೋಗಿಸಿಕೊಳ್ಳುವ ಆಲೋಚನೆಯಿದೆ.
ಬೇವಿನ ಬೀಜದಲ್ಲಿರುವ ಅಜಾರ್ಡಿಕ್ಟಿನ್ ಎಂಬ ವಿಷ ವಸ್ತು ಹಲವು ಕ್ರಿಮಿಗಳನ್ನು ಕೊಲ್ಲುವ ಶಕ್ತಿಯನ್ನು ಮನುಷ್ಯ ಮತ್ತು ಬೆಳೆಗಳಿಗೆ ಯಾವ ಭಾದೆಯೂ ಉಂಟುಮಾಡದು. ಎಷ್ಟೋ ಸಂದರ್ಭಗಳಲ್ಲಿ ಬೀಜಗಳನ್ನು ಅರೆದು ನೀರಿನಲ್ಲಿ ಮಿಶ್ರಣಮಾಡಿ ಬೆಳೆಗಳಿಗೆ ಸಿಂಪಡಿಸಿ ಕೀಟ ನಿಯಂತ್ರಿಸಿದ ಉದಾಹರಣೆಯೂ ಉಂಟು.
ಬೇವಿನ ಬೀಜಗಳಿಂದ ಸಿಗುವ ತೈಲರಹಿತ ಹಿಂಡಿಯೂ ಸಹ ಸತ್ವಬರಿತವಾಗಿದ್ದು, ಅದರಲ್ಲಿ ಗಂಧಕ ಪ್ರಮಾಣ ಹೆಚ್ಚಾಗಿದೆ. ಇಷ್ಟಾದರೂ ಬೇವಿ ಬೀಜದ ಉಪಯೋಗವು ಅದರ ಸ್ವಾಭಾವಿಕ ಉತ್ಪನ್ನದ ಶೇ. ೨೫ ಮಾತ್ರವೆಂದು ಹೇಳಲಾಗಿದೆ. ಹಾಗೆಯೇ ಇತರ ಮರದ ಬೀಜಗಳ ಸಂಗ್ರಹಣೆ ಮತ್ತು ಉಪಯೋಗವು ತೀರ ಕೆಳಮಟ್ಟದಲ್ಲಿದ್ದು ಕೊಬ್ಬಿನ ಮೂಲಗಳನ್ನು ಅವಲಂಭಿಸಿ ಹೆಚ್ಚಿನ ಖರ್ಚಿಗೆ ದಾರಿಯಾಗಿದೆ.
ಭಾರತ ಸರ್ಕಾರವು ದನದ ಮಾಂಸದ ಕೊಬ್ಬನ್ನು ಆಮದು ಮಾಡಿಕೊಳ್ಳುವುದನ್ನು (ಒಂದು ಲಕ್ಷ ಟನ್) ನಿಷೇಧಿಸಿದ ನಂತರ ವನಸ್ಪತಿ ತುಪ್ಪ ಮತ್ತು ಸಾಬೂನು ತಯಾರಿಕೆಗಾಗಿ ಸ್ಥಳೀಯ ಮರದ ಬೀಜಗಳ ಬಳಕೆ ಅಯೋಗ್ಯವಾದ ತೈಲದ ಉಪಯೋಗ ಹೆಚ್ಚಾಯಿತು. ಅಂತಹ ಬೀಜಗಳ ಸಂಗ್ರಹಣೆ ಮತ್ತು ಮರಗಳ ಸಂಖ್ಯಾವೃದ್ಧಿಗೆ ಪ್ರೋತ್ಸಾಹ ಸಿಗಲಾರಂಭಿಸಿತು. ಸುಮಾರು ೧೦೦ ಅರಣ್ಯ ಸಸ್ಯಗಳಿಗೆ ತೈಲ ಕೊಡುವ ಸಾಮರ್ಥ್ಯವಿದ್ದರೂ ಕೇವಲ ಹತ್ತನ್ನು ಮಾತ್ರ ಬಳಿಸಿಕೊಳ್ಳಲಾಗಿದೆ. ಸಾಲ ಹೊಂಗೆ, ಬೇವು, ಇಪ್ಪೆ, ಧೂಪ, ಇಪ್ಪುಗೆ, ಮೂರುಗಲ, ಹೊನ್ನೆ ಮತ್ತು ಕೆಂದಾಳೆಗಳನ್ನು ಬೀಜ ಉಪಯೋಗಿ ಅರಣ್ಯ ಸಸ್ಯಗಳೆಂದು ಗುರುತಿಸಲಾಗಿದೆ ಇಷ್ಟೆ. ಉಪ್ಪಿಗೆ ಮತ್ತು ಹೊನ್ನೆ ಬೀಜಗಳು ಸಾಬೂನು ಕೈಗಾರಿಕೆಯಲ್ಲೂ ಧೂಪದ ಬೀಜ ತೈಲದಿಂದ ಔಷಧಿ ಮತ್ತು ಚರ್ಮ ಹದಗೊಳಿಸುವಿಕೆಯಲ್ಲೂ ಕೆಂದಾಳೆ ತೈಲವನ್ನು ಆಹಾರಕ್ಕಾಗಿ ಮತ್ತು ಗೊಬ್ಬರಕ್ಕಾಗಿಯೂ ಮೂರಗಳ ಮತ್ತು ಬೇವು ಬೀಜದಿಂದ ಹಿಂಡಿ ಅಲ್ಲದೆ ಯಂತ್ರ ನುಣುಪುಗೊಳಿಸುವುದಕ್ಕಾಗಿಯೂ ಉಪಯೋಗಿಸಲಾಗುತ್ತದೆ. ಸಾಲ್‌ಬೀಜ ತೈಲದ ಪ್ರಮಾಣವು ಅರಣ್ಯ ಸಸ್ಯಗಳಲ್ಲಿಯೇ ಸಿಂಹಪಾಲಾಗಿದ್ದು, ಅದರ ಒಟ್ಟು ಉತ್ಪಾದನೆ ಮತ್ತು ಉಪಯೋಗವು ಶೇ.೮೦ರಷ್ಟು ಎಂದು ದಾಖಲಾಗಿದೆ. ಸಾಲ ಬೀಜ ತೈಲವು ಬಳಕೆಗೆ ಅಯೋಗ್ಯವಾಗಿದ್ದರೂ ವನಸ್ಪತಿ ತುಪ್ಪ ಮತ್ತು ಚಾಕ್‌ಲೆಟ್ ಕೈಗಾರಿಕೆಯಲ್ಲಿ ಪ್ರಮುಖವಾಗಿ ಉಪಯೋಗವಾಗುತ್ತದೆ.
ಕೋಕೋ ಬೆಣ್ಣೆಯ ದುಬಾರಿ ಬೆಲೆಯಿಂದಾಗಿ ಸಾಲ ಬೀಜದ ತೈಲವು ಅದಕ್ಕೆ ಪರ್ಯಾಯವಾಗಿ ಕಂಡದ್ದರಿಂದ ಇತ್ತೀಚೆಗೆ ಅಂತರರಾಷ್ಟ್ರೀಯ ಮಾರುಕಟ್ಟೆಯಲ್ಲೂ ಬೇಡಿಕೆ ಹೆಚ್ಚುತ್ತಿದೆ.
ಇಂತಹ ಪ್ರಮುಖ ತೈಲಭರಿತ ಅರಣ್ಯ ಸಸ್ಯ ಬೀಜಗಳ ಸಂಗ್ರಹಣೆಯು ವ್ಯವಸ್ಥಿತವಾಗಿ ಕಾರಣದಿಂದ ಅವುಗಳ ಶುದ್ಧತೆ ನಾಶವಾಗಿ ಹೋಗುವುದೇ ಹೆಚ್ಚು ಬೀಜ ಸಂಗ್ರಹಣೆ ಕೆಲಸವು ಗ್ರಾಮೀಣ ಜನರ ಸಹಕಾರಿ ಚಳುವಳಿಯಾಗಿ ರೂಪಗೊಂಡರೆ ಸಾಕಷ್ಟು ಜನರಿಗೆ ಉದ್ಯೋಗ ಕಲ್ಪಿಸುವ ಜೊತೆ ಇತರ ವ್ಯವಸಾಯ ತೈಲ ಬೀಜಗಳ ಮೇಲಿನ ವಿಪರೀತ ಅವಲಂಬನೆಯನ್ನೂ ಕಡಿಮೆಗೊಳಿಸಬಹುದು. ಈ ನಿಟ್ಟಿನಲ್ಲಿ ಅರಣ್ಯ ಸಸ್ಯ ಬೀಜಗಳ ಸರಿಯಾದ ಉಪಯೋಗ ಬೀಜ ಸಂಗ್ರಹಣೆಯಲ್ಲಿನ ತಾಂತ್ರಿಕತೆ. ದಾಸ್ತಾನು ಮತ್ತು ಇನ್ನಿತರ ಉಪಯೋಗಗಳ ವ್ಯಾಪ್ತಿಯನ್ನು ವೈಜ್ಞಾನಿಕವಾಗಿ ನಿರ್ಣಯಿಸಬೇಕಿದೆ. ಈಗಿನವರೆಗೂ ಇಂತಹ ಸಸ್ಯಗಳ ಬೀಜದ ತಾಂತ್ರಿಕತೆಯಾಗಲಿ ಸಂಶೋಧನೆಗಳಾಗಲಿ ತೃಪ್ತಿಕರವಾಗಿ ನಡೆದಿಲ್ಲ. ಮುಂಬರುವ ದಿನಗಳಲ್ಲಿ ಇಂತಹ ಸಸ್ಯಗಳ ಮೇಲೆ ಅವಲಂಬನೆ ಹೆಚ್ಚಾಗುವುದರಿಂದ ಅರಣ್ಯ ಕೃಷಿಯಲ್ಲಿ ಯತೇಚ್ಚವಾಗಿ ಅಳವಡಿಸಿಕೊಂಡು ಮರದ ತೈಲ ಬೀಜಗಳ ಉತ್ಪಾದನೆ ಹೆಚ್ಚಿಸುವುದು ಒಳಿತು.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಗಂಡು ಬತ್ತ
ಬತ್ತವು ಅಂಟಾರ್ಟಿಕಾ ಒಂದನ್ನು ಬಿಟ್ಟು ಉಳಿದ ಎಲ್ಲಾ ಖಂಡಗಳಲ್ಲಿಯೂ ಬೇಸಾಯದಲ್ಲಿರುವ ಪ್ರಪಂಚದ ಒಂದು ಮುಖ್ಯ ಕೃಷಿ ಬೆಳೆ. ನಾನಾ ಹವಾಗುಣ ಮತ್ತು ಮಣ್ಣುಗಳಿಗೆ ಹೊಂದಿಕೊಂಡು ಬೆಳೆಯಬಲ್ಲ ಶಕ್ತಿ ಕೇವಲ ಬತ್ತದ ಬೆಳೆಗೆ ಮಾತ್ರ ಇದೆಯೆಂಬ ನಂಬಿಕೆ ಇದೆ ಇದು ಸತ್ಯವೂ ಹೌದು. ಆದರೆ ಬತ್ತ ಬೆಳೆದಷ್ಟು ಅಥವಾ ಇನ್ನೂ ಹೆಚ್ಚಿನ ಹೊಂದಾಣಿಕೆ ಗುಣಗಳನ್ನು ಹೊಂದಿರುವ ಕವಡಿಗ ಬತ್ತದ ಕಳೆಯ ಪರಿಚಯ ಅನೇಕರಿಗಿಲ್ಲದಿರಬಹುದು.
ಗದ್ದೆಗಳ ಆಸುಪಾಸಿನಲ್ಲಿ ಓಡಾಡಿರುವ ಸುಮಾರು ಎಲ್ಲಾ ಜನರೂ ಇದನ್ನು ನೋಡಿದ್ದರೂ ಕೂಡಾ, ಅಕ್ಕಿಯನ್ನು ಬಳಸುವ ಜನರೆಲ್ಲ ಇದನ್ನು ಉಪಯೋಗಿಸಿದ್ದರು ಕೂಡಾ ಅವರು ಈ ಜಾತಿಯ ಬತ್ತದ ಕಳೆಯನ್ನು ಸುಲಭವಾಗಿ ಗುರುತಿಸಲಾರರು. ಆದರೆ ಈ ಸಸ್ಯದ ವಿವರ ಮತ್ತು ಇದರ ಇತರೇ ಗುಣಗಳನ್ನು ಎಂದು ನೆನಪಿಸಿಕೊಳ್ಳಬಲ್ಲರು.
ಕವಡಿಗ, ಗಂಡು ಬತ್ತ, ಕಾಡುಬತ್ತ ಎಂಬ ಹಲವು ಹೆಸರುಗಳಿಂದ ಕೆರೆಯಲ್ಪಡುವ ಈ ಕಳೆಯು ಮಾನವನ ಕಳೆ ನಿರ್ಮೂಲನಾನೊಡನೆ ಬೆಳೆದು, ನೀರು, ಮಣ್ಣು ಮತ್ತು ಪೋಷಕಾಂಶಗಳ ತನ್ನ ಭಾಗವನ್ನು ಪಡೆದೇ ತೀರುತ್ತದೆ. ಇದರ ಜೀವನಚಕ್ರ ನಿಜವಾಗಿಯೂ ಸ್ವಾರಸ್ಯಮಯ.
ಹಲವು ಹೆಸರುಗಳು
ಕವಡಿಗ, ಗಂಡುಬತ್ತ, ಕಾಡುಬತ್ತ ಮುಂತಾದ ಹಲವು ಹೆಸರುಗಳಿಂದ ಕರೆಯಲ್ಪಡುವ ಈ ಸಸ್ಯಕ್ಕೆ ಶಾಸ್ತ್ರಿಯವಾಗಿ ಎಕಿನೂಕ್ಲೋವ (Echinocloa Sp.) ಎಂಬ ಹೆಸರಿದೆ. ಅಲ್ಲದೆ ಬೇರೆ ಬೇರೆ ದೇಶಗಳಲ್ಲಿ ಬೇರೆ ಬೇರೆ ಹೆಸರುಗಳಿಂದಲೂ ಕರೆಯಲ್ಪಡುತ್ತಿದ್ದು, ಮುಖ್ಯವಾಗಿ Barn yard grass, water grass, millet, blue, stem, baronet grass, jungle rice and cat rail millet ಗಳನ್ನು ಹೆಸರಿಸಬಹುದು. ಈ ಕಳೆಗಳಲ್ಲಿ ಹಲವು ವಿಧದ ಉಪಜಾತಿಗಳೂ ಇವೆ.
ಸಸ್ಯ ರೂಪ
ಈ ಕಳೆಯ ಸಸ್ಯ ಸ್ವರೂಪವು ಹೂಗೊಂಚಲನ್ನು ಬಿಟ್ಟರೆ ಉಳಿದ ಎಲ್ಲಾ ರೀತಿಯಲ್ಲಿಯೂ ಬತ್ತ ಸಸ್ಯವನ್ನೇ ಹೋಲುತ್ತದೆ ಎನ್ನಬಹುದು. ಈ ಕಳೆಯೂ ಸುಮಾರು ೧೨೦ ರಿಂದ ೧೬೦ ಸೆ.ಮೀ ಎತ್ತರಕ್ಕೆ ಬೆಳೆಯುತ್ತದೆ. ಅಂದರೆ ಜಾತಿ, ಬತ್ತಗಳಷ್ಟೇ ಉದ್ದ ಬೆಳೆಯಬಲ್ಲದೆಂದಾಯ್ತು. ಆದರೆ ಇತ್ತೀಚೆಗೆ ಬಿಡುಗಡೆಯಾಗಿರುವ ಅಧಿಕ ಇಳುವರಿ ತಳಿಗಳಾವುವೂ ಸಾಮಾನ್ಯವಾಗಿ ಇಷ್ಟು ಎತ್ತರ ಬೆಳೆಯಲಾರವು ಎಂಬುದನ್ನು ಇಲ್ಲಿ ಗಮನಿಸಬೇಕು.
ಕಾಂಡವು ದುಂಡಾಗಿ ಕೊಳವೆಯಂತಿದ್ದು, ಬುಡದಲ್ಲಿ ತುಂಡಾದ ಆದರೆ ದಪ್ಪನಾದ ಗಿಣ್ಣಾಂತರಗಳನ್ನೂ (Internode)ತುದಿಯಲ್ಲಿ ಉದ್ದವಾದ ಆದರೆ ಸಣ್ಣ ಗಿಣ್ಣಾಂತರಗಳನ್ನೂ ಹೊಂದಿರುತ್ತದೆ. ಈ ಸಸ್ಯವು ೫ ರಿಂದ ೧೧ ತೆಂಡೆಗಳನ್ನು ಹೊರಡಿಸಬಲ್ಲದು. ತೆಂಡೆಗಳಲ್ಲಿ ಕವಲುಗಳು (Branches) ಇರುವುದೂ ಉಂಟು. ಈ ಕಳೆಯ ಬೀಜವು ಮೊಳಕೆ ಬಂದ ನಂತರ ಸುಮಾರು ೧೩೦ ರಿಂದ ೧೪೦ ದಿವಸಗಳಲ್ಲಿ ಬಲಿತು ಬೀಜ ಪ್ರಸಾರಕ್ಕೆ ಸಿದ್ಧವಾಗುತ್ತದೆ. ಬೀಜವು ಮೊಳಕೆ ಬಂದು, ಪೈರಾಗಿ ಬೆಳೆದು, ತೆಂಡೆ ಹೊರಡಿಸಿ, ಮೊಗ್ಗು ಕಟ್ಟಿ, ತೆನೆ ಹೊರ ಬರುವ ಕಷ್ಟ. ಆದರೆ ಸಸ್ಯ ತಜ್ಞರು ಇಂತಹ ಬೆಳವಣಿಗೆಯ ಗಟ್ಟದಲ್ಲಿ ಬೆಳೆಯುತ್ತಿರುವ ಈ ಸಸ್ಯವನ್ನು ಪರೀಕ್ಷಿಸಿ ಗಂಡು ಬತ್ತವನ್ನು ಗುರುತಿಸುವ ಮಾರ್ಗವನ್ನು ಹುಡುಕಿದ್ದಾರೆ.
ಬತ್ತದ ಸಸ್ಯಗಳಲ್ಲಿರುವಂತೆ ಗಂಡು ಬತ್ತದಲ್ಲಿ ಎಲೆಯ ಕವಚ (Leaf Sheath) ಮತ್ತು ಗರಿ (Leaf blade) ಇವೆರಡೂ ಕೂಡುವ ಜಾಗದಲ್ಲಿ ಎರಡು ವಿಧವಾದ ಲಿಗ್ಯೂಲ್ (Ligule) ಅಥವಾ ಅರಿಕಲ್ಸ್ (Auricles) ಎಂಬ ಕಡುಗೋಲು ಹಾಗೂ ಬರ್ಚಿ ಆಕಾರದ ಕೊಂಡಿಗಳು ಇರುವುದಿಲ್ಲ.
ಸಸ್ಯವು ತೆನೆ ಹೊರಡಿಸಿದ ನಂತರ ಇದನ್ನು ಬಹಳ ಸುಲಭವಾಗಿ ಗುರುತಿಸಬಹುದು. ಇದರ ತೆನೆಯ ಪುಷ್ಪ ಗುಚ್ಚಗಳು ಒತ್ತಾಗಿ ಕೂಡಿಕೊಂಡು ಬೆಕ್ಕಿನ ಬಾಲದ ಆಕೃತಿಯಲ್ಲಿರುವೆ. ಆದುದರಿಂದಲೇ ಕೆಲವು ಕಡೆ ಇದನ್ನು ಬೆಕ್ಕು ಬಾಲದ ಹುಲ್ಲು (Cat tail Grass) ಎನ್ನುತ್ತಾರೆ. ಅಲ್ಲದೆ ಇದರ ಪುಷ್ಪಗಳು ಬಹಳ ಪುಟ್ಟಗಿದ್ದು, ಬತ್ತಕ್ಕೆ ಹೋಲಿಸಿದರೆ ಅಧಿಕ ಸಂಖ್ಯೆಯಲ್ಲಿರುವುದು ತಿಳಿಯುತ್ತದೆ.
ಸಾಧಾರಣವಾಗಿ ನೂರು ಬತ್ತದ ಕಾಳುಗಳ ತೂಕ ೧.೭ ರಿಂದ ೨.೯ ಗ್ರಾಂ ಇರಬಲ್ಲುದಾದರೆ ನೂರು ಕವಡಿಗ ಬೀಜಗಳ ತೂಕವು ಕೇವಲ ೦.೪ ರಿಂದ ೦.೫ ಗ್ರಾಂ ಮಾತ್ರ ಇರುತ್ತದೆ.
ಬತ್ತದ ಒಂದು ಸಾಮಾನ್ಯವಾದ ತೆನೆಯಲ್ಲಿ ೯೦ ರಿಂದ ೨೫೦ ಕಾಳುಗಳು ಮಾತ್ರ ಇರುವುದಾದರೆ ಕವಡಿಗ ತೆನೆಯಲ್ಲಿ ೪೦೦ ರಿಂದ ೭೫೦ ಕಾಳುಗಳೂ ಇರಬಲ್ಲವು. ಇದರ ಬೀಜವು ಸಣ್ಣಗೆ ಗುಂಡಾಗಿ ಆದರೆ ಹಿಂಭಾಗ ಮತ್ತು ತುದಿ ಭಾಗಗಳನ್ನು ಚೂಪಾಗಿರುತ್ತದೆ. ತೆಳುವಾದ ಹೊಟ್ಟನ್ನು ಹೊಂದಿರುವ ಈ ಬೀಜದ ಮೇಲು ಭಾಗವು ಒಂದು ವಿಧವಾದ ಹೊಳಪನ್ನು ಹೊಂದಿರುತ್ತದೆ. ಮೀಸೆ ಇರುವ ಹಾಗೂ ಇಲ್ಲದಿರುವ ಎರಡು (Lustrous) ಮಾದರಿಯ ಕಾಳುಗಳೂ ಉಂಟು.
ಬೀಜ ಪ್ರಸಾರ
ಈ ಕಳೆಯ ಬೇಸಿಗೆ, ಮುಂಗಾರು ಹಾಗೂ ಹಿಂಗಾರು ಕಾಲಗಳಲ್ಲಿ ಬತ್ತದೊಡನೆ ಬೆಳೆಯುವ ಗುಣ ಹೊಂದಿದೆ. ಕೆಲವು ಜಾತಿಯ ಬತ್ತಗಳು ದೀರ್ಘಹಗಲು (Longdays) ದಿನಗಳಲ್ಲಿ ಬೆಳೆದಾಗ (ಕರ್ನಾಟಕದಲ್ಲಿ ಕರಾವಳಿ ಬಿಟ್ಟು ಉಳಿದ ಪ್ರದೇಶಗಳಲ್ಲಿ ಫೆಬ್ರವರಿ ತಿಂಗಳಲ್ಲಿ ನಾಟಿ ಮಾಡಿದಾಗ) ಹೂ ಬಿಡುವುದಿಲ್ಲ (Photo Periad sensitive) ಎಂಬುದು ಅನೇಕರಿಗೆ ತಿಳಿದಿರುವ ವಿಷಯ. ಆದರೆ ಇತ್ತೀಚಿನ ಎಲ್ಲಾ ಹೊಸ ತಳಿಗಳೂ ಬೇಸಿಗೆಯಲ್ಲಿ ಹೂ ಬಿಡಬಲ್ಲವು. ಅಂತೆಯೇ ಈ ಕಳೆಯೂ ಸಹ ಯಾವ ಕಾಲದಲ್ಲಿ ನಾಟಿ ಮಾಡಿದರೂ ಸುಮಾರು ೪ ೧/೨ ತಿಂಗಳಲ್ಲಿ ಹೂ ಬಿಟ್ಟು, ಕಾಳಾಗಿ ಜೀವನ ಚಕ್ರವನ್ನು ಪೂರ್ಣಗೊಳಿಸುವ ಶಕ್ತಿ ಹೊಂದಿದೆ. ಬತ್ತದ ಗದ್ದೆಗಳಲ್ಲಿ, ಬದುಗಳಲ್ಲಿ, ನೀರುಣ್ಣಿಸುವ ಒಪಿಗಾಲುವೆಗಳ ಅಂಚಿನಲ್ಲಿ ಕೆರೆ ಕಟ್ಟೆಗಳ ಸುತ್ತಮುತ್ತಲಿನ ತೇವಾಂಶವಿರುವ ಪ್ರದೇಶಗಳಲ್ಲಿ ಯಾವ ಉಪಚಾರವು ಇಲ್ಲದೆ ತಾನಾಗಿಯೇ ಬೆಳೆದು ಅಸಂಖ್ಯಾತವಾಗಿ ಈ ಕಳೆಯ ಬೀಜಗಳು ಉತ್ಪಾದನೆಯಾಗುತ್ತದೆ.
ನೀರು ಕಾಲುವೆ, ಬಸಿಗಾಲುವೆ, ಹಕ್ಕಿಪಕ್ಷಿಗಳು, ದನ ಮುಂತಾದ ಪ್ರಾಣಿಗಳು, ಇತರ ಕೃಷಿ ಬೆಳೆಗಳ ಕಾಳುಗಳು, ಕೃಷಿ ಯಂತ್ರೋಪಕರಣಗಳು, ಗಾಳಿ ಮುಂತಾದವುಗಳ ಸಹಾಯದಿಂದ ಬೀಜ ಪ್ರಸಾರವಾಗುತ್ತದೆ. ಬಲಿತ ಕಾಳುಗಳುಳ್ಳ ಈ ಕಳೆಯ ಸಸ್ಯಗಳನ್ನು ದನಕರುಗಳು ಹುಲ್ಲಿನ ಜೊತೆ ತಿಂದಾಗ ಇದರ ಬೀಜಗಳು ಜೀರ್ಣವಾಗದೆ ಸಗಣಿ ಮೂಲಕ ಹೊರಬರುವ ಬೀಜವು ಮೊಳಕೆ ಶಕ್ತಿಯನ್ನು ಉಳಿಸಿಕೊಂಡಿರುತ್ತದೆ ಎಂದು ನಂಬಿಕೆಯೂ ಇದೆ.
ಇದನ್ನು ಪರೀಕ್ಷಿಸುವ ಪ್ರಯತ್ನ ರಾಜ್ಯದ ಕೃಷಿ ವಿವಿಯ ಪ್ರಾದೇಶಿಕ ಸಂಶೋಧನಾ ಕೇಂದ್ರ, ವಿ.ಸಿ. ಫಾರಂ ಮಂಡ್ಯಾದಲ್ಲಿ ನಡೆಯುತ್ತದೆ.
ಫಸಲಿಗೆ ನಷ್ಟ
ಈ ಕಳೆಯ ಸಸ್ಯವು ಯಾವುದೇ ಬತ್ತದ ತಳಿ ಸಸ್ಯಕ್ಕಿಂತಲೂ ಹೆಚ್ಚಿನ ಬಿರುಸಿನಿಂದ ಬೆಳೆಯಬಲ್ಲ ಶಕ್ತಿಯನ್ನು ಹೊಂದಿದೆ. ಆದ್ದರಿಂದ ಮಣ್ಣಿನಲ್ಲಿರುವ ಪೋಷಕಾಂಶಗಳು. ಸೂರ್ಯರಶ್ಮಿ, ನೀರು ಮತ್ತು ಸ್ಥಳ ಮೊದಲಾದವುಗಳಿಗೆ ಬತ್ತದ ಬೆಳೆಯೊಡನೆ ಈ ಕಳೆಯು ಪೈಪೋಟಿಗೆ ನಿಲ್ಲುತ್ತದೆ. ಕೃಷಿಕರ ಕಣ್ಣು ತಪ್ಪಿದರಂತೂ ಇಂತಹ ಪೈಪೋಟಿಯಲ್ಲಿ ಜಯ ಖಂಡಿತ ಗಂಡು ಬತ್ತದ್ದೇ ಆಗಿರುತ್ತದೆ. ಕೆಲವು ಪ್ರಾಚೀನ ಗಡಸು ಗುಣಗಳನ್ನು (Wild characteristic) ಹೊಂದಿರುವ ಗಂಡು ಬತ್ತವು, ಫಲವು ಕೊಡುವ ಬತ್ತಕ್ಕಿಂತಳೂ ಹೆಚ್ಚು ಸಾಮರ್ಥ್ಯದಿಂದ ಪ್ರತಿಕೂಲ ಸನ್ನಿವೇಶಗಳನ್ನು ಎದುರಿಸಬಲ್ಲದು. ಇಂತಹ ನಷ್ಟದ ಜೊತೆಗೆ ಬತ್ತಕ್ಕೆ ತಗಲುವ ಅನೇಕ ರೋಗಾಣು ಮತ್ತು ಕೀಟಗಳಿಗೆ ಈ ಕಳೆಯ ಆಶ್ರಯ ನೀಡಿ ಅವುಗಳ ಅಭಿವೃದ್ಧಿಗೆ ನೆರವಾಗುತ್ತದೆ. ಈ ಕಳೆಯ ಹಾವಳಿಯಿಂದಾಗಿ ಬತ್ತದ ಇಳುವರಿ ಶೇ. ೫ ರಿಂದ ೨೫ರಷ್ಟು ನಷ್ಟವಾಗಬಹುದೆಂದು ಅಂದಾಜು ಮಾಡಲಾಗಿದೆ. ಇದನ್ನು ಸರಿಯಾಗಿ ನಿರ್ಧರಿಸಲು ಇದೀಗ ಕೃಷಿ ವಿ.ವಿ. ಯು ಕೆಲವು ಸಮೀಕ್ಷೆಗಳನ್ನು (Surveys) ನಡೆಸುತ್ತಿದೆ. ಬತ್ತದ ಇಳುವರಿ ನಷ್ಟವಾಗುವುದರ ಜೊತೆಗೆ ನಾವು ಈ ಕಳೆಯನ್ನು ಚೆನ್ನಾಗಿ ಬೆಳೆದ ನಂತರ ಕಿತ್ತು ಬಿಡಿದರೆ, ನಾವು ಗದ್ದೆಗೆ ಹಾಕಿನ ಗೊಬ್ಬರವನ್ನು ನಾವೇ ನಿಮ್ಮ ಕೈಯಿಂದಲೇ ಹೊರ ಹಾಕಿದಂತಾಗುತ್ತದೆ. ನೇರ ಬಿತ್ತನೆ ಬೇಸಾಯ ಕ್ರಮ ಇರುವಲ್ಲಿ ಇದರಿಂದ ಉಂಟಾಗುವ ನಷ್ಟ ನಾಟಿ ಬೇಸಾಯಕ್ಕಿಂತಲೂ ಹೆಚ್ಚು ಮಟ್ಟದ್ದು ಎಂಬುದು ಸ್ಪಷ್ಟವಾಗಿ ಕಂಡು ಬಂದಿರುವ ಅನುಭವ.
ನಿಯಂತ್ರಣ
ಸದ್ಯದಲ್ಲಿ ಈ ಕಳೆ ಮತ್ತು ಇತರ ಕಳೆಗಳನ್ನು ಕರ್ನಾಟಕ ಇತರೇ ಕಡೆ ಕೈಕಳೆ ಕೀಳಿಸುವುದು ಮತ್ತು ಕಳೆನಾಶಕಗಳನ್ನು ಉಪಯೋಗಿಸಿ ನಾಶ ಮಾಡಲಾಗುತ್ತಿದೆ. ೨, ೪ಡಿ ಮತ್ತು ಪ್ರೋಪಾನಿಲ್ ಕಳೆನಾಶಕಗಳನ್ನು ಇದಕ್ಕಾಗಿಯೇ ಸೂಚಿಸಲಾಗಿದೆ. ಇದರಿಂದ ಹೊಸದಾಗಿ ಮೊಳಕೆ ಬಂದ ಕತೆಗಳನ್ನು ಮಾತ್ರ ತಡೆಯಲು ಸಾಧ್ಯ. ಬಟ್ಲು ಪಾತಿಯಿಂದಲೂ ಬತ್ತದೊಡನೆ ಬೆಳೆದು ಅದರೊಡನೇ ನಾಟಿಯಾಗಲ್ಪಟ್ಟ ಕವಡಿಗ ಯಾವ ನಿಯಂತ್ರಣಕ್ಕೂ ಸಿಕ್ಕುವುದಿಲ್ಲ. ಹಳೆಯ ಬೀಜವಿಲ್ಲದ ಕಡೆ ಅಗೆ ಪಾತಿಗಳನ್ನು ಮಾಡುವುದು ಶಿಪಾರಸ್ಸಿನಲ್ಲಿದೆ.
ಅಮೇರಿಕಾ ಬತ್ತದ ತಜ್ಞರು ಗದ್ದೆಗಳಲ್ಲಿ ೫-೧೦ ಸೆ.ಮೀ. ಆಳದಲ್ಲಿ ಸದಾ ನೀರು ಕಟ್ಟಿ ಹಾಗೂ ಥಯೋಕಾರ್ಬನೇಟ್ (Thiocarbanate) ಎಂಬ ಕಳೆನಾಶಕವನ್ನು ಬಳಸಿ ಈ ಕಳೆಯನ್ನು ತಡೆಗಟ್ಟುವುದರಲ್ಲಿ ಸಫಲವಾಗಿದ್ದರೆ, ಇಂತಹ ಕೆಲವು ಕ್ರಮಗಳಿಂದ ಈ ಕಳೆಯನ್ನು ಹತೋಟಿಯಲ್ಲಿಟ್ಟು ಇದರಿಂದ ಫಸಲಿಗೆ ಉಂಟಾಗುವ ಹಾನಿಯನ್ನು ಕನಿಷ್ಟ ಮಟ್ಟಕ್ಕೆ ಇಳಿಸಲು ಸಾಧ್ಯವಾಗಿದೆ.
ಕಳೆಯ ನಿರ್ಮೂಲನ
ಈ ಕಳೆಯನ್ನು ಸಂಪೂರ್ಣವಾಗಿ ನಿರ್ಣಾಮಗೊಳಿಸಲು ಸಾಧ್ಯವಾಗುವುದಿಲ್ಲ. ಇದಕ್ಕೆ ಒಂದು ಪ್ರತ್ಯೇಕ ಯೋಜನೆ ಬೇಕಾಗುತ್ತದೆ. ನಾಲ್ಕಾರು ವರ್ಷ ಇಂತಹ ಒಂದು ಯೋಜನೆಯ ಮುಖ್ಯ ಕ್ರಮಗಳನ್ನು ಸತತವಾಗಿ ಮತ್ತು ಸಮಗ್ರವಾಗಿ ಪರಿಪಾಲಿಸಿದೆ. ಈ ಕಳೆಯ ನಿರ್ಮೂಲನೆ ಸಾಧ್ಯವಾದೀತು. ಇಂತಹ ಪರಿಣಾಮಕಾರಿ ಯೋಜನೆಯನ್ನು ರೂಪಿಸಲು ಈ ಕೆಳಗಿನ ಸೂಚನೆಗಳು ಸಹಕಾರಿಯಾಗಬಲ್ಲವು.
೧. ಅರ್ಹತೆ ಮುದ್ರ ಪಡೆದ (Certified) ಬೀಜಗಳನ್ನು ಮಾತ್ರ ಬಳಸಬೇಕು.
೨. ಸಾಧ್ಯವಿದ್ದಷ್ಟು ಪ್ರದೇಶದಲ್ಲೆಲ್ಲಾ ಗಿಡ್ಡ ಮತ್ತು ಅರೆಗಿಡ್ಡ ಸಸ್ಯಸ್ವರೂಪ ಹೊಂದಿರುವ ಆಧುನಿಕ ತಳಿಗಳನ್ನು ಆಯ್ಕೆ ಮಾಡಬೇಕು. ಇಂತಹ ತಳಿಗಳಲ್ಲಿ ಕವಡಿಗ ಸಸ್ಯಗಳನ್ನು ಹುಡುಕಿ ಕೀಳುವುದು ಸುಲಭ.
೩. ಕಾಲುವೆ, ಕೆರೆ, ಕುಂಟೆ, ಪಾತಿ ಮುಂತಾದ ಪ್ರದೇಶಗಳಲ್ಲಿ ಈ ಕಳೆಯು ಕಾಣಿಸಿಕೊಂಡ ಕೂಡಲೇ ಇದನ್ನು ಕಿತ್ತು ನಾಶಪಡಿಸಬೇಕು.
೪. ಬಟ್ಟು ಪಾತಿ ಮಾಡುವ ಕಾಳನ್ನು ಮುಂಚಿತವಾಗಿಯೇ ಒಮ್ಮೆ ನೀರು ಬಿಟ್ಟು ನೆನೆಸಿ, ಅದರಲ್ಲಿರಬಹುದಾದ ಹಳೆಯ ಸ್ವಯಂ ಪ್ರಸಾರಿತ ಬೀಜಗಳನ್ನು ಮೊಳೆಯಂತೆ ಮಾಡಿ, ಉತ್ತು ನಾಶಪಡಿಸಬೇಕು.
೫. ಚೆನ್ನಾಗಿ ಪರಿಪಕ್ವವಾಗುವ ಹಾಗೂ ಕೊಳಿತಿಲ್ಲದ ಗೊಬ್ಬರವನ್ನು (Under composed) ಬಳಸಬಾರದು.
೬. ಅಗೆ ಪಾತಿಗಳಲ್ಲಿ ಪೈರು ಬೆಳೆಯುತ್ತಿರುವಾಗ ಪೈರು ಕೀಳುವಾಗ ಹಾಗೂ ಸಿದ್ದಪಡಿಸುವಾಗ ನಾಟಿ ಮಾಡುವಾಗ ಕೊಂಡಿಗಳಿಲ್ಲದ ಪೈರುಗಳನ್ನು ಹುಡುಕಿ ತೆಗೆದು ನಾಶಪಡಿಸಬಹುದು.
೭. ಪೈರಾಗಿರುವಾಗ ಗುರುತಿಸಲಾಗದೆ ಉಳಿದುಕೊಂಡ ಕವಡಿಗ ಸಸ್ಯಗಳನ್ನು ಬೆಳೆಯುತ್ತಿರುವಾಗ ಹುಡುಕಿ ತೆಗೆಯಬಹುದು. ನಾಟಿಯಾದ ೩ ವಾರಗಳ ನಂತರ ಈ ಕಳೆಯು ಯಾವುದೇ ಆಧುನಿಕ ತಳಿ ಸಸ್ಯಗಳಿಗಿಂತ ಹೆಚ್ಚು ಎತ್ತರಕ್ಕೆ ಎದ್ದು ಕಾಣಿಸುತ್ತದೆ. ಅಲ್ಲದೆ ಇದರ ಎಲೆಗಳು ಹೊಸ ತಳಿ ಎಲೆಗಳಷ್ಟು ಚೂಪಾಗಿಯು ಇರುವುದಿಲ್ಲ.
೮. ಇಷ್ಟೆಲ್ಲಾ ಮುನ್ನೆಚ್ಚರಿಕೆ ವಹಿಸಿದಾಗ್ಯೂ ಕಣ್ಣು ತಪ್ಪಿಸಿ ಅಲ್ಲಲ್ಲಿ ಬೆಳೆದ ಸಸ್ಯವನ್ನು ಹೂ ಬಿಟ್ಟ ನಂತರ ಅಂದರೆ ಹೂಗೊಂಚಲಿನ ಆಕಾರದಿಂದ ಗುರುತಿಸಿ ಕಾಳು ಬಲಿಯುವ ಮುನ್ನ ಕಿತ್ತು ದನಗಳಿಗೆ ಮೇವಾಗಿ ಉಪಯೋಗಿಸಬಹುದು.
೯. ಈ ಹಂತವನ್ನು ದಾಟಿ ಕಾಳುಕಡ್ಡಿ ಮಾಗಿದ ನಂತರ ಸಸ್ಯಗಳು ಕಣ್ಣಿಗೆ ಬಿದ್ದರೆ, ಅವನ್ನು ಕಿತ್ತು ಬೀಜ ಹರಡದಂತೆ ಎಚ್ಚರಿಕೆ ವಹಿಸಿ ಸುಟ್ಟು ಬಿಡಬೇಕು.
ಈ ಎಲ್ಲಾ ಕ್ರಮಗಳನ್ನು ಅನುಸರಿಸಲು ಅಲ್ಲಲ್ಲಿ ಕೃಷಿ ಸಿಬ್ಬಂದಿಗಳಿಗೆ ಸೂಕ್ತ ತರಬೇತಿ ಕೊಡಬೇಕಾಗುತ್ತದೆ. ಅಲ್ಲದೆ ಈ ಕ್ರಮಗಳನ್ನು ಸಮಗ್ರವಾಗಿ ಪರಿಪಾಲಿಸಬೇಕಾಗುತ್ತದೆ. ಇಲ್ಲದಿದ್ದರೆ ಕೆಲವು ಮಾತ್ರ ವಹಿಸಿದ ಶ್ರಮವು ವ್ಯರ್ಥವಾಗಬಹುದು. ಇಂತಹ ಶ್ರಮಗಳನ್ನು ಕೈಗೊಳ್ಳುವಾಗ ಕಾನೂನಿನ ಸಹಾಯ ಅಂದರೆ ಈ ಕಳೆಯನ್ನು ಕೀಳದೆ ಬಿಟ್ಟು ತಾಕುಗಳನ್ನು ಗುರುತಿಸಿ ಅವರು ಕಳೆಯನ್ನು ಕಿತ್ತೇ ಕೀಳುವಂತೆ ಮಾಡುವ ವಿಧಾನವೇನಾದರೂ ಇದೆಯೇ ಎಂಬುದನ್ನು ಆಡಳಿತಾಧಿಕಾರಿಗಳು ನಿರ್ಧರಿಸಬಹುದಾದ ವಿಷಯ.
ಡಾ. ಎಂ ಮಹದೇವಪ್ಪನವರ ಲೇಖನಗಳು: ಭಾರತದಲ್ಲಿ ಹೈಬ್ರಿಡ್ ಬತ್ತ
ನಮ್ಮ ದೇಶದ ಧಾನ್ಯಗಳಲ್ಲಿ ಬತ್ತ ಒಂದು ಮುಖ್ಯ ಬೆಳೆ. ಈ ಬೆಳೆಯಲ್ಲಿ ನಮ್ಮ ದೇಶದ ಸುಮಾರು ೪೨ ದಶಲಕ್ಷ ಹೆಕ್ಟೇರು ಪ್ರದೇಶದಲ್ಲಿ ಬೆಳೆಯುತ್ತಿದ್ದು, ವಾರ್ಷಿಕ ಅಕ್ಕಿಯ ಉತ್ಪಾದನೆ ೭೫ ದಶಲಕ್ಷ ಟನ್ನುಗಳಷ್ಟಿದೆ. ಅರವತ್ತರ ದಶಕದಿಂದ ಬತ್ತದ ಉತ್ಪಾದನೆಯಲ್ಲಿ ನಾವು ಪ್ರಗತಿಯನ್ನು ಸಾಧಿಸುತ್ತಾ ಬಂದಿದ್ದೇವೆ. ನೂತನ ಗಿಡ್ಡ ತಳಿಗಳ ಉಪಯೋಗ ಮತ್ತು ಸುಧಾರಿತ ಬೇಸಾಯ ಕ್ರಮಗಳ ಅಳವಡಿಕೆ ಈ ಪ್ರಗತಿಗೆ ಕಾರಣವೆನ್ನಬಹುದು. ಆದಾಗ್ಯೂ ಇತ್ತೀಚಿನ ೫-೬ ವರ್ಷಗಳಿಂದ ಬತ್ತದ ಎಕರೆವಾರು ಇಳುವರಿಯಲ್ಲಿ ಹೆಚ್ಚಳ ಕಂಡುಬರುತ್ತಿಲ್ಲ. ಬೆಳೆಯುತ್ತಿರುವ ಜನಸಂಖ್ಯೆಯ ಅಂದಾಜಿನ ಪ್ರಕಾರ ಈ ಶತಮಾನದ ಅಂತ್ಯದ ವೇಳೆಗೆ ಪ್ರತಿವರ್ಷ ೪-೫ ದಶ ಲಕ್ಷ ಟನ್ ಹೆಚ್ಚಿನ ಅಕ್ಕಿಯನ್ನು ಬೆಳೆಯುವ ಗುರುತರ ಹೊನೆ ನಮ್ಮ ಮೇಲಿದೆ. ಬತ್ತ ಬೆಳೆಯುವ ಒಟ್ಟು ಕ್ಷೇತ್ರವನ್ನು ಹೆಚ್ಚಿಸುವ ಸಾಧ್ಯತೆಗಳು ಕಡಿಮೆ ಇರುವ ಕಾರಣ, ಎಕರೆವಾರು ಇಳುವರಿಯನ್ನು ಹೆಚ್ಚಿಸುವುದೊಂದೇ ಸೂಕ್ತವಾದ ಮಾರ್ಗ.
ಸಸ್ಯ ಸಂವರ್ಧನಾಶಾಸ್ತ್ರ, ವಿಜ್ಞಾನಿಗಳು ಬತ್ತದ ಇಳುವರಿಯನ್ನು ಹೆಚ್ಚಿಸಲು ನಿರಂತರ ಪ್ರಯತ್ನಮಾಡುತ್ತಿದ್ದಾರೆ. ಬತ್ತದ ಇಳುವರಿಯನ್ನು ಹೆಚ್ಚಿಸಲು ನಮಗೆ ಲಭ್ಯವಿರುವ ಅನೇಕ ವಿಧಾನಗಳಲ್ಲಿ ಹೈಬ್ರಿಡ್ ತಂತ್ರಜ್ಞಾನವು ಬಹಳ ಪ್ರಾಯೋಗಿಕ ಹಾಗೂ ತಕ್ಷಣ ಅಳವಡಿಸಬಹುದಾದ ವಿಧಾನವಾಗಿದೆ. ಈ ತಂತ್ರಜ್ಞಾನವನ್ನು ಬಳಸಿ ಚೀನ ದೇಶವು ೧೦ ವರ್ಷಗಳ ಹಿಂದೆಯೇ ಬತ್ತದ ಉತ್ಪಾದನೆಯಲ್ಲಿ ಮಹತ್ತರವಾದ ಸಾಧನೆ ಗಳಿಸಿದ ವಿಷಯವೇ ಈ ಮಾತಿಗೆ ನಿದರ್ಶನವೆನ್ನಬಹುದು. ಈಗ ಚೀನ ದೇಶದಲ್ಲಿ ಸುಮಾರು ೧೭ ದಶಲಕ್ಷ ಹೆಕ್ಟೇರ್ (ಬತ್ತ ಬೆಳೆಯುವ ಕ್ಷೇತ್ರದ ಅರ್ಧಭಾಗ) ಕ್ಷೇತ್ರದಲ್ಲಿ ಹೈಬ್ರಿಡ್ ಬತ್ತವನ್ನು ಬೆಳೆಯುತ್ತಿದ್ದು, ಆ ದೇಶದ ಸರಾಸರಿ ಇಳುವರಿ ಹೆಕ್ಟೇರಿಗೆ ೬೮ ಕ್ವಿಂಟಾಲ್ ಇರುತ್ತದೆ. ಇಲ್ಲಿಯವರೆಗೆ ಚೀನ ದೇಶವು ಹೈಬ್ರಿಡ್ ಬತ್ತವನ್ನು ಬೆಳೆಯುವ ಏಕಮೇವ ದೇಶವಾಗಿತ್ತು. ಇದೀಗ ನಮ್ಮ ದೇಶವು ತನ್ನದೇ ಆದ ತಂತ್ರಜ್ಞಾನವನ್ನು ವಿಕಸಿತಗೊಳಿಸಿ, ಹೈಬ್ರಿಡ್ ಬತ್ತವನ್ನು ಬೆಳೆಯುವ ಎರಡನೆಯ ದೇಶವೆಂಬ ಹೆಗ್ಗಳಿಗೆ ಪಡೆದಿದೆ.
ಹೈಬ್ರಿಡ್ ಬತ್ತದ ಪ್ರಾಮುಖ್ಯತೆಯನ್ನು ಗಮನಿಸಿ, ಈ ಬಗ್ಗೆ ಸಮಗ್ರ ಸಂಶೋಧನೆ ನಡೆಸಲು ಭಾರತೀಯ ಕೃಷಿ ಅನುಸಂಧಾನ ಪರಿಷತ್ತು (ಐ.ಸಿ.ಆರ್.) ೧೯೮೯ ಹೈಬ್ರಿಡ್ ಬತ್ತದ ಪ್ರಯೋಜನವನ್ನು ನಿರೂಪಿಸಿತು. ಈ ಪ್ರಯೋಜನೆಯಡಿಯಲ್ಲಿ ದೇಶವು ಹಲವು ರಾಜ್ಯಗಳ ಹನ್ನೆರಡು ಕೇಂದ್ರಗಳಲ್ಲಿ ಹೈಬ್ರಿಡ್ ಬತ್ತದ ಬಗ್ಗೆ ಸಂಶೋಧನೆ ನಡೆಯುತ್ತಿದೆ. ಬೆಂಗಳೂರು ಕೃಷಿ ವಿ.ವಿ. ಪ್ರಾಂತೀಯ ಸಂಶೋಧನಾ ಕೇಂದ್ರ, ಮಂಡ್ಯ ಈ ಪ್ರಯೋಜನೆಯ ಒಂದು ಅಂಗವಾಗಿದ್ದು, ಇಲ್ಲಿ ನಡೆದ ಸಂಶೋಧನೆಯ ಫಲವಾಗಿ ವಿ.ವಿ. ಕರ್ನಾಟಕ ಹೈಬ್ರಿಡ್ ಬತ್ತ ೧ ನ್ನು ಬಿಡುಗಡೆ ಮಾಡಿದೆ.
ಹೈಬ್ರಿಡ್‌ಗಳನ್ನು ಸಂಕರಣ, ಶಕ್ತಿಮಾನ್ ಅಥವಾ ಮಿಶ್ರತಳಿ ಎಂದೂ ಕರೆಯುತ್ತಾರೆ. ಅನುವಂಶಿಕವಾಗಿ ಬೇರೆಯಾಗಿರುವ ಎರಡು ತಳಿಗಳನ್ನು ಸಂಕರಣ ಮಾಡಿದಾಗ ಹೈಬ್ರಿಡ್ ತಳಿ ಉತ್ಪತ್ತಿಯಾಗುತ್ತದೆ. ಇಂತಹ ಹೈಬ್ರಿಡ್ ತಳಿಗಳು ತಮ್ಮ ಅನುವಂಶಿಕ ತಳಿಗಳಿಗಿಂತ ಅಧಿಕ ಇಳುವರಿಯನ್ನು ಕೊಡುವ ಸಾಮರ್ಥ್ಯವನ್ನು ಹೊಂದಿರುತ್ತದೆ. ಅನೇಕ ಬೆಳೆಗಳಲ್ಲಿ ಉದಾ: ಮೆಕ್ಕೆಜೋಳ, ಜೋಳ, ಸಜ್ಜೆ ಹತ್ತಿ, ಟೊಮ್ಯಾಟೊ ಇತ್ಯಾದಿ ಬೆಳೆಗಳಲ್ಲಿ ಶಕ್ತಿಮಾನ್ ತಳಿಗಳು ಲಭ್ಯವಿರುವುದು ರೈತರಿಗೆಲ್ಲಾ ಚಿರಪರಿಚಿತ ಇಂತಹ ಹೈಬ್ರಿಡ್ ತಳಿಗಳು ಕೃಷಿ ಉತ್ಪಾದನೆಯನ್ನು ಹೆಚ್ಚಿಸಲು ಸಹಾಯಕವಾಗುವುದಲ್ಲದೇ ರೈತರ ಆರ್ಥಿಕ ಮಟ್ಟವನ್ನು ಉತ್ತಮಗೊಳಿಸುವಲ್ಲಿ ಮಹತ್ವದ ಪಾತ್ರವನ್ನು ಹೊಂದಿದೆನ್ನಬಹುದು.
ಬತ್ತದಲ್ಲಿ ಒಂದು ಪರಾಗಸ್ಪರ್ಶದಿಂದ ಒಂದೇ ಒಂದು ಬೀಜ ಉತ್ತತ್ತಿಯಾಗುತ್ತದೆ. ಇದರಿಂದ ಬತ್ತದಲ್ಲಿ ಹೈಬ್ರಿಡ್ ತಳಿಗಳ ಉತ್ಪಾದನೆ ಅಸಾಧ್ಯವೆಂದು ನಂಬಲಾಗಿತ್ತು. ಆದರೆ ವಿವಿಧ ಸಂಶೋಧನಾ ಸಂಸ್ಥೆಗಳಲ್ಲಿ (ಚೀನಾ, ಅಂತರರಾಷ್ಟ್ರೀಯ ಬತ್ತ ಸಂಶೋಧನಾ ಸಂಸ್ಥೆ, ಪಿಲಿಪೈನ್ಸ್, ಕೃಷಿ ವಿ.ವಿ. ಬೆಂಗಳೂರು) ಕಂಡು ಹಿಡಿದ ನಪುಂಸಕ ತಳಿಗಳ ಸಹಾಯದಿಂದ ತಳಿ ಸಂವರ್ಧನಾ ಶಾಸ್ತ್ರಜ್ಞರು ಅನೇಕ ಹೈಬ್ರಿಡ್ ಬತ್ತದ ತಳಿಗಳನ್ನು ತಯಾರಿಸುತ್ತಿದ್ದಾರೆ.
ಹೈಬ್ರಿಡ್ ಬತ್ತವನ್ನು ಮುಖ್ಯವಾಗಿ ಮೂರು ವಂಶಕ್ರಮದ ವಿಧಾನದಿಂದ ವೃದ್ಧಿಪಡಿಸಬಹುದಾಗಿದ್ದು, ಆ ವಿಧಾನದ ಬಗ್ಗೆ ಈ ಕೆಳಗೆ ವಿವರಿಸಲಾಗಿದೆ.
ಮೂರು ವಂಶಕ್ರಮದ ವಿಧಾನ:
ಜಗತ್ತಿನಾದ್ಯಂತ ಪ್ರತಿಶತ ೯೫ರ ಮೇಲ್ಪಟ್ಟು ಹೈಬ್ರಿಡ್ ಬತ್ತದ ತಳಿಗಳು ಈ ವಿಧಾನದಿಂದಲೇ ತಯಾರಿಸಲ್ಪಡುತ್ತದೆ. ಹೈಬ್ರಿಡ್ ತಳಿ ಉತ್ಪಾದನೆಗೆ ಮೂರು ವಂಶಕ್ರಮಗಳು ಬೇಕಾದ್ದರಿಂದ ಇದಕ್ಕೆ ಮೂರು ವಂಶಕ್ರಮದ ವಿಧಾನ ಎಂದು ಕರೆಯುತ್ತಾರೆ. ಈ ವಿಧಾನದಲ್ಲಿ ಉಪಯೋಗಿಸಲ್ಪಡುವ ಮೂರು ವಂಶಕ್ರಮಗಳು ಈ ಕೆಳಗಿನಂತಿವೆ.
ಎ. (A) ವಂಶಕ್ರಮ ಅಥವಾ ನಪುಂಸಕ ವಂಶಕ್ರಮ
ಬಿ. (B) ವಂಶಕ್ರಮ ಅಥವಾ ನಪುಂಸಕತ್ವವನ್ನು ಉಳಿಸಿಕೊಡುವ ವಂಶಕ್ರಮ
ಆರ್. (R) ವಂಶಕ್ರಮ ಅಥವಾ ಪುರುಷತ್ವವನ್ನು ಮರಳಿ ಕೊಡುವ ವಂಶಕ್ರಮ
ಎ – ವಂಶಕ್ರಮ ಇಂತಹ ಬತ್ತದ ತಳಿಗಳ ಹೂವಿನ ಪುರುಷ ಭಾಗವು ನಿಷ್ಕ್ರೀಯವಾಗಿದ್ದು, ಇದು ಪರಕೀಯ ಪರಾಗ ಸ್ಪರ್ಶದಿಂದಲೇ ಫಲಿಸಬೇಕಾಗುತ್ತದೆ. ಈ ನಪುಂಸಕ ತಳಿಗಳ ಜೊತೆಗೆ ಬೇರೆ ಯಾವುದೇ ತಳಿಗಳನ್ನು ಸಂಕರಣ ಮಾಡಿದಾಗ ಕೆಲ ಸಂತಾನಗಳು ನಪುಂಸಕವಾಗಿಯೂ ಪರಿವರ್ತಿತಗೊಳ್ಳುತ್ತದೆ. ಇದು ಸಂಕರಣ ವಿಧಾನಕ್ಕೆ ನೆರವಾಗಬಲ್ಲ ಗುಣವಾಗಿದೆ. ಹೀಗೆ ತಳಿ ಸಂವರ್ಧನಾ ಶಾಸ್ತ್ರಜ್ಞರು ಈ ನಪುಂಸಕ ಬತ್ತದ ತಳಿಗಳ ಸಹಾಯದಿಂದ ತಮ್ಮ ಇಚ್ಛೆಯ ಮೇರೆಗೆ ಯಾವುದೇ ಒಂದು ತಳಿಯ ಪುರುಷತ್ವವನ್ನು ಕಳೆದುಕೊಳ್ಳುವಂತೆಯೂ ಮತ್ತು ಅದೇ ನಪುಂಸಕ ತಳಿಗಳನ್ನು ಬೇರೊಂದು ತಳಿಯ ಜೊತೆ ಸಂಕರಿಸಿದಾಗ ಸಂತಾನವು ಪೂರ್ಣ ಫಲಪ್ರದವಾಗುವಂತೆಯೂ ಮಾಡಬಹುದಾಗಿದೆ.
ಬಿ – ವಂಶಕ್ರಮ ಎ ಮತ್ತು ಬಿ ವಂಶಕ್ರಮಗಳು ಎಲ್ಲ ರೀತಿಯಿಂದಲೂ ಒಂದೆ ಆಗಿದ್ದು, ಕೇವಲ ಪುರುಷತ್ವದ ದೃಷ್ಟಿಯಿಂದ ಮಾತ್ರ ಭಿನ್ನವಾಗಿರುತ್ತದೆ. ಎ ವಂಶಕ್ರಮವು ನಪುಂಸಕವಾಗಿದ್ದರೆ, ಬಿ ವಂಶಕ್ರಮವು ಸಾಮಾನ್ಯ ತಳಿಗಳ ತರಹ ಪುರುಷತ್ವವನ್ನು ಹೊಂದಿರುತ್ತದೆ. ನಪುಂಸಕ ತಳಿಯ ಬೀಜವನ್ನು ಉತ್ಪಾದಿಸಲು ನಾವು ಎ ಮತ್ತು ಬಿ ವಂಶಕ್ರಮಗಳ ನಡುವೆ ಸಂಕರಣ ನಡೆಸಬೇಕು. ಈ ಕಾರ್ಯವನ್ನು ದೊಡ್ಡ ಪ್ರಮಾಣದಲ್ಲಿ ಮಾಡಬೇಕಾದರೆ ಎ ಮತ್ತು ಬಿ ವಂಶಕ್ರಮಗಳ ತಳಿಗಳನ್ನು ನಿರ್ದಿಷ್ಟ ಸಾಲುಗಳ ಪ್ರಮಾಣದಲ್ಲಿ ನೆಡಬೇಕಾಗುತ್ತದೆ.
ಆರ್ – ವಂಶಕ್ರಮ ನಾವು ಬೆಳೆಯುವ ಅನೇಕ ಸಾಮಾನ್ಯ ಬತ್ತದ ತಳಿಗಳನ್ನು ನಪುಂಸಕ ತಳಿಗಳೊಂದಿಗೆ ಸಂಕರಿಸಿದಾಗ ಕೆಲವು ಅದರ ಪುರುಷತ್ವವನ್ನು ಸಂಪೂರ್ಣವಾಗಿ ಮರಳಿ ಪಡೆಯುವಲ್ಲಿ ಶಕ್ಯವಾಗುತ್ತದೆ. ಅಂತಹವುಗಳನ್ನು ಆರ್ ವಂಶಕ್ರಮಗಳನ್ನು ಕರೆಯುತ್ತಾರೆ. ಸಾಧಾರಣವಾಗಿ ನಾವು ಸಂಕರಿಸುವ ಸಾಮಾನ್ಯ ತಳಿಗಳಲ್ಲಿ ಪ್ರತಿಶತ ೮-೧೦ರಷ್ಟು ಆರ್ ವಂಶಕ್ರಮದ ಗುಣ ಹೊಂದಿರುತ್ತದೆ. ಉತ್ತಮವಾದ ಆರ್ ವಂಶಕ್ರಮಗಳನ್ನು ಕಂಡುಹಿಡಿಯಲು ನಾವು ಸಾವಿರಾರು.
ಹೈಬ್ರಿಡ್ ಬತ್ತದ ಮೌಲೀಕರಣ ಮತ್ತು ಆಯ್ಕೆ
ಹೈಬ್ರಿಡ್ ಎಂದಾಕ್ಷಣ ಎಲ್ಲ ಹೈಬ್ರಿಡ್‌ಗಳು ಯಾವಾಗಲೂ ಶ್ರೇಷ್ಟವಾಗಿರುವುದಿಲ್ಲ. ಆದ್ದರಿಂದ ಉತ್ತಮ ಹೈಬ್ರಿಡ್‌ಗಳ ಆಯ್ಕೆಗೆ ಮೌಲೀಕರಣದ ಅವಶ್ಯಕತೆಯಿದೆ. ಮೊದಲು ಉತ್ತಮವಾದ ನಪುಂಸಕ ತಳಿಗಳ ಜೊತೆ ಅನೇಕ ಸಾಮಾನ್ಯ ತಳಿಗಳನ್ನು ಸಂಕರಣ ಮಾಡಬೇಕು. ಹೀಗೆ ತಯಾರಾದ ಎಲ್ಲ ಹೈಬ್ರಿಡ್ ತಳಿಗಳ ಸಂತಾನವನ್ನು ಕೂಲಂಕಷವಾಗಿ ಅಭ್ಯಸಿಸಬೇಕು. ಅವುಗಳಲ್ಲಿ ಯಾವ ಪೀಳಿಗೆಗಳು ಸಾಮಾನ್ಯ ತಳಿಗಳಂತೆ ಪುರುಷತ್ವವನ್ನು ಹೊಂದಿರುತ್ತವೆಯೇ ಅವುಗಳನ್ನು ತಂದೆ ತಳಿ ಅಥವಾ ಆರ್ ವಂಶಕ್ರಮ ಎಂದು ಪರಿಗಣಿಸಬೇಕು. ಹೀಗೆ ಕಂಡು ಹಿಡಿದ ಅನೇಕ ಆರ್ ವಂಶಕ್ರಮಗಳನ್ನು ಮತ್ತೆ ನಪುಂಸಕ ತಳಿಗಳ ಜೊತೆ ಸಂಕರಿಸಿ ಆ ಹೈಬ್ರಿಡ್ ತಳಿಗಳನ್ನು ಆಯಾ ಕ್ಷೇತ್ರದ ಶ್ರೇಷ್ಠ ತಳಿಗಳ ಜೊತೆ ತುಲನೆ ಮಾಡಬೇಕು. ಹೀಗೆ ಕಂಡುಹಿಡಿದ ಯಾವ ಹೈಬ್ರಿಡ್ ಒಂದು ಟನ್ ಹೆಚ್ಚಿನ ಇಳುವರಿ ಕೊಡುತ್ತದೆಯೋ ಅವುಗಳನ್ನು ರೈತರ ಹೊಲದಲ್ಲಿ ಬೆಳೆದು ಮತ್ತೆ ಮೌಲೀಕರಿಸಬೇಕು. ಇಂತಹ ಪ್ರಾತ್ಯಕ್ಷಿಕೆಗಳಲ್ಲಿ ಶ್ರೇಷ್ಟವಾಗಿ ಕಂಡುಬಂದ ಹೈಬ್ರಿಡ್ ತಳಿಗಳನ್ನು ಕೃಷಿಗಾಗಿ ಬಿಡುಗಡೆ ಮಾಡಲಾಗುತ್ತದೆ.
ಹೈಬ್ರಿಡ್ ಬತ್ತದ ಪ್ರಾಯೋಜನೆ ಪ್ರಾರಂಭವಾದಂದಿನಿಂದ ಇಲ್ಲಿಯವರೆಗೆ ೪೦೦ಕ್ಕಿಂತ ಹೆಚ್ಚು ಹೈಬ್ರಿಡ್ ತಳಿಗಳನ್ನು ದೇಶದ ೧೨ ಸಂಶೋಧನಾ ಕೇಂದ್ರಗಳಲ್ಲಿ ಏಕಕಾಲಕ್ಕೆ ಮೌಲೀಕರಣ ಮಾಡಲಾಗಿದೆ. ಇದರಿಂದಾಗಿ ಆಯಾ ಕ್ಷೇತ್ರಕ್ಕೆ ಸೂಕ್ತವಾಗಿರುವ ಹೆಚ್ಚು ಇಳುವರಿ ಕೊಡುವ ಹೈಬ್ರಿಡ್ ಬತ್ತದ ತಳಿಗಳನ್ನು ಕಂಡುಹಿಡಿಯಲಾಗಿದೆ.

ಹೈಬ್ರಿಡ್ ಬತ್ತದ ಕೃಷಿ ಸಾಮಾನ್ಯವಾಗಿ ಹೆಚ್ಚು ಇಳುವರಿ ಕೊಡುವ ತಳಿಗಳ ಕೃಷಿಗಿಂತ ಬಹಳ ಭಿನ್ನವಾಗಿಲ್ಲ. ಆದರೂ ಹೈಬ್ರಿಡ್ ಬತ್ತದ ಕೃಷಿಯಿಂದ ಹೆಚ್ಚಿನ ಲಾಭ ಪಡೆಯಲು ಕೆಲವು ವಿಶೇಷ ವಿಧಾನಗಳನ್ನು ಅನುಸರಿಸುವುದು ಸೂಕ್ತವೆನಿಸುತ್ತದೆ ಅವು ಕೆಳಗಿನಂತಿವೆ.
ಹೈಬ್ರಿಡ್ ಬತ್ತವನ್ನು ಮುಂಗಾರು ಮತ್ತು ಹಿಂಗಾರು ಕಾಲದಲ್ಲಿ ಬೆಳೆಯಬಹುದು. ಆದಾಗ್ಯೂ ಮುಂಗಾರು ಸಮಯದಲ್ಲಿ ಹೈಬ್ರಿಡ್ ತಳಿಗಳು ಹೆಚ್ಚು ಇಳುವರಿ ಕೊಡುವ ತಳಿಗಳಿಗಿಂತ ಅಧಿಕ ಇಳುವರಿ ಕೊಡುತ್ತವೆ ಎಂದು ಕಂಡು ಬಂದಿದೆ.
ಪ್ರತಿ ಹೆಕ್ಟೇರಿಗೆ ಬೇಕಾಗುವ ಬೀಜ ಕೇವಲ ೨೦-೨೫ ಕೆಜಿ ಹೈಬ್ರಿಡ್ ಬತ್ತದ ಕೃಷಿಗೆ ಸಸಿ ಮಡಿಗಳನ್ನು ವಿಶೇಷ ಕಾಳಜಿಯಿಂದ ತಯಾರಿಸಬೇಕು. ಇದಕ್ಕೆ ಕೆಸರು ಮಡಿಗಳೇ ಸೂಕ್ತ. ಉತ್ತಮವಾಗಿ ತಯಾರಿಸಿ ಸಂಪೂರ್ಣ ತಳಿಗಳನ್ನು ನಪುಂಸಕ ತಳಿಯ ಜೊತೆ ಸಂಕರಿಸಿ, ಅವುಗಳ ಸಂತಾನವನ್ನು ಕೂಲಂಕಷವಾಗಿ ಅಭ್ಯಸಿಸಬೇಕಾಗುತ್ತದೆ.
ಸಮತಲ ಮಾಡಿದ ಮಡಿಗಳಲ್ಲಿ ಪ್ರತಿ ಚದರ ಮೀಟರ್ ಮಡಿಯಲ್ಲಿ ೨೫-೩೦ ಗ್ರಾಂ ಮೊಳಕೆ ಮಾಡದ ಬೀಜಗಳನ್ನು ತೆಳುವಾಗಿ ಚೆಲ್ಲಿಸಬೇಕು. ಸಸಿ ಮಡಿಗಳಲ್ಲಿ ಹೆಚ್ಚು ನೀರು ನಿಲ್ಲದಂತೆ ಕಾಳಜಿ ವಹಿಸಬೇಕು. ಈ ರೀತಿ ತೆಳು ಮಡಿಯಿಂದ ಸಸಿಗಳು ಸದೃಡವಾಗಿ ಬೆಳೆದು ನಾಟಿ ಮಾಡುವ ಸಮಯಕ್ಕೆ ೩-೪ ತೆಂಡೆಗಳನ್ನು ಹೊಂದಿರುತ್ತದೆ.
ನಾಟಿ ಮಾಡಲು ಪ್ರದೇಶದಲ್ಲಿ ಕೊಟ್ಟಿಗೆ ಗೊಬ್ಬರ ಮತ್ತು ಹಸಿರೆಲೆ ಗೊಬ್ಬರ (ಹೆಕ್ಟೇರ್ ಗೆ ೨ ಟನ್) ಹಾಕಿ ಹದವಾಗಿ ತಯಾರಿಸಿ.
ನಾಟಿ ಮಾಡಲು ೨೦-೨೫ ದಿವಸಗಳ ಸದೃಢವಾದ ಸಸಿಗಳನ್ನು ಬಳಸಿ ಒಂದು ಗುಡ್ಡೆಗೆ ಒಂದೇ ಸಸಿಯನ್ನು ನಾಟಿ ಮಾಡಿದರೆ ಸಾಕು. ನಾಟಿ ಮಾಡಲು ೨೦ ರಿಂದ ೧೫ ಸೆ.ಮೀ. ಅಥವಾ ೧೫ ರಿಂದ ೧೫ ಸೆ.ಮೀ. ಅಂತರವನ್ನಿಡಬಹುದು. ಸಾಲಿನಲ್ಲಿ ನಾಟಿ ಮಾಡಲು ಸಾಧ್ಯವಾಗದಿದ್ದರೆ ಪ್ರತಿ ಚದರ ಮೀಟರ್ ಪ್ರದೇಶದಲ್ಲಿ ೪೦ ರಿಂದ ೫೦ ಗುಡ್ಡೆಗಳು ಬರುವ ಹಾಗೆ ನಾಟಿ ಮಾಡಬೇಕು.
ಹೈಬ್ರಿಡ್ ಬತ್ತದ ತಂತ್ರಜ್ಞಾನದಲ್ಲಿ ಹೆಚ್ಚು ಇಳುವರಿ ಕೊಡುವ ತಳಿಗಳಷ್ಟೇ ರಾಸಾಯನಿಕ ಗೊಬ್ಬರದ ಅವಶ್ಯಕತೆಯಿದೆ. ಅದರಲ್ಲೂ ೧೦ ಪ್ರತಿಶತ ಹೆಚ್ಚಿನ ಸಾರಜನಕ ಕೊಡುವುದರಿಂದ ಅಧಿಕ ಲಾಭವಿದೆಯೆಂದು ಕಂಡುಬಂದಿದೆ. ಈ ಹೆಚ್ಚಿನ ಸಾರಜನಕವನ್ನು ಹೂ ಸಮಯದಲ್ಲಿ ಒದಗಿಸುವುದು ಉತ್ತಮ. ಈ ದಿಶೆಯಲ್ಲಿ ಇನ್ನೂ ಹೆಚ್ಚಿನ ಸಂಶೋಧನೆಗಳು ನಡೆಯಬೇಕಿದೆ.
ಉತ್ತಮ ಹೈಬ್ರಿಡ್ ತಳಿಯನ್ನು ಆರಿಸಿ, ಮೇಲೆ ವಿವರಿಸಿದ ವಿಧಾನಗಳನ್ನು ಅನುಸರಿಸಿದರೆ ಹೆಚ್ಚು ಇಳುವರಿ ಕೊಡುವ ತಳಿಗಿಂತ ಹೆಕ್ಟೇರಿಗೆ ಒಂದು ಟನ್ನು ಅಧಿಕ ಇಳುವರಿ ಪಡೆಯಲು ಸಾಧ್ಯ.
ಕಾಳಿನ ಗುಣ: ಆಹಾರ ಧಾನ್ಯಗಳಲ್ಲಿ ಕಾಳಿನ ಗುಣಕ್ಕೆ ಬಹಳ ಮಹತ್ವವಿದೆ. ಹೀಗಾಗಿ ಹೈಬ್ರಿಡ್ ಬತ್ತದ ಕಾಳಿನ ಗುಣ ಹೇಗೋ ಎಂಬ ಪ್ರಶ್ನೆ ಬರುವುದುಂಟು ನೂರಾರು ಹೈಬ್ರಿಡ್ ತಳಿಗಳ ಕಾಳಿನ ಗುಣವನ್ನು ಕೂಲಂಕಷವಾಗಿ ಪರಿಶೀಲಿಸಲಾಗಿದೆ. ಸಾಮಾನ್ಯ ತಳಿಗಳಲ್ಲಿ ಕಂಡು ಬರುವ ಕಾಳಿನ ಗುಣಗಳೇ ಹೈಬ್ರಿಡ್ ತಳಿಗಳಲ್ಲಿ ಕಂಡು ಬಂದಿದೆ. ಮೇಲಾಗಿ ಉತ್ತಮ ಕಾಳಿನ ಗುಣದ ತಳಿಗಳಾದ `ಮಸೂರ’, `ಬಾಸುಮತಿ’ ತರಹದ ಹೈಬ್ರಿಡ್ ತಳಿಗಳನ್ನು ತಯಾರಿಸುವುದು ಕಷ್ಟ ಸಾಧ್ಯವಲ್ಲ. ಈ ಕಾಳಿನ ಗುಣ ಸುಧಾರಿಸುವಲ್ಲಿ ತಳಿ ಶಾಸ್ತ್ರಜ್ಞರು ಈಗ ಕಾರ್ಯನಿರತರಾಗಿದ್ದಾರೆ.

ಕಾಗೋಡು ಚಲೋ
ಕಾಗೋಡು! ನೆನೆದೊಡನೆ ನಾನು ಅಲ್ಲಿ; ಆ ಪರಿಸರದಲ್ಲಿ, ಆ ಕಾಲದಲ್ಲಿ, ಹಿಂದಕ್ಕೆ ಮತ್ತೆ ಹೋಗಿ ಬದುಕುವುದು ಅಸಾಧ್ಯ! ನನ್ನ ಪ್ರಜ್ಞೆಯಲ್ಲಿ ಜಾಗೃತವಾಗಿರುವ ಒಂದು ಮಹಾ ಘಟನೆ, ಕಾಗೋಡು ಹೋರಾಟ. ನಾನು ಈಗ ಹೀಗೆ ಆಗಿದ್ದರೆ. ಹಾಗೆ ಆಗುವಲ್ಲಿ ಕಾಗೋಡಿನ ಕೈವಾಡ ಬಹಳವಿದೆ. ನನ್ನ ಮನಸ್ಸಿನ ಮೇಲೆ ಅಚ್ಚಳಿಯದೆ ಉಳಿದಿರುವ, ದಿನ ಕಳೆಂತೆ ಹೆಚ್ಚು ಹೆಚ್ಚು ಹಸಿರಾಗಿ ನಳನಳಿಸುತ್ತಿರುವ ಒಂದು ಪ್ರಸಂಗ ಕಾಗೋಡು. ಅದು ಆಳವಾದ ಅನುಭವ; ಅಂತೆಯೇ ನನ್ನ ಸ್ಮರಣೆಯಲ್ಲಿ ಚಿರವಾದುದು.
ಗೇಣಿ ಎಷ್ಟಿರಬೇಕೆಂದು ಒಂದು ವಿವಾದ ಮಲೇನಾಡಿನ ಶಿವಮೊಗ್ಗ ಜಿಲ್ಲೆಯ ಸಾಗರ ತಾಲ್ಲೂಕಿನ ಕಾಗೋಡು ಗ್ರಾಮದ ಜಮೀನುದಾರರ – ರೈತರ ನಡುವೆ ಹುಟ್ಟಿತು: ರಾಜಿ ಆಗಲಿಲ್ಲ; ಸಂಧಾನಗಳು ಫಲಿಸಲಿಲ್ಲ. ರೈತರು ರೈತಸಂಘ, ಅರವತ್ತು ಸೇರು ಎಂದುರ. ಒಡೆಯಾರು, ಪ್ರಮಾಣ ಇರಲಿಲ್ಲ. ಎಪ್ಪತ್ತು ಸೇರಿನಂತೆ ಗೇಣಿ ಚುಕ್ತ ಮಾಡಿ ಗದ್ದೆಗೆ ಕಾಲಿಡಿ ಎಂದು ಒಡೆಯಾರು ಆಜ್ಞೆ ಮಾಡಿದರು. ಅರವತ್ತು ಸೇರಿಗಿಂತ ಒಂದು ಕಾಳು ಜಾಸ್ತಿ ಕೊಡುವುದಿಲ್ಲ. ಉಳುಮೆ ಹಕ್ಕನ್ನು ಬಿಡುವುದಿಲ್ಲ. ನಾವು ಗಳೇವು ಕಟ್ಟೇ ಸೈ ಎಂದು ರೈತರು ತಮ್ಮ ತೀರ್ಮಾನ ತಿಳಿಸಿದರು; ಇಷ್ಟೇ ಮೂಲ: ರೈತರು ಗಳೇವು ಕಟ್ಟಲು ನೇಗಿಲು – ನೊಗಹೊತ್ತುಕೊಂಡು ಗದ್ದೆಗಳಿಗೆ ಕಾಲು ಇಟ್ಟಿದ್ದೇ ತಡ, ಕಾಯುತ್ತದ್ದ ಒಡೆಯಾರು, ಅವರ ಆಳು – ಕಾಲು ಎಲ್ಲ ಸೇರಿ ಅವರನ್ನು ಹೊಡೆದು, ಒದೆದು ಗದ್ದೆಗಳಿಂದ ಅಟ್ಟಿ ಓಡಿಸಿದರು. ಘರ್ಷಣೆ ನಡೆಯಿತು. ಪೋಲೀಸರಿಗೆ ದೂರು ಹೋಯಿತು. ರೈತಸಂಘ, ಸೋಷಲಿಸ್ಟ್ ಪಾರ್ಟಿ ರೈತರ ಪರ ನಿಂತವು ಸೂಚನೆ ಕೊಟ್ಟು ಸತ್ಯಾಗ್ರಹ ಸಾರಿದರು. ದೀರ್ಘ ಹೋರಾಟದ ಭೂಮಿಗೆ ಏರ್ಪಟ್ಟಿತು.
ಗೊತ್ತಾದ ದಿನ ಸತ್ಯಾಗ್ರಹಿಗಳ ಮೊದಲ ತಂಡ ಕಾಗೋಡು ರೈತರ ಕೇರಿಯ ಅಶ್ವತ್ಥಮರದ ಬುಡದಿಂದ ಹೊರಟಿತು. ಒಡೆಯರ ಗದ್ದೆಯತ್ತ, ಗಳೇವು ಕಟ್ಟಲು, ಕಾನೂನು ಮುರಿಯಲು, ಸತ್ಯಾಗ್ರಹಿಗಳು, “ರೈತರ ಹೋರಾಟಕ್ಕೆ” ಎಂದೊಡನೆ ಅಲ್ಲಿ ನೆರೆದಿದ್ದ ಸಹಸ್ರಾರು ಜನ ರೈತರು, ಹೆಂಗಸರು, ಹುಡುಗರು ‘ಜಯವಾಗಲಿ!” ಎಂದು ಜಯಘೋಷ ಮಾಡಿದರು. ಹೀಗೆ, ‘ಇನ್‌ಕಿಲಾಬ್ – ಜಿಂದಾಬಾದ್’, ‘ಉಳುವವನೆ ಹೊಲದೊಡೆಯ’, ‘ಜಮೀನುದ್ದಾರಿ ಪದ್ಧತಿ ನಾಶವಾಗಲಿ,’ ‘ಜಮೀನುದಾರರ ದಬ್ಬಾಳಿಕೆಗೆ ಧಿಕ್ಕಾರ’, ‘ದಬ್ಬಾಳಿಕೆಯ ಸರಕಾರಕ್ಕೆ ಧಿಕ್ಕಾರ’ ಎಂದು ಮೇಲಿಂದ ಮೇಲೆ ಘೋಷಣೆಗಳು ಮೊಳಗಿದವು. ನೆರೆದಿದ್ದವರು ಸತ್ಯಾಗ್ರಹಿಗಳಿಗೆ ಹಾರಹಾಕಿ ಹರಸಿದರು. ಸತ್ಯಾಗ್ರಹಿಗಳು ಜಮೀನನ್ನು ಪ್ರವೇಶಿಸುತ್ತಿದ್ದಂತೆಯೇ ಸಿದ್ಧವಾಗಿದ್ದ ಪೋಲಿಸರು ಅವರನ್ನೆಲ್ಲ ನೇಗಿಲು ನೊಗ ಸಮೇತ ಬಂಧಿಸಿದರು. ಕಾಗೋಡಿನ ಗದ್ದೆ, ತೋಟ, ಕಾಡು ಆಕಾಶ ಬಿರಿಯುವಂತೆ ಮೊಳಗಿತು. ಸತ್ಯಾಗ್ರಹಿಗಳನ್ನು ಪೋಲಿಸರು ವ್ಯಾನಿಗೆ ತುಂಬಿಕೊಂಡು ಸಾಗರದತ್ತ ಹೋದರು. ಚಳವಳಿ ಉತ್ರವೂ, ವ್ಯಾಪಕವೂ ಆಯಿತು. ಸರಕಾರ ಹೋರಾಟವನ್ನು ಹತ್ತಿಕ್ಕಲು ಕ್ರೂರ ದಬ್ಬಾಳಿಕೆಗೆ ಇಳಿಯಿತು. ವಿದೇಶ ಪ್ರವಾಸ ಹೊರಡಲಿದ್ದ ಸೋಷಲಿಸ್ಟ್ ನೇತಾರ ಡಾ. ರಾಮಮನೋಹರ ಲೋಹಿಯಾ ಅವರು ಕಾಗೋಡಿಗೆ ಧಾವಿಸಿ ಬಂದರು. ಅವರೂ ಬಂಧನಕ್ಕೊಳಗಾದರು. ನ್ಯಾಯಾಲಯ ಅವರನ್ನು ಬಿಡುಗಡೆ ಮಾಡಿತು.
ಹೋರಾಟ ದೇಶ ವಿದೇಶಗಳಲ್ಲಿ ಪ್ರಸಿದ್ದವಾಯಿತು. ಚಿರಾಯುವಾಯಿತು.
ನಾವು ಕೆಲವರು ಸ್ವಯಂ ಆಗಿ ಸತ್ಯಾಗ್ರಹ ಮಾಡಿ ಬಂಧನಕ್ಕೊಳಗಾಗದೆ, ಪೋಲೀಸರ ಕಣ್ಣ ತಪ್ಪಿಸಿಕೊಂಡು ಹೋರಾಟವನ್ನು ನಿರ್ದೇಶಿಸುವ ಕೆಲಸದಲ್ಲಿ ತೊಡಗಿದ್ದೆವೆ. ಹೀಗೆ ಹೋರಾಟ ನಡೆಯುತ್ತಿರುವಲ್ಲಿ ಪೋಲೀಸರ ಕೈಗೆ ನಾನು ಸಿಕ್ಕಿಹಾಕಿಕೊಂಡಾಗ ನನಗಾದ ಅತಿ ವಿಚಿತ್ರ ಅನುಭವ ಇಂತಿದೆ.
ಕಾಗೋಡು ಹತ್ತಿರದ ಒಂದು ಹಳ್ಳಿಯಲ್ಲಿ ಒಂದು ರಾತ್ರಿ ತಂಗಿದ್ದೆ, ಉಳಿದುಕೊಳ್ಳಲು ಊರಿನವರು ಮನೆ ಗೊತ್ತು ಮಾಡಿದ್ದರು. ರಾತ್ರಿ ನಾಳಿನ ಸತ್ಯಾಗ್ರಹದ ಬಗೆಗೆ ತೀರ್ಮಾನ ತೆಗೆದುಕೊಂಡು ನಂತರ ನನ್ನನ್ನು ಆ ಮನೆಗೆ ಕರೆದುಕೊಂಡು ಹೋಗಿ, ನನ್ನ ಮಲಗುವ ವ್ಯವಸ್ಥೆ ಮಾಡಿದರು. ಅಯಾಸವಾಗಿತ್ತು; ನಾನು ಮಲಗಿ ನಿದ್ರೆ ಹೋದೆ. ಆ ಮನೆಯಲ್ಲಿದ್ದವರು ವಯಸ್ಸಾದ ತಾಯಿ ಮತ್ತು ಅವಳ ಮಗ. ಆತ ನಮ್ಮ ಸಹಾಯಕ, ನನ್ನ ಬೆಂಗಾವಲು. ಊರ ಮುಂದಲ ಮನೆ. ಮನೆಯ ಮುಂದೆ ಊರಿನ ಬಾವಿ.
ನಸುಕಿನಲ್ಲಿ ಎದ್ದು ಬಯಲು ಕಡೆ ಹೋಗಿ ಬಂದೆ. ಮುಖ ತೊಳೆದು, ಚಹಾ ಕುಡಿದು, ಮನೆಯ ಮುಂದಿನ ಚಡಿಯ ಮೇಲೆ ಹಾಕಿದ್ದ ಚಾಪೆಯ ಮೇಲೆ ಕುಳಿತು ‘ಮೂಡಲ ಮನೆಯ ಮುತ್ತಿನ ನೀರಿನ ಎರಕಾವ ಹೊತ್ದಾ’ ರಾಗ ಎಳೆಯುತ್ತಾ ಪ್ರಕೃತಿಯೊಂದಿಗೆ ಬೆರೆತು ಕೆಲ ಹೊತ್ತು ಕಳೆದು, ಸಾಗರಕ್ಕೆ ಕಳಿಸಬೇಕಾಗಿದ್ದ ದಿನದ ಟಪ್ಪಾಲನ್ನು ಸಿದ್ಧ ಪಡಿಸತೊಡಗಿದ್ದೆ. ಕವಿದಿದ್ದ ಮೋಡಗಳನ್ನು ಸೀಳಿ ಎಳೆ ಬಿಸಿಲು ನನ್ನನ್ನು ನೆಕ್ಕತೊಡಿತ್ತು. ಜನರ ಓಡಾಟವೂ ಹೆಚ್ಚುತ್ತ ನಡೆದಿತ್ತು. ಆಸಕ್ತರು ಒಬ್ಬೊಬ್ಬರಾಗಿ ಬಂದು ಸಲಮ್ ಮಾಡಿ, ಸಾಲಾಗಿ ಚಡಿಯ ಮೇಲೆ ಮಂಡಿಸಿ, ಬೀಡಿ ಎಳೆಯುತ್ತಾ ಪಿಸುಮಾತುಗಳಲ್ಲಿ ತೊಡಗಿದ್ದರು. ಹೆಣ್ಣುಮಕ್ಕಳು ಕೊಡಪಾನಗಳನ್ನು ಬಗಲಿಗೇರಿಸಿಕೊಂಡು ನೀರು ಸೇದಲು ಬಾವಿಯ ಸುತ್ತ ಸೇರುವುದು, ನೀರನ್ನು ಸೇದುವುದು, ಕೊಡಪಾನ ಹೊತ್ತು ಸಾಗುವುದು ನಡೆದಿತ್ತು. ಗಂಡಸರು ಎತ್ತುಗಳನ್ನು ಹೊಡೆದುಕೊಂಡು ಬೇಣಗಳತ್ತ ಹೊರಟಿದ್ದರು. ಹಳ್ಳಿಗೆ ಹಳ್ಳಿಯೇ ನೆನ್ನಿನ ಸತ್ಯಾಗ್ರಹ, ಬಂಧನ, ಪೋಲೀಸರು ಸತ್ಯಾಗ್ರಹಿಗಳ ಮೇಲೆ ನಡೆಸಿದ ಅತ್ಯಾಚಾರ, ಜೈಲಿನಲ್ಲಿ ಬಂದಿಗಳ ಉಪವಾಸ – ಮುಂತಾದ ಕತೆಗಳನ್ನು ಕೇಳಿ ಔಡುಗಚ್ಚಿತ್ತು. ಎಲ್ಲರ ಮುಖದಲ್ಲೂ, ನಡಿಗೆಯಲ್ಲೂ ದಿಟ್ಟತನ ಮೂಡಿತ್ತು. ಮುಂದಿನ ಪ್ರತಿಕ್ರಿಯೆಗಾಗಿ ಸಿದ್ಧತೆ ನಡೆದಿತ್ತು. ಹೋರಾಟದ ಸಂಭ್ರಮ ಸಡಗರ ಎಲ್ಲೆಲ್ಲೂ ತುಂಬಿತ್ತು.
ಇದ್ದಕ್ಕಿದಂತೆ ಕೋಳಿಮರಿಗಳ ಮೇಲೆ ಗಿಡುಗ ಎರಗಿದಂತಾಯಿತು; ಇಡೀ ವಾತಾವರಣದ ಶಾಂತಿ, ಜನರ ಕಿರಿಚು, ದಿಕ್ಕಾಪಾಲು ಓಟ, ಕೂಡು, ಗಾಬರಿ, ಕಳವಳಗಳಿಂದ ಕಲಕಿತು. ನಾನೂ ಘಟ್ಟನೆ ಎದ್ದು ನಿಂತೆ. ಎದುರಿನ ರಸ್ತೆಯಿಂದ ಕೆಲವರು ನಮ್ಮತ್ತ ಓಡೋಡಿ ಬರುವುದನ್ನು ಕಂಡೆ. ಓಡಿ ಬಂದು ಏದುತ್ತಾ ಪೋಲೀಸ್! ಪೋಲಿಸ್! ಯಾನ್ ಬಂತು! ಯಾನ್ ಬಂತು! ಬಂದೇ ಬಿಡ್ತು! ಎಂದು ಎಲ್ಲರೂ ಒಮ್ಮೆಗೆ ಕಳವಳದಿಂದ ವರದಿ ಮಾಡಿದರು. ವ್ಯಾನ್ ಬಂದೆ ಬಿಟ್ಟಿತು. ನನಗೂ ಏನೂ ಹೋಳೆಯಲಿಲ್ಲ: ಕಾಗದಪತ್ರಗಳನ್ನೆಲ್ಲ ಬಾಚಿಕೊಂಡು ಒಳಗೆ ಹೋದೆ. ಅವನ್ನೆಲ್ಲಾ ಹಾಸಿಗೆಯಲ್ಲಿ ಹುದುಗಿಸಿಬಿಟ್ಟೆ ನನ್ನ ಹಿಂದೆಯೇ ಬಾಗಿಲು ಮುಚ್ಚಿಕೊಂಡಿತು.
ಒಳಗೆ ಕತ್ತಲೆ ಆವರಿಸಿತು. ಹಿಂಬದಿಯಲ್ಲಿ ಬಾಗಿಲಿರಬಹುದೆಂದು ಹುಡುಕುತ್ತಾ ಅತ್ತ ನಡೆದ,. ಬಾಗಿಲು ಇಲ್ಲದ್ದನ್ನು ಕಂಡು ನನ್ನ ಮೇಲೆ ಆಕಾಶವೇ ಕಳಚಿ ಬಿದ್ದಾಂತಾಯಿತು. ಮುಂಬಾಗಿಲಿಗೆ ಬಂದು ಜಗ್ಗಿದೆ, ಬಡಿದೆ, ಬಾಗಿಲು ಬರಲಿಲ್ಲ. ಹೊರಗಡೆಯಿಂದ ಅದಕ್ಕೆ ಬೀಗ ಮುದ್ರೆಯಾಗಿತ್ತು. ಮುದುಕಿ ಬೀಗ ಹಾಕಿ ಹೋಗಿದ್ದಳು. ನಾನು ಬೋನಿಗೆ ಬಿದ್ದ ಇಲಿಯಂತಾದೆ. ದಿಕ್ಕು ತೋಚದಾಯಿತು. ಕಣ್ಣಿಗೆ ಕತ್ತಲೆ ಗಿರ್ರನೆ ತಿರುಗಿತು. ಕೆಟ್ಟೆ ಎಂದುಕೊಂಡೆ. ಚೇತರಿಸಿಕೊಂಡು ಕ್ಷಣಕಾಲ ಯೋಚಿಸಿ ನಡುಮನೆಗೆ ನಡೆಸೆ. ಅಟ್ಟಕ್ಕೆ ಚಾಚಿದ ಏಣಿಯೊಂದು ಗೋಚರಿಸಿತು. ನನ್ನ ಕಾಲುಗಳು ಯಾಂತ್ರಿಕವಾಗಿ ಮೆಟ್ಟಿಲುಗಳನ್ನು ಹತ್ತಿದವು. ಮೇಲೂ ಕತ್ತಲು. ಏನೇನೋ ಸಾಮಾನು, ಸರಕುಗಳು ಕಣ್ಣ ಹಾಯಿಸಿ ಎಲ್ಲವನ್ನೂ ದಿಟ್ಟಿಸಿದೆ. ಮೇಲಿನ ಛಾವಣಿಗಳ ದಬ್ಬೆ ಬಿಗಿದು ಹುಲ್ಲು ಹಾಕಿತ್ತು. ಅದನ್ನು ತೊರಿ ಹಾರಿ ಹೋಗಬಹುದೆಂದು ನೋಡುತ್ತಿದ್ದೆ. ಅಷ್ಟರಲ್ಲಿ ಪೋಲೀಸರು ಊರನ್ನೆಲ್ಲಾ ಶೋಧಿಸಿ, ಈ ಮನೆಯತ್ತ ಬರುತ್ತಿರುವುದು ಅವರ ಮಾತು ಮತ್ತು ಬೂಟಿನ ಸಪ್ಪಳಗಳಿಂದ ತಿಳಿಯಿತು. ನನಗೆ ಉಸಿರೇ ಕಟ್ಟಿದಂತಾಯಿತು.
ಪೋಲೀಸು ಅಧಿಕಾರಿ, ಯಾರದ್ದು ಈ ಮನೆ? ಯಾಕೆ ಈಗ ಹಾಕಿದೆ? ತೆಗೆಯಿರಿ ಬೀಗ ಎಂದು ಗದರಿಸಿದ. ಈ ಮನೆಯ ಮತ್ತೊಂದು ಭಾಗಕ್ಕೆ ಪೋಲೀಸರು ಒಬ್ಬರ ಹಿಂದೆ ಒಬ್ಬರು ನುಗ್ಗಿ ಬಂದರು. ಸಂದು ಮೂಲೆ ಹುಡುಕಿದರು. ಮೇಲೆ ಕೆಳಗೆ ನೋಡಿದರು. ಇಲ್ಲಾ, ಇಲ್ಲಿ, ಇಲ್ಲ! ಎಂದು ಬಂದಂತೆ ಒಬ್ಬೊಬ್ಬರಾಗಿ ಹೊರಬಿದ್ದರು. ದಫೇದಾರನೊಬ್ಬ ಅಟ್ಟದ ಕಡೆ ಕಣ್ಣುಹಾಯಿಸಿ, ನಾನು ನಿಂತಿದ್ದ ಕಡೆ ದಿಟ್ಟಿಸಿದ. ನಾನು ನಿಂತಲ್ಲಿಯೇ ಗಾಳಿ ಕಳೆದುಕೊಂಡ ಬೆಲೂನಿನಂತೆ ಕುಸಿದು ಕುಗ್ಗಿದೆ. ಮುದುಡಿ ಅಲ್ಲಿಯೇ ನನ್ನ ಮುಂದೆ ಇದ್ದ ಒಂದು ಅಕ್ಕಿಗೂಡೆಯ ಹಿಂದೆ ಕುಕ್ಕರಿಸಿದೆ. ಈ ಮಹಾರಾಯನೂ ಯಾರೂ ಇಲ್ಲ ಎಂದು ಹೊರಬಿದ್ದ. ನಾನು ಹಿಡಿದಿದ್ದ ಉಸಿರನ್ನು ಬಿಟ್ಟೆ, ಕಾಲುಗಳು ಏಳದಾದವು.
ಕುಪಿತನಾದ ಪೋಲಿಸ್ ಅಧಿಕಾರಿ, “ಏಯ್ ತಗೀ ಬೀಗ, ಇಲ್ಲ ಬಾಗಿಲು ಮುರಿದು ನುಗ್ಗುತೀವೆ” ಎಂದು ಮತ್ತೊಮ್ಮೆ ಅಧಿಕಾರವಾಣಿಯಿಂದ ಘರ್ಜಿಸಿದ. ಪೋಲೀಸರು ಭಾಗಿಲು ಮುರಿಯಲು ಸಿದ್ಧರಾಗುವಷ್ಟರಲ್ಲಿ, ಅಲ್ಲೇ ಎಲ್ಲೋ ಅವಿತುಕೊಂಡಿದ್ದ ಮುದುಕಿ ಮರು ಮಾತಾಡದೆ ಬೀಗ ತೆಗೆದು “ಯಾರೂ ಇಲ್ಲಪ್ಪಾ ಇಲ್ಲಿ. ನೋಡಿಕೊಳ್ರೋ ಮಹರಾಯ”, ಎಂದು ಗದ್ಗದಿತಳಾಗಿ ಚಡಿಯ ಮೇಲೆ ಕುಸಿದು ಕುಳಿತಳು. ಪೋಲೀಸರು ದಡಾಬಡಾ ನುಗ್ಗಿದರು. ಒಬ್ಬ ಬಾರೀ ಆಸಾಮಿ ಏಣಿಯನ್ನು ಏರಿದ. ನಾನು ಅವನನ್ನು ಗೋಡೆಯ ಮರೆಯಿಂದ ನೋಡಿದೆ: ನನ್ನ ಸ್ಥಿತಿ ನನಗೆ ಅಸಹ್ಯವಾಯಿತು. ನನಗೆ ನಾನೇ  ನಾಚಿದೆ: ನನ್ನ ಬಗ್ಗೆ ನಾನೇ ಕನಿಕರಪಟ್ಟೆ. ಇನ್ನು ಬಚ್ಚಿಟುಕೊಳ್ಳುವುದು ಸಾಧ್ಯವಿರಲಿಲ್ಲ. ಗೋಡೆಯ ಹಿಂದಿನಿಂದ ಎದ್ದುನಿಂತ. ಒಮ್ಮೆಗೇ ಆ ಪೋಲಿಸಿನವ ನನ್ನನ್ನು ನೋಡಿ ಹೌಹಾರಿದ “ಹೋ” ಎಂದು ಕಿರಿಚಿಕೊಂಡು; ಸದ್ಯ ಅಟ್ಟದಿಂದ ಜಿಗಿಯಲಿಲ್ಲ ಆತ.
“ಅಟ್ಟ ಹತ್ತಿ ಕೂತಿದ್ದೀರಾ, ಬನ್ನಿ ಕೆಳಗೆ”ಎಂದ. ತನ್ನವರನ್ನೆಲ್ಲಾ ಕೂಗಿಕರೆದ. ‘ಇಳಿಯಪ್ಪ ಬರ್ತೀನಿ’ ಎಂದು ನಾನು ಮುಂಚೆ ಹೆಜ್ಜೆ ಹಕಿದೆ. ಆತನೂ ನನ್ನನ್ನೇ ದುರುಗುಟ್ಟಿ ನೋಡುತ್ತ ಒಂದೊಂದೇ ಮೆಟ್ಟಲನ್ನು ಇಳಿಯತೊಡಗಿದ. ನಾನು ಇಳಿದೆ. ನನ್ನನ್ನು ನೋಡಿಕೊಂಡೆ: ಅಂಗಿ, ಪಂಚೆ, ಮೈಕೈ ಎಲ್ಲ ಕಪ್ಪಡರಿತ್ತು. ತಲೆ ತುಂಬ ಕರಿಜೇಡನ ಬಲೆ. ಮುಖಕ್ಕೂ ಮಸಿ ಹತ್ತಿತ್ತೆಂಬುದನ್ನು ಅಲ್ಲೇ ಗೂಡಿನಲ್ಲಿದ್ದ ಪುಟ್ಟ ಕನ್ನಡಿಯತ್ತ ಕಣ್ಣು ಹೊರಳಿಸಿದಾಗ ಕಂಡಿತು. ಇದೇ ವೇಷದಲ್ಲಿ ಮನೆಯಿಂದ ಹೊರಬಿದ್ದ. ಅಷ್ಟರಲ್ಲಿ ನೂರಾರು ಜನ ಸೇರಿದ್ದರು. ನನ್ನ ಈ ದುರವಸ್ಥೆ ಕಂಡು ಅವರ ಮುಖಗಳು ಬಿಳಿಚಿದ್ದವು; ಕಣ್ಣುಗಳಲ್ಲಿ ಮರುಕವಿತ್ತು. ಅವರನ್ನೆಲ್ಲಾ ಒಮ್ಮೆ ಮೊಗವೆತ್ತಿ ನೋಡಿ ನಕ್ಕೆ, ಅವರೂ ನಗಲಾರದೆ ನಕ್ಕರು; ತಲೆತಗ್ಗಿಸಿ ನಿಂತರು. ದಂಡಧಾರಿ ಪೋಲೀಸು ಅಧಿಕಾರಿ ನನ್ನ ಕಡೆ ನೋಡಿ ಗಹಗಹಿಸಿ ನಕ್ಕು ಹೇಳಿದ, “ಏನು ಸಬರ (ಶಿಬಿರ ಎಂಬ ಪದ ಅವನಿಗೆ ಬರದು) ಮಾಡ್ತಿ? ಎಲ್ಲಿ ಬೇರೆಯವರೆಲ್ಲಾ? ಹೇಳು ತೋರ್ಸು” ಎಂದ. ನಾನು ಆತನನ್ನು ಒಂದು ಕ್ಷಣ ಮರೆತು ನೋಡಿದೆ. ನೀರು ಹಿಡಿದು ನಿಂತಿದ್ದವನ ಹಿಂದ ಕೈ – ಕಾಲು ಮುಖ ತೊಳೆದು ಬಂದು ಚಡಿಯ ಮೇಲೆ ಕುಳಿತೆ. ಪೋಲೀಸರು ಮತ್ತೆ ಒಳಹೊಕ್ಕರು. ನಾನೂ ಒಳಗೆ ದಾಟಿದೆ. ಬಾಗಿಲ ಮೂಲೆಯಲ್ಲಿ ಒಂದು ವಸ್ತುವನ್ನು ಪೋಲೀಸಿನವನೊಬ್ಬ ಕಾಲಿನಲ್ಲಿ ಒದೆದು ನೋಡಿದ. ಬಟ್ಟೆ ತೆಗೆದ. ಅದು ಹಲಸಿನ ಕಾಯಿ ಆಗಿತ್ತು. ಚಿಟಿಕೆ ಹೊಡೆದು ಬಾರಿಸಿ ನೋಡಿ, ಮೂಸಿದ, ಹಣ್ಣೇ ಎಂದು ತಿಳಿಯಲು, ಅದು ಕಾಯಾಗಿತ್ತು. ಮತ್ತೊಂದು ಪಕ್ಕದಲ್ಲಿ ಕಣಜಕ್ಕೆ ಅಪ್ಪಿಕೊಂಡು ಉದ್ದನ ಆಕೃತಿಯೊಂದುವಾಲಿತ್ತು. ಒಬ್ಬ ಪೋಲೀಸಿನವ ಬಟ್ಟೆ ಎಳೆದ. ಆ ಆಕೃತಿ ಕಣಜಕ್ಕಿಂತ ಉದ್ದವಾಯಿತು. ಮುಖ ತಿರುವಿತು. ನೋಡುತ್ತೇನೆ; ಮಂಡಗಳಲೆಯ ಹೊಸೂರು ರಾಮನಾಯ್ಯರು! ಅವರೂ ಗಾಬರಿಯಲ್ಲಿ ನನ್ನೊಂದಿಗೆ ಒಳಹೊಕ್ಕು ಸಿಕ್ಕಿ ಬಿದ್ದವರು. ಅವರು ಒಳಗೆ ಇರುವ ಸುಳಿವು ನನಗೆ ಮೊದಲೇ ತಿಳಿದಿದ್ದರೆ ಪೋಲೀಸರಿಗೆ ಕೈಕೊಟ್ಟು ಹೇಗೋ ಪಾರಾಗಬಹುದಿತ್ತು. ಎಂದು ಕೊಂಡು ವ್ಯಥೆಪಟ್ಟೆ, ನನಗೆ ನಮ್ಮ ಕಾಗದ ಪತ್ರಗಳೆಲ್ಲಿ ಪೋಲೀಸರ ಕೈಗೆ ಸಿಕ್ಕಿಬಿಡುವವೋ ಎಂಬ ದಿಗಿಲು. ಅದಕ್ಕೇ ನಾನು ಒಳಗೆ ಬಂದುದು. ಕಾಗದ ಪತ್ರಗಳನ್ನು ಮುಚ್ಚಿಟ್ಟಿದ್ದ ಹಾಸಿಗೆ ಪಿಂಡಿಯ ಮೇಲೆ ಭದ್ರವಾಗಿ ಕುಳಿತೇ ಬಿಟ್ಟೆ, ಎಲ್ಲರೂ ಹೊರ ಬಿದ್ದ ಮೇಲೇ ಅಲ್ಲೆ, ನಿಂತಿದ್ದ ನಮ್ಮ ಸಹಾಯಕನಿಗೆ ಕಣ್ಣ ಸನ್ನೆ ಮಾಡಿ, ಬಾಯಿನಲ್ಲಿ “ನನ್ನ ಹಾಸಿಗೆ ಬಟ್ಟೆ ಎಲ್ಲ ಸಾಗರಕ್ಕೆ ಕಳಿಸಿ” ಎಂದು ಹೇಳುತ್ತಾ ಹೊರಗೆ ಬಂದೆ. ಅಷ್ಟರಲ್ಲಿ ಪೋಲೀಸರು ಅನೇಕರನ್ನು ಬಂಧಿಸಿ ಬಾವಿಕಟ್ಟೆಗೆ ತಂದಿದ್ದರು. ‘ಅಯ್ತಲ್ಲಾ ಹೂ, ನಡೀರಿ’ – ಎನ್ನುತ್ತಾ ಎಲ್ಲರಿಗೂ ನಮಸ್ಕರಿಸಿ, ಆಗಲೇ ಮೊಳಗುತ್ತಿದ್ದ ಜಯಕಾರಗಳ ಮಧ್ಯೆ ನಡೆದು ಬಂದು ವ್ಯಾನಿನಲ್ಲಿ ಕುಳಿತೆ. ಇತರ ಬಂದಿಗಳೊಂದಿಗೆ, ‘ಇನ್‌ಕಿಲಾಬ್‌ ಜಿಂದಾಬಾದ್‌’, ‘ಉಳುವವನೇ ಹೊಲದೊಡೆಯ’ ಎಂದು ಜಯ ಜಯಕಾರ ಮಾಡುತ್ತಾ ಸಾಗರಕ್ಕೆ ಬಂದೆವು. ನ್ಯಾಯಾಲಯದ ಮುಂದೆ ನಿಲ್ಲಿಸಿ, ಜೈಲಿಗೆ ಸಾಗಿಸಿದರು. ಜೈಲಿನಲ್ಲಿ ನಮಗೆ ಹಾರ್ದಿಕ ಸ್ವಾಗತ: ಜೈಜೈಕಾರ.
* * *
ಸ್ವರಾಜ್ಯ ಬಂತು
೧೯೪೨ ಭಾರತ ದಿಲ್ಲಿಯಿಂದ ಹಳ್ಳಿಯತನಕ ಒಂದೇ ಕೂಗು! ‘ಕ್ವಿಟ್ – ಇಂಡಿಯಾ’, ‘ಚಲೇಜಾವ್’, ‘ಬ್ರಿಟಿಶರೇ ಭಾರತದಿಂದ ತೊಲಗಿ’, ೧೯೫೭ರ ಸಿಪಾಯಿ ದಂಗೆಯಿಂದ ಆರಂಭವಾದ ಬಿಡುಗಡೆಯ ಹೋರಾಟದ ಸಂದೇಶ ಭಾರತದ ಜನತೆಯ ಮನೆಮನೆಗೂ ಮನಕ್ಕೂ!! ಮುಟ್ಟಿದ ಸಮಯ, ವಂದೇ ಮಾತರಂ! ಭಾರತ ಮಾತಾಕೀ ಜೈ! ಮಹಾತ್ಮಾ ಗಾಂಧೀಕೀ ಜೈ! ಜೈ ಜೈಕಾರಗಳ ಘೋಷಣೆ ‘ಮಾಡು ಇಲ್ಲವೇ ಮಾಡಿ’, ಶಪಥ. ಮಹಾತ್ಮರೇ ಸಂಗ್ರಾಮದ ಮುಂದಾಳು, ಆದರೆ ಸರೆಯಾಳು.
ಆಗ ನಾನು ತೀರ್ಥಹಳ್ಳಿ ಪ್ರೌಢಶಾಲೆಯಲ್ಲಿ ಒಬ್ಬ ಎಸ್. ಎಸ್. ಎಲ್. ಸಿ. ವಿದ್ಯಾರ್ಥಿ ಆಯ್ಕೆಯ ಪರೀಕ್ಷೆ ನಡೆಯುತ್ತಿತ್ತು. ಪರೀಕ್ಷೆಗೆಂದು ಹಾಸ್ಟಲಿನಿಂದ, ಮ್ಯಾನೇಜರವರ ಹೆದರಿಕೆಗೆ ಬೆದರಿ, ಶಾಲೆಯತ್ತ ಹೋಗುತ್ತಿದ್ದೆ. ಶಾಲೆ ಬಂದ್ ಮಾಡುವಲ್ಲೆ ಆಗಲೇ ನೂರಾರು ವಿದ್ಯಾರ್ಥಿ – ವಿದ್ಯಾರ್ಥಿನಿಯಾರು ತೊಡಗಿದ್ದುದು ದೂರದಿಂದಲೇ ಕಂಡಿತು. ಜಯಘೋಷಗಳು ಮೊಳಗುತ್ತಿದ್ದುದೂ, ಪೋಲೀಸರ ಪೇಚೂ ಎಲ್ಲಾ ನನ್ನ ಮೈನವಿರೇಳಿಸಿದವು. ಕೈಲಿದ್ದ ಕಾಗದವನ್ನು ಅಲ್ಲೇ ಬಿಸುಟು, ನನು ಸತ್ಯಾಗ್ರಹಿಯಾಗಿ, ಮೈ ಮರೆತು, ಎದೆಯುಬ್ಬಿ. ಜೈಕರ ಮಾಡುತ್ತಾ ಮುನ್ನುಗ್ಗಿದೆ. ಮುನ್ನು ಗ್ಗುವವರನ್ನು ಕೂಡಿಕೋಂಡೆ. ಶಾಲೆ ಬಂದ್ ಅನೇಕರ ಬಂಧನ, ಬಂದೀಖಾನೆಗೆ ರವಾನೆ, ಜೈ ಜೈಕಾರಗಳ ಮೊಳಗು, ಬೀಳ್ಕೊಡಿಗೆ, ಮೆರವಣಿಗೆ ಹರತಾಳ, ಬಹಿರಂಗ ಸಭೆ, ಅನೇಕರ ಭಾಷಣ, ಪ್ರಭಾತಪೇರಿ ಸಭೆ. ಇವು ತೀರ್ಥಹಳ್ಳಿಯ ಜನತೆಯ ನಿತ್ಯ ಹೋರಾಟ. ದಿನದಿನಕ್ಕೂ ಉಗ್ರರೂಪ ತಾಳಿತು. ಹೋರಾಟ ಹಳ್ಳಿ ಹಳ್ಳಿಗೂ ಹಬ್ಬಿತು. ದಿನ ಕಳೆದಂತೆ ಬಿಡುತಗಡೆಗಳೂ ಅರಂಭವಾದವು. ಹೋರಾಟ ಇಳಿಮುಖವಾಗತೊಡಗಿತು. ಬಂಧನಕ್ಕೊಳಗಾಗದೆ ಉಳಿದಿದ್ದ ನಾವು ಕೆಲವರು ಊರು ಊರು ಸುತ್ತಿ ಸುತ್ತಿ ಸಭೆ – ಮೆರವಣಿಗೆ ಮುಂದುವರಿಸಿಕೊಂಡೇ ನಡೆದವು. ಚಳವಳಿಗೆ ಇನ್ನೂ ಉಗ್ರ ಸ್ವರೂಪಕೊಡಲು, ಹೋರಾಟ ಹಿಂಸೆಯ ಹಾದಿಹಿಡಿದರೂ ಚಿಂತೆಯಿಲ್ಲವೆಂದು, ಗುಪ್ತ ಪ್ರಚಾರ, ಹಸ್ತಪತ್ರಿಕೆಗಳ ಹಂಚಾಟದಲ್ಲೇ ಭೂಗತರಾಗಿದ್ದ ಉಗ್ರಗಾಮಿಗಳು ತೊಡಗಿದರು. ಅಂತೆಯೇ ನಾವು ಕೆಲವರು ಪೋಸ್ಟ್‌ಡಬ್ಬ ಕೀಳುವುದು, ತಂತಿ ಕತ್ತರಿಸುವುದು ಮುಂತಾದ ವಿಧ್ವಂಸಕ ರಾತ್ರಿ ಚಟುವಟಿಕೆಗಳಲ್ಲಿ ತೊಡಗಿದೆವು. ನೂರಾರು ಜನ ಮುಖಂಡರು, ಸ್ಥಾನಬದ್ಧತೆ ಕೈದಿಗಳು ಅವರ ಮಧ್ಯೆ ಮೈಮುರಿ ಪೋಲೀಸರಿಂದ ಬಡಿಸಿಕೊಂಡು ಮೊಕದ್ದಮೆಯನ್ನು ಎದುರಿಸುವ ಅಂಡರ್ ಟ್ರಯಲ್ ಕೈದಿಗಳು, ನಾವು ಕೆಲವರು, ಎಲ್ಲಾ ಕೈದಿಗಳೇ, ಎಲ್ಲರ ಗುರಿಯೂ ಒಂದೇ ಮಾತೃಭೂಮಿಯನ್ನು ಪರದಾಸ್ಯದಿಂದ ಮುಕ್ತಮಾಡುವುದು. ಅದಕ್ಕಾಗಿ ಸೆರೆಮನೆವಾಸ, ತ್ಯಾಗ ಬಲಿದಾನಗಳಿಗೆ ಸಿದ್ಧರಾದವರು, ಗಾಂಧೀಯವರ ಅಹಿಂಸಾ ದೀಕ್ಷೆ ತೊಟ್ಟವರು. ತೊಡದವರು ಎಲ್ಲರೂ ಬ್ರಿಟಿಷ್ ಸರ್ಕಾರದ ಬಂದೀಖಾನೆಯ ಬಂಧುಗಳು. ಅಲ್ಲೇ ನನ್ನ ವಿವಿಧ ರಾಜಕೀಯ ದರ್ಶನ, ಸಿದ್ಧಾಂತ ಕಾರ್ಯಕ್ರಮ, ಗುರಿಗಳ ಅಭ್ಯಾಸ ಆರಂಭವಾದುದು. ಗ್ರಂಥಗಳ ಅಭಾವ. ಇದ್ದ ಪುಸ್ತಕಗಳೇ ಪುಸ್ತಕ. ಜವಾಹರಲಾಲರ ‘ಡಿಸ್ಕವರಿ ಆಫ್ ಇಂಡಿಯಾ”ದಿಂದ ಹಿಡಿದು ಮೀನೂ ಮಸಾನಿಯವರ ಸೋಷಲಿಸಂ ರೀಕನ್‌ಸಿಡರ್ಡ್‌ವರೆಗೂ, ಮಾರ್ಕ್ಸ್‌ವಾದ, ಗಾಂಧೀವಾದದಿಂದ ಹಿಡಿದು ಟ್ರಾಟ್‌ಸ್ಕಿಯವರೆಗೂ ಪರಿಚಯವಾಯಿತು. ಉರ್ದು, ತಮಿಳು, ಹಿಂದೀ ಉಪಾಧ್ಯಾಯಾರು ದೊರೆತರು. ಸೆರೆಮನೆಯೇ ನನಗೆ ಒಂದು ವಿಶ್ವವಿದ್ಯಾನಿಲಯವಾಯಿತು. ಈ ಅನುಭವವೇ ಅನುಭವ! ಇದೇ ನನ್ನ ರಾಜಕೀಯ ಜೀವನಕ್ಕೆ ನಾಂದಿ. ಚಿರಸ್ಮರಣೀಯ. ಕೆಲವು ತಿಂಗಳುಗಳ ಕಾಲ ನ್ಯಾಯಾಲಯದ ಮುಂದೆ ಹಾಜರಾಗುವುದು, ಮರಳಿ ಜೈಲಿಗೆ ಹೋಗುವುದು: ನಡೆದು, ಕೆಲವು ತಿಂಗಳ ಶಿಕ್ಷೆ ನ್ಯಾಯಾಧೀಶರ ತೀರ್ಪು, ಮತ್ತೆ ಸೆರೆಮನೆ ಸೇರಿದುದು, ಶಿಕ್ಷೆ ಮುಗಿಯುವುದರೊಳಗೆ ಬಿಡುಗಡೆ: ಹೊರ ಪ್ರಪಂಚಕ್ಕೆ ಪ್ರವೇಶ: ಮತ್ತೆ ತೀರ್ಥಹಳ್ಳಿ ಪೌಢಶಾಲೆಯಲ್ಲಿ ಎಸ್. ಎಸ್. ಎಲ್. ಸಿ ವ್ಯಾಸಂಗ ಮುಂದುವರಿಕೆ.
ಭಾರತ ಸ್ವಾತಂತ್ರ್ಯ ಸಂಗ್ರಾಮ ತುಟ್ಟ ತುದಿಯನ್ನು ಮುಟ್ಟಿದುದು ೧೯೪೨ರಲ್ಲೇ, ನಂತರದ ೫ ವರ್ಷಗಳನ್ನು ಸಮಾಧಾನಗಳಲ್ಲಿ ಕಳೆದೆವೆನ್ನಬಹುದು. ಸಂಧಾನವೇನೋ ಫಲಿಸಿತು.
೧೯೪೭ ಆಗಸ್ಟ್ ೧೫ ಬೆಳಗಿನ ಶೂನ್ಯಗಳಿಗೆ, ಅಶೋಕ ಚಕ್ರ ಹೊತ್ತ ಭಾರತದ ತ್ರಿವರ್ಣಧ್ವಜ ಬ್ರಿಟಿಷರ ಧ್ವಜದ ಸ್ಥಾನವನ್ನು ಎರಿ ಹಾರಾಡತೊಡಗಿತು. ಧ್ವಜವಂದನೆ, ಜನಗಣಮನ ರಾಷ್ಟ್ರಗೀತೆಯೊಂದಿಗೆ ಸ್ವಾತಂತ್ರ್ಯ ದಿನಾಚರಣೆ ಸಮಾರಂಭ. ಮೌಂಟ್ ಬ್ಯಾಟನ್ನರಿಂದ ಜವಾಹರಲಾಲ ನೆಹರೂ ಅವರಿಗೆ ಅಧಿಕಾರ ಹಸ್ತಾಂತರ.
ಅಧಿಕಾರವೇನೋ ಬಂತು ಜವಾಹರಲಾಲರ ಕೈಗೆ, ಕಾಂಗ್ರೆಸ್ ಪಕ್ಷಕ್ಕೆ. ಭರತಖಂಡ ಮಾತ್ರ ತುಂಡಾಗಿ ಬ್ರಿಟಿಷರು ನೆಟ್ಟ ಮತೀಯ ಬೀಜ ಫಲಿಸಿ, ಭಾರತ – ಪಾಕಿಸ್ತಾನಗಳಾಗಿ ರಕ್ತದ ಓಕುಳಿಯಲ್ಲಿ ಮಿಂದು ಮುಳುಗಿದವು.
ಹುಟ್ಟಿನೊಂದಿಗೇ ಹುಟ್ಟಿದ ಮತೀಯ ಹಾಲಹಲದಿಂಧ ಎರಡು ರಾಷ್ಟ್ರಗಳಲ್ಲಿ ನರಮೇಧ ನಿರಾಂತಕ ನಡೆಯಿತು. ‘ನನ್ನ ಹೆಣದ ಮೇಲೆ ಭಾರತದ ವಿಭಜನೆ ಸಾಧ್ಯ’ ಎಂದು ನುಡಿದಿದ್ದ ಗಾಂಧೀಜಿ ರಾಷ್ಟ್ರಪಿತ ಧೃತರಾಷ್ಟ್ರನಂತೆ, ಈ ಕುರುಕ್ಷೇತ್ರವನ್ನು ನೋಡಲಾಗದೆ ಕ್ಷಣಕಾಲ ಕಣ್ಣುಮುಚ್ಚಿದ, ಕಣ್ಣೀರು ಮಿಡಿದ, ಗದ್ಗದಿತ ವಿಷಕಂಠನಾದ. ನೋಹನ ನೌಕೆಯಂತೆ ರಕ್ತ ಸಾಗರದ ಮೇಲೆ ನವಖಾಲಿಗೆ ಸಾಗಿದ. ಊರು – ಮನೆ, ಬಂಧು – ಬಳಗ, ಗಂಡ – ಹೆಂಡತಿ, ಮಕ್ಕಳು ಮರಿ ಕಳೆದುಕೊಂಡ ದುಃಖವನ್ನು ಒರೆಸಲೆತ್ನಿಸದ. ಕೊನೆಗೆ ಒಂದು ದಿನ ಸಂಜೆ ತಾನೇ ಮತೀಯ ಸೌಹಾರ್ದಕ್ಕಾಗಿ, ಮಾನವತೆಯ ಮೇಲ್ಮೆಗಾಗಿ ಗೀತೆ, ಕುರಾನು, ಬೈಬಲ್ ಪ್ರಾರ್ಥನಾ ಸಮಯ, ಮತಾಂಧಕನ ಗುಂಡಿಗೆ ಎದೆಯೊಡ್ಡಿ ಹೇ ರಾಮ! ಎಂದು ಕುಸಿದು ಬಿದ್ದ ದೆಹಲಿಯಲ್ಲಿ; ಅಸುನೀಗಿದ ‍ಬಿರ್ಲಾ ಭವನದಲ್ಲಿ. ಆತನ ನೆತ್ತರಿನಿಂದ ದಾಹ ನೀಗಿಸಿಕೊಂಡ ಈ ಧರೆ ಪಾವನ!
ತಂದೆ ಏನು ಮಾಡಿದರೂ ಹರ ಎನ್ನದೆ, ತಾನು ಸತ್ಯವೆಂದು ನಂಬಿದ ಹರಿಯನ್ನೇ ಜಪಿಸಿ ಪ್ರಹ್ಲಾದ ಪಟ್ಟಪಾಡು ಒಂದು ಸತ್ಯಾಗ್ರಹವೇ. ತನಗೆ ನ್ಯಾಯವೆಂದು ತೋರಿದುದನ್ನು ತಿಳಿಯದವರಿಗೆ ತಿಳಿಸಿಹೇಳುವ ನನ್ನ ಜನ್ಮ ಸಿದ್ಧ ಹಕ್ಕನ್ನು ನೀವು ಮೊಟಕು ಮಾಡಲಾರಿರಿ ಎಂದು ನ್ಯಾಯಲಯಕ್ಕೆ ನಿರ್ಬಯವಾಗಿ ತಳಿಸಿ, ವಿಚಾರ ಸ್ವಾತಂತ್ರವಿಲ್ಲದೆ ಬದುಕುವುದಕ್ಕಿಂತ ಹೆಮ್‌ಲಾಕ್‌ಕುಡಿದು ಸಾಯುವುದೇ ಮೇಲೆಂದು ಅವರು ಕೊಟ್ಟ ವಿಷದ ಬಟ್ಟಲನ್ನು ಪೂರ್ಣ ಕುಡಿದು ಪ್ರಾಣಬಿಟ್ಟ ಸಾಕ್ರೆಟೀಸ್ ಮತ್ತೊಬ್ಬ ಸತ್ಯಾಗ್ರಹಿ. ಮಗದೊಬ್ಬ ಹೆನ್ರಿ ಡೆವಿಡ್ ಥೋರೋ, ೨೦ನೇ ಶತಮಾನಕ್ಕೇರಿ ಕಾಲಿಡುತ್ತಲೇ ತೀರಿಹೋದ ರಸ್ಕಿನ್, ಅವರ ವಿಚಾರಗಳಿಗೆ ಮಾರುಹೋದ ಗಾಂಧೀ. ಆತನೇ ಮುಂದೆ ಆದ ಮಹಾತ್ಮ. ಈ ಎಲ್ಲ ಸತ್ಯಾಗ್ರಹಿಗಳ, ದಾಶ್ನಿಕರ, ಮಾರ್ಕ್ಸ್‌ನ ಆಚಾರ ವಿಚಾರಗಳನ್ನು ಮೈಗೂಡಿಸಿಕೊಂಡಿದ್ದ ಭಾರತದ ಇತಿಹಾಸದ ಹೊಸ್ತಿಲಲ್ಲಿ ಕಣ್ಣುಜ್ಜಿದ ನನ್ನ ರಾಜಕೀಯ ಗುರು ಡಾ. ರಾಮಮನೋಹರ ಲೋಹಿಯಾ ಅವರಿಗೆ – ನಾನು ಶರಣು ಹೋಗಿರುವುದು ಈ ಮಹಾಮಹಿಮರಿಗೆ, ಅವರ ವಿಚಾರರಕ್ಕೆ. ಈ ಶತಮಾನದ ಹೆಬ್ಬಯಕೆ ವ್ಯಕ್ತಿಸ್ವಾತಂತ್ರ ಸಹಿತ ಸಂಭವ. ಸಮಾನತೆ, ಅಧಿಕಾರದ ವಿಕೇಂದ್ರೀಕರಣ, ಸುಭಕ್ಷೆ, ಶಾಂತಿ. ‘ಸರ್ವರಿಗೂ ಸಮಪಾಲು’ ‘ಸರ್ವರಿಗೂ ಸಮಬಾಳು’ ನೀಡುವ ಸಮಾಜವಾದ, ಗುರಿ; ಅಹಿಂಸಾತ್ಮಕವಾಗಿಯೇ ಕ್ರಾಂತಿಯನ್ನು ಸಾಧಿಸುವುದು ಮಾರ್ಗ ಇದು ನಾವು ತುಳಿಯಬೇಕಾದ ಹಾದಿ.
* * *
ಸುಳಿ : ಪರಾಮರ್ಶಿತ ಗ್ರಂಥಗಳು ಮತ್ತು ಲೇಖನಗಳು
೧. ಅಶೋಕ ಹೇರಿಂದ್ಯಾಪನಹಳ್ಲಿ; ೨೦೦೦, ‘ದನಗಳ ಜಾತ್ರೆಯಲ್ಲಿ ರಾಸುಗಳ ಲೇವಾದೇವಿ’ ಪ್ರಜಾವಾಣಿ ಸಂಪುಟ-೧೨, ಸಂಚಿಕೆ-೫೪ ಬೆಂಗಳೂರು.
೨. ರೆ.ಎಫ್. ಕಿಟ್ಟಲ್; ೧೯೯೧, ಕನ್ನಡ-ಇಂಗ್ಲೀಷ್ ಡಿಕ್ಷನರಿ, ನ್ಯೂಡೆಲ್ಲಿ ಏಷಿಯನ್ ಎಜುಕೇಷನಲ್ ಸರ್ವಿಸಸ್.
೩. ಡಾ. ಚಂದ್ರಶೇಖರ ಕಂಬಾರ; ೧೯೮೫, ಕರ್ನಾಟಕ ಜಾನಪದ ವಿಶ್ವಕೋಶ, ಸಂಪುಟ-೧, ಬೆಂಗಳೂರು, ಕನ್ನಡ ಸಾಹಿತ್ಯ ಪರಿಷತ್ತು.
೪. ಮ.ಲ. ನರಸಿಂಹ ಅಯ್ಯಂಗಾರ್, ೧೯೭೩, ನಮ್ಮ ದನಗಳು, ಮೈಸೂರು, ಪ್ರಸಾರಾಂಗ, ಮೈಸೂರು ವಿಶ್ವವಿದ್ಯಾನಿಲಯ.
೫. ಡಾ.ಎಚ್.ಎಲ್. ನಾಗೇಗೌಡ; ೧೯೮೮, ‘ಶಬ್ದ ಸಂಗ್ರಹಣೆಗಾಗಿ ಮಾದರಿ ಪಟ್ಟಿ’ ಜಾನಪದ ಜಗತ್ತು, ಸಂಪುಟ-೯, ಸಂಚಿಕೆ-೧, ಜನವರಿ-ಫೆಬ್ರವರಿ, ಬೆಂಗಳೂರು, ಕರ್ನಾಟಕ ಜಾನಪದ ಟ್ರಸ್ಟ್.
೬. ಎನ್. ಬಸವಾರಾಧ್ಯ, ೧೯೯೫, ಕನ್ನಡ ಸಾಹಿತ್ಯ ಪರಿಷತ್ತಿನ ಕನ್ನಡ ನಿಘಂಟು, ಬೆಂಗಳೂರು, ಕನ್ನಡ ಸಾಹಿತ್ಯ ಪರಿಷತ್ತು.
೭. ಡಾ. ಎಂ.ಜಿ. ಬಿರಾದಾರ, ೧೯೮೭, ಜಾನಪದ ಜೀವಾಳ, ಕಲಬುರಗಿ ಪುಸ್ತಕ ಅಕಾಡೆಮಿ.
೮. ರಘುನಾಥ ಕೊಡಗಹಳ್ಳಿ, ೧೯೮೬, ‘ಸುಳಿ ಮತ್ತು ಜನಪದ ನಂಬಿಕೆಗಳು’ ಜಾನಪದ ಜಗತ್ತು ಸಂಪುಟ-೭,  ಸಂಚಿಕೆ-೨, ಮಾರ್ಚಿ-ಏಪ್ರಿಲ್, ಬೆಂಗಳೂರು, ಕರ್ನಾಟಕ ಜಾನಪದ ಟ್ರಸ್ಟ್.
೯. ಕ.ವೆಂ. ರಾಜಗೋಪಾಲ, ಟಿ. ಕೇಶವಭಟ್ಟ, ೧೯೭೦. ಕಾವ್ಯಪದ ಮಂಜರಿ, ಬೆಂಗಳೂರು, ಸಹಕಾರೀ ಪ್ರಕಾಶನ ಮಂದಿರ ನಿಯಮಿತ.
೧೦. ಡಾ. ಎಂ.ಎನ್. ವಾಲಿ; ೧೯೮೬, ‘ದನಗಳ ಸುಳಿ ಹಾಗೂ ಶುಭಾಶುಭ ಲಕ್ಷಣಗಳು’ ಜಾನಪದ ಜಗತ್ತು, ಸಂಪುಟ-೧೦, ಸಂಚಿಕೆ-೪, ಜುಲೈ-ಆಗಸ್ಟ್, ಬೆಂಗಳೂರು ಕರ್ನಾಟಕ ಜಾನಪದ ಟ್ರಸ್ಟ್.
೧೧. ಜಿ. ವೆಂಕಟಸುಬ್ಬಯ್ಯ, ಶೇಷಗಿರಿರಾವ್, ರಾಮಚಂದ್ರ ಮೂರ್ತಿ; ೧೯೮೧, ಐ.ಬಿ.ಎಚ್. ಕನ್ನಡ-ಕನ್ನಡ-ಇಂಗ್ಲೀಷ್ ನಿಘಂಟು, ಬೆಂಗಳೂರು, ಐ.ಬಿ.ಎಚ್. ಪ್ರಕಾಶನ ಗಾಂಧಿನಗರ.
೧೨. ಸಿದ್ಧಪ್ಪ, ಪ್ರತಾಪ್ ಕುಮಾರ್, ವೆಂಕಟರಾಮಯ್ಯ; ೧೯೭೯, ‘ಪಶುಸಂಗೋಪನೆ’, ಕನ್ನಡ ವಿಷಯ ವಿಶ್ವಕೋಶ, ಮೈಸೂರು, ಕನ್ನಡ ಅಧ್ಯಯನ ಸಂಸ್ಥೆ, ಮಾನಸ ಗಂಗೋತ್ರಿ. 

